
Mataayi 

Mataayi 1 

Ɨkɨkolo ɨkya Yesu Kɨlɨsite 

(Lʉʉka 3:23-38) 

1Agha ghe matavua agha kɨkolo kya Yesu Kɨlɨsite ʉmhʉma mʉ kɨsina kya ntwa 
ʉDavɨdi, ɨkɨsina kya Abulahamu. 

2ɄAbulahamu akampaapa ʉIsaka, ʉIsaka akampaapa ʉYakovo, ʉYakovo 
akampaapa ʉYuuda na vanine. 

3ɄYuuda akampaapa ʉPelesi nʉ Sela mwa Tamali, ʉPelesi akampaapa 
ʉHesiloni, ʉHesiloni akampaapa ʉAlamu. 

4ɄAlamu akampaapa ʉAminadabu, ʉAminadabu akampaapa ʉNasoni, ʉNasoni 
akampaapa ʉSalimoni. 

5ɄSalimoni akampaapa ʉBohasi mwa Lahavu, ʉBohasi akampaapa ʉObedi 
mwa Lʉti, ʉObedi akampaapa ʉYese, 

6ghwope ʉYese akampaapa ʉntwa ʉDavɨdi. ɄDavɨdi akampaapa ʉSolomoni 
mwa mʉkɨjʉʉva jʉno alyale nʼdala ghwa Ulia. 

7ɄSolomoni akampaapa ʉLehoboamu, ʉLehoboamu akampaapa ʉAbia, ʉAbia 
akampaapa ʉAsa. 

8ɄAsa akampaapa ʉYehoshafati, ʉYehoshafati akampaapa ʉYolamu, ʉYolamu 
akampaapa ʉUsia. 

9ɄUsia akampaapa ʉYotamu, ʉYotamu akampaapa ʉAhasi, ʉAhasi akampaapa 
ʉHesekia. 

10ɄHesekia akampaapa ʉManase, ʉManase akampaapa ʉAmoni, ghwope 
ʉAmoni akampaapa ʉYosia. 

11ɄYosia akampaapa ʉYekonia na vanine ʉnsiki ghʉno aVaisilaeli ye vatwalilue 
kʉ vʉhesia, kʉ Babeli. 

12Ye vatwalilue kʉ vʉhesia kʉ Babeli, ʉYekonia akampaapa ʉSalatieli, ʉSalatieli 
akampaapa ʉSelubabeli. 

13ɄSelubabeli akampaapa ʉAbihudi, ʉAbihudi akampaapa ʉEliakimu, 
ʉEliakimu akampaapa ʉAsoli. 

14ɄAsoli akampaapa ʉSadoki, ʉSadoki akampaapa ʉAkimu, ʉAkimu 
akampaapa ʉEliudi. 

15ɄEliudi akampaapa ʉElieseli, ʉElieseli akampaapa ʉMatani, ghwope ʉMatani 
akampaapa ʉYakovo. 

16ɄYakovo akampaapa ʉYosefu ʉmʉghoosi ghwa Maliya. ɄMaliya ghwe jʉno 
akampapile ʉYesu jʉno ghwe Kɨlɨsite. 

17Lɨno, kuhʉma kwa Abulahamu kufika kwa ntwa ʉDavɨdi kwefilyale ifisina 
kɨjigho na fine. Kange, kuhʉma pa Davɨdi kufika ʉnsiki ghʉno aVaisilaeli 
vitwalua kʉ vʉhesia kʉ Babeli, kwefilyale ifisina ifingi kɨjigho na fine. Kange, 
kuhʉma ʉnsiki ghʉno vitwalua kʉ Babeli kuhanga kufika ʉnsiki ye iholua 
ʉKɨlɨsite, kwefilyale ifisina ifingi kɨjigho na fine. 

Kuholua kwa Yesu Kɨlɨsite 
(Lʉʉka 2:1-7) 

18Kuholua kwa Yesu Kɨlɨsite kʉlyale ndɨɨkɨ: Ʉngʼina jʉno ɨlɨtavua lyake ghwe 
Maliya, alyalɨmilue nʉ Yosefu. Neke ye akyale kutolua, alyavoniike kuuti, alɨ nʉ 
vʉkunue mʉ ngʉfu sa Mhepo ʉMwɨmɨke. 

19Ʉlwakʉva ʉYosefu jʉno alyamʉlɨmiile ʉMaliya alyale mʉgholofu pamaaso 
gha Ngʉlʉve, naakalondagha kuuti ankosie isoni ʉMaliya. Pe akalamʉla 
pikʉmʉleka kɨsyefu. 

20Ye alamwile ʉluo, ʉnyamhola ghwa Mʉtwa ʉNgʉlʉve akamʼbonekela mʉ 
njosi, akamʼbʉʉla akati, “Ghwe Yosefu, ghwe mhʉma mʉ kɨsina ɨkya ntwa 
ʉDavɨdi, ʉleke pikwoghopa pikʉntoola ʉMaliya, ʉlwakʉva ʉvʉkunue vʉno alɨ 
navwo, apelilue mʉ ngʉfu sa Mhepo ʉMwɨmɨke. 

21Neke ipaapa ʉmwana ʉnʼdɨɨmi, ʉkʉmpeela ɨlɨtavua ɨlɨ Yesu, ʉlwakʉva 
ilikʉvapokagha avaanhu vaake mʉ nyɨvi saave.” 

22Sooni isio silyavombiike enendɨɨkɨ kukwɨlanɨsia ɨlɨsio lɨno ʉMʉtwa alyajovile 
kukilila ʉmʼbɨli ghwake kuuti, 

23“Lolagha, ʉmhɨnja jʉno naammanyile ʉmʉghoosi, iiva nʉ vʉkunue, ipaapa 
ʉmwana ʉnʼdɨɨmi! Pe vikʉmpeela ʉmwana ʉjuo ɨlɨtavua ɨlɨ Manueli.” Ʉmʉlʉvo 
ghwa lɨtavua ɨlio kwekʉti, “ɄNgʉlʉve alɨ palɨkɨmo nusue.” 

24ɄYosefu akasisimuka, akavomba ndavʉle ʉnyamhola ghwa Mʉtwa vʉle 
amʼbʉlile, akantoola ʉMaliya kuuva nʼdala ghwake. 

25Looli naakaghelile kughona naghwo kuhanga ʉnsiki ghʉno ʉMaliya ipaapa 
ʉmwana ʉnʼdɨɨmi. Pe ʉYosefu akampeela ʉmwana ʉjuo ɨlɨtavua ɨlɨ Yesu. 

Mataayi 2 



5 

 

 
ɄLʉfingo ʉLʉpia 

© Wycliffe Bible Translators, Inc. 
 

 
 

 

Avakagʉsi va nhondue vilʉta kʉkʉmwɨmɨka ʉYesu 

1ɄYesu alyaholilue mʉ kɨkaaja ɨkya Betelehemu, mʉ kɨghavo ɨkya Yudea, ʉnsiki 
ghʉno alyatemile ʉntwa ʉHelode. ɄYesu ye aholilue, avakagʉsi va nhondue 
kuhʉma kʉvʉdibulo vakafika mʉ lɨkaaja ɨlya Yelusalemu, 

2vakava viposia viiti, “Alɨ kʉʉghi jʉno aholilue, ʉNtwa ghwa Vayahudi? 
Tʉjaghile ɨnhondue jɨno jihʉfia kuholua kwa mwene jɨhʉmile kʉvʉdibulo, fye 
nambe twisile kʉkʉmwɨmɨka.” 

3Ʉntwa ʉHelode ye apʉliike isio, akapumuka mʉ mwojo ghwake. Nava vaanhu 
vooni ava mʉ lɨkaaja ɨlya Yelusalemu voope vakapumuka. 

4Pepano akakongʼhania avavaha va vatekesi vooni palɨkɨmo na vavʉlanɨsi va 
ndaghɨlo, akavaposia akati, “ɄKɨlɨsite iholua kʉʉghi?” 

5Aveene vakamwamʉla vakati, “Iholua mʉ kɨkaaja ɨkya Betelehemu, mʉ 
kɨghavo ɨkya Yudea. Tʉkagwile isio, ʉlwakʉva se sino alyalembile ʉmʼbɨli 
kuuti, 

6‘Na jʉʉve ghwe kɨkaaja kya Betelehemu, ghwe jʉno ʉlɨ mʉ kɨghavo ɨkya 
Yudea, nʉlɨ nʼdebe nambe padebe mʉ makaaja agha mʉ Yudea! Ʉlwakʉva 
mʉlyʉve mwe muno ihʉma ʉmʉlongosi, jʉno iiva nʼdɨɨmi ghwa vaanhu vango 
aVaisilaeli.’ ” 

7Pe ʉHelode akavakemeela kʉ vʉsyefu avakagʉsi vala ava nhondue, kuuti 
vamʼbʉʉle vʉnono ʉnsiki ghʉno vajaghile ɨnhondue jɨla. 

8Pe akavasuungʼha kʉ Betelehemu, akavavʉʉla akati, “Lʉtagha, mʉposelesie 
vʉnofu vwɨmɨla ʉmwana ʉjuo. Mʉngamwaghe, mwisaghe ngʼhaningʼhaani 
mʉmbʉʉle, neke na jʉʉne nɨlʉte kʉkʉmwɨmɨka.” 

9Avakagʉsi vala ava nhondue ye vapʉliike amasio gha ntwa, vakavʉʉka vilʉta. 
Lolagha, ɨnhondue jɨla jɨno vakajaghile kʉvʉdibulo, jɨkavalongolela, voope 
vakava vikʉjɨvɨngɨlɨla kuhanga jɨkafika na kukwɨma pano pwealyale ʉmwana. 

10Ye vajaghile kange ɨnhondue jɨla, vakahovoka kyongo. 

11Pe vakingila mʉ nyumba, vakamwagha ʉmwana palɨkɨmo nʉ ngʼina ʉMaliya, 
vakafughama, vakamwɨmɨka. Vakavopola inyambe saave, vakamʼbonola 
ʉmwana, vakahʉmia: ɨsahabu, ʉvʉfumba ni manemane ghano ghaale mafuta 
amanya lʉnuusi ʉlʉnono. 

12ɄNgʉlʉve akavapavɨla mʉ njosi kuuti, navangakililaghe kange kwa Helode. 
Pe vakakilila ɨsɨla ɨjɨngɨ kugomoka kʉ lɨkaaja lyave. 

ɄYosefu, ʉMaliya nʉ mwana vikɨmbɨlɨla kʉ ɨɨsi ɨja Misili 

13Avakagʉsi va nhondue ye valʉtile, ʉnyamhola ghwa Mʉtwa akamʼbonekela 
ʉYosefu mʉ njosi, akamʼbʉʉla akati, “Sisimuka! Ʉntoole ʉmwana nʉ ngʼina, 

mʉkɨmbɨlɨle kʉ ɨɨsi ɨja Misili, ʉlwakʉva ʉHelode ɨkʉmʉlonda ʉmwana ʉjuo 
kuuti amʼbude. Mukalaghe kʉla kuhanga ʉnsiki ghʉno nilikʉvavʉʉla kuuti 
mʉgomoke.” 

14Ɨkɨlo jɨla jɨla ʉYosefu akasisimuka, akantoola ʉmwana nʉ ngʼina, akakɨmbɨlɨla 
kʉ Misili. 

15Vakikala kʉla kuhanga kufika ʉnsiki ghʉno ʉHelode ifua. Ʉluo lʉlyavombiike 
kukwɨlanɨsia ɨlɨsio lɨno ʉMʉtwa alyajovile kukilila ʉmʼbɨli ghwake kuuti, 
“Nɨlyankemelile ʉmwanango kuhʉma kʉ Misili.” 

Avaana avadɨɨmi vibudua 

16ɄHelode akakagʉla kuuti, avakagʉsi va nhondue vala vansyangile, akakalala 
fiijo. Pe akavasuungʼha avaanhu kʉ Betelehemu na mʉ makaaja ghano ghalyale 
mʉlʉbale, kuuti vavabude avaana avadɨɨmi vooni, kutengʉlɨla avafyele kufika 
avanya maaka ghavɨlɨ. Akavomba ʉluo kulɨngʼhana nʉ nsiki ghʉno 
alyavaposisie avakagʉsi va nhondue. 

17Ʉluo lʉlyavombiike kukwɨlanɨsia ɨlɨsio lɨno ʉMʉtwa alyajovile kukilila 
ʉmʼbɨli ghwake ʉYelemia kuuti, 

18“Ɨlɨsio lɨpʉlɨkiike mʉ lɨkaaja ɨlya Lama, avaanhu vikoola na kulɨla fiijo. Lɨsio 
lya Laheli, ɨkʉvalɨlɨla avaana vaake, naikwɨtɨka kunyamasivua, ʉlwakʉva 
avaana vaake vafwile.” 

ɄYosefu, ʉMaliya nʉ mwana vigomoka kʉ Isilaeli 

19Pambele ʉHelode akafua. ɄYosefu ye ajiighe kʉ Misili, ʉnyamhola ghwa 
Mʉtwa akamʼbonekela kange mʉ njosi. 

20Akamʼbʉʉla akati, “Sisimuka! Ʉntoole ʉmwana nʉ ngʼina, ʉgomoke mʉ ɨɨsi 
ɨja Isilaeli, ʉlwakʉva vano valondagha kʉkʉmʼbuda ʉmwana, vafwile.” 

21Pepano ʉYosefu akasisimuka, akantoola ʉmwana nʉ ngʼina, vakagomoka mʉ 
ɨɨsi ɨja Isilaeli. 

22Neke ye apʉliike kuuti ʉAlikelao ghwe jʉno ahaliile pa viise ʉHelode kutema 
ɨkɨghavo ɨkya Yudea, akoghopa pilʉta kʉla. Akapavɨlua mʉ njosi kuuti 
naangalʉtaghe ʉkuo, pe akalʉta kʉ kɨghavo ɨkya Galilaya. 

23Ʉkuo, akikala mʉ kɨkaaja ɨkya Nasaleti. Ʉluo, lʉlyavombiike kukwɨlanɨsia 
ɨlɨsio lɨno ʉMʉtwa alyajovile kukilila avavɨli kuuti, “Itambʉlwagha Mʉnasaleti.” 

Mataayi 3 

ɄYohani ʉMwofughi ipʉlɨsia kʉ lɨhaka 

(Malɨka 1:1-8; Lʉʉka 3:1-18; Yohani 1:19-28) 

1Amaaka minga ghakakila. Pambele akahʉmɨla ʉmuunhu jʉmonga jʉno 
akatambʉlwagha Yohani Mwofughi. Ʉmuunhu ʉjuo alyale kʉ lɨhaka kʉ Yudea 
ipʉlɨsia, iiti, 

2“Mʉlataghe inyɨvi siinu, ʉlwakʉva ʉVʉtwa vwa kʉkyanya vʉlɨ piipi.” 

3ɄYohani ʉjuo ghwe jʉno ʉmʼbɨli ʉYesaya alyajovile kuuti, “Ɨlɨsio lya muunhu 
lipʉlɨkɨka kuhʉma kʉ lɨhaka liiti, ‘Mʉnnosekesyaghe ʉMʉtwa ʉNgʉlʉve ɨsɨla, 
na kulɨngʼhania muno kyaikilila.’ ” 

4ɄYohani akafwalagha ʉmwenda ghʉno ghwatendilue nʉ lwaghe lwa 
ngamɨla, akipinyagha nʉ lʉkova ʉlwa ngʼhwembe mʉ nsana. Kʉ lɨhaka ʉkuo, 
akalisagha imhaasi nʉ vwʉki. 

5Avaanhu kuhʉma mʉ lɨkaaja ɨlya Yelusalemu na mʉ kɨghavo kyoni ɨkya Yudea 
ni mbale sooni isa kɨkogha ɨkya Yolidani, vakava vilʉta kwa mwene 

6na kulaata inyɨvi saave. Neke ʉYohani akavofughagha mʉ kɨkogha ɨkya 
Yolidani. 

7ɄYohani ye avwene aVafalisayi na Vasadukayi vilʉta kwa mwene kuuti 
vofughue, akavavʉʉla akati, “Ʉmue mwe kɨsina kya njoka! Ghwe veeni jʉno 
avapaviile kuuti mʉkɨmbɨle ɨngʼhalaasi ja Ngʉlʉve jɨno jikwisa? 

8Lɨno, amaghendele ghahʉfyaghe ʉlʉlaato lwinu. 

9Mʉlekaghe kusaagha kuuti, ‘Tʉkulwike, ʉlwakʉva ʉsue tʉlɨ kɨsina kya 
Abulahamu!’ Kyangʼhaani nɨkʉvavʉʉla, ʉNgʉlʉve anoghiile kuhambʉsia 
amavue agha kuuva vaana va Abulahamu! 

10ɄNgʉlʉve angiike ɨnhemo, kuuti ʉmpiki ghʉno naghukoma ifipeke ifinofu, 
aghʉdumule na kunyaanya pa mwoto. 

11“Ʉne nɨkʉvofugha na malenga, kuvonia kuuti mʉlatile inyɨvi siinu. Neke jʉno 
ikwisa mʉmbele mʉlyʉne alɨ ni ngʉfu kukila ʉne. Nanɨnoghiile nambe kuuva 
mʼbanda ghwa kʉkola ifilatu fyake. Ʉmwene ɨkʉvofughagha nʉ Mhepo 
ʉMwɨmɨke nʉ mwoto. 

12Ʉmwene ilibaghʉlania avɨmɨke na vahosi, ndavʉle ʉmuunhu pano ikwelʉsia 
ɨngano pa lʉvʉgha, ikongʼhania ɨngano na kuvɨɨka mʉ kɨhenge, neke ɨlyelelo 
inyaanya nʉ mwoto ghʉno naghusima.” 

ɄYesu ikwofughua 
(Malɨka 1:9-11; Lʉʉka 3:21-22) 

13Ʉnsiki ʉghuo, ʉYesu kuhʉma kʉ Galilaya, akafika kʉ kɨkogha ɨkya Yolidani 
kuuti ofughue nʉ Yohani. 

14Neke ʉYohani akakaana akati, “Ʉne nilondua kukwofughua nuuve, lwandaani 
ghukwisa kʉlyʉne?” 

15ɄYesu akamwamʉla akati, “Ʉve ɨtɨka kuvomba ʉluo lɨno, ʉlwakʉva 
lʉnoghiile kukwɨlanɨsia sooni sino ʉNgʉlʉve ilonda.” Pe ʉYohani akɨtɨka, 
akamwofugha. 

16ɄYesu ye ofughue, ʉnsiki ghʉghuo akahʉma mʉ malenga. Ʉvʉlanga 
vʉkadinduka, akamwagha ʉMhepo ghwa Ngʉlʉve ikwika hwene ngʼhʉnda, 
jikwisa pakyanya pa mwene! 

17Pe ɨlɨsio kuhʉma kʉkyanya lɨkati, “Ʉjʉ ghwe Mwanango ʉmʉghanɨke, 
nɨnkeliile.” 

Mataayi 4 

ɄYesu ighelua nʉ Setano 

(Malɨka 1:12-13; Lʉʉka 4:1-13) 

1Pepano ʉYesu akalongosivua nʉ Mhepo ʉMwɨmɨke kulʉta kʉ lɨhaka, kuuti 
aghelue nʉ Setano. 

2Ʉkuo ʉYesu akavʉhɨɨla kulia mʉlwa kufuunya ifighono fijigho fine pakɨlo na 
pamwisi. Pambele jɨkamʼbava ɨnjala. 

3Pe ʉSetano akamwisila kʉkʉmʉghela akati, “Nave ʉve ʉlɨ Mwana ghwa 
Ngʉlʉve, ghavʉʉle amavue agha ghahambʉke ghaave makate.” 

4ɄYesu akamʉla akati, “Lɨlembilue mʉ Malembe aMɨmɨke kuuti, ‘Ɨkyakʉlia 
kyene nakɨkʉmʼbɨɨka ʉmuunhu kuuva mwʉmi, looli iiva mwʉmi vwɨmɨla 
amasio ghooni ghano ijova ʉNgʉlʉve.’ ” 

5Pe ʉSetano akantwala ʉYesu mʉ lɨkaaja ɨlyɨmɨke ɨlya Yelusalemu. Akamʼbɨɨka 
pakyanya fiijo apa nyumba ɨnyɨmɨke ɨja kufunyila, 

6akamʼbʉʉla akati, “Nave ʉve ʉlɨ Mwana ghwa Ngʉlʉve, ghujughuje paasi, 
ʉlwakʉva mʉ Malembe aMɨmɨke lɨlembilue ndɨɨkɨ, ‘ɄNgʉlʉve isuungʼha 
avanyamhola vaake, vikʉkwangʼa mʉ mavoko ghaave kuuti ʉleke pighua pa 
lɨvue na kulemala.’ ” 

7ɄYesu akamwamʉla kange akati, “Mʉ Malembe aMɨmɨke lɨlembilue kuuti, 
‘Nʉngamʉghelaghe ʉMʉtwa, ʉNgʉlʉve ghwako.’ ” 

8Kange, ʉSetano akantwala ʉYesu pakyanya pa kɨdunda ɨkɨtali, pe akansoona 
ɨɨsi sooni palɨkɨmo nʉ vʉvaha vwake, 

9akamʼbʉʉla akati, “Nave ghufughama na kʉkʉnyɨmɨka ʉne, nɨkʉkʉpeela ifi 
fyoni.” 

10Pepano ʉYesu akati, “Vʉʉka apa Setano! Ʉlwakʉva mʉ Malembe aMɨmɨke 
lɨlembilue ndɨɨkɨ, ‘Ʉmwɨmɨkaghe ʉMʉtwa ʉNgʉlʉve ghwako, kange 
ʉmʼbombelaghe jʉjuo mwene.’ ” 

11Pepano ʉSetano akamʉleka ʉYesu. Nakalɨngi, avanyamhola va Ngʉlʉve 
vakiisa, vakantengelela. 

ɄYesu itengʉla ɨmbombo kʉ Galilaya 
(Malɨka 1:14-15; Lʉʉka 4:14-15) 

12Ʉnsiki ghʉla ʉYohani ʉMwofughi alyadindilue mʉ ndinde. ɄYesu ye apʉliike 
ɨmhola ɨjio, akalʉta kʉ Galilaya. 

13Ʉkuo, akavʉʉka mʉ kɨkaaja ɨkya Nasaleti akalʉta kukukala mʉ lɨkaaja ɨlya 
Kapelenaumu. Ɨlɨkaaja ɨlio lɨlyale mʉlʉbale mʉ lɨsʉmbe ɨlya Galilaya, imbale isa 
ɨɨsi ɨja Sabuloni nɨ ja Nafutali. 

14Ʉluo lʉlyavombiike kukwɨlanɨsia ɨlɨsio lɨno ʉMʉtwa alyajovile kukilila 
ʉmʼbɨli ghwake ʉYesaya kuuti, 

15“Ɨɨsi ɨja Sabuloni nɨ ja Nafutali, mʉ sɨla jɨno jilʉta kʉ lɨsʉmbe, ɨmwambo ja 
kɨkogha ɨkya Yolidani, ɨɨsi ɨja Galilaya, kwe kʉno vikukala avaanhu vano 
naVayahudi. 

16Avaanhu vala vano vikukala mʉ ngʼhiisi, valwaghile ʉlʉmuli ʉlʉvaha; voope 
vano vikukala mʉ ngʼhiisi ɨja vʉfue, ʉlʉmuli lʉvamuliike.” 

17Kuhʉma ʉnsiki ghʉla, ʉYesu akatengʉla kupʉlɨsia iiti, “Mʉlataghe inyɨvi 
siinu, ʉlwakʉva ʉVʉtwa vwa kʉkyanya vʉlɨ piipi.” 

ɄYesu ɨkʉvakemeela avavʉlanɨsɨvua avatasi 
(Malɨka 1:16-20; Lʉʉka 5:1-11) 

18ɄYesu ye ighenda mʉlʉbale mʉ lɨsʉmbe ɨlya Galilaya, akavaagha avaanhu 
vavɨlɨ vanamuunhu, jʉmonga ghwe Simoni jʉno ɨlɨtavua ɨlɨngɨ 
akatambʉlwagha Peteli, ʉjʉnge ghwe Ndeleeya. Avaanhu ava valyale valovi, 
vakava ni nyaafu vilova isamaki mʉ lɨsʉmbe. 

19ɄYesu akavavʉʉla akati, “Mʉmbɨngɨlɨlaghe! Ʉne nɨkʉvavɨɨka kuuva valovi va 
vaanhu.” 

20Ʉnsiki ghʉghuo vakasileka inyaafu saave, vakamʼbɨngɨlɨla. 

21ɄYesu akalʉta pavʉlongolo padebe, akavaagha avanamuunhu vavɨlɨ, 
ʉYakovo nʉ Yohani avakina Sebedaayi. Avuo, valyale mʉ ngalava palɨkɨmo nʉ 
viise ʉSebedaayi, vakava vilɨngʼhania inyaafu saave, voope akavakemeela. 

22Pala pala avanamuunhu vala vakamʉleka ʉviise nɨ ngalava, vakamʼbɨngɨlɨla 
ʉYesu. 

ɄYesu ivʉlanɨsia avaanhu na kusosia avatamu 
(Lʉʉka 6:17-19) 

23ɄYesu akava ighenda mʉ kɨghavo kyoni ɨkya Galilaya. Akava ikwingila mʉ 
masinagogi ghaave, ivʉlanɨsia na kupʉlɨsia ɨMhola ɨNofu ɨja Vʉtwa vwa 
Ngʉlʉve, kange akavasosyagha avatamu inhamu saave sooni. 

24Imhola saake sikakwɨla fiijo kuhanga kufika mʉ kɨghavo kyoni ɨkya Silia. 
Avaanhu pe vakavatwalagha avatamu vooni vano valyale ni nhamu sino silyale 
papinga. Mʉ avuo, mwevalyale vano valyale na mapepo amalamafu, na vanya 
kɨvafi na vanya lɨteela. ɄYesu akavasosyagha avuo vooni. 

25Amapʉgha gha vaanhu kuhʉma kʉ Galilaya, kʉ Dekapoli, kʉ Yelusalemu, kʉ 
Yudea nɨ mwambo ɨja kɨkogha ɨkya Yolidani ghakava ghikʉmʼbɨngɨlɨla. 

Mataayi 5 

Imbʉlanɨsio isa Yesu vwɨmɨla inyifuunyo 

(Lʉʉka 6:20-23) 

1ɄYesu ye aghavwene amapʉgha ghala, akatogha pa kɨdunda, akikala. 
Avavʉlanɨsɨvua vaake vakalʉta pa mwene. 

2Pe akatengʉla kʉkʉvavʉlanɨsia akati, 

3“Vafunyilue vano vikʉmʉlonda ʉNgʉlʉve kukila ifingi fyoni, ʉlwakʉva 
vilikwʉpɨla ʉlʉvonolo lwave kʉ Vʉtwa vwa kʉkyanya. 

4Vafunyilue vano valɨ nʉ lʉsukunalo, ʉlwakʉva ʉNgʉlʉve ilikʉvanyamasia. 

5Vafunyilue avakoola, ʉlwakʉva ʉNgʉlʉve ilikʉvapeela ʉvʉhaasi ʉvwa ɨɨsi. 

6Vafunyilue vano visyʉkua kuvomba sino ikeela ʉNgʉlʉve, ʉlwakʉva 
ʉNgʉlʉve ilikʉvapeela fyoni. 

7Vafunyilue vano valɨ nʉ lʉsʉngʉ, ʉlwakʉva ʉNgʉlʉve ilikʉvasʉngʉkɨla. 

8Vafunyilue vano valɨ nʉ mwojo ʉmʼbalafu, ʉlwakʉva vilikʉmwagha ʉNgʉlʉve. 

9Vafunyilue vano vikʉvasambania avaanhu, ʉlwakʉva vitambʉlwagha vaana 
va Ngʉlʉve. 

10Vafunyilue vano vipumusivua vwɨmɨla kuvomba sino ikeela ʉNgʉlʉve, 
ʉlwakʉva ʉVʉtwa vwa kʉkyanya vwave. 

11“Mʉfunyilue ʉmue, avaanhu pano vikʉvaligha, vikʉvapumusia na 
kʉkʉvajova fivi mʉ nyinga vwɨmɨla ʉne. 

12Mʉhovokaghe fiijo na kuuva nʉ lʉkeelo, ʉlwakʉva ʉlʉvonolo lwinu 
kʉkyanya, lʉkome. Enendɨɨkɨ nava vavɨli vano valyalongwile fye 
valyapumusivue. 

Kuuva ndavʉle ʉmwinyo nʉ lʉmuli 
(Malɨka 9:50; Lʉʉka 14:34-35) 

13“Ʉmue mʉlɨ mwinyo kʉ vaanhu va mʉ ɨɨsi. Neke ʉmwinyo ghʉngasʉpʉke 
lwoni, ndepoonu ghuvɨɨka kɨki kugomosia ʉlʉnoneesi? Ʉmwinyo ʉghuo, 
naghʉnoghiile nambe padebe, looli ghuuva ghwa kʉtaghua, ghʉkanywaghe na 
vaanhu. 

14“Ʉmue mʉlɨ lʉmuli kʉ vaanhu va mʉ ɨɨsi. Ɨlɨkaaja lɨno lɨjengilue pakyanya pa 
kɨdunda, nalɨngifise. 

15Kange, avaanhu navikʉnga ɨtaala na kukupikila nɨ lɨteneka, looli vivɨɨka pa 
kyɨmɨlo kuuti jɨvamulikaghe vooni vano valɨ mʉ nyumba. 

16Fye enendɨɨkɨ, ʉlʉmuli lwinu lʉmulikaghe, kuuti avaanhu valolaghe 
imbombo siinu inofu, mʉ ʉluo vamʉghiniaghe ʉNhaata ghwinu jʉno alɨ 
kʉkyanya. 

Imbʉlanɨsio sa Yesu vwɨmɨla indaghɨlo sa Moose 

17“Mʉlekaghe kusaagha kuuti, nisile kuvʉsia indaghɨlo sa Moose, nambe 
imbʉlanɨsio isa vavɨli, jeeje! Looli nisile kukwɨlanɨsia. 

18Kyangʼhaani nɨkʉvavʉʉla kuuti, ʉvʉlanga nɨ ɨɨsi pano fikyale kusovanɨka, 
nakwekale nambe akakelo kamo aka ndaghɨlo kano ndepoonu kivʉsɨvua, 
kuhanga fyoni fino ʉNgʉlʉve alyalaghile, fivombeke. 

19Lɨno, ʉmuunhu ghweni jʉno ideenya ʉlʉlaghɨlo, nambe lʉno musaagha kuuti 
lʉlaghɨlo lʉdebe kukila sooni, kange ivʉlanɨsia avange kuvomba ʉluo, ʉjuo iiva 
nʼdebe fiijo mʉ Vʉtwa vwa kʉkyanya. Neke ʉmuunhu ghweni jʉno ivɨngɨlɨla 
indaghɨlo na kuvʉlanɨsia avange kuuti vasivɨngɨlɨlaghe, ʉjuo iiva mʼbaha mʉ 
Vʉtwa vwa kʉkyanya. 

20Lɨno, nɨkʉvavʉʉla kuuti, nave ʉvʉgholofu vwinu navukila ʉvʉgholofu ʉvwa 
Vafalisayi nʉ vwa vavʉlanɨsi va ndaghɨlo, namʉlingila lʉsiku mʉ Vʉtwa vwa 
kʉkyanya. 

Kupʉlɨngʼhana nʉ nʼjaako 
(Lʉʉka 12:57-59) 

21“Mʉpʉliike vʉle avakʉʉlʉ viinu valyavʉlilue kuuti, 
‘Nʉngabudaghe, ʉmuunhu ghweni jʉno ibʉda ʉnʼjaake, anoghiile kuhɨghua.’ 

22Neke ʉne nɨkʉvavʉʉla kuuti, ʉmuunhu ghweni jʉno ikalalɨla ʉnʼjaake, 
anoghiile kuhɨghua. Kange, ʉmuunhu ghweni jʉno iligha ʉnʼjaake kuuti nʼjasu, 
anoghiile kuhɨghua pa kɨpʉgha kya valongosi. Ʉmuunhu ghweni jʉno iligha 
ʉnʼjaake kuuti mʉlʉlʉte, anoghiile kutaghua kʉ lʉpumuko lwa mwoto ghʉno 
naghusima lʉsiku! 

23“Lɨno, nave ʉletile ɨlɨtekelo lyako pa kɨtekelelo kʉkʉntavʉlɨla ʉNgʉlʉve, neke 
ghukʉmbʉka kuuti ʉnʼjaako alɨ nɨ lɨsio nuuve, 

24lɨleke ɨlɨtekelo ɨlio pa kɨtekelelo, neke ʉlʉte ʉsambane taasi nʉ nʼjaako, pe 
ghwise ʉtavʉle ɨlɨtekelo lyako ɨlio. 

25“Kange, nave ʉmuunhu jʉmonga ɨkʉkʉtwala kwa mhɨghi, ʉnsʉʉme 
ngʼhaningʼhaani kuuti mʉsambane vʉle mʉjiighe mʉ sɨla. Nave naghuvomba 
ʉluo, ɨkʉkʉvɨɨka mʉ mavoko gha mhɨghi. Ghwope ʉmhɨghi ɨkʉkʉtwala kwa 
masinjala kuuti akʉdindile mʉ ndinde. 

26Kyangʼhaani nɨkʉkʉvʉʉla, nʉngahʉme mʉnkate ʉmuo kuhanga ʉhombe 
fyoni fino ghusighilua! 

Ʉlʉpavɨlo vwɨmɨla ʉvʉvwafu 

27“Mʉpʉliike vʉle avaanhu valyavʉlilue kuuti, ‘Nʉngavwafukaghe.’ 

28Neke ʉne nɨkʉvavʉʉla kuuti, ʉmuunhu ghweni jʉno ɨkʉmʉlola ʉmʉkɨjʉʉva 
mʉlwa kʉnnoghelua, iiva avwafwike naghwo mʉ mwojo ghwake. 

29Lɨno, ɨliiso lyako lɨngakwambʉsie, ngʼomotola, ʉtaaghe kʉ vʉtali. Yekʉba 
kusofia ɨkɨlʉngo kɨmo mʉ mʼbɨlɨ, kukila ʉmʼbɨlɨ ghwoni kutaghua kʉ lʉpumuko 
lwa mwoto ghʉno naghusima lʉsiku. 

30Kange, ʉlʉvoko lwako lʉngakwambʉsie, dumula ʉtaaghe kʉ vʉtali. 
Ʉlwakʉva yekʉba kusofia ɨkɨlʉngo kɨmo mʉ mʼbɨlɨ, kukila ʉmʼbɨlɨ ghwoni 
kutaghua kʉ lʉpumuko lwa mwoto ghʉno naghusima lʉsiku. 

Ʉlʉpavɨlo vwɨmɨla kutavʉla ʉnʼdala 
(Mataayi 19:9; Malɨka 10:11-12; Lʉʉka 16:18) 

31“Kange, lɨlyajovilue kuuti, ‘Ʉmuunhu jʉno ɨkʉntavʉla ʉnʼdala ghwake, 
ampelaghe ɨkalata ɨja kʉntavʉla.’ 

32Neke ʉne nɨkʉvavʉʉla kuuti, ʉmuunhu ghweni jʉno itavʉla ʉnʼdala ghwake, 
nave ʉnʼdala ʉjuo namʼbwafu, ɨkʉmpelela kuuva mʼbwafu. Kange, ʉmuunhu 
angatoole ʉnʼdala jʉno ʉmʉghoosi antavwile, ghwope iiva ivwafuka. 

Ʉlʉpavɨlo vwɨmɨla kujɨɨgha 

33“Kange, mʉpʉliike vʉle avakʉʉlʉ viinu valyavʉlilue kuuti, ʉlekaghe kujɨɨgha 
isa vʉdesi, ‘Looli pano ʉjɨghile, ʉvombaghe sooni sino ʉjɨghile.’ 

34Neke ʉne nɨkʉvavʉʉla kuuti, namʉngajɨghaghe nambe padebe. 
Namʉngajɨghaghe mʉlwa kʉtambʉla kʉkyanya, ʉlwakʉva kye kɨtengo ɨkya 
Vʉtwa ɨkya Ngʉlʉve; 

35nambe kujɨɨgha mʉlwa kʉtambʉla ɨɨsi, ʉlwakʉva pepano ʉNgʉlʉve ivɨɨka 
amaghʉlʉ ghaake; nambe kujɨɨgha mʉlwa kʉtambʉla ɨlɨkaaja ɨlya Yelusalemu, 
ʉlwakʉva lye lɨkaaja lya Ntwa ʉMʼbaha. 

36Kange, namʉngajɨghaghe mʉlwa kʉtambʉla amatu ghiinu, ʉlwakʉva 
namʉngandʉle nambe ʉlʉnyele lʉmo kuuva lʉvalafu nambe kuuva lʉtiitu. 

37Lɨno, nave mukwɨtɨka, mʉtisaghe, ‘Eena,’ nave mukaana mʉtisaghe, ‘Ndali,’ 
ʉlwakʉva sooni sino sikwongelela mʉ isio, sihʉma kwa Mhosi ʉSetano. 

Ʉlʉpavɨlo vwɨmɨla kuvangɨla 
(Lʉʉka 6:29-30) 

38“Mʉpʉliike vʉle lɨlyajovilue kuuti, ‘Ʉmuunhu angakʉngʼomotole ɨliiso, na 
jʉʉve ngʼomotola ɨlyake, angakʉkʉʉle ɨliino, na jʉʉve kʉʉla ɨlyake.’ 

39Neke ʉne nɨkʉvavʉʉla kuuti, ʉmuunhu jʉno akʉvombiile ʉvʉviivi, 
nʉngavangɨlaghe. Ʉmuunhu angakʉsevʉle ʉvʉdɨlɨ ʉvwa kʉndio, ʉnsyetʉkɨsie 
nʉ vwa kʉngʼhɨghɨ. 

40Nave ʉmuunhu ɨkʉkʉtwala pa vʉhɨghi kuhɨghua mʉ vʉfumbue ʉvwa kʉtoola 
ɨgwandi jaako, mʉlekele atoole nalɨ lɨkooti. 

41Nave ʉmuunhu ɨkʉkwʉmɨlɨsia kupɨnda ʉnsigho ghwake mʉ lʉghendo ʉlwa 
kavalɨlo kamo, ʉve ʉghendaghe ifivalɨlo fivɨlɨ. 

42Kange, ʉmuunhu angakʉsʉʉme kɨmonga, mpeele. Nave ʉmuunhu ilonda 
kukopa kʉlyʉve, nʉngankanaghe. 

Imbʉlanɨsio vwɨmɨla kʉkʉvaghana avalʉgʉ 
(Lʉʉka 6:27-28, 32-36) 

43“Mʉpʉliike vʉle lɨlyajovilue kuuti, ‘Ʉmʉghanaghe ʉnnino, na kʉkʉnkalalɨla 
ʉmʉlʉgʉ ghwako.’ 

44Neke ʉne nɨkʉvavʉʉla kuuti, mʉvaghanaghe avalʉgʉ viinu, kange 
mʉvasʉmɨlaghe kwa Ngʉlʉve vano vikʉvapumusia. 

45Apuo pe muuva vaana va Nhaata ghwinu jʉno alɨ kʉkyanya, ʉlwakʉva 
ʉmwene ɨkʉvapeela ʉlʉjʉva avaanhu avanofu na vaviivi. Kange, ɨkʉvapeela 
ɨfula avagholofu na vano navagholofu. 

46Mʉngavaghane va vano vikʉvaghana ʉmue, muuva nʉ lʉvʉmbʉlɨlo lʉki? 
Ongo voope avasongesia songo vivomba vʉle vʉle. 

47Kange, nave mʉkʉvahʉngɨla va vajiinu muuva muvomba kɨki ɨkɨnofu kukila 
avange? Ongo voope avapanji vihʉngɨlana vʉle vʉle. 

48Lɨno, mʉvisaghe vagholofu ndavʉle ʉNhaata ghwinu jʉno alɨ kʉkyanya vʉle 
mʉgholofu. 

Mataayi 6 

Imbʉlanɨsio vwɨmɨla kʉkʉvatanga avakotofu 

1“Mʉlolaghe! Namʉngavombaghe inofu pamaaso gha vaanhu kuuti vavaghinie. 
Ʉlwakʉva mʉngavombe ʉluo, namʉngʉpɨle ʉlʉvonolo kuhʉma kwa Nhaata 
ghwinu ʉghwa kʉkyanya. 

2Lɨno, pano mʉkʉvatanga avakotofu, namʉngakwɨsyaghe imhola isio kʉ 
vaanhu ndavʉle vivomba avakedʉsi mʉ masinagogi na mʉ sɨla, kuuti avaanhu 
vavaghinie. Kyangʼhaani nɨkʉvavʉʉla, viiva vamalile pikwʉpɨla ʉlʉhombo 
lwave. 

3Neke ʉve pano ʉkʉvatanga avakotofu, ʉvatangaghe kɨsyefu kuuti nambe 
ʉmmanyaani ghwako alekaghe pikagʉla. 

4Ʉlʉtango lwako lʉvombekaghe kɨsyefu, ʉlwakʉva ʉNhaata ghwako jʉno ilola 
sino sili kʉ vʉsyefu, ilikʉkʉhomba. 

Imbʉlanɨsio vwɨmɨla kukufuunya 
(Lʉʉka 11:2-4) 

5“Pano mukufuunya kwa Ngʉlʉve, namʉngavisaghe ndavʉle avakedʉsi, 
ʉlwakʉva aveene pano vikufuunya vilonda kukwɨma mʉ masinagogi na mʉ 
sɨlamalekano kukuvonia kʉ vaanhu. Kyangʼhaani nɨkʉvavʉʉla, avuo vamalile 
pikwʉpɨla ʉlʉhombo lwave. 

6Looli ʉve pano ghukufuunya kwa Ngʉlʉve, ghwingilaghe kʉkate na kudinda 
ʉmʉlyango. Pe ghufunyaghe kwa Nhaata ghwako jʉno naivoneka na maaso. 
ɄNhaata ghwako jʉno ilola sino sivombeka kʉ vʉsyefu, ilikʉkʉhomba. 

7“Kange, pano mukufuunya kwa Ngʉlʉve, mʉlekaghe kukeela kʉjova amasio 
aminga amasila mʉlʉvo ndavʉle vivomba vano navikʉmwɨtɨka ʉNgʉlʉve. 
Ʉlwakʉva aveene visaagha kuuti, ʉngʉlʉve ghwave ɨkʉvapʉlɨka vwɨmɨla 
amasio ghaave aminga. 

8Lɨno, namʉngifunyaghe ndavʉle vivomba aveene, ʉlwakʉva ʉNhaata ghwinu 
akagwile sino mulonda nambe ye mʉkyale kʉkʉnsʉʉma. 

9Ʉmue pano mukufuunya kwa Ngʉlʉve, mʉtisaghe, ‘Ghwe Nhaata ʉve ʉlɨ 
kʉkyanya, ɨlɨtavua lyako lyɨmɨkwaghe. 

10ɄVʉtwa vwako vwisaghe. Sino ʉkeliile sivombekaghe pa ɨɨsi apa, ndavʉle 
sivombeka kʉkyanya ʉkuo. 

11Ʉtʉpelaghe ʉmʉsyʉghʉ ifyakʉlia fiitu. 

12Ʉtʉpyanɨlaghe ʉvʉhosi vwitu, ndavʉle na jʉsue vʉle tʉkʉvapyanɨla vano 
vikʉtʉhoka. 

13Nʉngatʉlekaghe kuuva mʉ ngelo, looli ʉtʉpokaghe kwa Mhosi jʉla. 
Ʉlwakʉva ʉVʉtwa vwako, ingʉfu saako nʉ vʉvaha vwako vʉlɨ fighono fyoni! 
Ameni!’ 

14“Ʉlwakʉva nave mʉkʉvapyanɨla avange vano vavahokile, ghwope ʉNhaata 
ghwinu jʉno alɨ kʉkyanya, ɨkʉvapyanɨla ʉvʉhosi vwinu. 

15Looli, nave namʉkʉvapyanɨla vano vavahokile, najʉ Nhaata ghwinu ʉghwa 
kʉkyanya naɨkʉvapyanɨla ʉvʉhosi vwinu. 

Imbʉlanɨsio vwɨmɨla kuvʉhɨɨla kulia mʉlwa kufuunya 

16“Pano muvʉhɨɨla kulia mʉlwa kufuunya, mʉlekaghe kusukunala ndavʉle 
vivomba avakedʉsi, ʉlwakʉva aveene visukunala kuvonia avaanhu kuuti 
vavʉhɨlile kulia mʉlwa kufuunya. Kyangʼhaani nɨkʉvavʉʉla, avuo vamalile 
pikwʉpɨla ʉlʉhombo lwave. 

17Looli ʉve nave ʉvʉhɨlile kulia mʉlwa kufuunya, ghwoghaghe kʉ maaso na 
kupakala amafuta, 

18kuuti ʉleke kuvoneka kʉ vaanhu, looli kwa Nhaata ghwako mwene jʉno 
naivoneka na maaso. Ghwope ʉNhaata jʉno ɨkʉsaagha sino sili kʉ vʉsyefu, 
ilikʉkʉhomba. 

Imbʉlanɨsio vwɨmɨla ʉvʉmofu 
(Lʉʉka 12:33-34; 11:34-36; 16:13) 

19“Namʉngavutaghe ifiinu mʉ ɨɨsi ɨjɨ, muno ʉmhehe nɨ ngʼhusa finangania, 
kange voope avahɨɨji vimatʉla na kuhɨɨja. 

20Looli mʉvʉtaghe ifiinu kʉkyanya kʉno ʉmhehe nɨ ngʼhusa nafinangania, 
kange avahɨɨji navimatʉla nambe kuhɨɨja. 

21Ʉlwakʉva pano ʉvutile ifiinu fyako, pepano naghʉ mwojo ghwako ghuuva 
bahapuo. 

22“Amaaso ghaako taala ja mʼbɨlɨ. Nave amaaso ghaako ghilola vʉnofu, ʉmʼbɨlɨ 
ghwako ghwoni ghuuva mʉ lʉmuli. 

23Neke nave ɨliiso lyako lɨbofu, ʉmʼbɨlɨ ghwako ghwoni ghuuva mʉ ngʼhiisi. 
Lɨno, nave ɨkɨɨnu kɨno kɨveele kɨnoghiile kuuva lʉmuli, nakimulika, pe ɨngʼhiisi 
ɨjio jiiva mbaha kyongo! 

24“Nakwale ʉmuunhu jʉno iiva mʼbanda ghwa vatwa vavɨlɨ. Ʉlwakʉva pano 
ɨkʉmʉghana na kʉkʉmʼbombela vʉnofu ʉntwa ʉjʉ, pepano ɨkʉnkalalɨla na 
kʉkʉmʼbeda ʉntwa ʉjʉnge. Ɨkyʉma kɨngakʉteme nʉngamʼbombele ʉNgʉlʉve! 

Kʉkʉmhʉvɨɨla ʉNgʉlʉve 
(Lʉʉka 12:22-31) 

25“Lɨno nɨkʉvavʉʉla niiti, mʉlekaghe kuhangajɨka vwɨmɨla ʉvwʉmi vwinu 
kuuti kyande mulia kɨki, munyua kɨki, nambe mufwala kɨki. Asi, ʉvwʉmi navwe 
vʉvaha kukila ɨkyakʉlia? Naghʉ mʼbɨlɨ naghwe mʼbaha kukila amenda? 

26Mʉlolaghe injuni! Nasivyala, nasipeta nambe kuvuta mʉ kɨhenge, neke 
ʉNhaata ghwinu ʉghwa kʉkyanya, ɨkʉsiswɨla. Asi, ʉmue namʉnoghiile kukila 
injuni isio? 

27Ghwe veeni mʉlyʉmue jʉno ndepoonu ihangajɨka, kuuti ongelesie ʉvwʉmi 
vwake nambe akavalɨlo kamo? 

28“Kɨki musaagha vwɨmɨla ifya kʉfwala? Lolagha, amalʉva ndavʉle ghikʉla, 
naghivomba ɨmbombo nambe kuhona amenda ghaake agha kʉfwala. 

29Neke nɨkʉvavʉʉla kuuti, nambe ʉSolomoni mʉ vʉvaha vwake vwoni, 
naalyaghelile kufwalɨlɨla neke anoghele ndavʉle ɨlɨlʉva lɨmonga! 

30Nave ʉNgʉlʉve ɨkʉghafwasia enendɨɨkɨ amamela agha mʉ lɨhaka ghano 
ghinofia ʉnsiki nʼdebe vʉvʉle, neke nakalɨngi ghijoghotoka na kutaghua pa 
mwoto, lɨno nakyaɨkʉvafwasia ʉmue na kukila, ʉmue mwe vanya lwɨtɨko 
lʉdebe? 

31“Lɨno, mʉlekaghe kutʉngʉmala kuuti, ‘Tulia kɨki, tunyua kɨki, nambe tufwala 
kɨki,’ 

32ʉlwakʉva ifio fyoni vihangajɨkɨla vano navammanyile ʉNgʉlʉve. ɄNhaata 
ghwinu jʉno alɨ kʉkyanya akagwile vʉnofu kuuti mulonda sooni isio. 

33Looli mʉlondaghe taasi ʉVʉtwa vwa Ngʉlʉve na kuvomba sino ikeela 
ʉmwene, neke ifio fyoni ɨkʉvongelesia. 

34“Lɨno, namʉngasaghaghe vwɨmɨla ifya pakɨlaavo, ʉlwakʉva ifya pakɨlaavo 
pwefili vwɨmɨla ɨkɨghono ɨkio. Kɨla kɨghono kɨlɨ na mahangajɨko ghaake. 

Mataayi 7 

Ʉlʉpavɨlo vwɨmɨla kuhɨgha avange 

(Malɨka 4:24; Lʉʉka 6:37-38, 41-42) 

1“Namʉngavahɨghaghe avange kuuti na jʉmue mʉleke kuhɨghua nʉ Ngʉlʉve, 

2ʉlwakʉva vʉle mʉkʉvahɨgha avange, na jʉmue mulihɨghua vʉle vʉle. 
Ɨkɨghelelo kɨno mughelela avange, kye kɨno ʉNgʉlʉve ilikʉvaghelela na jʉmue. 

3“Kɨki ghughimba kulola akamengʼenyo aka mbavo kano kalɨ mʉ liiso ɨlya 
nʼjaako, neke naghulola ɨkɨpiki kɨno kɨlɨ mʉ liiso lyako? 

4Kange, lwandaani ʉkʉmʼbʉʉla ʉnʼjaako kuuti, ‘Leka nɨkʉvʉsie akamengʼenyo 
aka mbavo kano kalɨ mʉ liiso lyako,’ pano mʉ liiso lyako jʉʉve mwekɨlɨ ɨkɨpiki? 

5Ghwe nkedʉsi ʉve! Vʉsia taasi ɨkɨpiki kɨno kɨlɨ mʉ liiso lyako. Apuo pe 
ʉkʉkaagha vʉnofu na kuvʉsia akamengʼenyo aka mbavo kano kalɨ mʉ liiso lya 
nʼjaako! 

6“Namʉngasipelaghe imbua ifiinu ifyɨmɨke, ʉlwakʉva ndepoonu 
sikʉvagalʉkɨla na kʉkʉvangʼenya; nambe kʉkʉsijughujila ingʉbe ifiinu ifya 

ndalama nyinga fino filengadɨka, ʉlwakʉva ndepoonu sikʉfikanyania mʉ 
matope. 

Mʉsʉmaghe, mʉlondaghe, mʉhodesyaghe 
(Lʉʉka 11:9-13) 

7“Mʉsʉmaghe, ʉNgʉlʉve ɨkʉvapeela; mʉlondaghe, ʉNgʉlʉve ɨkʉvavonekesia; 
mʉhodesyaghe, ʉNgʉlʉve ɨkʉvadindulila. 

8Ʉlwakʉva ʉmuunhu ghweni jʉno isʉʉma, ipelua; jʉno ilonda, ɨkʉfyagha; 
ghwope jʉno ihodesia, idindulilua. 

9“Asi, ghwe veeni mʉlyʉmue, jʉno ʉmwanaake angansʉʉme ʉnkate, 
ɨkʉmpeela ɨlɨvue? 

10Nambe angansʉʉme ɨsamaki ɨkʉmpeela ɨnjoka? 

11Nave ʉmue, mwe vahosi mʉkagwile kʉkʉvapeela avaana viinu ifiinu ifinofu, 
lɨno ʉNhaata ghwinu ʉghwa kʉkyanya, nakyaivomba vʉnofu kukila, 
kʉkʉvapeela ifiinu ifinofu vano vikʉnsʉʉma? 

12“Lɨno, sino mulonda avaanhu vavavombelaghe, se sino mʉvavombelaghe 
avange. Ʉlwakʉva isio se ndaghɨlo sa Moose ni mbʉlanɨsio sa vavɨli. 

Ʉmʉlyango ʉmfinye nʉ mweleefu 
(Lʉʉka 13:24) 

13“Mwingilaghe kukilila ʉmʉlyango ʉmfinye, ʉlwakʉva ʉmʉlyango ʉghwa 
kwingilila kʉvʉtipulo mweleefu, najɨ sɨla ɨja kʉlʉtɨla ʉkuo nyeleefu. Kange, 
avaanhu vano vikilila ʉkuo, vinga. 

14Looli ʉmʉlyango ʉghwa kwingilila kʉ vwʉmi mfinye, najɨ sɨla jɨno jilʉta kʉ 
vwʉmi finye, kange avaanhu vano vikʉjaagha, vadebe. 

Ʉmpiki ghukagʉlɨka vwɨmɨla ifipeke fyake 
(Lʉʉka 6:43-44) 

15“Mʉvisaghe maaso na vavɨli ava vʉdesi, ʉlwakʉva aveene pano vikwisa 
kʉlyʉmue, pa maaso vivoneka hwene ngʼholo, neke nkate mʉ moojo ghaave, 
ngʼhekeeva ngʼhali. 

16Avaanhu avuo, mʉkʉvakagʉla vwɨmɨla imbombo saave. Avaanhu navidonola 
isabibu mʉ matunguliisa, nambe kudonola amafyʉlɨsi mʉ mavajʉla. 

17Kwekʉti, ʉmpiki ʉnnono ghukoma ifipeke ifinono, ʉmpiki ʉmʼbiivi ghukoma 
ifipeke ifiviivi. 

18Nakweghʉle ʉmpiki ʉnnono ghʉno ghukoma ifipeke ifiviivi, nambe ʉmpiki 
ʉmʼbiivi ghʉno ghukoma ifipeke ifinono. 

19Kange, ʉmpiki ghʉno naghukoma ifipeke ifinono, ghudumulua na kutaghua 
pa mwoto. 

20Lɨno, avavɨli avuo ava vʉdesi, mʉkʉvakagʉla vwɨmɨla imbombo saave. 

Ʉmʼbɨngɨlɨli ʉghwa kyangʼhaani 
(Lʉʉka 13:25-27) 

21“Nakwekʉti ʉmuunhu ghweni jʉno iiti, ‘Mʉtwa, Mʉtwa,’ ilikwingila mʉ 
Vʉtwa vwa kʉkyanya, looli jʉno ivomba ʉvughane vwa Nhaata ghwango jʉno 
alɨ kʉkyanya. 

22Ɨkɨghono ɨkya vʉhɨghi kiliiva kɨfikile, vinga vilikʉmbʉʉla viiti, ‘Mʉtwa, 
Mʉtwa! Ongo twapʉlɨsyagha ɨmhola kuhʉma kʉlyʉve na kudaga amapepo 
amalamafu na kuvomba ifidegho finga mʉ lɨtavua lyako!’ 

23Apuo nilikʉvavʉʉla kɨsila kʉfisa, niliiti, ‘Nanɨvamanyile ʉmue nambe 
padebe! Vʉʉka apa, ʉmue mwe vano muvomba ʉvʉhosi!’ 

Ʉnʼjengi ʉnya lʉhala nʉ nʼjasu 
(Lʉʉka 6:47-49) 

24“Lɨno, ʉmuunhu jʉno ipʉlɨka amasio ghango agha na kʉkʉghavɨngɨlɨla, iiva 
ndavʉle ʉmuunhu ʉnya lʉhala jʉno alyajengile ɨnyumba jaake pa lɨnhalavue. 

25Ɨfula jɨkatoonya, nasi ndenga sikamema. Ɨmhepo ɨmbaha jɨkagugula na 
kusukania ɨnyumba jɨla. Neke ɨnyumba jɨla najɨkaghua, ʉlwakʉva ʉlwalo lwake 
lʉlyajengilue pa lɨnhalavue. 

26Neke ʉmuunhu ghweni jʉno ipʉlɨka amasio ghango agha, neke 
naɨkʉghavɨngɨlɨla, ʉjuo iiva ndavʉle ʉmuunhu ʉnʼjasu jʉno alyajengile 
ɨnyumba jaake pa lʉhangalaaji. 

27Ɨfula jɨkatoonya, nasi ndenga sikamema. Ɨmhepo ɨmbaha jɨkagugula na 
kusukania ɨnyumba jɨla, nakalɨngi jɨkaghua nʉ mʉghindi ʉmʼbaha!” 

28ɄYesu ye amalile kujova amasio aghuo, ɨlɨpʉgha lɨla lɨkadegha kyongo 
vwɨmɨla imbʉlanɨsio saake, 

29ʉlwakʉva alyale ivʉlanɨsia hwene muunhu nya vʉtavʉlɨlua, 
naakavʉlanɨsyagha ndavʉle avavʉlanɨsi vaave ava ndaghɨlo. 

Mataayi 8 

ɄYesu ɨkʉnsosia ʉmuunhu ʉnya bʉʉba 

(Malɨka 1:40-45; Lʉʉka 5:12-16) 

1ɄYesu akiika kuhʉma kʉ kɨdunda, ɨlɨpʉgha lya vaanhu lɨkamʼbɨngɨlɨla. 

2Pe ʉmuunhu jʉmonga ʉnya bʉʉba akiisa na kufughama pa Yesu, akamʼbʉʉla 
akati, “Ghwe Mʉtwa, nave ʉkeliile kʉkʉmbalasia, nisʉʉma ʉmbalasie!” 

3ɄYesu akagholosia ʉlʉvoko, akamwabasia akati, “Nikeela, valala!” Ʉnsiki 
ghʉghuo ʉmuunhu jʉla, akavalala. 

4Pe ʉYesu akamʼbʉʉla akati, “Nʉngamʼbʉlaghe nambe muunhu imhola isi! 
Ʉlwene ʉlʉte ghuhʉfie kwa ntekesi, ʉkahʉmie ɨlɨtekelo ndavʉle alyalaghiile 
ʉMoose, neke vʉʉve vwolesi kʉ vaanhu vooni kuuti ʉvalasivue.” 

ɄYesu ɨkʉnsosia ʉmʼbombi ghwa mʼbaha ghwa vasikali 
(Lʉʉka 7:1-10; Yohani 4:43-54) 

5ɄYesu akalʉta mʉ lɨkaaja ɨlya Kapelenaumu. Ye ikwingila mʉ lɨkaaja ɨlio, 
ʉmʼbaha jʉmonga ʉghwa vasikali ava Kɨlooma akiisa, 

6akampelepesia akati, “Ghwe Mʉtwa, ʉmʼbombi ghwango ighona kʉ kaaja, alɨ 
nɨ nhamu ɨja lɨteela, ivavua kyongo.” 

7ɄYesu akamʼbʉʉla akati, “Nikwisa, nɨnsosie.” 

8Neke ʉmʼbaha jʉla akamʉla akati, “Ghwe Ntwa, ʉleke kukwingila mʉ nyumba 
jango, ʉlwakʉva ʉne nanɨnoghiile. Ʉve ʉjove lɨ lɨsio lyene, ʉmʼbombi ghwango 
isooka. 

9Nijova enendɨɨkɨ, ʉlwakʉva na jʉʉne nipʉlɨka kʉ vavaha vango, kange nɨlɨ na 
vasikali vano vipʉlɨka kʉlyʉne. Nɨngamʼbʉʉle jʉmonga nɨɨti, ‘Lʉta!’ Ilʉta. 
Ʉjʉnge, nɨngati, ‘Isa!’ Ikwisa. Najʉ mʼbombi ghwango nɨngamʼbʉʉle kuuti, 
‘Vomba ndɨɨkɨ!’ Ivomba.” 

10ɄYesu ye apʉliike amasio aghuo, akadegha, akavavʉʉla vano valyale 
vikʉmʼbɨngɨlɨla akati, “Kyangʼhaani nɨkʉvavʉʉla kuuti, mʉ Vaisilaeli vooni 
nanɨmwaghile ʉmuunhu ʉnya lwɨtɨko ʉlʉkome ndavʉle ʉjʉ! 

11Nɨkʉvavʉʉla kuuti, avaanhu vinga kuhʉma imbale sooni isa ɨɨsi vilikwisa na 
kukukala pa kɨkulukulu nʉ lʉkeelo palɨkɨmo na vakʉʉlʉ viitu ʉAbulahamu, nʉ 
Isaka, nʉ Yakovo mʉ Vʉtwa vwa kʉkyanya. 

12Looli aVayahudi vano vakanoghiile kuuva mʉ Vʉtwa ʉvuo vilitaghua kʉnji kʉ 
ngʼhiisi, ʉkuo vililɨlagha na kugwegwenʉla amiino, ʉlwakʉva valɨ mʉ vʉvafi 
ʉvʉkome.” 

13Pe ʉYesu akamʼbʉʉla ʉmʼbaha jʉla akati, “Vujagha! Sivombeke kʉlyʉve 
ndavʉle lʉlɨvuo ʉlwɨtɨko lwako.” Ʉnsiki ghʉla ghʉla, ʉmʼbombi ghwa mʼbaha 
jʉla akasooka. 

ɄYesu ɨkʉvasosia avatamu vinga 
(Malɨka 1:29-34; Lʉʉka 4:38-41) 

14Pambele ʉYesu akingila mʉ nyumba ja Peteli, ʉmuo akamwagha ʉnkwive 
ghwa Peteli, kwekʉti ʉngʼina ghwa nʼdala, alɨ nɨ mhʉngʉ, aghonile pa kɨtala. 

15Pe ʉYesu akamwabasia ʉlʉvoko, akasooka, akɨɨma akatengʉla 
kʉkʉvatengelela. 

16Ye vwilile, vakamʉletela ʉYesu avaanhu vinga avanya mapepo. Pe 
akaghadaga amapepo ghala mʉ ngʉfu sa lɨsio lyake. Kange, akavasosia avatamu 
vooni. 

17Isio sikavombiike kukwɨlanɨsia sino silyajovilue nʉ mʼbɨli ʉYesaya kuuti, 
“Akavʉsia inhamu siitu, akatʉsosia.” 

Kukutavʉla kʉkʉmʼbɨngɨlɨla ʉYesu 
(Lʉʉka 9:57-62) 

18Ɨlɨpʉgha ɨlya vaanhu lɨkansyʉngʉtɨla ʉYesu. ɄYesu ye alʉvwene ʉluo, 
akavavʉʉla avavʉlanɨsɨvua vaake kuuti valovoke valʉte ɨmwambo jɨla. 

19Pe ʉmʼbʉlanɨsi jʉmonga ʉghwa ndaghɨlo sa Moose akalʉta pa Yesu, 
akamʼbʉʉla akati, “Ghwe Mʼbʉlanɨsi, nilonda kuuva mʼbɨngɨlɨli ghwako, 
nɨkʉkʉvɨngɨlɨlagha kwoni kʉno ghulʉta.” 

20ɄYesu akati, “Ingʼheve sili ni mhanga, injuni sili ni fivwasu, neke ne Mwana 
ghwa Muunhu nɨlɨ nsila nambe apa kʉghona!” 

21Pambele, jʉmonga mʉ vavʉlanɨsɨvua vaake akamʼbʉʉla akati, “Ghwe Mʉtwa, 
ʉnhavʉle nɨlʉte taasi nɨnsyɨle ʉnhaata ghwango.” 

22Neke ʉYesu akamʼbʉʉla akati, “Ʉmbɨngɨlɨlaghe! Valeke avafue vavasyɨle 
avafue vaave.” 

ɄYesu ilitamɨsia ɨmhepo ɨmbaha na mavɨngo 
(Malɨka 4:35-41; Lʉʉka 8:22-25) 

23Pe ʉYesu akingila mʉ ngalava, voope avavʉlanɨsɨvua vaake vakingila mula, 
vakavʉʉka vilʉta. 

24Ye valɨ mʉ lɨsʉmbe, nakalɨngi ɨmhepo ɨmbaha jɨkagugula, amavɨngo amavaha 
ghakatengʉla kukupikila ɨngalava jɨla. Ʉnsiki ʉghuo ʉYesu akaghoneliile. 

25Avavʉlanɨsɨvua vaake vakalʉta pa mwene vakansisimula vakati, “Mʉtwa, 
ʉtʉpoke! Tufua!” 

26ɄYesu akavamʉla akati, “Kɨki mʉlɨ voghofi, mwe vanya lwɨtɨko lʉdebe 
ʉmue?” Pe akɨɨma, akajɨdalɨkɨla ɨmhepo nɨ lɨsʉmbe, kʉkalitama lwoni. 

27Avavʉlanɨsɨvua vaake vakadegha kyongo vakati, “Ʉjʉ ghwe veeni jʉno 
ɨmhepo na mavɨngo fikʉmpʉlɨka?” 

ɄYesu ɨkʉvasosia avanya mapepo 
(Malɨka 5:1-20; Lʉʉka 8:26-39) 

28Pambele ye valovwike valɨ ɨmwambo ɨja ɨɨsi ɨja Vagadala, ʉYesu akatangʼhana 
na vaanhu vavɨlɨ avanya mapepo, vahʉmile kʉno vikukala kʉ mbiipa. Avaanhu 
avuo valyale vakali kyongo, nakwealyale ʉmuunhu jʉno akaghelagha kukila 
ɨsɨla jɨla. 

29Avaanhu avuo vakakoola fiijo vakati, “Ghwe Mwana ghwa Ngʉlʉve, tʉlɨ vʉki 
nuuve? Ghwisile kʉno kʉkʉtʉpumusia pano ʉnsiki ghwitu ghʉkyale?” 

30Pa vʉtali padebe pwelɨlyale ɨlɨpʉgha ɨlɨvaha ɨlya ngʉbe lidɨmua. 

31Pe amapepo ghala ghakampelepesia ʉYesu, ghakati, “Nave ʉkʉtʉdaga, 
ʉtwɨtɨkɨsie tʉlʉte, twingile mʉ lɨpʉgha lɨla ɨlya ngʉbe.” 

32ɄYesu akati, “Lʉtagha!” Pe ghakahʉma mʉ vaanhu vala, ghakingila mʉ 
lɨpʉgha lɨla ɨlya ngʉbe. Nakalɨngi ɨlɨpʉgha lɨla lyoni lɨkiika lʉvɨlo, 
lɨkaselembʉkɨla mʉ lɨsʉmbe, ingʉbe sooni sikafua. 

33Avadɨɨmi va ngʉbe vakakɨmbɨla lʉvɨlo, vakalʉta mʉ lɨkaaja, vakapanga sooni 
sino sivombiike, palɨkɨmo na sino sihʉmiile kʉ vanya mapepo vala. 

34Avaanhu vooni ava lɨkaaja ɨlio vakahʉma, vakalʉta kwa Yesu. Ye vamwaghile, 
vakampelepesia avʉʉke mʉ ɨɨsi jaave. 

Mataayi 9 

ɄYesu alɨ nʉ vʉtavʉlɨlua ʉvwa kʉpyanɨla inyɨvi 

(Malɨka 2:1-12; Lʉʉka 5:17-26) 

1ɄYesu akapanda ɨngalava, akalovoka ɨlɨsʉmbe ɨlya Galilaya, akagomoka mʉ 
lɨkaaja lyake ɨlya Kapelenaumu. 

2Pe avaanhu vamonga vakamʉletela ʉmuunhu ʉnya nhamu ɨja lɨteela, aghonile 
pa kɨteefu. ɄYesu ye alʉvwene ʉlwɨtɨko lwave kwa mwene, akati kwa ntamu, 
“Mwanango, ghukangasie! Ʉpyanilue inyɨvi saako.” 

3Pe avavʉlanɨsi va ndaghɨlo vamonga vakasaagha mʉ moojo ghaave vakati, 
“Ʉmuunhu ʉjʉ ɨkʉmʉligha kyongo ʉNgʉlʉve!” 

4Neke ʉYesu akasitangʼhania sino vakava visaagha, akavaposia akati, “Kɨki 
musaagha imbiivi mʉ moojo ghiinu? 

5Lɨno, lʉhʉʉgʉ lʉlɨku? Kʉkʉmʼbʉʉla ʉnya lɨteela kuuti, ‘Ʉpyanilue inyɨvi 
saako,’ nambe kuuti, ‘Ɨma, ʉghendaghe’? 

6Lɨno pe mʉkagʉle kuuti, ʉne ne Mwana ghwa Muunhu nɨlɨ nʉ vʉtavʉlɨlua 
ʉvwa kʉpyanɨla inyɨvi mʉ ɨɨsi muno.” Pe akamʼbʉʉla ʉnya lɨteela akati, “Ɨma, 
veghala ɨkɨteefu kyako, vujagha.” 

7Ʉmuunhu jʉla akɨɨma, akavʉʉka ivuja. 

8Avaanhu mʉ lɨpʉgha ye vasivwene isio, lʉkavakola ʉlʉdwesi, vakamʉghinia 
ʉNgʉlʉve jʉno avapeliile avaanhu ʉvʉtavʉlɨlua ndavʉle ʉvuo. 

ɄYesu ihanga na vahosi 
(Malɨka 2:13-17; Lʉʉka 5:27-32) 

9ɄYesu akavʉʉka pala. Ye ighenda ilʉta, akamwagha ʉmuunhu jʉmonga, 
ɨlɨtavua lyake ghwe Mataayi, ikalile pano isongekesia ɨsongo. ɄYesu 
akamʼbʉʉla akati, “Ʉmbɨngɨlɨlaghe.” Pe akavʉʉka, akamʼbɨngɨlɨla. 

10Pe ʉYesu akalʉta kulia ɨkyakʉlia kwa Mataayi. Ye valɨ mʉ nyumba jɨla, 
vakingila avasongesia songo vinga na vahosi, vakikala vihanga ɨkyakʉlia nʉ 
Yesu palɨkɨmo na vavʉlanɨsɨvua vaake. 

11AVafalisayi ye vasivwene isio, vakavaposia avavʉlanɨsɨvua vaake vakati, “Kɨki 
ʉmʼbʉlanɨsi ghwinu ihanga ɨkyakʉlia na vasongesia songo na vahosi?” 

12Neke ʉYesu ye apʉliike isio, akavavʉʉla akati, “Avakafu navifumbua kulʉta 
kwa mʉghanga, looli avatamu! 

13Lɨno, lʉtagha mʉkamanyɨle ʉmʉlʉvo ghwa masio agha, ‘Nilonda ʉmuunhu 
avisaghe nya lʉsʉngʉ kukila kuhʉmia ɨlɨtekelo,’ ʉlwakʉva ʉne nanɨlyakɨsisie 
kʉkʉvakemeela vano vikuvona vagholofu, looli vano vitangʼhinie kuuva 
vahosi.” 

Ʉlʉposio vwɨmɨla kuvʉhɨɨla kulia mʉlwa kufuunya 
(Malɨka 2:18-22; Lʉʉka 5:33-39) 

14Pambele avavʉlanɨsɨvua va Yohani ʉMwofughi vakalʉta kwa Yesu, 
vakamposia vakati, “Ʉsue na Vafalisayi twatuvʉhɨɨla kulia mʉlwa 
kufuunya, ongo avavʉlanɨsɨvua vaako navivɨngɨlɨla ʉlwiho ʉluo?” 

15ɄYesu akavamʉla akati, “Vano vaghongolilue pa vʉtolani valɨ nʉ ntolanʼdala, 
lwakɨki vasukunalaghe? Looli filikwisa ifighono, pano ʉntolanʼdala ilivʉsɨvua. 
Apuo pepano vilivʉhɨɨla kulia mʉlwa kufuunya. 

16Nakwale ʉmuunhu jʉno ihonela ɨkɨgamba ɨkɨpia mʉ mwenda ʉnkʉʉlʉ, 
ʉlwakʉva ɨkɨgamba ɨkio kidemʉla ʉmwenda ʉnkʉʉlʉ ʉghuo, pe ʉvʉdemʉle 
vukwongelela kyongo. 

17Kange, avaanhu navivɨɨka ʉlʉhʉʉje ʉlʉpia mʉ nyambe ingʼhʉʉlʉ, nave fye 
vavombe ʉluo, inyambe sipusuka, ʉlʉhʉʉje lukungʼika nasi nyambe sinangɨka. 
Looli vivɨɨka ʉlʉhʉʉje ʉlʉpia mʉ nyambe imhia, pe inyambe nʉ lʉhʉʉje fijigha 
vʉnofu!” 

ɄYesu ɨkʉnsosia ʉmʉkɨjʉʉva na kʉkʉnsyʉsia ʉmhɨnja 
(Malɨka 5:21-43; Lʉʉka 8:40-56) 

18ɄYesu ye ɨkʉvavʉʉla amasio aghuo, akiisa ʉmʉlongosi jʉmonga, akafughama 
pa mwene, akamʼbʉʉla akati, “Ʉmwalɨvango afwile ʉnsiki ghʉghʉʉghʉ, sivuo 
tʉvʉʉke ʉvɨɨke ʉlʉvoko lwako pa mwene, neke aave mwʉmi.” 

19Pe ʉYesu akavʉʉka palɨkɨmo na vavʉlanɨsɨvua vaake, akamʼbɨngɨlɨla 
ʉmʉlongosi jʉla. 

20Pwealyale ʉmʉkɨjʉʉva jʉmonga jʉno alyale nɨ nhamu ɨja kʉhʉma ɨdanda. 
Ɨnhamu ɨjio jɨlyampumwisie amaaka kɨjigho na ghavɨlɨ. Ʉmʉkɨjʉʉva ʉjuo akiisa 
kʉnsana kwa Yesu, akabasia ʉlʉvilo ʉlwa mwenda ghwake. 

21Akavomba ʉluo ʉlwakʉva akasaghagha kuuti, “Nɨngabasie ghʉ mwenda 
ghwake, nisooka.” 

22Ye abasisie, ʉYesu akasyetʉka, akamwagha, akamʼbʉʉla akati, “Mwalɨvango, 
kangala! Ʉsokile vwɨmɨla ʉlwɨtɨko lwako!” Ʉnsiki ghʉla ghʉla, ʉmʉkɨjʉʉva jʉla 
akasooka. 

23ɄYesu ye afikile mʉ nyumba ɨja mʉlongosi jʉla, akavaagha avaanhu vinga 
vakongʼhanile, vilɨla nʉ lʉsukunalo ʉlʉkome, vamonga vikʉva ifilongilongi. 

24ɄYesu akavavʉʉla akati, “Mʉvʉʉke! Ʉlwakʉva ʉmhɨnja ʉjʉ naafwile, looli 
aghoneliile!” Avaanhu vala vakanseka kyongo. 

25Ʉmwene akavahʉmia kʉnji avaanhu vala, pe akingila kʉkate kwa mhɨnja jʉla, 
akankola ʉlʉvoko, ʉmhɨnja jʉla akɨɨma. 

26Imhola isio sikakwɨla mʉ ɨɨsi jooni. 

ɄYesu ɨkʉvasosia avabofu amaaso 

27ɄYesu akavʉʉka pa kaaja ja mʉlongosi jʉla. Ye avʉkile pala avabofu amaaso 
vavɨlɨ, vakamʼbɨngɨlɨla kʉmo vikemeela fiijo viiti, “Ghwe Mwana ghwa 
Davɨdi, ʉtʉsʉngʉkɨle!” 

28ɄYesu akingila mʉ nyumba, voope avabofu vala vakingila. Pe akavaposia 
akati, “Asi, mukwɨtɨka kuuti ʉne nɨlɨ ni ngʉfu isa kʉvasosia?” Aveene 
vakamwamʉla vakati, “Eena, Mʉtwa! Tukwɨtɨka.” 

29Pe ʉYesu akavabasia amaaso ghaave, akavavʉʉla akati, “Sivombeke 
kʉlyʉmue ndavʉle lʉlɨvuo ʉlwɨtɨko lwinu.” 

30Amaaso ghaave ghakadinduka. Pe ʉYesu akavavʉʉla akati, 
“Namʉngamʼbʉlaghe nambe muunhu imhola isi!” 

31Neke aveene vakavʉʉka, vakakwɨsia imhola saake mʉ ɨɨsi jɨla jooni. 

ɄYesu ɨkʉnsosia ʉkɨnuunu 

32Avaanhu vavɨlɨ avuo ye vavʉkile pala, avaanhu vamonga vakamʉletela ʉYesu 
ʉmuunhu jʉno alyale nɨ lɨpepo. Ɨlɨpepo ɨlio lɨlyampeleliile kuuva kɨnuunu. 

33Pe ʉYesu akalɨdaga ɨlɨpepo lɨla, ʉnsiki ghʉghuo ʉmuunhu jʉla akatengʉla 
kujova kange. Avaanhu vano pwevalyale pala vakadegha kyongo, vakati, “Isi 
nasighelile kuvoneka nambe padebe mʉ ɨɨsi jooni ɨja Isilaeli!” 

34Neke aVafalisayi vakatisagha, “Ʉmuunhu ʉjʉ, idaga amapepo mʉ ngʉfu isa 
lɨvaha lya mapepo!” 

Ifiinu finga neke avanya kʉpeta vadebe 

35Pe ʉYesu akava ilʉta mʉ makaaja ghooni na mʉ fikaaja. Akava ikwingila mʉ 
masinagogi ghaave ivʉlanɨsia na kupʉlɨsia ɨMhola ɨNofu ɨja Vʉtwa vwa 
Ngʉlʉve, kange akavasosyagha avatamu inhamu saave sooni. 

36Ye ɨkʉlɨvona ɨlɨpʉgha ɨlya vaanhu, akavavonela ɨkɨsa, ʉlwakʉva valyale 
vihangajɨka, navalyale nʉ ghwa kʉvatanga, valyale hwene ngʼholo isila nʼdɨɨmi. 

37Pe akavavʉʉla avavʉlanɨsɨvua vaake akati, “Mʉ mʉghʉnda ifiinu fimotwike, 
neke avanya kʉpeta vadebe. 

38Lɨno, mʉnsʉʉme ʉnya mʉghʉnda, asuungʼhe avaanhu avange avanya 
kʉpeta.” 

Mataayi 10 

ɄYesu isuungʼha avasungʼhua vaake kɨjigho na vavɨlɨ 
(Malɨka 3:13-19; 6:7-13; Lʉʉka 6:12-16; 9:1-6) 

1ɄYesu akavakemeela avavʉlanɨsɨvua vaake kɨjigho na vavɨlɨ, akavapeela 
ʉvʉtavʉlɨlua ʉvwa kʉdaga amapepo amalamafu, kusosia inhamu sooni nʉ 
vʉvotevote vʉno vʉlɨ papinga. 

2Amatavua gha vasungʼhua avuo kɨjigho na vavɨlɨ ghe agha: ʉghwa kwanda 
ghwe Simoni, jʉno itambʉlua Peteli, nʉ Ndeleeya ʉnnuuna, avakina Sebedaayi 
ʉYakovo nʉ Yohani ʉnnuuna, 

3ʉFilipo, ʉBatolomaayo, ʉTomasi, ʉMataayi ʉnsongesia songo, ʉYakovo 
ʉnkina Alufaayo, ʉTadaayo, 

4ʉSimoni ʉNkananayo nʉ Yuuda Isikalioti, jʉno pambele akamwohela ʉYesu. 

5ɄYesu akavasuungʼha avuo kɨjigho na vavɨlɨ, akavalaghɨla akati, 
“Namʉngalʉtaghe kʉ vaanhu vano naVaisilaeli, kange namʉngingilaghe mʉ 
makaaja ghooni agha Vasamalia. 

6Looli mʉlʉtaghe kʉ Vaisilaeli vano valɨ ndavʉle ingʼholo sino sisovile. 

7Pano mulʉta, mʉpʉlɨsyaghe mʉtisaghe, ‘ɄVʉtwa vwa kʉkyanya vʉfikile.’ 

8Mʉsosyaghe avatamu na vanya bʉʉba, mʉsyʉsyaghe avafue, na kudaga 
amapepo. Mʉpelilue vʉvʉle ʉvʉtavʉlɨlua ʉvuo, na jʉmue mʉvatangaghe 
avaanhu vʉvʉle. 

9Namʉngagadaghe isahabu nambe indalama, nambe kugada ɨsilinge, 

10nambe inyambe, nambe ʉmwenda ʉghwa kwandʉla, nambe ifilatu ifya 
kwandʉla, nambe ʉlʉkwegho, ʉlwakʉva ʉmʼbombi anoghiile kupelua fyoni 
fino ilonda. 

11“Mʉ lɨkaaja nambe mʉ kɨkaaja muno kyamukwingila, mʉlondaghe ʉmuo 
ʉmuunhu ʉnnofu ʉghwa kʉvʉpɨla. Mukalaghe kwa mwene kuhanga ʉnsiki 
ghʉno muvʉʉka. 

12Pano mukwingila mʉ nyumba, mʉvahʉngɨlaghe avanya nyumba. 

13Lɨno, nave avanya nyumba vavʉpiile, mʉvasʉmɨlaghe kwa Ngʉlʉve kuuti 
avapelaghe ʉlʉtengaano. Looli nave navavʉpiile, ʉlʉtengaano lujigha numue. 

14Nave ʉmuunhu naɨkʉvʉpɨla nambe kʉkʉvapʉlɨkɨsia, pano muhʉma mʉ 
nyumba nambe mʉ lɨkaaja ɨlio mʉkungʼunaghe ʉlʉngʼhʉnde lʉno lʉlɨ mʉ 
maghʉlʉ ghiinu. 

15Kyangʼhaani nɨkʉvavʉʉla, pa kɨghono ɨkya vʉhɨghi, ʉlʉpumuko lwave luliiva 
lʉkome kukila ʉlwa vaanhu ava lɨkaaja ɨlya Sodoma nɨ lya Gomola! 

Imhumuko sino sikwisa 
(Malɨka 13:9-13; Lʉʉka 21:12-17) 

16“Lolagha, nɨkʉvasuungʼha hwene ngʼholo pakate pa ngʼhekeeva. Mʉvisaghe 
vasʉfu ndavʉle ɨnjoka, kange mʉvisaghe vahʉʉgʉ ndavʉle ɨngʼhʉnda. 

17Mʉvisaghe maaso, ʉlwakʉva avaanhu vilikʉvatwala pa vʉhɨghi, na 
kʉkʉvatova mʉ masinagogi ghaave. 

18Kange, vilikʉvatwala pa vanjagɨla na pa vatwa, ʉlwakʉva mʉkʉmbɨngɨlɨla 
ʉne. Ʉghuo ghuuva ghwe nsiki ʉghwa kwoleka ʉlwɨtɨko lwinu kʉ veene na kʉ 
vano naVayahudi. 

19Neke pano vikʉvatwala pa vʉhɨghi, namʉngasaghaghe kuuti kyamujova kɨki, 
ʉlwakʉva ʉNgʉlʉve ɨkʉvapeela ʉnsiki ʉghuo isa kʉjova. 

20Amasio ghano kyamujova naghihʉma kʉlyʉmue, looli ghihʉma kwa Mhepo 
ghwa Ngʉlʉve ʉNhaata ghwinu, jʉno kyaijova kukilila ʉmue. 

21“Ʉmuunhu ɨkʉmwohelagha ʉnnine kuuti abudue. Ʉviise ɨkʉmwohelagha 
ʉmwanaake, voope avaana vikʉvagalʉkɨlagha avapaafi vaave kuuti vabudue. 

22Avaanhu vooni vilikʉvakalalɨlagha, ʉlwakʉva mʉkʉmbɨngɨlɨla ʉne. Neke 
jʉno ikuguda kuhanga kufika kʉvʉsililo, ʉjuo ghwe alakuluka. 

23Avaanhu vangavapumusie mʉ lɨkaaja ɨlɨ, mʉkɨmbɨlɨlaghe mʉ lɨkaaja ɨlɨngɨ. 
Kyangʼhaani nɨkʉvavʉʉla, namʉngamale kughenda amakaaja ghooni agha 
Isilaeli ʉne ne Mwana ghwa Muunhu ye nɨkyale pikwisa. 

24“Ʉmʼbʉlanɨsɨvua naangankile ʉmʼbʉlanɨsi ghwake, nambe ʉnkami 
naangankile ʉntwa ghwake. 

25Looli lukwɨla ʉmʼbʉlanɨsɨvua kuuva ndavʉle ʉmʼbʉlanɨsi ghwake, ghwope 
ʉnkami kuuva ndavʉle ʉntwa ghwake. Nave vikʉntambʉla ʉmʼbaha ghwa 

nyumba kuuti ghwe Belisebuli, asi, avaanhu ava mʉ nyumba jaake 
navangavatambʉle amatavua amaviivi kukila? 

ɄNgʉlʉve mwene anoghiile kukwoghopua 
(Lʉʉka 12:2-9) 

26“Lɨno, namʉngavoghopaghe avaanhu avuo, ʉlwakʉva sooni sino sili kʉ 
vʉsyefu silaava pa vʉvalafu, kange sooni sino sifisiime silakagʉlɨka. 

27Sino nɨkʉvavʉʉla kʉ ngʼhiisi, mʉjovaghe kʉ lʉmuli. Kange, sino 
nɨkʉvapwepela, mʉpʉlɨsyaghe kʉ vaanhu vinga. 

28Namʉngavoghopaghe vano vibuda ʉmʼbɨlɨ ghwene, looli mʉmwoghopaghe 
ʉNgʉlʉve jʉno itipula lwoni. Itipula nʉ mwoto ghʉno naghusima lʉsiku. 

29Asi, ʉtʉjuni tʉvɨlɨ natughʉsɨvua kʉ ndalama indebe kyongo? Napano 
natughʉsɨvua kʉ ndalama nyinga, nakwekale nambe kamo kano kighua paasi 
kɨsila vughane vwa Ngʉlʉve, ʉNhaata ghwinu. 

30Ʉmue, ʉNgʉlʉve avalile nalɨ lɨnyele ɨlya kʉ matu ghiinu. 

31Lɨno, namʉngavoghopaghe, ʉlwakʉva ʉmue lʉvʉmbʉlɨlo lʉkome pamaaso 
gha Ngʉlʉve kukila ʉtʉjuni ʉtwinga. 

32“Ʉmuunhu ghweni jʉno ikwɨtɨka pamaaso gha vaanhu kuuti ɨkʉmbɨngɨlɨla 
ʉne, na jʉʉne nilikwɨtɨka pamaaso gha Nhaata ghwango jʉno alɨ kʉkyanya 
kuuti ʉjuo mʼbɨngɨlɨli ghwango. 

33Neke ʉmuunhu jʉno ɨkʉngʼhaana pamaaso gha vaanhu, na jʉʉne 
nilikʉnkaana pamaaso gha Nhaata ghwango jʉno alɨ kʉkyanya.” 

Kukutavʉla kʉkʉmʼbɨngɨlɨla ʉYesu 
(Lʉʉka 12:51-53; 14:26-27) 

34“Mʉlekaghe kusaagha kuuti nisile kuleeta ʉlʉtengaano mʉ ɨɨsi. Jeeje, nanisile 
kuleeta ʉlʉtengaano, looli kupela amabaatu. 

35Kwekʉti, nisile kusʉlania ʉnswambe nʉ viise, ʉmwalɨve nʉ ngʼina, ʉmuunhu 
nʉ nkwive. 

36Kange, avalʉgʉ va muunhu ve va mʉ nyumba jaake. 

37Ʉmuunhu jʉno amʉghanile ʉviise nambe ʉngʼina kukila kʉkʉngana ʉne, 
naanoghiile kuuva mʼbɨngɨlɨli ghwango. Kange, ʉmuunhu ghweni jʉno 
amʉghanile ʉnswambe, nambe ʉmwalɨve, kukila kʉkʉngana ʉne, ghwope 
naanoghiile kuuva mʼbɨngɨlɨli ghwango. 

38Ʉmuunhu ghweni itavʉlaghe kʉkʉmbɨngɨlɨla ʉne na kupumusivua, nambe 
kʉʉve kwe kʉfua. Nave naivomba ʉluo naanoghiile kuuva mʼbɨngɨlɨli ghwango. 

39Ʉmuunhu jʉno ilonda kupoka ʉvwʉmi vwake, ʉjuo ikwambʉsia, neke 
ʉmuunhu jʉno ikwambʉsia ʉvwʉmi vwake vwɨmɨla ʉne, ʉjuo iliiva nʉ vwʉmi 
ʉvwa kʉvʉsila kʉsila.” 

Avaanhu vano vilikwʉpɨla ʉlʉvonolo 
(Malɨka 9:41; Lʉʉka 10:16) 

40“Ʉmuunhu jʉno ɨkʉvʉpɨla ʉmue, ɨkʉnyʉpɨla ʉne, jʉno ɨkʉnyʉpɨla ʉne, 
ɨkʉmwʉpɨla jʉno asungʼhile ʉne. 

41Ʉmuunhu jʉno ɨkʉmwʉpɨla ʉmuunhu ʉlwakʉva mʼbɨli, ʉNgʉlʉve 
ilikʉmpeela ʉlʉvonolo lʉno vipelua avavɨli. Kange, jʉno ɨkʉmwʉpɨla ʉmuunhu 
ʉlwakʉva mʉgholofu, ʉNgʉlʉve ilikʉmpeela ʉlʉvonolo lʉno vipelua 
avagholofu. 

42Kyangʼhaani nɨkʉvavʉʉla kuuti, ʉmuunhu ghweni jʉno ɨkʉmpeela ʉmo mʉ 
vano navatambʉlɨke nambe ʉtʉlenga ʉtʉsuvusu ʉlwakʉva mʼbʉlanɨsɨvua 
ghwango, ʉNgʉlʉve naangaleke kʉkʉmpeela ʉlʉvonolo.” 

Mataayi 11 

ɄYohani ʉMwofughi isuungʼha avavʉlanɨsɨvua vaake kwa Yesu 
(Lʉʉka 7:18-35) 

1ɄYesu ye amalile kʉkʉvavʉʉla avavʉlanɨsɨvua vaake kɨjigho na vavɨlɨ sino 
vanoghiile kuvomba, akavʉʉka pala, akalʉta mʉ makaaja agha kɨghavo ɨkya 
Galilaya kupʉlɨsia na kuvʉlanɨsia avaanhu ɨlɨsio lya Ngʉlʉve. 

2ɄYohani alyadindilue mʉ ndinde. Ye alɨ mʉ ndinde, akapʉlɨka imbombo sino 
ʉKɨlɨsite akava ivomba. Pe akasuungʼha avavʉlanɨsɨvua vaake 

3vamposie ʉYesu kuuti, “Ʉve veeve Kɨlɨsite jʉno avavɨli valyavɨlile kuuti 
ilikwisa? Nave naveeve tʉhʉvɨlaghe ʉjʉnge?” 

4ɄYesu akavamʉla akati, “Mʉlʉte mʉmʼbʉʉle ʉYohani sooni sino mʉsivwene 
na kupʉlɨka. 

5Avabofu vilola, avalema amaghʉlʉ vighenda, avanya bʉʉba vivalala, avanya 
mapʉle vipʉlɨka, avafue visyʉka. Kange, avakotofu vipʉlɨsɨvua ɨMhola ɨNofu. 

6Afunyilue ʉmuunhu jʉno ɨkʉnyɨtɨka ʉne kɨsila nganighani.” 

7Avavʉlanɨsɨvua va Yohani ye vavʉkile, ʉYesu akatengʉla kʉkʉlɨvʉʉla ɨlɨpʉgha 
lɨla imhola isa Yohani akati, “Mʉkalʉtile kʉ lɨhaka kulola ɨkɨki? Mwahʉvɨlagha 
kʉkʉmwagha ʉmuunhu jʉno ikeela kwɨtɨka ndavʉle ɨlɨtete lɨno likeela kʉdepa 
nɨ mhepo? Jeeje! 

8Pe mʉkalʉtile kulola ʉmuunhu jʉno alɨ ndaani? Asi, mʉkalʉtile kulola 
ʉmuunhu jʉno afwalile amenda agha ndalama nyinga? Pʉlɨkɨsia, avaanhu vano 
vifwala amenda agha ndalama nyinga vikukala mʉ nyumba isa vatwa. 

9Lɨno, pe mʉkalʉtile kulola ʉmuunhu jʉno alɨ ndaani? Mʉkalʉtile kʉkʉmʉlola 
ʉmʼbɨli? Se seene! Nɨkʉvavʉʉla kuuti, ʉjuo namʼbɨli lwene, looli ʉjuo mʼbaha 
kukila ʉmʼbɨli. 

10Ʉjuo ghwe jʉno imhola saake silembilue mʉ Malembe aMɨmɨke kuuti, 
‘Lolagha, nɨkʉnsuungʼha ʉnyamhola ghwango akʉlongolele. Ʉjuo ghwe 
ɨkʉkʉlɨngʼhanɨkɨsyagha ɨsɨla jaako.’ 

11“Kyangʼhaani nɨkʉvavʉʉla kuuti, kʉ vaanhu vooni naaghelile kuvoneka 
ʉmuunhu ʉmʼbaha kukila ʉYohani ʉMwofughi. Neke jʉno nʼdebe mʉ Vʉtwa 
vwa kʉkyanya, mʼbaha kukila ʉYohani. 

12Kuhʉma ifighono fino ʉYohani ʉMwofughi ipʉlɨsia kuhanga kufika 
ʉmʉsyʉghʉ, ʉVʉtwa vwa kʉkyanya vulondua kʉ ngʉfu. Vano valɨ ni ngʉfu, ve 
vano vighela pikwingila mʉ Vʉtwa ʉvuo. 

13Avavɨli vooni ni ndaghɨlo sa Moose filʉngɨka sino silivoneka kufika ʉnsiki 
ʉghwa Yohani. 

14Lɨno, nave mukwɨtɨka ʉvʉvɨli vwave, ʉYohani ghwe Eliya jʉla jʉno 
alyajovilue kuuti ikwisa. 

15Ʉnya kʉpʉlɨka, apʉlɨkaghe. 

16“Asi, nɨhwanɨkɨsie nɨ kɨki avaanhu ava kɨsina ɨkɨ? Vahwaniine na vaana vano 
vineena kʉ lɨghʉlɨlo, neke vikʉvavʉʉla avajanave viiti, 

17‘Tʉvakʉviile ifilongilongi ifya lʉkeelo, namʉsejile! Tʉvɨmbiile ʉlwɨmbo ʉlwa 
lʉsukunalo, namʉlɨlile!’ 

18Fye lʉlɨvuo na jʉmue! ɄYohani alisile, naalisagha nambe kunyua, avaanhu 
vakati, ‘Alɨ nɨ lɨpepo.’ 

19Neke ʉne ne Mwana ghwa Muunhu nisile, nilia na kunyua, aveene viiti, ‘Ʉjʉ 
nyamwojo, mʉghaasi! Kange, mmanyaani ghwa vasongesia songo, na vahosi!’ 
Neke ʉvʉkagʉsi vwa Ngʉlʉve, vuvoneka vwa kyangʼhaani mʉ mbombo saake.” 

Ʉlʉpumuko ʉlwa makaaja ghano ghikʉnkaana ʉYesu 
(Lʉʉka 10:13-15) 

20Pepano ʉYesu akatengʉla pikʉghadalɨkɨla amakaaja muno akavombile 
ifidegho finga, ʉlwakʉva avaanhu mʉ makaaja aghuo navalyalatile inyɨvi saave. 
Akavavʉʉla akati, 

21“Ɨga mwe vaanhu va lɨkaaja lya Kolasini! Ɨga mwe vaanhu va lɨkaaja ɨlya 
Betisaida! Ʉlwakʉva ifidegho fino nɨvombile kʉlyʉmue, fyale fivombeke kʉ 
lɨkaaja ɨlya Tiilo nɨ lya Sidoni, avaanhu mʉ makaaja aghuo ngale valyalatile. 
Vale vifwala amagunila na kupakala ɨlɨpembo kuhʉfia ʉlʉlaato lwave. 

22Lɨno nɨkʉvavʉʉla kuuti, ɨkɨghono ɨkya vʉhɨghi ʉlʉpumuko lwinu luliiva 
lʉkome, kukila ʉlwa vaanhu ava kʉ Tiilo na kʉ Sidoni. 

23“Na jʉmue mwe vaanhu mʉ lɨkaaja lya Kapelenaumu, mukuvona kuuti 
mulifika kʉkyanya kwa Ngʉlʉve? Jeeje, nafye luliiva! Looli ilikʉvataagha paasi 
kʉvʉfue. Ʉlwakʉva ifidegho fino fivombiike kʉlyʉmue fyale fivombeke kʉ 
Sodoma, ɨlɨkaaja ɨlio ngale kwelɨlɨ nambe ʉmʉsyʉghʉ. 

24Lɨno nɨkʉvavʉʉla kuuti, ɨkɨghono ɨkya vʉhɨghi ʉlʉpumuko lwinu luliiva 
lʉkome kukila ʉlwa lɨkaaja ɨlya Sodoma.” 

ɄYesu ɨkʉvapeela avaanhu ʉlʉpʉʉmo 
(Lʉʉka 10:21-22) 

25Ʉnsiki ʉghuo ʉYesu akajova akati, “Ghwe Nhaata, ghwe jʉno ʉtemile 
kʉkyanya na paasi nɨkʉkʉhongesia, ʉlwakʉva imhola isi ʉvafisile avɨmbi na 
vakagʉsi, neke ʉvahʉfisie avaanhu vano vikujisia hwene vaana vadebe. 

26Eena Nhaata, ʉlwakʉva ʉluo lwe lʉno ʉkeliile. 

27“ɄNhaata ghwango anhavʉliile fyoni. Neke nakwale jʉno ankagwile ʉMwana, 
looli jʉ Nhaata mwene. Kange, nakwale jʉno ankagwile ʉNhaata, looli ʉMwana, 
nʉ muunhu ghweni jʉno ʉMwana ilonda kʉkʉmhʉfia. 

28“Mwisaghe kʉlyʉne mweni mwe vano mupumusivua na kulemua na masigho 
gha ndaghɨlo, ʉne nɨkʉvapeela kupʉʉma. 

29Mʉkʉndaghe kulongosivua nuune, ndavʉle ingʼombe vʉle silongosivua nɨ 
lɨjoki. Mʉmanyɨlaghe kʉlyʉne, ʉlwakʉva ʉne nɨlɨ nkoola kange nɨlɨ nʉ lujisio. 
Apuo pe muuva nʉ lʉtengaano mʉ moojo ghiinu. 

30Ɨlɨjoki lyango nalilemasia, kange ʉnsigho ghwango mpepe.” 

Mataayi 12 

ɄYesu Mʼbaha kʉ Sabati 
(Malɨka 2:23-28; Lʉʉka 6:1-5) 

1Ɨkɨghono kɨmonga ɨkya Sabati, ʉYesu na vavʉlanɨsɨvua vaake vakava vikila mʉ 
maghʉnda gha ngano. Avavʉlanɨsɨvua vaake jɨkavava ɨnjala, pe vakatengʉla 
kudeenya amasoojo gha ngano, visoghojola na kulia. 

2AVafalisayi ye vasivwene isio, vakamʼbʉʉla ʉYesu vakati, “Lolagha, 
avavʉlanɨsɨvua vaako vivomba sino nasinoghiile kuvomba mʉ kɨghono ɨkya 
Sabati!” 

3ɄYesu akavamʉla akati, “Asi, namʉvalile mʉ Malembe aMɨmɨke, ndavʉle 
alyavombile ʉDavɨdi ye jɨvavile ɨnjala ʉmwene palɨkɨmo na vanine? 



30 

 

 
ɄLʉfingo ʉLʉpia 

© Wycliffe Bible Translators, Inc. 
 

 
 

 

4Akingila mʉ nyumba ja Ngʉlʉve, neke akapelua amakate agha pa kɨtekelelo, 
ghano ghaale gha mbombo ɨnyɨmɨke, akalia akavapeela na vanine. Amakate 
aghuo navakɨtɨkɨsɨvwagha avaanhu avange kulia, ʉlwene va vatekesi veene. 

5Kange, namwɨmbile mʉ ndaghɨlo sa Moose, kuuti avatekesi mʉ nyumba 
ɨnyɨmɨke ɨja Ngʉlʉve videenya ʉlʉlaghɨlo ʉlwa kɨghono ɨkya Sabati, neke 
ʉNgʉlʉve naɨkʉvavalɨla kuuti vivomba inyɨvi? 

6Lɨno nɨkʉvavʉʉla kuuti, apa pwale ʉmʼbaha kukila ɨnyumba ɨnyɨmɨke ɨja 
kufunyila. 

7Mwale mʉkagʉlaghe ʉmʉlʉvo ghwa Masio aMɨmɨke ghano ghiiti, ‘Nilonda 
ʉmuunhu avisaghe nya lʉsʉngʉ kukila kuhʉmia ɨlɨtekelo,’ ngale 
namʉkʉvahɨgha avaanhu avasila nkole. 

8Ʉlwakʉva ʉne ne Mwana ghwa Muunhu nɨlɨ Mʼbaha kʉ Sabati.” 

ɄYesu ɨkʉnsosia ʉmuunhu ɨkɨghono ɨkya Sabati 
(Malɨka 3:1-6; Lʉʉka 6:6-11) 

9ɄYesu akavʉʉka pala, akalʉta na kukwingila mʉ sinagogi jɨno jaale mʉ kɨkaaja 
ɨkio. 

10Mʉ sinagogi mula, mwealyale ʉmuunhu jʉmonga ʉnya lʉvoko lʉno lʉfwile. 
AVafalisayi vano valyale mula vakava vilonda ɨkɨteghe ɨkya kʉmhɨghɨla ʉYesu, 
pe vakamposia vakati, “Asi, indaghɨlo isa Moose sikwɨtɨkɨsia kʉkʉnsosia 
ʉmuunhu ɨkɨghono ɨkya Sabati?” 

11ɄYesu akamʉla akati, “Ghwe veeni mʉlyʉmue jʉno ɨngʼholo jaake 
jɨngaghwɨlɨle mʉ liina ɨkɨghono ɨkya Sabati ileka kʉkʉjɨhʉmia? 

12Pʉlɨkɨsia, ʉvwʉmi vwa muunhu vʉkome kukila ʉvwʉmi vwa ngʼholo. Mʉ 
ʉluo, lʉnoghiile kuvomba inofu ɨkɨghono ɨkya Sabati.” 

13Pepano ʉYesu akamʼbʉʉla ʉmuunhu jʉla akati, “Gholosia ʉlʉvoko lwako.” 
Ʉmuunhu jʉla akagholosia, ʉlʉvoko lwake lʉkasooka, lʉkava ndavʉle ʉlʉnge. 

14Neke aVafalisayi vala vakahʉma kʉnji, vakapʉlɨngʼhana vʉle kyavikʉmʼbuda 
ʉYesu. 

Ʉmʼbombi jʉno asalulue nʉ Ngʉlʉve 

15ɄYesu akakagʉla ɨmhola jɨno aVafalisayi vakava vipʉlɨngʼhana. Pepano 
akavʉʉka pala, avaanhu vinga vakamʼbɨngɨlɨla. Apuo akavasosia avatamu 
vooni. 

16Neke akavasimilisia kuuti navangampʉlɨsyaghe kʉ vaanhu. 

17ɄYesu alyajovile amasio aghuo kukwɨlanɨsia sino alyajovile ʉmʼbɨli ʉYesaya 
kuuti, 

18“Lolagha, ʉjʉ ghwe mʼbombi ghwango jʉno nɨnsalwile, Mʉghanɨke ghwango 
jʉno nɨnkeliile. Nilivɨɨka mwa mwene ʉMhepo ghwango, apʉlɨsyaghe mʉ ɨɨsi 
sooni kuuti, nilikʉvahɨgha avaanhu mʉ vwakyangʼhaani. 

19Nailikanɨngʼhanagha na vaanhu nambe kukwova, nambe kupʉlɨkɨka ɨlɨsio 
lyake mʉ mapuulo. 

20Ɨlɨtete lɨno lɨgondile, naideenya, nambe ʉlʉmuli lʉno lusuuka, naisimia, 
kuhanga avɨɨke ʉvʉhɨghi vwango ʉvwa kyangʼhaani vʉteme. 

21Kange, vano naVayahudi vilikʉmhʉvɨɨla ʉmwene.” 

ɄYesu nʉ Belisebuli 
(Malɨka 3:20-30; Lʉʉka 11:14-23) 

22Pepano avaanhu vamonga vakamʉletela ʉYesu ʉmuunhu jʉno alɨ nɨ lɨpepo. 
Ɨlɨpepo ɨlio lɨlyampeleliile kuuva mʼbofu na kuuva kɨnuunu. ɄYesu akansosia 
ʉmuunhu jʉla, akatengʉla kujova na kulola. 

23Avaanhu vooni mʉ lɨpʉgha lɨla vakava videgha viiti, “Asi, ʉjʉ ndepoonu iiva 
ghwe Mwana ghwa Davɨdi?” 

24Neke aVafalisayi ye vapʉliike isio, vakati, “Ʉmuunhu ʉjʉ idaga amapepo mʉ 
ngʉfu isa Belisebuli, ɨlɨvaha lya mapepo!” 

25ɄYesu akakagʉla sino visaagha, akavavʉʉla akati, “Avaanhu va vʉtwa vʉmo 
vangagalʉngʼhane, ʉvʉtwa ʉvuo vunangɨka. Lyope ɨlɨkaaja nambe avaanhu va 
mʉ nyumba jɨmo vangagalʉngʼhane, ɨnyumba ɨjio jinangɨka na kupalasana. 

26Lɨno, nave ʉSetano idaga ʉSetano, ʉvʉtwa vwake vuuva vʉgalʉngʼhiine, 
kange vuuva vʉsilile. 

27Nave ʉne nidaga amapepo mʉ ngʉfu sa Belisebuli, avavɨngɨlɨli viinu pe vidaga 
mʉ ngʉfu saani? Mʉ ʉluo, avavɨngɨlɨli viinu vilikʉvahɨgha kuuti mʉlɨ vasovi. 

28Neke nave ʉne nidaga amapepo mʉ ngʉfu sa Mhepo ghwa Ngʉlʉve, 
mʉkagʉlaghe kuuti ʉVʉtwa vwa Ngʉlʉve vwisile kʉlyʉmue. 

29Ʉmuunhu ghweni naangingile mʉ nyumba ja muunhu ʉnya ngʉfu kughoma 
ifiinu fyake, looli taasi ankole ʉnya nyumba ankʉnge, neke aghome ifiinu fyake 
fyoni. 

30“Ʉmuunhu jʉno naalɨ lʉbale lwango, ʉjuo mʉlʉgʉ ghwango. Kange, jʉno 
naikongʼhania palɨkɨmo nuune, ʉjuo ipalasania. 

31Mʉ ʉluo nɨkʉvavʉʉla kuuti, ʉNgʉlʉve ndepoonu ipyanɨla ʉmuunhu inyɨvi 
saake sooni na maligho ghaake ghooni, neke ʉmuunhu jʉno ɨkʉmʉligha 
ʉMhepo ʉMwɨmɨke, ʉjuo naalapyanɨlua. 

32Kange, ʉmuunhu jʉno ɨkʉnjova fivi ʉne ne Mwana ghwa Muunhu, ipyanɨlua. 
Neke, jʉno ɨkʉnʼjova fivi ʉMhepo ʉMwɨmɨke, ʉjuo naalapyanɨlua mʉ ɨɨsi muno 
nambe kʉ vwʉmi ʉvwa kʉvʉsila kʉsila. 

Ʉmpiki ghukagʉlɨka vwɨmɨla ifipeke fyake 
(Lʉʉka 6:43-45) 

33“Avaanhu vikʉghʉtangʼhania ʉmpiki vwɨmɨla ifipeke fyake. Ʉlwakʉva 
ʉmpiki ʉnnofu ghukoma ifipeke ifinofu, ʉmpiki ʉmʼbiivi ghukoma ifipeke 
ifiviivi. 

34Mwe kɨsina kya njoka ʉmue! Ndepoonu luuva ndaani ʉmue kujova amasio 
amanofu pano mʉlɨ vahosi? Ʉlwakʉva sino ʉmuunhu ijova, se sino simemile 
mʉ mwojo ghwake. 

35Ʉmuunhu ʉnnofu ihʉmia inofu kuhʉma mʉ mwojo ghwake ʉnnofu. 
Ʉmuunhu ʉmhosi ihʉmia isa vʉhosi kuhʉma mʉ mwojo ghwake ʉghwa 
vʉhosi. 

36Lɨno nɨkʉvavʉʉla kuuti, ɨkɨghono ɨkya vʉhɨghi, nʉjʉnge ilikwoleka mwene 
vwɨmɨla amasio ghooni ghano naghanoghiile, ghano ajovagha. 

37Ʉlwakʉva amasio ghaako amanofu ghilikʉkʉpelela ʉvalɨlue kuuva 
mʉgholofu, kange amasio ghaako amaviivi ghilikʉkʉpelela kuhɨghua.” 

Avaanhu vilonda ʉYesu ahʉfie ɨkɨvalɨlo 
(Malɨka 8:11-12; Lʉʉka 11:29-32) 

38Pepano vamonga mʉ Vafalisayi na mʉ vavʉlanɨsi va ndaghɨlo isa Moose 
vakamʼbʉʉla ʉYesu vakati, “Ghwe Mʼbʉlanɨsi, tulonda ʉtʉhʉfie ɨkɨvalɨlo kɨno 
kivonia kuuti ʉsungʼhilue nʉ Ngʉlʉve.” 

39ɄYesu akavamʉla akati, “Avaanhu va kɨsina ɨkɨ ɨkɨhosi, vano navikʉmʼbɨkɨla 
mwojo ʉNgʉlʉve vilonda ɨkɨvalɨlo! Looli navalapelua ɨkɨvalɨlo, ʉlwene ɨkɨvalɨlo 
kɨno ʉNgʉlʉve alyahʉfisie vwɨmɨla ʉmʼbɨli ʉYoona. 

40Ʉlwakʉva ndavʉle ʉYoona vʉle alikalile ifighono fitatu mʉ lɨleme lya samaki 
ɨmbaha pakɨlo na pamwisi, fye lʉlɨvuo na jʉʉne ne Mwana ghwa Muunhu, 
nikukala ifighono fitatu mʉ mbiipa, pakɨlo na pamwisi. 

41“Ɨkɨghono ɨkya vʉhɨghi, avaanhu ava Ninaawi, vilikwɨma kʉkʉvahɨgha ʉmue 
mwe vaanhu va kɨsina ɨkɨ kuuti mʉlɨ vahosi. Ʉlwakʉva ʉYoona ye apʉlisie ɨlɨsio 
ɨlya Ngʉlʉve kʉ veene, valyalatile inyɨvi saave. Lɨno, apa pwale ʉmʼbaha kukila 
ʉYoona! 

42Kange, ɨkɨghono ɨkya vʉhɨghi, ʉmalikia ʉghwa kʉ Sheba ilikwɨma 
kʉkʉvahɨgha ʉmue, mwe vaanhu va kɨsina ɨkɨ kuuti mʉlɨ vahosi. Ʉlwakʉva 
ʉmwene alyakyʉlile kuhʉma kʉ ɨɨsi ɨja kʉ vʉtali, akiisa kupʉlɨka amasio gha 
lʉhala lwa Solomoni. Lɨno, apa pwale ʉmʼbaha kukila ʉSolomoni.” 

Imbʉlanɨsio vwɨmɨla ɨlɨpepo ɨlɨlamafu 

(Lʉʉka 11:24-26) 

43ɄYesu akafijovagha akatisagha, “Ɨlɨpepo ɨlɨlamafu pano lihʉma mwa muunhu, 
lilʉta kʉ lʉkʉve lilonda apa kʉpʉʉma. Nave nalɨkʉpaagha, 

44apuo pe liiti, ‘Nigomoka kʉla kʉla kʉ nyumba jango.’ Neke lɨngafike, lɨvone 
ɨnyumba jɨla jɨlɨ vʉvʉle, jɨpyaghilue, na kulɨngʼhanɨsɨvua vʉnofu, 

45pe lilʉta kukoova amapepo aghange lekelalʉbale, amahosi kukila ɨlyene. Pe 
ɨlyene na ghange aghuo ghikwingila mwa muunhu ʉjuo, ghikukala. Apuo 
ʉmuunhu ʉjuo iiva nʉ lʉpumuko ʉlʉkome kukila ʉlʉtasi. Enendɨɨkɨ fye luliiva 
kʉ vaanhu ava kɨsina ɨkɨ ɨkɨhosi.” 

Avanyalʉkolo ava kyangʼhaani ava Yesu 
(Malɨka 3:31-35; Lʉʉka 8:19-21) 

46ɄYesu ye ajiighe ijova nɨ lɨpʉgha lya vaanhu, ʉngʼina na vanine va Yesu 
vakiisa, vakɨɨma panji, vilonda kujova naghwo. 

47Pe ʉmuunhu jʉmonga akamʼbʉʉla akati, “Ʉmama ghwako na vanunaavo valɨ 
panji, vilonda pijova nuuve.” 

48Neke ʉYesu akamwamʉla akati, “Ʉmama ghwango ghwe veeni? 
Avanunavango ve vaveeni?” 

49Pe akagholosia ʉlʉvoko kʉ vavʉlanɨsɨvua vaake akati, “Lolagha, avaanhu 
vooni ava ghwe mama ghwango, na vanunavango. 

50Ʉlwakʉva ʉmuunhu ghweni jʉno ivomba isa vughane vwa Nhaata ghwango 
ʉghwa kʉkyanya, ʉjuo ghwe nnunavango, ghwe lʉmbʉlyango, ghwe mama 
ghwango.” 

Mataayi 13 

Ɨkɨhwanɨkɨsio ɨkya nkesa mbeju 
(Malɨka 4:1-9; Lʉʉka 8:4-8) 

1Ɨkɨghono kɨla kɨla, ʉYesu akahʉma mʉ nyumba jɨla, akalʉta, akikala mʉlʉbale 
mʉ lɨsʉmbe. 

2Avaanhu vinga amapʉgha na mapʉgha vakalʉta, vakakongʼhaana pa mwene, 
kuhanga akalamʉla pikwingila mʉ ngalava akikala. Avaanhu vala vakɨɨma kʉnji 
kʉ lɨsʉmbe. 

3Pepano akavavʉʉla si nyinga mʉ fihwanɨkɨsio akati, “Ʉnkesa mbeju jʉmonga 
alyalʉtile kukesa ɨmbeju. 

4Ye ikesa, ɨmbeju jɨmonga jɨkaghua pa sɨla, injuni sikiisa, sikahola. 

5Ɨjɨngɨ jɨkaghua pa lɨnhalavue, jɨkamela ngʼhaningʼhaani, ʉlwakʉva ɨlɨhanga 
lyale lɨdebe. 

6Ye jɨmelile ʉlʉjʉva lʉkanyaanya, jɨkʉʉma, ʉlwakʉva indela sikakunua 
kukwika paasi. 

7Ɨjɨngɨ jɨkaghua pa malela gha madasia, jɨkamela, neke amalela ye ghalembile 
ghakafweta. 

8Ɨjɨngɨ jɨkaghua pa lɨhanga ɨlɨnofu, jɨkamela, jɨkakʉla na kukoma vʉnono, jɨmo 
ifipeke kɨlʉndo, ɨjɨngɨ fijigho ntanda, ɨjɨngɨ fijigho fitatu. 

9Ʉnya kʉpʉlɨka, apʉlɨkaghe!” 

Ʉvʉfumbue vwa Yesu ʉvwa kʉjova mʉ fihwanɨkɨsio 
(Malɨka 4:10-12; Lʉʉka 8:9-10) 

10Pepano avavʉlanɨsɨvua vaake vakalʉta vakamposia vakati, “Kɨki ghujova na 
vaanhu mʉ fihwanɨkɨsio?” 

11ɄYesu akavamʉla akati, “Ʉmue ʉNgʉlʉve avapeliile kukagʉla isa vʉsyefu 
ʉvwa Vʉtwa vwa kʉkyanya, looli aveene navapelilue ʉluo. 

12Ʉlwakʉva ʉmuunhu ghweni jʉno alɨ nʉ vʉkagʉsi vwɨmɨla ʉVʉtwa vwa 
Ngʉlʉve, ʉjuo ikwongelesivua. Looli jʉno nsila vʉkagʉsi ʉvuo, nambe 
ʉvʉkagʉsi ʉvʉdebe vʉno alɨ navwo, ikunyua. 

13Ʉluo lwe lʉno lʉkʉmhelela kujova navo mʉ fihwanɨkɨsio, ʉlwakʉva vilola, 
neke navikʉsivona; vipʉlɨkɨsia, neke navipʉlɨka nambe kʉkʉsitangʼhania. 

14Isi sivombeka kʉ veene kukwɨlanɨsia sino ʉmʼbɨli ʉYesaya alyalembile kuuti, 
‘Kupʉlɨka mupʉlɨkagha, neke namʉkʉsitangʼhaniagha. Kulola mulolagha, neke 
namʉkʉsivonagha. 

15Ʉlwakʉva avaanhu ava, vasiiti kukwɨtɨka. Vadindile imbulughutu saave, 
vadindile amaaso ghaave. Vale valeke ʉluo, amaaso ghaave ghaale ghilolagha, 
imbulughutu saave sale sipʉlɨkagha, nagha moojo ghaave ghaale 
ghikʉlʉtangʼhaniagha. Mʉ ʉluo vale vikʉsyetʉkɨla ʉne, na jʉʉne nale 
nɨkʉvapoka.’ 

16“Looli mʉfunyilue ʉmue, ʉlwakʉva amaaso ghiinu ghilola nasi mbulughutu 
siinu sipʉlɨka. 

17Kyangʼhaani nɨkʉvavʉʉla kuuti, kwevalyale avavɨli na vagholofu vinga vano 
valyale vilonda kʉkʉsivona sino mʉkʉsivona ʉmue, neke navalyasivwene. 
Kange, valyale vilonda kupʉlɨka sino mupʉlɨka ʉmue, neke navalyasipʉliike. 

ɄYesu ilʉvʉlania ɨkɨhwanɨkɨsio ɨkya nkesa mbeju 
(Malɨka 4:13-20; Lʉʉka 8:11-15) 

18“Lɨno, mʉpʉlɨkɨsie ʉmʉlʉvo ghwa kɨhwanɨkɨsio ɨkya nkesa mbeju. 

19Pa sɨla pano ɨmbeju jɨlyaghwile, ghwe muunhu jʉno ipʉlɨka ɨlɨsio lya Vʉtwa 
vwa Ngʉlʉve, neke naɨkʉlɨtangʼhania, ʉMhosi ʉSetano ikwisa na kutoola kɨno 
kɨvyalilue nkate mʉ mwojo ghwake. 

20Pa lɨnhalavue, pano ɨmbeju jɨlyaghwile ghwe muunhu jʉno ipʉlɨka ɨlɨsio lya 
Ngʉlʉve, ʉnsiki ʉghuo ɨkʉlyʉpɨla nʉ lʉkeelo. 

21Neke ʉlwakʉva ɨlɨsio lɨla lɨsila ndela mʉ mwojo ghwake, igadɨlɨla ʉnsiki 
nʼdebe, lʉngavoneke ʉlʉtalamu lʉmonga, nambe isa kʉmpumusia vwɨmɨla 
ɨlɨsio lya Ngʉlʉve, ʉnsiki ghʉghuo ye ɨkʉlʉlekagha ʉlwɨtɨko. 

22Pa madasia, pano ɨmbeju jɨlyaghwile ghwe muunhu jʉno ipʉlɨka ɨlɨsio lya 
Ngʉlʉve, neke imbombo sa mʉ ɨɨsi, kuyasʉka vwɨmɨla ʉvʉkavi vwa kyʉma 
fifweta ɨlɨsio, neke nalikoma ifipeke. 

23Looli pa lɨhanga ɨlɨnofu pano ɨmbeju jɨlyaghwile, ghwe muunhu jʉno ipʉlɨka 
ɨlɨsio lya Ngʉlʉve na kʉkʉlɨtangʼhania. Ʉjuo ghwe jʉno ikoma ifipeke kɨlʉndo, 
ʉjʉnge fijigho ntanda, ʉjʉnge fijigho fitatu.” 

Ɨkɨhwanɨkɨsio ɨkya lɨsoli mʉ mʉghʉnda ghwa ngano 

24ɄYesu akavavʉʉla ɨkɨhwanɨkɨsio ɨkɨngɨ akati, “ɄVʉtwa vwa kʉkyanya 
vʉhwaniine nʉ muunhu jʉno alyavyalile ɨngano mʉ mʉghʉnda ghwake. 

25Neke pakɨlo avaanhu vooni ye vighona, ʉmʉlʉgʉ ghwake akiisa, akavyala 
ɨlɨsoli mʉ ngano, akavʉʉka ilʉta. 

26Pambele fyoni fikamela. Ɨngano ye jipongola, ɨlɨsoli lɨkatengʉla pikuvonesia. 

27“Avavombi va muunhu jʉla ʉnya mʉghʉnda vakalʉta kʉkʉmposia vakati, 
‘Ghwe ntwa, tʉkagwile kuuti ʉkavyalile ɨngano mʉ mʉghʉnda ghwako, lɨno 
ɨlɨsoli lɨla lɨhʉmile kʉʉghi?’ 

28Ʉmwene akavamʉla akati, ‘Ʉmʉlʉgʉ ghwe jʉno avombile ʉluo.’ Avavombi 
vaake vakamposia vakati, ‘Ghulonda tʉlʉte tʉkakulule ɨlɨsoli ɨlio?’ 

29Ʉmwene akati, ‘Ndali, namʉngakululaghe, ʉlwakʉva pano mukulula ɨlɨsoli 
ndepoonu mukulula najɨ ngano. 

30Mʉleke fyoni fikʉlaghe palɨkɨmo kuhanga ʉnsiki ghwa kʉbena. Ʉnsiki ʉghuo, 
nilikʉvavʉʉla vano vibena kuuti, vakongʼhaniaghe taasi ɨlɨsoli na kupinya 
ifinyagha kuuti finyanyue. Neke ɨngano vakongʼhanie na kuvuta mʉ kɨhenge 
kyango.’ ” 

Ɨkɨhwanɨkɨsio ɨkya mbeju ɨndebe fiijo 
(Malɨka 4:30-32; Lʉʉka 13:18-19) 

31ɄYesu akavavʉʉla ɨkɨhwanɨkɨsio ɨkɨngɨ akati, “ɄVʉtwa vwa kʉkyanya 
vʉhwaniine nɨ mbeju ɨndebe fiijo, jɨno ʉmuunhu jʉmonga alyatolile na kuvyala 
mʉ mʉghʉnda ghwake. 

32Napano ɨmbeju ɨjio ndebe kukila sooni, jɨngamele, ghuuva mmela nkome 
kukila amamela ghooni agha nyafu. Ghukʉla ghuuva mpiki, nasi njuni sitenga 
ifivwasu mʉ nhaafi saake.” 

Ɨkɨhwanɨkɨsio ɨkya kɨlʉle 
(Lʉʉka 13:20-21) 

33ɄYesu akavavʉʉla ɨkɨhwanɨkɨsio ɨkɨngɨ akati, “ɄVʉtwa vwa kʉkyanya 
vʉhwaniine nɨ kɨlʉle kɨno ʉmʉkɨjʉʉva jʉmonga alyatolile, akakandɨla 
ɨlɨkandua ɨlya mateneka ghatatu agha vʉtine. Ye akandile, ɨkɨlʉle kɨla kɨkalʉsia 
ɨlɨkandua lyoni.” 

Ʉvʉfumbue vwa Yesu kujova mʉ fihwanɨkɨsio 
(Malɨka 4:33-34) 

34ɄYesu alyavavʉlile avaanhu isio sooni mʉ fihwanɨkɨsio. Naakajovagha 
kɨmonga kʉ veene kɨsila kɨhwanɨkɨsio. 

35Akavombagha ʉluo kukwɨlanɨsia ɨlɨsio lɨno alyajovile ʉmʼbɨli kuuti, 
“Nijovagha na vaanhu mʉ fihwanɨkɨsio. Nɨkʉvavʉlagha sino sifisiime kuhʉma 
ʉNgʉlʉve ipela ɨɨsi.” 

ɄYesu ilʉvʉlania ɨkɨhwanɨkɨsio ɨkya mʉghʉnda ghwa ngano 

36Pambele ʉYesu akahwesia ɨlɨpʉgha lɨla, akingila mʉ nyumba. Avavʉlanɨsɨvua 
vaake vakalʉta pa mwene, vakajova vakati, “Ʉtʉvʉʉle ʉmʉlʉvo ghwa 
kɨhwanɨkɨsio kɨla ɨkya lɨsoli mʉ mʉghʉnda ghwa ngano.” 

37ɄYesu akavamʉla akati, “Ʉnya kʉkesa ɨngano ghwe Mwana ghwa Muunhu. 

38Ʉmʉghʉnda je ɨɨsi, ɨngano ve vaanhu vano valɨ mʉ Vʉtwa vwa Ngʉlʉve, neke 
ɨlɨsoli ve vaanhu ava Mhosi jʉla. 

39Ʉmʉlʉgʉ jʉno akavyalile ɨlɨsoli, ghwe Setano. Ʉnsiki ʉghwa kʉbena kye 
kɨghono kya vʉsililo vwa ɨɨsi, vano vibena ve vanyamhola. 

40“Lɨno, ndavʉle ɨlɨsoli vʉle likongʼhanɨsɨvua na kunyanyua pa mwoto, fye 
luliiva ɨkɨghono ɨkya vʉsililo vwa ɨɨsi. 

41Ʉne ne Mwana ghwa Muunhu nilisuungʼha avanyamhola vango, 
vavakongʼhanie avaanhu vooni mʉ Vʉtwa vwango vano vipelela avange 
kuvomba ʉvʉhosi na vano vivomba ʉvʉhosi. 

42Avanyamhola vilikʉvataagha avaanhu avuo mʉ mwoto ghʉno naghusima 
lʉsiku. Ʉkuo kwe vililɨlagha na kugwegwenʉla amiino, ʉlwakʉva valɨ mʉ 
vʉvafi ʉvʉkome. 

43Pe avagholofu vilivalatɨkagha ndavʉle ɨlɨjʉva mʉ Vʉtwa vwa Nhaata ghwave. 
Ʉnya kʉpʉlɨka, apʉlɨkaghe! 

Ɨkɨhwanɨkɨsio vwɨmɨla ɨkɨɨnu ɨkya ndalama nyinga 

44“ɄVʉtwa vwa kʉkyanya vʉlɨ ndavʉle ɨkɨɨnu ɨkya ndalama nyinga kɨno 
kɨlyafisilue mʉ mʉghʉnda. Neke ʉmuunhu jʉmonga akakyagha, akafisa 
vʉnono. Pepano akalʉta nʉ lʉkeelo kughʉsia ifiinu fyoni fino alyale nafyo, 
akaghʉla ʉmʉghʉnda ghʉla. 

45“Kange, ʉVʉtwa vwa kʉkyanya vʉlɨ ndavʉle ʉmʉghʉsia fiinu jʉmonga jʉno 
akalondagha ɨlulu jɨno jaale ja ndalama nyinga. 

46Ye ajaghile ɨlulu ɨjio, akalʉta kughʉsia ifiinu fyoni fino alyale nafyo, akaghʉla. 

Ɨkɨhwanɨkɨsio ɨkya lwafu ʉlwa kʉlovela isamaki 

47“Kange, ʉVʉtwa vwa kʉkyanya vʉlɨ ndavʉle ʉlwafu lʉno avalovi va samaki 
vakisisie mʉ nyanja. Mʉ lwafu ʉluo sikaghwɨlɨla isamaki sino sili papinga. 

48Neke ʉlwafu ye lʉmemile, avalovi vakakwesela kʉnji kʉ nyanja. Pe vakikala 
paasi, vakakongʼhania, isamaki inofu sino vavilia, vakavɨɨka mʉ fisenjele, neke 
isamaki sino navavilia, vakataagha. 

49Fye luliiva ɨkɨghono ɨkya vʉsililo vwa ɨɨsi. Avanyamhola va Ngʉlʉve vilikwisa, 
vilikʉvabaghʉla, avahosi viliiva paajo na vagholofu. 

50Avanyamhola avuo vilikʉvataagha avahosi kʉ mwoto ghʉno naghusima 
lʉsiku. Ʉkuo kwe vililɨlagha na kugwegwenʉla amiino, ʉlwakʉva valɨ mʉ 
vʉvafi ʉvʉkome.” 

Imbʉlanɨsio imhia ni ngʼhʉʉlʉ 

51Pepano ʉYesu akavaposia avavʉlanɨsɨvua vaake akati, “Asi, mʉsitangʼhinie 
sooni isio sino nɨvavʉlile?” Aveene vakamʉla vakati, “Eena, tʉsitangʼhinie.” 

52Pe akavavʉʉla akati, “Lɨno, ʉmʼbʉlanɨsi ghwa ndaghɨlo sa Moose jʉno 
mʼbʉlanɨsɨvua mʉ Vʉtwa vwa kʉkyanya, alɨ ndavʉle ʉnya nyumba jʉno ivutula 
mʉ kɨhenge kyake ifiinu ifipia ni fikʉʉlʉ.” 

ɄYesu ikanua kʉvanave kʉ Nasaleti 
(Malɨka 6:1-6; Lʉʉka 4:16-30) 

53ɄYesu ye amalile kujova ifihwanɨkɨsio ifio, akavʉʉka pala, 

54akalʉta kʉ kɨkaaja kyake. Ʉkuo akatengʉla kuvʉlanɨsia avaanhu mʉ sinagogi 
jaave. Avaanhu vala vakadegha, vakaposania viiti, “Ʉmuunhu ʉjʉ avwaghile 
kʉʉghi ʉvʉkagʉsi ʉvʉ ni ngʉfu isa kʉvomba ifidegho ifi? 

55Asi, ʉjʉ naghwe mwana ghwa mpʉlʉla mbavo? Ʉngʼina naghwe jʉno 
itambʉlua Maliya? Nava vanuuna vaake naghwe Yakovo, ʉYosefu, ʉSimoni nʉ 
Yuuda? 

56Asi, avalʉmbʉ nave vano tukukalania pa kɨkaaja apa? Lɨno, ʉmwene asaghile 
kʉʉghi sooni isi?” 

57Mʉ ʉluo vakakaana kʉkʉmwɨtɨka. Pe ʉYesu akavavʉʉla akati, “Ʉmʼbɨli 
mwoghopua imbale sooni, ʉlwene naikwoghopua na vaanhu ava mʉ kɨkaaja 
kyake na mʉ nyumba jaake.” 

58Ʉlwakʉva avaanhu vala navalyamwɨtiike, ʉYesu naakavomba ifidegho finga 
kʉla. 

Mataayi 14 

Ɨmhola ɨja kʉbudua kwa Yohani ʉMwofughi 
(Malɨka 6:14-29; Lʉʉka 9:7-9) 

1Ʉnsiki ghʉla ʉntwa ʉHelode alyapʉliike imhola sa Yesu. 

2Pe akavavʉʉla avavombi vaake akati, “Ʉjuo ghwe Yohani ʉMwofughi, asyʉkile 
kuhʉma kʉ vafue, fye nambe alɨ ni ngʉfu isa kʉvomba ifidegho.” 

3ɄHelode alyajovile enendɨɨkɨ, ʉlwakʉva alyankolile ʉYohani, akankʉnga na 
kʉkʉnʼdindila mʉ ndinde. ɄYohani alyadindilue vwɨmɨla ʉHelodia, ʉnʼdala 
ghwa Filipo, ʉnnuuna ghwa Helode. 

4Alyadindilue mʉ ndinde, ʉlwakʉva alyamʼbʉlile ʉHelode kuuti, “Ʉve, pano 
ʉpokile ʉnʼdala ghwa nnunaavo, ʉvombile lʉno nalʉnoghiile mʉ ndaghɨlo sa 
Ngʉlʉve.” 

5ɄHelode ʉjuo akalondagha kʉkʉmʼbuda ʉYohani, neke akoghopagha 
avaanhu, ʉlwakʉva valyankagwile ʉYohani kuuti mʼbɨli. 

6Lɨno, pa kɨkulukulu ɨkya kʉkʉmbʉka kuholua ʉntwa ʉHelode, ʉmwalɨve ghwa 
Helodia akaseeja pamaaso gha vahesia. Ʉmhɨnja ʉjuo akamhovosia fiijo 
ʉHelode, 

7kuhanga akajɨɨgha kʉkʉmpeela kɨno ilonda kusʉʉma. 

8Neke ʉmhɨnja jʉla akahongua nʉ ngʼina ɨkya kʉsʉʉma, akamʼbʉʉla ʉHelode 
akati, “Nilonda ʉmheele lɨno lɨno ʉmutu ghwa Yohani ʉMwofughi mʉ lɨsinia.” 

9Ʉntwa ʉHelode akasukunala kyongo. Neke, ʉlwakʉva akajɨghile pamaaso gha 
vahesia vala, akalaghɨla kuuti ʉmhɨnja ʉjuo apelue. 

10Pe akasuungʼha ʉmuunhu alʉte mʉ ndinde adumule ʉmutu ghwa Yohani. 

11Ʉmutu ghwa Yohani ghʉkaletua mʉ lɨsinia, akapelua ʉmhɨnja jʉla, ghwope 
akampeela ʉngʼina. 

12Pepano avavʉlanɨsɨvua va Yohani vakalʉta, vakatoola ʉmʼbɨlɨ ghwa Yohani, 
vakaghʉvɨɨka mʉ mbiipa. Pe vakalʉta kʉkʉmʼbʉʉla ʉYesu ɨmhola jɨla. 

ɄYesu ilɨsia avaanhu imbilima ihaano 
(Malɨka 6:30-44; Lʉʉka 9:10-17; Yohani 6:1-14) 

13ɄYesu ye apʉliike ɨmhola ɨjio, akavʉʉka pala nɨ ngalava na kulʉta pamonga 
pa vʉsyefu. Neke avaanhu ye vapʉliike kuuti ʉYesu avʉkile pala, vakahʉma mʉ 
makaaja ghaave, vakaghenda lʉghʉlʉ, vikʉmʼbɨngɨlɨla ʉYesu kʉno alʉtile. 

14ɄYesu ye ikwika mʉ ngalava, akalɨvona ɨlɨpʉgha ɨlɨvaha ɨlya vaanhu, 
akavavonela ɨkɨsa, akavasosia avatamu vaave. 

15Ye vwilile, avavʉlanɨsɨvua vaake vakalʉta pa mwene vakamʼbʉʉla vakati, 
“Apa tukalile pe lʉnyika pasila kɨmonga, kange vwilile, ʉvatavʉle avaanhu ava 
valʉtaghe mʉ fikaaja kuuti vakaghʉle ifyakʉlia.” 

16ɄYesu akavamʉla akati, “Nakwekʉti ʉmpaka aveene vavʉʉke, mʉvapeele 
ʉmue ɨkyakʉlia.” 

17Aveene vakamʉla vakati, “Natʉlɨ na kɨmonga apa, looli ghalɨ gha makate 
ghahaano ni samaki ivɨlɨ.” 

18ɄYesu akavavʉʉla akati, “Mʉleete apa.” 

19Pepano akavavʉʉla avaanhu kuuti vikale pa lɨsoli. Pe akatoola amakate ghala 
ghahaano ni samaki sila ivɨlɨ, akalola kʉkyanya, akamhongesia ʉNgʉlʉve. Pe 
akamenyʉlania amakate ghala, akavapeela avavʉlanɨsɨvua vaake, voope 
vakavaghavɨla avaanhu. 

20Avaanhu vooni vakalia, vakikuta. Avavʉlanɨsɨvua vaake vakakongʼhania 
ifisighasi, sikamema indɨɨlo kɨjigho ni vɨlɨ. 

21Avaanhu vano valyaliile, avakɨnhaata veene valyale imbilima ihaano, kɨsila 
kʉvala avakɨjʉʉva na vaana. 

ɄYesu ighenda pakyanya pa malenga 
(Malɨka 6:45-52; Yohani 6:16-21) 

22Ʉnsiki ghʉghuo, ʉYesu akavavʉʉla avavʉlanɨsɨvua vaake kuuti vingile mʉ 
ngalava, valongole kulʉta ɨmwambo ɨjɨngɨ, pano ʉmwene itavʉla ɨlɨpʉgha lya 
vaanhu kuuti valʉtaghe. 

23Ye avatavwile, akalʉta mwene kʉ kɨdunda kukufuunya. Ɨngʼhiisi jɨkatengʉla, 
ajiighe mwene kʉ kɨdunda. 

24Ʉnsiki ʉghuo ɨngalava jɨla jɨkava jɨfikile pakate pa lɨsʉmbe, jitovua na 
mavɨngo, ʉlwakʉva ɨmhepo ɨmbaha jɨkasighagha kʉno vilʉta. 

25Ye kutapihenga, ʉYesu akalʉta kʉ vavʉlanɨsɨvua vaake, ighenda pakyanya pa 
malenga. 

26Neke avavʉlanɨsɨvua vaake ye vikʉmwagha ighenda pakyanya pa malenga, 
vakoghopa kyongo, vakakoola vakati, “Ɨlɨsyʉka!” 

27Ʉnsiki ghʉghuo ʉYesu akavavʉʉla akati, “Kangala, neene, 
namʉngoghopaghe.” 

28Pe ʉPeteli akamʼbʉʉla akati, “Ghwe Mʉtwa, nave lweli veeve, ʉmbʉʉle niise 
palyʉve nɨghende pakyanya pa malenga.” 

29ɄYesu akamwamʉla akati, “Isa.” Pe ʉPeteli akiika mʉ ngalava jɨla, akatengʉla 
pighenda pakyanya pa malenga, ilʉta kwa Yesu. 

30Neke ye ivona ɨmhepo ɨmbaha jigugula, akoghopa kyongo, akatengʉla 
kudwiviila. Pe akakoola akati, “Ghwe Mʉtwa, ʉmhoke!” 

31Ʉnsiki ghʉla ghʉla, ʉYesu akagholosia ʉlʉvoko lwake, akankola, akamʼbʉʉla 
akati, “Ghwe nya lwɨtɨko lʉdebe ʉve, kɨki ʉlɨ ni nganighani?” 

32Pepano ʉYesu nʉ Peteli vakingila mʉ ngalava, ɨmhepo jɨla jɨkalitama. 

33Avavʉlanɨsɨvua vano valyale mʉ ngalava, vakamwɨmɨka ʉYesu vakati, 
“Kyangʼhaani, ʉve ʉlɨ Mwana ghwa Ngʉlʉve!” 

ɄYesu isosia avatamu kʉ ɨɨsi ɨja Genesaleti 
(Malɨka 6:53-56) 

34ɄYesu na vavʉlanɨsɨvua vaake vakalovoka ɨlɨsʉmbe ɨlya Galilaya, vakafika mʉ 
ɨɨsi ɨja Genesaleti. 

35Avaanhu ava pala ye vakagwile kuuti ghwe Yesu, vakatwala imhola imbale 
sooni. Pepano avaanhu vakavatwala avatamu vooni kwa Yesu, 

36vakansʉʉma avɨtɨkɨsie avatamu vabasie lʉ lʉvilo lwa mwenda ghwake. 
Avatamu vooni vano vakabasyagha, vakasokagha. 

Mataayi 15 

ɄYesu ikaana imbʉlanɨsio vwɨmɨla inyiiho isa vakʉʉlʉ 
(Malɨka 7:1-13) 

1AVafalisayi vamonga na vavʉlanɨsi va ndaghɨlo kuhʉma kʉ Yelusalemu, 
vakalʉta kwa Yesu, vakamposia vakati, 

2“Kɨki avavʉlanɨsɨvua vaako navivɨngɨlɨla inyiiho isa vakʉʉlʉ viitu? Ʉlwakʉva 
vilia ɨkyakʉlia kɨsila kwogha amavoko ndavʉle lʉnoghiile!” 

3ɄYesu akavamʉla akati, “Kɨki na jʉmue mudeenya indaghɨlo sa Ngʉlʉve 
vwɨmɨla kuvɨngɨlɨla inyiiho siinu? 

4ɄNgʉlʉve alyatiile, ‘Ʉmwoghopaghe ʉvaaso nʉ mamaajo.’ Kange alyatiile, 
‘Ʉmuunhu jʉno ɨkʉmʉligha ʉviise nambe ʉngʼina, anoghiile kubudua.’ 

5Neke ʉmue muvʉlanɨsia kuuti, ʉmuunhu ndepoonu ɨkʉmʼbʉʉla ʉviise nambe 
ʉngʼina kuuti, ‘Kɨno nɨveele nɨnoghiile kʉkʉkʉtanga, nɨhʉmisie lɨtekelo kwa 
Ngʉlʉve.’ 

6Mʉ ʉluo, muuva mwiti, ʉmuunhu naangamwoghopaghe ʉviise nambe ʉngʼina. 
Ʉkuo kwe kʉbenapʉla ɨlɨsio lya Ngʉlʉve vwɨmɨla kuvɨngɨlɨla inyiiho siinu. 

7Mwe vakedʉsi ʉmue! ɄYesaya alyavɨlile se seene vwɨmɨla ʉmue kuuti, 

8‘Avaanhu ava vikʉnginia pa mʉlomo, neke amoojo ghaave ghalɨ kʉtali nuune. 

9Vikʉnyɨmɨka, neke ʉlwɨmɨko lwave lʉsila lʉvʉmbʉlɨlo, ʉlwakʉva vivʉlanɨsia 
indaghɨlo sa vaanhu.’ ” 

Lʉno lʉkʉmʼbɨɨka ʉmuunhu kuuva mʉlamafu 
(Malɨka 7:14-23) 

10Pepano ʉYesu akalɨkemeela ɨlɨpʉgha lya vaanhu, akavavʉʉla akati, 
“Mʉpʉlɨkɨsie vʉnofu, mʉlʉtangʼhanie! 

11Ifiinu fino ʉmuunhu itwala mʉ mʉlomo, nafye fino fikʉmʼbɨɨka kuuva 
mʉlamafu. Looli, fino fihʉma mʉ mʉlomo, fye fino fikʉmʼbɨɨka ʉmuunhu kuuva 
mʉlamafu.” 

12Pambele avavʉlanɨsɨvua vaake vakalʉta pa mwene vakamʼbʉʉla vakati, 
“Ʉkagwile kuuti aVafalisayi ye vapʉliike amasio ghano ʉjovile, vakaliile 
kyongo?” 

13ɄYesu akamʉla akati, “Amamela ghooni ghano ʉNhaata ʉghwa kʉkyanya 
naalyavyalile ʉmwene, ikulula. 

14Mʉvaleke, avuo valongosi vabofu amaaso vilongosia avabofu. Nave ʉmʼbofu 
ɨkʉmʉlongosia ʉmʼbofu ʉnʼjaake, vooni ve vavɨɨlɨ vighwɨlɨla mʉ liina!” 

15Pe ʉPeteli akamʼbʉʉla akati, “Ʉtʉghanʉlɨle ɨkɨhwanɨkɨsio ɨkio.” 

16ɄYesu akamʉla akati, “Asi, na jʉmue namʉkʉlʉtangʼhania? 

17Namukagʉla kuuti kɨno ʉmuunhu itwala mʉ mʉlomo, kilʉta mʉ lɨleme na 
kuhʉma kʉnji? 

18Looli fino fihʉma pa mʉlomo, fihʉma mʉ mwojo, ifio fye fino fikʉmʼbɨɨka 
ʉmuunhu kuuva mʉlamafu. 

19Nijova enendɨɨkɨ, ʉlwakʉva mʉ mwojo mwe muno ghihʉma amasaaghe 
amaviivi, ʉvʉbudi, ʉvʉvwafu, ʉvʉghendamwalu, ʉvʉhɨɨji, ʉvwolesi vwa 
vʉdesi na maligho. 

20Isio, se sino sikʉmʼbɨɨka ʉmuunhu kuuva mʉlamafu. Neke kulia kɨsila kwogha 
amavoko nakʉkʉmʼbɨɨka ʉmuunhu kuuva mʉlamafu.” 

Ʉlwɨtɨko ʉlwa mʉkɨjʉʉva ʉNkananayo 

(Malɨka 7:24-30) 

21Pambele ʉYesu akavʉʉka pala, akalʉta imbale isa lɨkaaja ɨlya Tiilo nɨ lya 
Sidoni. 

22Ʉkuo ʉmʉkɨjʉʉva jʉmonga ʉNkananayo jʉno alyale ikukala imbale isio, 
akiisa kwa Yesu, akakemeela fiijo akati, “Ghwe Mʉtwa, Mwana ghwa Davɨdi, 
ʉsʉngʉkɨle! Ʉmwalɨvango ipumuka kyongo nɨ lɨpepo.” 

23Neke ʉYesu naakamʉla kɨmonga. Avavʉlanɨsɨvua vaake vakalʉta pa mwene 
vakamʼbʉʉla vakati, “Ʉmʼbʉʉle alʉtaghe, ʉlwakʉva ɨkʉtʉsingula.” 

24ɄYesu akamwamʉla ʉmʉkɨjʉʉva jʉla akati, “ɄNgʉlʉve asungʼhile ʉne 
kʉkʉvapoka aVaisilaeli vano valɨ ndavʉle ingʼholo sino sisovile.” 

25Neke ʉmʉkɨjʉʉva jʉla akaveela pa Yesu, akafughama, akansʉʉma akati, 
“Ghwe Mʉtwa, nisʉʉma ʉnhange!” 

26ɄYesu akamwamʉla akati, “Nalʉnono kutoola ɨkyakʉlia ɨkya vaana na 
kʉkʉsitosekesia imbua.” 

27Ʉmʉkɨjʉʉva jʉla akati, “Se seene Mʉtwa, poope nasi mbua sasilia 
ifimenyʉkɨla fino fisangʉka paasi pa meesa sa vatwa vaave.” 

28ɄYesu akamwamʉla akati, “Ghwe mʉkɨjʉʉva ʉve, ʉlwɨtɨko lwako lʉvaha! 
Lʉvombeke kʉlyʉve ndavʉle ghulonda.” Ʉnsiki ghʉghuo, ʉmhɨnja jʉla 
akasooka. 

ɄYesu ɨkʉvasosia avatamu vinga 

29ɄYesu akavʉʉka pala, akalʉta akakila mʉlʉbale mʉ lɨsʉmbe ɨlya Galilaya. Pe 
akatogha pa kɨdunda, akikala. 

30Amapʉgha gha vaanhu vakalʉta pa mwene, vitwala avalema amaghʉlʉ, 
avabofu amaaso, avakɨnuunu na vatamu avange vinga, vakavavɨɨka avatamu 
vala pa maghʉlʉ ghaake, ʉmwene akavasosia. 

31Avaanhu mʉ lɨpʉgha lɨla vakadegha kyongo kuvona avakɨnuunu vijova, 
avalema amaghʉlʉ vighenda, avabofu amaaso vilola na valema avange visooka. 
Pe vakamʉghinia ʉNgʉlʉve ʉghwa Vaisilaeli. 

ɄYesu ilɨsia avaanhu imbilima ine 
(Malɨka 8:1-10) 

32Pepano ʉYesu akavakemeela avavʉlanɨsɨvua vaake, akavavʉʉla akati, 
“Nɨkʉvavonela ɨkɨsa avaanhu ava, ʉlwakʉva vikalile nuune ifighono fitatu, lɨno 
vasila kyakʉlia. Nanilonda pikʉvatavʉla valʉtaghe nɨ njala, ʉlwakʉva 
kyavitenga mʉ sɨla.” 

33Avavʉlanɨsɨvua vaake vakamʼbʉʉla vakati, “Kʉno tʉlɨ kwe lʉnyika, kʉsila 
kɨmonga, ndepoonu tʉkʉghaagha kʉʉghi amakate agha kʉkwɨla avaanhu 
vooni ava?” 

34ɄYesu akavaposia akati, “Mʉlɨ na makate ghalɨngi?” Vakamwamʉla vakati, 
“Ghalɨ lekelalʉbale nʉ tʉsamaki tʉdebe.” 

35ɄYesu akavavʉʉla avaanhu kuuti vikale paasi. 

36Pe akatoola amakate ghala lekelalʉbale nʉ tʉsamaki tʉla, akamhongesia 
ʉNgʉlʉve, akamenyʉlania, akavapeela avavʉlanɨsɨvua vaake, neke voope 
vakavaghavɨla avaanhu vala. 

37Avaanhu vooni vakalia, vakikuta. Avavʉlanɨsɨvua vakakongʼhania ifisighasi, 
fikamema indɨɨlo lekelalʉbale. 

38Avaanhu vano valyaliile, valyale avakɨnhaata veene imbilima ine, kɨsila 
kʉvala avakɨjʉʉva na vaana. 

39Pepano ʉYesu akavatavʉla avaanhu vala kuuti valʉtaghe, ʉmwene akapanda 
ɨngalava, akalʉta imbale isa lɨkaaja ɨlya Magadani. 

Mataayi 16 

AVafalisayi vilonda ʉYesu ahʉfie ɨkɨvalɨlo 
(Malɨka 8:11-13; Lʉʉka 12:54-56) 

1AVafalisayi na Vasadukayi vamonga vakalʉta kʉkʉmʉghela ʉYesu, 
vakasʉʉma kuuti ahʉfie ɨkɨvalɨlo kɨno kivonia kuuti asungʼhilue nʉ Ngʉlʉve. 

2ɄYesu akavamʉla akati, “Pano jɨfikile ɨvwilile mwiti, ‘Pakɨlaavo kukia vʉnofu, 
ʉlwakʉva kʉkyanya kʉvalafu.’ 

3Palwakɨlo mwiti, ‘Ʉmʉsyʉghʉ ɨfula ɨmbaha jitoonya, ʉlwakʉva kʉlɨ mafunde 
kange kʉghuvile.’ Mwe vakedʉsi ʉmue, mʉkagwile kulʉvʉlania ifivalɨlo ifya 
kʉkyanya kʉ mpalanga, lwandaani mukunua kʉkʉfitangʼhania ifivalɨlo fino 
fivombeka lɨno kuuti fili nʉ mʉlʉvo mʉki! 

4Avaanhu va kɨsina ɨkɨ ɨkɨhosi, vano navikʉmʼbɨkɨla mwojo ʉNgʉlʉve, vilonda 
ɨkɨvalɨlo. Looli navalapelua ɨkɨvalɨlo, ʉlwene ɨkɨvalɨlo kɨno ʉNgʉlʉve 
alyahʉfisie vwɨmɨla ʉYoona.” Pepano ʉYesu akavaleka, akavʉʉka ilʉta. 

Imbʉlanɨsio imbiivi isa Vafalisayi na Vasadukayi 
(Malɨka 8:14-21) 

5Avavʉlanɨsɨvua va Yesu ye vilovoka ɨnyanja, vakasyemua kutoola amakate. 

6ɄYesu akavavʉʉla akati, “Mʉvisaghe maaso nɨ kɨlʉle ɨkya Vafalisayi na 
Vasadukayi.” 

7Avavʉlanɨsɨvua vala vakatengʉla piposania veene viiti, “Ijova enendɨɨkɨ 
ʉlwakʉva natʉgadile amakate!” 

8ɄYesu akasikagʉla sino vakava vijova, akavavʉʉla akati, “Mwe vanya lwɨtɨko 
lʉdebe ʉmue! Kɨki mukanɨngʼhana jʉmue mwiti mʉlɨ vasila makate? 

9Mʉjiighe namʉkʉlʉtangʼhania, nambe kukʉmbʉka amakate ghala ghahaano 
ghano vakaliile avaanhu vala imbilima ihaano. Asi, ifisighasi mʉkamemisie 
indɨɨlo ilɨngi? 

10Nambe amakate ghala lekelalʉbale kʉ vaanhu vala imbilima ine, asi, 
mʉkakongʼhanisie ifisighasi indɨɨlo ilɨngi? 

11Lwandaani namʉkʉlʉtangʼhania kuuti imhola sino nijova numue nasa 
makate? Ʉne nijova kuuti, mʉvisaghe maaso nɨ kɨlʉle ɨkya Vafalisayi na 
Vasadukayi.” 

12Apuo avavʉlanɨsɨvua vaake vakalʉtangʼhania kuuti naaveele ijova ɨkɨlʉle, 
looli aveele ijova imbʉlanɨsio imbiivi isa Vafalisayi na Vasadukayi. 

ɄPeteli ijova kuuti ʉYesu ghwe Kɨlɨsite 
(Malɨka 8:27-30; Lʉʉka 9:18-21) 

13Pepano ʉYesu akalʉta imbale isa kʉ Kaisalia-Filipi. Ye afikile, akavaposia 
avavʉlanɨsɨvua vaake akati, “Avaanhu viiti ʉne ne Mwana ghwa Muunhu, neene 
veeni?” 

14Vakamwamʉla vakati, “Vamo viiti veeve Yohani Mwofughi, vamonga viiti 
veeve Eliya, avange viiti veeve Yelemia, nambe kuuti ʉve ʉlɨ ʉmo mʉ vavɨli.” 

15ɄYesu akavaposia kange akati, “Neke ʉmue mwiti neene veeni?” 

16ɄSimoni ʉPeteli akamwamʉla akati, “Ʉve veeve Kɨlɨsite, Mwana ghwa 
Ngʉlʉve jʉno mwʉmi.” 

17ɄYesu akamʼbʉʉla akati, “Simoni mwana ghwa Yoona ʉfunyilue, ʉlwakʉva 
nakwale ʉmuunhu jʉno akʉhʉfisie isio, looli ʉNhaata ghwango jʉno alɨ 
kʉkyanya. 

18Lɨno nɨkʉkʉvʉʉla kuuti, veeve Peteli, kwekʉti lɨnhalavue. Pakyanya pa 
lɨnhalavue ɨlɨ nijenga ɨnyumba jango jɨno kye kɨpʉgha kya vɨtɨki, ingʉfu isa 
kʉvʉfue nasingajɨleme lʉsiku. 

19Nɨkʉkʉpeela ifungulilo isa Vʉtwa vwa kʉkyanya, sooni sino ʉkanile mʉ ɨɨsi 
ɨjɨ, ghwope ʉNgʉlʉve iiva akanile kʉkyanya. Kange, sooni sino ghwɨtɨkisie mʉ 
ɨɨsi ɨjɨ, najʉ Ngʉlʉve iiva ɨtɨkisie kʉkyanya.” 

20Pe ʉYesu akavakaana avavʉlanɨsɨvua vaake vala kuuti, navangamʼbʉlaghe 
muunhu kuuti ʉmwene ghwe Kɨlɨsite. 

ɄYesu ijova ɨmhola ɨja kʉfua na kusyʉka kwa mwene 

(Malɨka 8:31–9:1; Lʉʉka 9:22-27) 

21Kutengʉla ʉnsiki ʉghuo, ʉYesu akava ɨkʉvavʉʉla pa vʉvalafu avavʉlanɨsɨvua 
vaake kuuti, lʉnoghiile ʉmwene kulʉta kʉ Yelusalemu na kuuva ni mhumuko 
nyinga kuhʉma kʉ vagojo, kʉ vavaha va vatekesi na kʉ vavʉlanɨsi va ndaghɨlo 
isa Moose, na kubudua. Neke ɨkɨghono ɨkya vʉtatu isyʉka. 

22Pe ʉPeteli akalʉta naghwope palʉbale, akatengʉla kʉkʉnʼdalɨkɨla akati, 
“Lʉleke pivombeka ʉluo Mʉtwa! Isio nasingakwaghe!” 

23Neke ʉYesu akansyetʉkɨla ʉPeteli, akamʼbʉʉla akati, “Vʉʉka apa ghwe 
Setano ʉve! Ghulonda kʉkʉsigha ʉne kuvomba ʉvughane vwa Ngʉlʉve! 
Amasaaghe ghaako nagha Ngʉlʉve, ʉlwene masaaghe gha vaanhu.” 

24Pe akavavʉʉla avavʉlanɨsɨvua vaake akati, “Ʉmuunhu jʉno ilonda 
kʉkʉmbɨngɨlɨla ʉne, avʉleke ʉvughane vwake, itavʉle ambɨngɨlɨlaghe nambe 
kʉʉve kwe kʉfua. 

25Ʉlwakʉva ʉmuunhu jʉno ilonda kupoka ʉvwʉmi vwake, ʉjuo alambʉsia, 
looli ʉmuunhu jʉno ikwambʉsia ʉvwʉmi vwake vwɨmɨla ʉne, ʉjuo iliiva nʉ 
vwʉmi ʉvwa kʉvʉsila kʉsila. 

26Lɨno, ʉmuunhu ndepoonu ivʉmbʉlɨla kɨki kuuva nʉ vʉmofu vwoni ʉvwa ɨɨsi, 
neke ambʉsie ʉvwʉmi vwake? Nambe ʉmuunhu ahʉmie kɨki apyanɨsie pa 
vwʉmi vwake? 

27Ʉlwakʉva ʉne ne Mwana ghwa Muunhu nilikwisa na vanyamhola vango mʉ 
vʉvaha vwa Nhaata ghwango. Pe nilikʉmhomba nʉjʉnge kulɨngʼhana ni 
mbombo saake. 

28Kyangʼhaani nɨkʉvavʉʉla, vamonga nkate mʉlyʉmue mwe vano mʉlɨ apa, 
navalafua kuhanga pano vikʉnyaagha ne Mwana ghwa Muunhu nɨlaava 
nikwisa mʉ Vʉtwa vwango.” 

Mataayi 17 

ɄYesu ikwandʉka 
(Malɨka 9:2-13; Lʉʉka 9:28-36) 

1Ifighono ntanda ye fikilile, ʉYesu akavatoola ʉPeteli, ʉYakovo nʉ Yohani 
ʉnnuuna. Akalʉta navoope kʉ kɨdunda ɨkɨtali, vakijekela. 

2Ye valɨ pala, ʉYesu akandʉka pamaaso ghaave. Kʉ maaso akava ivalatɨka 
hwene lɨjʉva nagha menda ghaake ghakava mavalafu fiijo hwene lʉmuli. 

3Ʉnsiki ghʉghuo, vakasetʉka avavɨli avalongosi ʉMoose nʉ Eliya, vijova nʉ 
Yesu. 

4Pe ʉPeteli akamʼbʉʉla ʉYesu akati, “Ghwe Mʉtwa, lʉnono ʉsue tukalaghe 
bahaapa! Nave ʉkeliile, nijenga ifyeve fitatu. Kɨmo kɨɨve kyako, kɨmonga kya 
Moose, ɨkɨngɨ kɨɨve kya Eliya.” 

5ɄPeteli ye ajiighe ijova, lolagha, ɨlɨfunde lɨno livalatɨka lɨkiisa, lɨkavakupikila. 
Pe lɨkapʉlɨkɨka ɨlɨsio kuhʉma mʉ lɨfunde liiti, “Ʉjʉ ghwe Mwanango 
ʉmʉghanɨke ghwango jʉno nɨnkeliile, mʉmpʉlɨkɨsyaghe ʉmwene!” 

6Avavʉlanɨsɨvua vala ye vapʉliike isio, vakoghopa kyongo, vakakupama. 

7ɄYesu akaveela pa veene, akavabasia, akavavʉʉla akati, “Ɨma, mʉleke 
pikwoghopa!” 

8Ye vikwinamʉka, vilola, navakamwagha ʉmuunhu ʉjʉnge, looli jʉ Yesu 
mwene. 

9Ye valɨ mʉ kɨdunda vikwika, ʉYesu akavavʉʉla akati, “Namʉngampangɨlaghe 
muunhu sino mʉsivwene, kuhanga ʉnsiki ghʉno ʉne ne Mwana ghwa Muunhu 
nisyʉka kuhʉma kʉ vafue.” 

10Avavʉlanɨsɨvua vaake vakamposia vakati, “Ongo avavʉlanɨsi va ndaghɨlo sa 
Moose viiti, aliisa taasi ʉEliya, ʉKɨlɨsite ye akyale kukwisa?” 

11ɄYesu akavamʉla akati, “Se seene, aliisa taasi ʉEliya, kuuti anosie sooni. 

12Neke nɨkʉvavʉʉla niiti, ʉEliya alisile, avaanhu navakankagwile, 
vakamʼbombela sino vakighanile aveene. Enendɨɨkɨ, na jʉʉne ne Mwana ghwa 
Muunhu fye kyavikʉmhumusia.” 

13Pepano avavʉlanɨsɨvua vala vakalʉtangʼhania kuuti, ʉYesu aveele ijova 
imhola sa Yohani ʉMwofughi. 

ɄYesu ɨkʉnsosia ʉnsoleka ʉnya lɨpepo 
(Malɨka 9:14-29; Lʉʉka 9:37-43a) 

14ɄYesu na vavʉlanɨsɨvua vaake ye vagomwike pa lɨpʉgha lɨla, ʉmuunhu 
jʉmonga akalʉta pa Yesu, akafughama, 

15akamʼbʉʉla akati, “Ghwe Mʉtwa, nisʉʉma ʉsʉngʉkɨle, ʉmwanango alɨ nɨ 
kɨvafi, kɨkʉmpumusia kyongo, ʉlwakʉva kekinga kɨkʉmʉghwɨsia pa mwoto na 
mʉ malenga. 

16Namʉleeta kʉ vavʉlanɨsɨvua vaako kuuti vansosie, vakunua.” 

17ɄYesu akavavʉʉla akati, “Mwe kɨsina ɨkɨsila lwɨtɨko, ɨkɨsina ɨkɨnya nyiiho 
imbiivi! Nikalile numue ʉnsiki ghwoni ʉghʉ, mʉkyale kʉkʉnhangʼhania? 
Nikale ndaani numue? Mʉleete kʉlyʉne kʉno!” 

18Ye vantwalile, ʉYesu akalɨdalɨkɨla ɨlɨpepo mwa nsoleka jʉla, ɨlɨpepo lɨla 
lɨkahʉma. Ʉnsiki ghʉghuo ʉnsoleka jʉla akasooka. 

19Pepano avavʉlanɨsɨvua vala vakalʉta pa Yesu, vakijekela, vakamposia vakati, 
“Ongo ʉsue tʉveele tʉkunilue kʉkʉlɨdaga ɨlɨpepo lɨla?” 

20Ʉmwene akavamʉla akati, “Mʉkunilue, ʉlwakʉva mwaghilue ʉlwɨtɨko! 
Kyangʼhaani nɨkʉvavʉʉla, mwale mʉʉve nʉ lwɨtɨko nambe ʉlʉdebe ndavʉle 
akaveju akadebe fiijo, mwale mʉkʉkɨvʉʉla ɨkɨdunda ɨkɨ kuuti, ‘Vʉʉka apa, 
ʉlʉte pala,’ kyope kyale kivʉʉka. Mʉ ʉluo nakwekɨlɨ ɨkɨɨnu kɨno ndepoonu 
kɨkʉvatola kuvomba. 

21Neke ɨlɨpepo ndavʉle ɨlɨ, namʉngaghele kudaga kɨsila kufuunya kwa Ngʉlʉve 
na kuvʉhɨɨla kulia mʉlwa kufuunya.” 

ɄYesu ijova kange ɨmhola ɨja kʉfua kwa mwene 
(Malɨka 9:30-32; Lʉʉka 9:43b-45) 

22ɄYesu ye alɨ palɨkɨmo na vavʉlanɨsɨvua vaake kʉ Galilaya, akavavʉʉla akati, 
“Ʉne ne Mwana ghwa Muunhu nitapivɨkua mʉ mavoko gha vaanhu, 

23vano kyavikʉmbuda, neke ɨkɨghono ɨkya vʉtatu, nisyʉka.” Avavʉlanɨsɨvua 
vaake ye vapʉliike isio, vakasukunala kyongo. 

Ɨsongo ɨja nyumba ɨnyɨmɨke ɨja kufunyila 

24ɄYesu na vavʉlanɨsɨvua vaake vakafika kʉ Kapelenaumu. Ye valɨ ʉkuo, 
avasongesia songo ava nyumba ɨnyɨmɨke ɨja kufunyila, vakiisa kwa Peteli, 
vakamposia vakati, “Asi, ʉmʼbʉlanɨsi ghwinu naisonga ɨsongo ɨja nyumba 
ɨnyɨmɨke ɨja kufunyila?” 

25ɄPeteli akavamʉla akati, “Isonga.” ɄPeteli akingila mʉ nyumba muno mwale 
ʉYesu. Neke ʉPeteli ye naajovile lʉmonga, ʉYesu akamposia akati, “Ghuvona 
ndaani Simoni? Avatwa va mʉ ɨɨsi visongesia ɨsongo kwani? Visongesia kʉ 
vavanda vaave, visongesia kʉ vagheesi?” 

26ɄPeteli akamʉla akati, “Vikʉvasongesia avagheesi.” ɄYesu akamʼbʉʉla akati, 
“Nave fye lʉlɨvuo, pe avavanda vaave navilondua kusonga ɨsongo. 

27Neke ʉlwakʉva natulonda kʉkʉvakʉvasia avaanhu ava, ʉlʉte kʉ lɨsʉmbe, 
ʉtosie ɨndovano mʉ lɨsʉmbe, ʉlove isamaki. Ɨsamaki jɨno kyaghutala kulova, 
ngʼamʉla ʉmʉlomo ghwake, ʉkʉjaagha ɨndalama. Ʉtoole ɨndalama ɨjio, neke 
ʉlʉte ʉsonge ɨsongo ɨjango nɨ jaako.” 

Mataayi 18 

Ʉmʼbaha mʉ Vʉtwa vwa kʉkyanya 
(Malɨka 9:33-37; Lʉʉka 9:46-48) 

1Ʉnsiki ʉghuo avavʉlanɨsɨvua va Yesu vakalʉta pa mwene, vakamposia vakati, 
“Asi, ghwe veeni jʉno mʼbaha kukila avange mʉ Vʉtwa vwa kʉkyanya?” 

2ɄYesu akankemeela ʉmwana ʉnʼdebe, akamʼbɨɨka pakate pa veene, 

3akavavʉʉla akati, “Kyangʼhaani nɨkʉvavʉʉla, nave namusyetʉka na kuuva 
ndavʉle avaana avadebe, namʉlingila mʉ Vʉtwa vwa kʉkyanya. 

4Lɨno, ʉmuunhu ghweni jʉno ikujisia ndavʉle ʉmwana ʉjʉ, ʉjuo ghwe mʼbaha 
mʉ Vʉtwa vwa kʉkyanya. 

5Kange, ʉmuunhu jʉno ɨkʉmwʉpɨla ʉmwana ʉnʼdebe ndavʉle ʉjʉ mʉ vughane 
vwango, iiva ɨkʉnyʉpɨla ʉne. 

Imhavɨlo vwɨmɨla ingelo 
(Malɨka 9:42-48; Lʉʉka 17:1-2) 

6“Neke ʉmuunhu jʉno ɨkʉmwambʉsia kuvomba inyɨvi jʉmonga mʉ vadebe 
ava vano vikʉnyɨtɨka ʉne, anoghiile kupinyilisivua ʉlwala ʉlʉkome kʉ singo na 
kutaghua pa kyogho mʉ nyanja. 

7Ɨga mwe vaanhu va ɨɨsi ɨjɨ vwɨmɨla ingelo sino sipelela avaanhu kuvomba 
inyɨvi! Ingelo isio kwesili, neke ɨga kwa muunhu jʉno ipelela ingelo isio! 

8Ʉlʉvoko lwako, nambe ʉlʉghʉlʉ lwako lʉngakwambʉsie, dumula na kutaagha 
kʉ vʉtali. Yekʉba kukwingila kʉ vwʉmi nʉ vʉlema, kukila kujigha na mavoko 
ghe ghavɨɨlɨ nambe amaghʉlʉ ghe ghavɨɨlɨ, neke ʉtaghue kʉ lʉpumuko lwa 
mwoto ghʉno naghusima lʉsiku. 

9Kange, ɨliiso lyako lɨngakwambʉsie ngʼomotola, ʉtaaghe kʉ vʉtali. Yekʉba 
kukwingila kʉ vwʉmi nɨ liiso lɨmo, kukila kujigha na maaso ghe ghavɨɨlɨ, neke 
ʉtaghue kʉ lʉpumuko lwa mwoto ghʉno naghusima lʉsiku. 

Ɨkɨhwanɨkɨsio ɨkya ngʼholo jɨno jɨsovile 
(Lʉʉka 15:3-7) 

10“Mulolelelaghe, mʉlekaghe kʉkʉmʼbeda jʉmonga mʉ vadebe ava, ʉlwakʉva 
nɨkʉvavʉʉla kuuti, avanyamhola vaave kʉkyanya, ʉnsiki ghwoni valɨ pamaaso 
gha Nhaata ghwango jʉno alɨ kʉkyanya. 

11Ʉlwakʉva ʉne ne Mwana ghwa Muunhu nɨlisile mʉ ɨɨsi, kuuti nɨvapoke 
avaanhu vano vasovile vwɨmɨla inyɨvi saave. 

12Asi, muvona ndaani? Nave ʉmuunhu alɨ ni ngʼholo kɨlʉndo kɨmo, neke 
jɨmonga jɨsove, ivomba kɨki? Asi, naɨkʉsileka ingʼholo fijigho budikalʉbale na 
budikalʉbale na kulʉta kʉ fidunda kulonda ɨngʼholo jɨmo jɨno jɨsovile? 

13Kyangʼhaani nɨkʉvavʉʉla, nave ajaaghe, ihovoka fiijo vwɨmɨla ɨngʼholo jɨla 
jɨmo kukila ingʼholo fijigho budikalʉbale na budikalʉbale sino nasivele sisovile. 

14Enendɨɨkɨ, najʉ Nhaata ghwinu jʉno alɨ kʉkyanya, nailonda kuuti jʉmonga 
mʉ vadebe ava asove. 

Ʉvʉtavɨke ʉvwa kʉntanga jʉno akʉhokile 

15“Nave ʉmwɨtɨki ʉnʼjaako akʉhokile, lʉta ʉmposie jʉʉve ghwe mwene. Nave 
mwɨtɨngʼhiine, pe ghuuva ʉntangile kugomoka kuuva mwɨtɨki nʼjaako. 

16Neke nave namwɨtɨngʼhiine, nkemeele ʉmuunhu ʉjʉnge jʉmo nambe vavɨlɨ, 
vapʉlɨkɨsie ɨlɨsio lɨno ʉlɨ nalyo vwɨmɨla ʉnʼjaako kuuti, ʉvwolesi vʉkagʉlɨke na 
vaanhu vavɨlɨ nambe vatatu. 

17Neke nave naɨkʉvapʉlɨka voope avuo, lʉta ʉvavʉʉle avaanhu ava kɨpʉgha 
ɨkya vɨtɨki. Nave naɨkʉvapʉlɨka nava vaanhu ava kɨpʉgha ɨkya vɨtɨki, pe 
ʉmʼbɨɨke hwene nsongesia songo nambe mʉpanji. 

Ʉvʉtavʉlɨlua ʉvwa kʉkaana na kukwɨtɨkɨsia 

18“Kyangʼhaani nɨkʉvavʉʉla, sooni sino mʉkanile mʉ ɨɨsi ɨjɨ, ghwope ʉNgʉlʉve 
iiva akanile kʉkyanya. Kange, sooni sino mwɨtɨkisie mʉ ɨɨsi ɨjɨ, najʉ Ngʉlʉve 
iiva ɨtɨkisie kʉkyanya. 

19Kange, nɨkʉvavʉʉla kuuti, mʉ ɨɨsi muno avaanhu vavɨlɨ mʉlyʉmue nave 
vɨtɨngʼhiine kusʉʉma kɨmonga, ʉNhaata ghwango ʉghwa kʉkyanya, 
ɨkʉvapeela. 

20Ʉlwakʉva avaanhu vavɨlɨ nambe vatatu pano vakongʼhanile mʉ lɨtavua 
lyango, na jʉʉne niiva pwenɨlɨ bahapuo palɨkɨmo na veene.” 

Imbʉlanɨsio vwɨmɨla kusaghɨlana 

21Pepano ʉPeteli akalʉta pa Yesu, akamposia akati, “Ghwe Mʉtwa, nave 
ʉmwɨtɨki ʉnʼjango ifikʉhoka ʉne, nɨnoghiile kʉkʉnsaghɨla kalɨngi? Asi, 
nifikʉnsaghɨlagha kuhanga kufika ʉlwa lekelalʉbale?” 

22ɄYesu akamwamʉla akati, “Naniiti ʉnsaghɨlaghe ʉnʼjaako kufika ʉlwa 
lekelalʉbale, ʉlwene ʉnoghiile kʉkʉnsaghɨla ʉnʼjaako amasiki ghooni mʉ 
vwʉmi vwako. 

23“Nijova enendɨɨkɨ, ʉlwakʉva ʉVʉtwa vwa kʉkyanya vʉlɨngʼhiine nɨ 
kɨhwanɨkɨsio ɨkya ntwa jʉmonga jʉno akalondagha kuvala fino isighila 
avavombi vaake. 

24Ʉntwa ʉjuo ye atengwile kuvala fino ɨkʉvasighila, ʉmʼbombi jʉmonga jʉno 
alyale isighilua italanta imbilima kɨjigho, akaletua pa mwene. 

25Ʉmʼbombi ʉjuo, ʉlwakʉva alyakunilue kuhomba indalama sino alyale 
isighilua, ʉntwa akavavʉʉla avavombi avajaake kuuti, ʉmʼbombi ʉjuo 
aghʉsɨvue ʉmwene, ʉnʼdala ghwake, avaana vaake ni fiinu fyoni fino alyale 
nafyo, neke ahombe fyoni fino isighilua nʉ ntwa ghwake. 

26“Pe ʉmʼbombi jʉla akafughama pa ntwa, akampelepesia akati, ‘Ghwe ntwa 
ghwango, sivuo nɨkʉkʉsʉʉma, ʉnguule padebe, ifiinu fyako fyoni fino 
nisighilua, nihomba.’ 

27Ʉntwa jʉla akamʼbonela ɨkɨsa ʉmʼbombi ghwake, akansaghɨla fyoni fino 
isighilua, akantavʉla alʉtaghe. 

28“Ʉmʼbombi jʉla ye avʉkile pala, akatangʼhana nʉ mʼbombi ʉnʼjaake jʉno 
alyale ɨkʉnsighila idinali kɨlʉndo, akankola, akantaka kʉ singo, akamʼbʉʉla 
akati, ‘Ʉhombe fyoni fino nɨkʉkʉsighila.’ 

29Ʉmʼbombi ʉnʼjaake jʉla akafughama pamaaso ghaake, akampelepesia akati, 
‘Sivuo nisʉʉma ʉnguule padebe, ifiinu fyako fyoni fino nisighilua, nihomba.’ 

30Neke ʉmwene akakaana, pe akalʉta kʉkʉnʼdindila ʉnʼjaake jʉla mʉ ndinde 
kuhanga pano ihomba ifiinu fyoni fino isighilua. 

31“Avavombi avajaake ye vasivwene isio, vakalemala kyongo mʉ moojo ghaave, 
vakalʉta kwa ntwa ghwave vakamʼbʉʉla sooni sino sivombiike. 

32Pepano ʉntwa akankemeela ʉmʼbombi jʉla, akamʼbʉʉla akati, ‘Ghwe 
mʼbombi ʉve, ʉlɨ mʼbiivi kyongo! Ʉve ye ʉsʉmile ʉne, nakʉsaghɨla fyoni fino 
nakʉsighilagha! 

33Asi, nʉveele ʉnoghiile kʉkʉnsʉngʉkɨla ʉmʼbombi ʉnʼjaako ndavʉle nɨveele 
nɨkʉsʉngʉkiile ʉve?’ 

34“Ʉntwa jʉla akakalala fiijo, pe akalaghɨla atwalue mʉ ndinde, kupumusivua 
kuhanga pano ihomba ifiinu fyoni fino isighilua. 

35“Enendɨɨkɨ, najʉ Nhaata ghwango ʉghwa kʉkyanya fye ilikʉvavomba na 
jʉmue nave namʉkʉvasaghɨla nʉ mwojo ʉmʼbalafu avɨtɨki avajiinu.” 

Mataayi 19 

Ʉlʉfingo ʉlwa vʉtolani 
(Malɨka 10:1-12) 

1ɄYesu ye amalile kujova amasio aghuo, akavʉʉka mʉ Galilaya, akalʉta kʉ 
kɨghavo ɨkya Yudea, ɨmwambo ɨja kɨkogha ɨkya Yolidani. 

2Avaanhu vinga vakamʼbɨngɨlɨla, ʉkuo akavasosia avatamu vooni. 

3AVafalisayi vamonga vakalʉta kʉkʉmʉghela, vakamposia vakati, “Asi, 
lukwɨtɨkɨsɨvua mʉ ndaghɨlo siitu, ʉmʉghoosi kʉkʉntavʉla ʉnʼdala ghwake mʉ 
nongwa sooni?” 

4ɄYesu akavamʉla akati, “Namwɨmbile mʉ Malembe aMɨmɨke kuuti, kuhʉma 
kʉvʉtengʉlɨlo, ‘ɄNgʉlʉve alyampelile ʉmʉghoosi nʉ nʼdala’? 

5ɄNgʉlʉve akati, ‘Mʉ ʉluo, ʉmuunhu ɨkʉmʉleka ʉviise nʉ ngʼina, neke ivisagha 
nʉ nʼdala ghwake, vavɨlɨ ava viiva mʼbɨlɨ ghʉmo.’ 

6Apuo naviiva vavɨlɨ kange, looli viiva mʼbɨlɨ ghʉmo. Lɨno, kɨno ʉNgʉlʉve 
alʉngile, ʉmuunhu naangalekanɨsyaghe.” 

7AVafalisayi vala vakamposia kange vakati, “Nave fye lʉlɨvuo, lwandaani 
ʉMoose mʉ ndaghɨlo saake alyajovile kuuti, ʉmʉghoosi anoghiile kʉkʉmpeela 
ʉnʼdala ghwake ɨkalata ɨja kʉntavʉla na kʉkʉmʉleka?” 

8ɄYesu akavamʉla akati, “ɄMoose alyavɨtɨkisie kutavʉla avadala viinu, 
ʉlwakʉva namupʉlɨka mʉ sino muvʉlanɨsɨvua. Neke kuhʉma kʉvʉtengʉlɨlo 
nafye lʉlyale. 

9Lɨno nɨkʉvavʉʉla kuuti, ʉmuunhu ghweni jʉno itavʉla ʉnʼdala ghwake, nave 
ʉnʼdala ʉjuo namʼbwafu, neke itoola ʉjʉnge, iiva ivwafuka.” 

10Pe avavʉlanɨsɨvua vaake vakamʼbʉʉla vakati, “Nave fye lʉlɨvuo vwɨmɨla 
ʉmʉghoosi nʉ nʼdala, yekʉba kuvʉhɨɨla kutoola!” 

11ɄYesu akavamʉla akati, “Nakwekʉti avaanhu vooni ndepoonu vikwʉpɨla 
ɨmhola ɨjɨ, looli va vano ʉNgʉlʉve avapeliile ʉvʉkagʉsi ʉvwa kwʉpɨla ɨmhola 
ɨjɨ. 

12Nɨkʉvavʉʉla isio, ʉlwakʉva kwevale vano navitoola ʉlwakʉva vaholilue 
vaghʉmba. Kwevale vano navitoola ʉlwakʉva avaanhu avange vavavombile 
kuuva vaghʉmba. Vamonga navitoola vwɨmɨla kʉkʉmʼbombela ʉNgʉlʉve. 
Ʉmuunhu jʉno ikwʉpɨla ɨmhola ɨjɨ, ʉpɨlaghe.” 

ɄYesu ɨkʉvafuunya avaana avadebe 
(Malɨka 10:13-16; Lʉʉka 18:15-17) 

13Avaanhu vamonga vakamʉletela ʉYesu avaana avadebe, kuuti avɨɨke 
amavoko ghaake pa veene na kʉkʉvasʉmɨla kwa Ngʉlʉve. Avavʉlanɨsɨvua 
vaake vakavadalɨkɨla avaanhu vala. 

14Neke ʉYesu akavavʉʉla akati, “Mʉvaleke avaana avadebe visaghe kʉlyʉne, 
namʉngavasighaghe, ʉlwakʉva ʉVʉtwa vwa kʉkyanya vwa vaanhu vano valɨ 
ndavʉle avaana ava.” 

15ɄYesu akavɨɨka amavoko ghaake pa veene kʉkʉvafuunya, pe akavʉʉka pala. 

Ʉlʉtalamu ʉlwa mmofu kukwingila mʉ Vʉtwa vwa kʉkyanya 
(Malɨka 10:17-31; Lʉʉka 18:18-30) 

16Ʉnsoleka jʉmonga akalʉta kwa Yesu, akamposia akati, “Ghwe Mʼbʉlanɨsi, 
nɨvombe kɨki ɨkɨnofu, neke nɨkave ʉvwʉmi ʉvwa kʉvʉsila kʉsila?” 

17ɄYesu akamwamʉla akati, “Kɨki ʉkʉmhosia ʉne vwɨmɨla ʉvʉnofu? ɄNgʉlʉve 
mwene ghwe nnofu! Nave ghulonda kukwingila kʉ vwʉmi ʉvwa kʉvʉsila 
kʉsila, ʉvɨngɨlɨlaghe indaghɨlo sa Ngʉlʉve.” 

18Ʉnsoleka jʉla akaposia akati, “Indaghɨlo silɨku?” ɄYesu akamwamʉla akati, 
“Nʉngabudaghe, nʉngavwafukaghe, nʉngahɨjaghe, nʉngolekaghe isa vʉdesi, 

19ʉmwoghopaghe ʉvaaso nʉ mamaajo, na kʉkʉmʉghana ʉnnino ndavʉle 
ghukughana jʉʉve.” 

20Ʉnsoleka jʉla akati, “Isio sooni nɨsigadɨliile! Kɨɨnu kɨki ɨkɨngɨ kɨno naghilue?” 

21ɄYesu akamʼbʉʉla akati, “Nave ghulonda kuuva mʉgholofu, ʉlʉte ʉkaghʉsie 
fyoni fino ʉlɨ nafyo, neke indalama sino ʉpatile, ʉvapeele avakotofu. Apuo pe 
ghuuva nɨ kyʉma kʉkyanya. Pepano ghwisaghe, ʉmbɨngɨlɨlaghe.” 

22Ʉnsoleka jʉla ye apʉliike isio, akavʉʉka asukuniile, ʉlwakʉva alyale nɨ 
kyʉma kinga. 

23Pepano ʉYesu akavavʉʉla avavʉlanɨsɨvua vaake akati, “Kyangʼhaani 
nɨkʉvavʉʉla, lʉtalamu kyongo kwa muunhu ʉmmofu kukwingila mʉ Vʉtwa 
vwa kʉkyanya. 

24Nɨkʉvavʉʉla kange kuuti, kɨhʉʉgʉ fiijo ɨngamɨla pikila pa kalyoli ka honelo, 
kukila ʉmmofu kukwingila mʉ Vʉtwa vwa Ngʉlʉve.” 

25Avavʉlanɨsɨvua vaake ye vapʉliike amasio aghuo, vakadegha kyongo, 
vakamposia vakati, “Pe veeni lɨno jʉno anoghiile kupokua?” 

26ɄYesu akavalola, akavavʉʉla akati, “Kʉ vaanhu, ʉluo lʉtalamu, neke kwa 
Ngʉlʉve sooni sivombeka.” 

27Pepano ʉPeteli akamʼbʉʉla akati, “Lolagha, ʉsue tʉfilekile fyoni, 
tʉkʉkʉvɨngɨlɨla ʉve! Pe tuvʉmbʉlɨla kɨki?” 

28ɄYesu akavamʉla akati, “Kyangʼhaani nɨkʉvavʉʉla kuuti, ʉne ne Mwana 
ghwa Muunhu niliiva nikalile pa kɨtengo kyango ɨkya vʉvaha mʉ ɨɨsi ɨmhia, na 
jʉmue mwe vano mʉkʉmbɨngɨlɨla lɨno, mulikukala mʉ fitengo kɨjigho na fivɨlɨ. 
Mulikukala kuhɨgha ifisina kɨjigho na fivɨlɨ ifya Isilaeli. 

29Ʉmuunhu ghweni jʉno ajɨlekile ɨnyumba jaake, nambe avanine, nambe 
avalʉmbʉ, nambe ʉviise, nambe ʉngʼina, nambe avaana vaake, nambe 
amaghʉnda ghaake vwɨmɨla ʉne, ikwʉpɨla finga fiijo kukila fino afilekile, na 
kukwʉpɨla ʉvwʉmi ʉvwa kʉvʉsila kʉsila. 

30Neke vinga vano va kwanda valaava va vʉsililo, ava vʉsililo valaava va 
kwanda. 

Mataayi 20 

Ɨkɨhwanɨkɨsio ɨkya vavombi mʉ mʉghʉnda ghwa sabibu 

1“ɄVʉtwa vwa kʉkyanya vʉlɨ ndavʉle ʉmuunhu ʉnya mʉghʉnda, jʉno 
alyalavile fiijo kulʉta kulonda avaanhu ava kʉvomba ɨmbombo mʉ mʉghʉnda 
ghwake ʉghwa sabibu. 

2Ye avavwene, akɨtɨngʼhana navo kʉkʉvahomba ʉlʉhombo ʉlwa kɨghono kɨmo 
nʉjʉnge ɨdinali, pe akavasuungʼha kʉ mʉghʉnda ghwake. 

3“Akavalɨlo aka vʉtatu palwakɨlo, akahʉma kange, akavaagha avange valɨ pa 
lɨghʉlɨlo, vasila mbombo. 

4Akavavʉʉla akati, ‘Na jʉmue lʉtagha kuvomba ɨmbombo kʉ mʉghʉnda 
ghwango ʉghwa sabibu, ʉne kyanɨkʉvahomba mweni ʉlʉhombo lʉno 
lʉnoghiile.’ 

5Voope vakalʉta. Ɨlɨjʉva ye lɨlɨ pa mutu, akavalɨlo aka ntanda, kange ye 
lɨsyetwike, akavalɨlo aka budikalʉbale, akalʉta kange kʉ lɨghʉlɨlo, akavaagha 
avange, voope akavasuungʼha kʉ mʉghʉnda ghwake ʉghwa sabibu. 

6“Ye vwilile, akavalɨlo aka kɨjigho na kamo, akahʉma kange, akavaagha avange 
vɨmile pa lɨghʉlɨlo. Akavaposia akati, ‘Kɨki mwɨmile apa ɨkɨghono kyoni kɨsila 
mbombo?’ 

7Aveene vakamwamʉla vakati, ‘Ʉlwakʉva nakwale ʉmuunhu jʉno atʉpeliile 
ɨmbombo.’ Ʉmwene akavavʉʉla akati, ‘Na jʉmue lʉtagha kuvomba ɨmbombo 
kʉ mʉghʉnda ghwango ʉghwa sabibu.’ 

8“Ɨlɨjʉva ye litetemela, ʉnya mʉghʉnda jʉla akamʼbʉʉla ʉmwɨmɨlɨ ghwa 
mbombo jaake akati, ‘Vakemeele avavomba mbombo vooni, ʉvahombe 
ʉlʉhombo lwave. Pano ʉkʉvahomba, ʉtengʉle avavombi vano vaveele visile 
ʉlwa vʉsililo na kumalɨkɨsia avavombi vano vaveele va kwanda kufika.’ 

9“Pe avavombi vano valisile pakɨvwilile, akavalɨlo aka kɨjigho na kamo vakiisa, 
vakahombua nʉjʉnge ɨdinali. 

10Avavombi vano vaale va kwanda ye vilʉta kwa jʉno ɨkʉvahomba, vakahʉvɨɨla 
kuhombua nyinga kukila avange. Neke voope vakahombua nʉjʉnge ɨdinali jɨmo 
jɨno lwale lʉhombo lwa kɨghono kɨmo. 

11Ye vʉpiile ʉlʉhombo lwave, vakatengʉla pikungʼulasia kwa nya mʉghʉnda, 

12viiti, ‘Avaanhu avuo vavombile ɨmbombo akavalɨlo kamo keene, lwandaani 
ʉtʉpeliile ʉlʉhombo lʉno lʉlɨngʼhiine na veene? Ongo ʉsue tʉvombile 
ɨmbombo nʉ lʉpumuko ʉlʉkome nʉ lʉjʉva ɨmwisi jooni.’ 

13“Ʉnya mʉghʉnda jʉla akamwamʉla jʉmonga mʉ vavombi vala akati, 
‘Nyalʉkolo, nanɨkʉsyovelengʼhinie nambe kʉkʉkʉhɨjɨla kɨmonga. Natʉveele 
twɨtɨngʼhiine ɨdinali jɨmo? 

14Ʉpɨla ʉlʉhombo lwako, vʉʉka ʉlʉtaghe! Ʉne nɨlamwile kʉkʉmhomba 
ʉmuunhu ʉjʉ ʉghwa vʉsililo ʉlʉhombo lʉno lʉlɨngʼhiine nʉ lʉhombo lwako. 

15Asi, nalukwɨtɨkɨsɨvua kuvomba ndavʉle nighanile vwɨmɨla ɨkyʉma kyango? 
Ʉlɨ nɨ kɨvini vwɨmɨla ʉvʉkoola vwango?’ ” 

16ɄYesu akajova kange akati, “Fye enendɨɨkɨ, ava vʉsililo valaava va kwanda, 
ava kwanda valaava va vʉsililo.” 

ɄYesu ijova ʉlwa vʉtatu kufua na kusyʉka kwa mwene 
(Malɨka 10:32-34; Lʉʉka 18:31-34) 

17ɄYesu ye alɨ mʉ sɨla ilʉta kʉ Yelusalemu, akavakemeela palʉbale 
avavʉlanɨsɨvua vaake kɨjigho na vavɨlɨ, akavavʉʉla akati, 

18“Lolagha, tulʉta kʉ Yelusalemu, ʉkuo ne Mwana ghwa Muunhu nilʉta 
kukwohelua kʉ vavaha va vatekesi na kʉ vavʉlanɨsi va ndaghɨlo. Aveene 
kyavikʉhɨgha kuuti nɨbudue. 

19Kange, kyavikʉnhwala kʉ vaanhu vano naVayahudi kuuti vanyovelele, 
vangʼhope ni mijeledi na kʉkʉngʼhomelela pa kɨkovekano. Neke ɨkɨghono ɨkya 
vʉtatu, nisyʉka.” 

Ʉlʉsʉʉmo lwa ngʼina ghwa Yakovo nʉ Yohani 
(Malɨka 10:35-45) 

20Pepano ʉnʼdala ghwa Sebedaayi akalʉta kwa Yesu palɨkɨmo na vanaake, 
ʉYakovo nʉ Yohani. Ye afikile akafughama pa mwene, akansʉʉma lʉmonga. 

21ɄYesu akamposia akati, “Ghulonda nɨkʉvombele kɨki?” Ʉmwene 
akamwamʉla akati, “Nisʉʉma ʉvɨtɨkɨsie avanango ava vavɨlɨ, kuuti mʉ Vʉtwa 
vwako jʉmonga ikale ʉlʉbale lwako ʉlwa kʉndio, ʉjʉnge ʉlʉbale lwako ʉlwa 
kʉngʼhɨghɨ.” 

22ɄYesu akamʉla akati, “Namʉkagwile lʉno musʉʉma. Asi, ndepoonu 
mutavwile kupumuka ʉlʉpumuko lʉno nipumuka?” Vakamwamʉla vakati, 
“Tutavwile!” 

23ɄYesu akavavʉʉla akati, “Lweli kyamupumuka ʉlʉpumuko lʉno nilʉta 
pipumuka, neke ɨmhola ja kukala ʉlʉbale lwango ʉlwa kʉndio nambe ʉlwa 
kʉngʼhɨghɨ navʉtavʉlɨlua vwango. Looli ʉNhaata ghwango ghwe jʉno 
alavapeela vano avalɨngʼhanɨkisie ngʼhaani.” 

24Avavʉlanɨsɨvua avange vala kɨjigho ye vapʉliike isio, vakavakalalɨla 
avanamuunhu vala, ʉYakovo nʉ Yohani. 

25Pepano ʉYesu akavakemeela vooni palɨkɨmo, akavavʉʉla akati, “Mʉkagwile 
kuuti avatwa va ɨɨsi vitema avaanhu vaave ni ngʉfu. Kange, vihʉfia ingʉfu isa 
vʉtavʉlɨlua vwave kʉ vavanda, neke vavakʉndaghe mʉ sooni. 

26Neke kʉlyʉmue nafye lʉngavisaghe. Looli ʉmuunhu ghweni jʉno ilonda 
kuuva mʼbaha mʉlyʉmue, avisaghe mʼbombi ghwinu. 

27Kange, ʉmuunhu jʉno ilonda kuuva mʉlongosi, avisaghe nkami ghwinu. 

28Nɨvavʉlile isio, ʉlwakʉva na jʉʉne ne Mwana ghwa Muunhu nanɨlisile 
kuvombelua, looli nɨlisile kʉkʉvavombela avange na kuhʉmia ʉvwʉmi vwango 
kuuti nɨvavange vinga.” 

ɄYesu ɨkʉvasosia avabofu vavɨlɨ 
(Malɨka 10:46-52; Lʉʉka 18:35-43) 

29ɄYesu na vavʉlanɨsɨvua vaake vakalʉta mʉ lɨkaaja ɨlya Yeliko. Ye vivʉʉka mʉ 
lɨkaaja lɨla, ɨlɨpʉgha ɨlya vaanhu lɨkava lɨkʉmʼbɨngɨlɨla. 

30Lolagha, avabofu amaaso vavɨlɨ valikalile mʉlʉbale mʉ sɨla, ye vapʉliike 
kuuti ʉYesu ikila ɨsɨla jɨla, vakakemeela fiijo vakati, “Ghwe Mʉtwa, ghwe 
Mwana ghwa Davɨdi, ʉtʉsʉngʉkɨle!” 

31Ɨlɨpʉgha lɨla lɨkavadalɨkɨla kuuti vajike kɨmihe, neke aveene vakaghina 
kukemeela fiijo, viiti, “Ghwe Mʉtwa, Mwana ghwa Davɨdi, ʉtʉsʉngʉkɨle!” 

32Pepano ʉYesu akɨɨma, akavakemeela avabofu vala, akavaposia akati, 
“Mulonda nɨvavombele kɨki?” 

33Aveene vakamwamʉla vakati, “Ghwe Mʉtwa, tulonda amaaso ghiitu, 
ghalolaghe!” 

34ɄYesu akavavonela ɨkɨsa, akavabasia amaaso ghaave. Nakalɨngi, amaaso 
ghakasooka, vakatengʉla kulola kange, pe vakamʼbɨngɨlɨla ʉYesu. 

Mataayi 21 

ɄYesu ikwingila mʉ Yelusalemu na kaluulu 
(Malɨka 11:1-11; Lʉʉka 19:28-40; Yohani 12:12-19) 

1ɄYesu na vavʉlanɨsɨvua vaake ye valɨ piipi kufika kʉ Yelusalemu, vakafika mʉ 
lɨkaaja ɨlya Betifage pa kɨdunda ɨkya Miseituni. ɄYesu akavasuungʼha 
avavʉlanɨsɨvua vavɨlɨ, 

2akavavʉʉla akati, “Mʉlʉte mʉ kɨkaaja kɨno kɨlɨ kʉvʉlongolo kʉlyʉmue, 
mʉkʉjaagha ɨdogovi jɨkʉngilue, jɨlɨ nɨ nyanaake, mwavʉle, mʉndetele. 

3Nave ʉmuunhu ɨkʉvaposia, mʉtisaghe, ‘ɄMʉtwa alɨ nʉ vʉfumbue naso,’ 
ghwope pe kyaɨkʉvɨtɨkɨsia kukwisa naso.” 

4Isi silyavombiike kukwɨlanɨsia ɨlɨsio lɨno lɨlyajovilue nʉ mʼbɨli kuuti, 

5“Vavʉʉle avaanhu ava mʉ lɨkaaja ɨlya Syoni kuuti, ‘Lolagha, ʉNtwa ghwinu 
ikwisa, nkoola, ikwisa angaliile ɨdogovi, pakyanya pa dogovi, ɨnyaana ja dogovi.’ 
” 

6Avavʉlanɨsɨvua vala vakalʉta, vakavomba ndavʉle aveele avalaghiile ʉYesu. 

7Vakaleeta ɨdogovi jɨla palɨkɨmo nɨ nyanaake, vakatandɨka amenda ghaave 
pakyanya pa dogovi, ʉYesu akangalɨla. 

8Avaanhu vinga mʉ lɨpʉgha lɨla vakava vitandɨka amenda ghaave mʉ sɨla, 
avange vakava videenya amataafi gha mapiki na kukwala mʉ sɨla. 

9Ɨlɨpʉgha lya vaanhu vano valyalongwile na vano valyale mʉmbele mwa Yesu, 
vakava nɨ njegheelo ɨja lʉkeelo viiti, “Aghinwaghe ʉMwana ghwa Davɨdi! 
Afunyilue jʉno ikwisa mʉ lɨtavua lya Mʉtwa ʉNgʉlʉve! Aghinwaghe ʉNgʉlʉve 
jʉno alɨ kʉkyanya!” 

10ɄYesu ye ikwingila mʉ lɨkaaja ɨlya Yelusalemu, avaanhu ava mʉ lɨkaaja ɨlio 
vakadegha kyongo. Vakava viposia viiti, “Ʉjʉ ghwe veeni?” 

11Avaanhu mʉ lɨpʉgha lɨla vakavamʉla vakati, “Ʉjʉ ghwe mʼbɨli ʉYesu, kuhʉma 
mʉ kɨkaaja ɨkya Nasaleti, mʉ ɨɨsi ɨja Galilaya.” 

ɄYesu ivalasia ɨnyumba ɨnyɨmɨke ɨja kufunyila 
(Malɨka 11:15-19; Lʉʉka 19:45-48; Yohani 2:13-22) 

12ɄYesu ye alɨ mʉ lɨkaaja ɨlya Yelusalemu, akingila mʉ lʉvɨɨka ʉlwa nyumba 
ɨnyɨmɨke ɨja kufunyila, akavadaga vooni vano vakaghʉsyagha na kughʉla ifiinu. 
Akabɨlɨvandʉla imeesa isa vano vananiagha indalama ni fitengo ifya vaghʉsia 
ngʼhʉnda. 

13ɄYesu akavavʉʉla akati, “Lɨlembilue mʉ Malembe aMɨmɨke kuuti, ‘Ɨnyumba 
jango jitambʉlwagha nyumba ja kufunyila.’ Neke ʉmue mʉhambwile kuuva 
‘mhanga ja valyasi.’ ” 

14ɄYesu ye alɨ mʉ lʉvɨɨka lwa nyumba ɨnyɨmɨke ɨja kufunyila, avabofu amaaso 
na valema amaghʉlʉ vakalʉta pa mwene, akavasosia. 

15Avavaha va vatekesi na vavʉlanɨsi va ndaghɨlo vakafyagha ifidegho fino 
avombile ʉYesu, na kupʉlɨka vʉle avaana vikʉmʉghinia mʉ nyumba ɨnyɨmɨke 
ɨja kufunyila viiti, “Aghinwaghe ʉMwana ghwa Davɨdi.” Mʉ ʉluo, vakakalala 
kyongo. 

16Vakamposia ʉYesu vakati, “Ghupʉlɨka sino avaana ava vijova?” ɄYesu 
akavamʉla akati, “Eena nipʉlɨka! Namwɨmbile mʉ Malembe aMɨmɨke amasio 
ghano ghiiti, ‘Mʉ vaana vadebe na vafyele, mwe muno ʉlɨngʼhanisie 
amalʉmbo’? ” 

17ɄYesu akavaleka avaanhu vala, akavʉʉka mʉ Yelusalemu, akalʉta kʉ kɨkaaja 
ɨkya Betania, akava ʉkuo ɨkɨlo jooni. 

ɄYesu ɨkʉghʉghuna ʉmpiki ʉntini 
(Malɨka 11:12-14, 20-24) 

18Palwakɨlo ʉYesu ye igomoka kʉ Yelusalemu, ɨnjala jɨkamʼbava. 

19Pe akaghwagha ʉmpiki ʉntini ghʉmonga piipi nɨ sɨla, akaveela, akavona nsila 
fipeke nambe kɨmo, looli ghalɨ gha matʉndʉ gheene. Pe akaghʉvʉʉla ʉmpiki 
ghʉla akati, “Kuhʉma ʉmʉsyʉghʉ naghukomagha ifipeke nambe padebe!” 
Nakalɨngi, ʉmpiki ghʉla ghʉkʉʉma. 

20Avavʉlanɨsɨvua va Yesu ye vasivwene isio, vakadegha kyongo, vakamposia 
vakati, “Lwandaani ʉmpiki ʉntini ʉghʉ ye ghwʉmile lɨno lɨno?” 

21ɄYesu akavamʉla akati, “Kyangʼhaani nɨkʉvavʉʉla, mʉngave nʉ lwɨtɨko, 
kɨsila kuuva ni nganighani, na jʉmue mʉnoghiile kuvomba sino nɨvombile kʉ 
mpiki ʉghʉ. Nakwekʉti ndepoonu muvomba sisisio seene, looli nambe 
mʉngakɨvʉʉle ɨkɨdunda ɨkɨ, ‘Kumuka, ghutaaghe mʉ nyanja,’ livombeka! 

22Mʉngave nʉ lwɨtɨko, fyoni fino musʉʉma kwa Ngʉlʉve, hʉvɨlagha kuuti 
mupelua.” 

Ʉlʉposio vwɨmɨla ʉvʉtavʉlɨlua vwa Yesu 
(Malɨka 11:27-33; Lʉʉka 20:1-8) 

23ɄYesu akingila kange mʉ nyumba ɨnyɨmɨke ɨja kufunyila. Ye ivʉlanɨsia 
avaanhu, avavaha va vatekesi, na vagojo va Vayahudi vakalʉta pa mwene 
vakamposia vakati, “Ghuvomba isi mʉ vʉtavʉlɨlua vwani? Ghwe veeni jʉno 
akʉpeliile ʉvʉtavʉlɨlua ʉvuo?” 

24ɄYesu akavamʉla akati, “Na jʉʉne nɨkʉvaposia lʉmonga, mʉnganyamʉle, pe 
na jʉʉne nɨkʉvavʉʉla, nivomba isi mʉ vʉtavʉlɨlua vwani. 

25Asi, ʉvʉtavʉlɨlua vwa Yohani ʉvwa kwofugha avaanhu vʉlyahʉmile kwani? 
Vʉlyahʉmile kwa Ngʉlʉve, kʉ vaanhu?” Pe vakatengʉla kuposania viiti, 
“Tʉngati vʉlyahʉmile kwa Ngʉlʉve, kyaɨkʉtʉposia iiti, ‘Ongo 
namʉlyamwɨtiike?’ 

26Kange, tʉngati vʉlyahʉmile kʉ vaanhu, tukwoghopa ɨlɨpʉgha ɨlɨ, ʉlwakʉva 
vooni vantangʼhinie ʉYohani kuuti mʼbɨli.” 

27Pe vakamwamʉla ʉYesu vakati, “Natʉkagwile.” Ghwope ʉYesu akavamʉla 
akati, “Na jʉʉne nanɨkʉvavʉʉla kʉno vuhʉma ʉvʉtavʉlɨlua ʉvwa kʉvomba 
isi.” 

Ɨkɨhwanɨkɨsio ɨkya mwana ʉnkʉndi na jʉno nankʉndi 

28ɄYesu akavavʉʉla kange akati, “Asi, muvona ndaani ɨmhola ɨjɨ? Kwealyale 
ʉmuunhu jʉmonga jʉno alyale na vaana vavɨlɨ. Akalʉta kwa mwana ghwa 
kwanda, akamʼbʉʉla akati, ‘Mwanango, ʉmʉsyʉghʉ ʉlʉte kuvomba ɨmbombo 
kʉ mʉghʉnda ghwa sabibu.’ 

29Ʉmwana jʉla akamwamʉla akati, ‘Baali, nanilʉta!’ Pambele akandʉla 
amasaaghe ghaake, akalʉta kuvomba ɨmbombo. 

30Ʉmuunhu jʉla akalʉta kwa mwana ʉghwa vʉvɨlɨ, akamʼbʉʉla ndavʉle aveele 
amʼbʉlile ʉghwa kwanda. Akamwamʉla akati, ‘Eena, nilʉta!’ Neke naakalʉta. 

31Mʉ vaana vavɨlɨ vala, ghwe veeni jʉno alyavombile ʉvughane vwa viise?” 
Vakamwamʉla vakati, “Ʉghwa kwanda.” ɄYesu akavavʉʉla akati, “Kyangʼhaani 
nɨkʉvavʉʉla, avasongesia songo na vaghendamwalu vilikʉvalongolela 
kukwingila kʉ Vʉtwa vwa Ngʉlʉve. 

32Ʉlwakʉva ʉYohani alisile kʉlyʉmue kuuti avalʉngɨke ɨsɨla ɨja vʉgholofu, 
ʉmue namʉlyamwɨtiike. Looli avasongesia songo na vaghendamwalu, 
valyamwɨtiike. Nambe ye mʉsivwene sooni isio, namʉlyalatile inyɨvi siinu na 
kukwʉpɨla ɨmhola jaake. 

Ɨkɨhwanɨkɨsio ɨkya vavombi avaviivi 
(Malɨka 12:1-12; Lʉʉka 20:9-19) 

33“Pʉlɨkɨsia nɨvavʉʉle ɨkɨhwanɨkɨsio ɨkɨngɨ. Pwealyale ʉmuunhu jʉmonga 
alyalɨmile ʉmʉghʉnda, akavyala isabibu. Akajenga ʉlʉvɨgho kusyʉta 
ʉmʉghʉnda ghwoni. Mʉnkate akajenga apa kʉhʉjɨla isabibu. Kange, akajenga 
pa vwɨmo apa kʉlolelelela ʉmʉghʉnda. Akavɨɨka avavombi mʉ mʉghʉnda 
ghʉla, neke ʉmwene akakyʉla. 

34“Ʉnsiki ʉghwa kʉpeta ye ghʉfikile, akasuungʼha avakami vaake kʉ vavombi 
vala kuuti vantolele ɨlɨghavo lyake ɨlya mpeto. 

35Neke avavombi vala vakavakola avakami vala vano vasungʼhilue, jʉmo 
vakantova, ʉjʉnge vakamʼbuda, jʉmonga vakantova na mavue. 

36Ʉnya mʉghʉnda jʉla akavasuungʼha kange avakami avange vinga kukila vano 
alyavasungʼhile ʉlwa kwanda. Avavombi vala vakavavomba avakami avuo 
ndavʉle ava kwanda. 

37Kʉvʉsililo akansuungʼha ʉmwanaake jʉjuo, akasaagha akati, ‘Ʉmwanango 
ʉjʉ, kyavikʉmwoghopa.’ 

38Neke avavombi vala ye vamwaghile ʉmwana ghwa nya mʉghʉnda, 
vakapʉlɨngʼhana vakati, ‘Ʉjʉ ghwe nya vʉhaasi ghwa mʉghʉnda ʉghʉ, 
tʉmʼbude, neke tʉtoole ʉvʉhaasi vwake.’ 

39Vakankola, vakankwesela kʉnji kʉ mʉghʉnda ʉghwa sabibu, vakamʼbuda.” 

40ɄYesu akavaposia akati, “Lɨno, ʉnya mʉghʉnda jʉla kyande ikwisa, 
kyaɨkʉvavomba kɨki avavombi vala?” 



59 

 

 
ɄLʉfingo ʉLʉpia 

© Wycliffe Bible Translators, Inc. 
 

 
 

 

41Aveene vakamwamʉla vakati, “Ɨkʉvabuda kɨsila kʉvavonela ɨkɨsa avahosi 
vala! Kange, ʉmʉghʉnda ghwake ɨkʉvavɨɨka avavombi avange vano 
vikʉmpelagha ɨlɨghavo lyake ɨlya mpeto ʉnsiki ghʉno ghʉnoghiile.” 

42ɄYesu akavavʉʉla kange akati, “Namwɨmbile mʉ Malembe aMɨmɨke kuuti, 
‘Ɨlɨvue lɨno avajengi valyalɨkanile, lye lɨvue ɨlɨvaha ɨlya pa nguto. ɄMʉtwa 
ʉNgʉlʉve ghwe mwene avombile ɨlɨ, kange lya kʉdegha pamaaso ghiitu.’ 

43“Mʉ ʉluo, nɨkʉvavʉʉla kuuti, ʉNgʉlʉve ivʉsia ʉVʉtwa vwake kʉlyʉmue na 
kʉkʉvapeela avaanhu va ɨɨsi isingi vano vivomba isa vughane vwake. 

44Ʉmuunhu angaghue pa lɨvue ɨlio, idenyengʼhana. Kange, ʉmuunhu ghweni 
lɨngamʉghwɨle, lɨkʉnʼdijania lwoni.” 

45Avavaha va vatekesi na Vafalisayi ye vapʉliike ifihwanɨkɨsio fya Yesu, 
vakakagʉla kuuti ɨkʉvajova aveene. 

46Pepano vakalondagha kʉkʉnkola, neke vakoghopa ɨlɨpʉgha lya vaanhu, 
ʉlwakʉva avaanhu valyantangʼhinie ʉYesu kuuti mʼbɨli. 

Mataayi 22 

Avaanhu vano vakemelilue kʉ vʉtolani 

1ɄYesu akavavʉʉla kange avavaha va vatekesi na vagojo va Vayahudi 
ifihwanɨkɨsio ifingi akati, 

2“ɄVʉtwa vwa kʉkyanya vʉhwaniine nʉ ntwa jʉmonga jʉno alyalɨngʼhanisie 
ʉvʉtolani vwa mwanaake. 

3Ʉntwa jʉla akavasuungʼha avavombi vaake kʉkʉvakemeela vano alyakutile 
kuuti viise kʉ vʉtolani, neke aveene vakakaana kulʉta. 

4“Ʉntwa jʉla akasuungʼha kange avavombi avange, akavavʉʉla akati, ‘Lʉtagha 
kʉ vano nɨkakutile ʉvʉtolani, mʉvavʉʉle kuuti, “Lolagha, nɨlɨngʼhanisie ifiinu 
fyoni ifya vʉtolani. Nɨbudile ingʼhambako ni ndama sango sino sineniipe fiijo. 
Mwise kʉ vʉtolani!” ’ 

5Neke aveene navakavɨkɨla mwojo, vakalʉta kʉ mbombo saave: jʉmonga 
akalʉta kʉ mʉghʉnda ghwake, ʉjʉnge akalʉta kughʉsia ifiinu fyake. 

6Avange vano valyakemelilue vakavakola avavombi vala, vakavatova kyongo 
na kʉkʉvabuda. 

7“Ʉntwa jʉla ye apʉliike sino sivombiike kʉ vavombi vaake, akakalala fiijo, 
akasuungʼha avasikali vaake kulʉta kʉkʉvabuda avabudi vala na kunyaanya 
lwoni ɨlɨkaaja lyave. 

8Pe akavavʉʉla avavombi vaake akati, ‘Ʉlʉlio lwa vʉtolani lʉlɨngʼhanɨsivue, 
neke vano nɨkakutile ʉvʉtolani, navanoghiile kange kukwisa kʉ vʉtolani. 

9Lɨno, lʉtagha mʉ mapuulo, mʉvavʉʉle avaanhu vooni vano mutangʼhana navo 
kuuti viise kʉ vʉtolani.’ 

10Avavombi vala vakalʉta mʉ masevo na mʉ mapuulo, vakavakemeela na 
kʉkʉvaleeta avaanhu vooni vano vakava vitangʼhana navo, avanofu na vahosi. 
Avaanhu vinga vakiisa, vakamema mʉ nyumba ɨja vʉtolani. 

11“Neke ʉntwa jʉla ye ikwingila mʉ nyumba jɨla kuuti alole avahesia vaake, 
akamwagha ʉmuunhu jʉmonga naafwalile ʉmwenda ghʉno ghʉnoghiile mʉ 
vʉtolani. 

12Akamposia akati, ‘Nyalʉkolo, lwandaani ghwingile muno kɨsila kuuva nʉ 
mwenda ghʉno ghʉnoghiile mʉ vʉtolani?’ Ʉmuunhu jʉla akakunua ɨkya 
kʉjova. 

13Pepano ʉntwa jʉla akavavʉʉla avavombi vaake akati, ‘Nkʉnge ʉmuunhu ʉjʉ 
amaghʉlʉ na mavoko, mʉntaaghe kʉnji kʉ ngʼhiisi. Ʉkuo kwe ilɨlagha na 
kugwegwenʉla amiino vwɨmɨla ʉvʉvafi ʉvʉkome vʉno alɨ navwo.’ ” 

14ɄYesu pe akavavʉʉla akati, “Vano vakemelilue nʉ Ngʉlʉve kukwingila mʉ 
Vʉtwa vwake vinga, neke avasalʉlua vadebe.” 

Kusonga ɨsongo kwa Kaisali 
(Malɨka 12:13-17; Lʉʉka 20:20-26) 

15Pambele aVafalisayi vakavʉʉka pala, vakalʉta kupʉlɨngʼhana vwɨmɨla 
ɨkɨteghe ɨkya kʉnkola ʉYesu mʉ masio ghaake. 

16Pe vakasuungʼha kwa Yesu avavʉlanɨsɨvua vaave palɨkɨmo na vavɨngɨlɨli va 
ntwa ʉHelode. Avavʉlanɨsɨvua vala vakamposia vakati, “Ghwe Mʼbʉlanɨsi, 
tʉkagwile kuuti ʉve ʉlɨ muunhu ghwa kyangʼhaani, ghuvʉlanɨsia mʉ 
vwakyangʼhaani sino ilonda ʉNgʉlʉve. Kange, naghukwoghopa nambe 
muunhu vwɨmɨla ʉvʉvaha vwake. 

17Lɨno tʉvʉʉle, ghuvona ndaani! Indaghɨlo sa Moose sikwɨtɨkɨsia kusonga 
ɨsongo kwa Kaisali?” 

18Neke ʉYesu akakagʉla amasaaghe ghaave amaviivi, akavamʉla akati, “Mwe 
vakedʉsi ʉmue, kɨki mʉkʉngela? 

19Mʉhʉfie ɨhela jɨno mwa musonga ɨsongo.” Vakamʉletela ɨdinali jɨmo. 

20Akavaposia akati, “Ɨkɨhwani nʉ vʉlembe fino fili mʉ hela ɨjɨ fyani?” 

21Vakamwamʉla vakati, “Fya Kaisali!” Pepano ʉYesu akavavʉʉla akati, “Ifya 
Kaisali, mʉmpelaghe ʉKaisali; ifya Ngʉlʉve, mʉmpelaghe ʉNgʉlʉve.” 

22Ye vapʉliike ʉlwamʉlo lwa Yesu, vakadegha kyongo. Vakamʉleka pala, 
vakavʉʉka vilʉta. 

Ɨmhola ɨja lʉsyʉko lwa vafue 

(Malɨka 12:18-27; Lʉʉka 20:27-40) 

23Ɨkɨghono kɨla kɨla, aVasadukayi vamonga vakalʉta kwa Yesu. AVasadukayi 
kye kɨpʉgha mʉ lwɨtɨko lwa Kɨyahudi vano viiti nakwelʉle ʉlʉsyʉko lwa vafue. 
Vakamposia vakati, 

24“Ghwe Mʼbʉlanɨsi, ʉMoose alyalembile ʉlʉlaghɨlo kuuti, nave ʉmuunhu 
afwile kɨsila mwana, ʉnnine anoghiile kuhaala ʉmfwɨle jʉla, kuuti ampapɨle 
avaana ʉnyakʉsila. 

25Lɨno, kwevalyale avanamuunhu lekelalʉbale. Ʉghwa kwanda akatoola 
ʉnʼdala, akafua kɨsila kʉleka mwana. Ʉghwa vʉvɨlɨ akamhaala ʉmfwɨle jʉla, 

26ghwope akafua kɨsila kʉleka mwana. Ghwope ʉghwa vʉtatu lʉkavombeka 
vʉle vʉle kuhanga kufika ʉghwa lekelalʉbale. 

27Pambele, ghwope ʉnʼdala ʉmfwɨle, akafua. 

28Lɨno, ɨkɨghono ɨkya kʉsyʉka avaanhu vooni, ʉmfwɨle jʉla iliiva nʼdala ghwani 
mʉ vala lekelalʉbale? Ʉlwakʉva vooni valyantolile!” 

29ɄYesu akavamʉla akati, “Musova, ʉlwakʉva namʉkagwile aMalembe 
aMɨmɨke, nambe ingʉfu sa Ngʉlʉve. 

30Ʉlwakʉva avafue valaava visyʉka, nakwekʉlaava kutoola nambe kutolua, 
viliiva ndavʉle avanyamhola ava kʉkyanya. 

31Neke vwɨmɨla kusyʉka avafue, namwɨmbile mʉ Malembe aMɨmɨke sino 
ʉNgʉlʉve alyavavʉlile avakʉʉlʉ viinu kuuti, 

32‘Ʉne neene Ngʉlʉve ghwa Abulahamu, Ngʉlʉve ghwa Isaka, Ngʉlʉve ghwa 
Yakovo.’ ɄYesu akavavʉʉla kange kuuti, ʉNgʉlʉve naNgʉlʉve ghwa vafue, looli 
Ngʉlʉve ghwa vʉʉmi!” 

33Avaanhu mʉ mapʉgha ghala ye vapʉliike imbʉlanɨsio saake, vakadegha 
kyongo. 

Ʉlʉlaghɨlo ʉlʉvaha 
(Malɨka 12:28-34; Lʉʉka 10:25-28) 

34AVafalisayi ye vapʉliike kuuti ʉYesu avamwile aVasadukayi kuhanga 
vakunilue ɨkya kʉjova, vakakongʼhaana palɨkɨmo, vakalʉta kwa Yesu. 

35Ʉmʼbʉlanɨsi jʉmonga ʉghwa ndaghɨlo sa Moose mʉ Vafalisayi vala, 
akamʉghela ʉYesu, akamposia akati, 

36“Ghwe Mʼbʉlanɨsi, lʉlaghɨlo lʉlɨku lʉno lʉvaha kukila indaghɨlo sooni?” 

37ɄYesu akamwamʉla akati, “ ‘Ʉmʉghanaghe ʉMʉtwa ʉNgʉlʉve ghwako nʉ 
mwojo ghwako ghwoni, ni ngʉfu saako sooni nʉ lʉhala lwako lwoni!’ 

38Ʉlʉ lwe lʉlaghɨlo ʉlʉvaha, kange lwe lwa kwanda. 

39Ʉlʉlaghɨlo ʉlwa vʉvɨlɨ lʉno lʉlɨngʼhiine nʉ lwa kwanda, lwe ʉlʉ, 
‘Ʉmʉghanaghe ʉnnino ndavʉle ghukughana jʉʉve.’ 

40Indaghɨlo sooni isa Moose ni mbʉlanɨsio isa vavɨli sihʉma mʉ ndaghɨlo isi 
ivɨlɨ.” 

Ʉlʉposio vwɨmɨla ʉKɨlɨsite 
(Malɨka 12:35-37; Lʉʉka 20:41-44) 

41AVafalisayi ye vajiighe vakongʼhanile palɨkɨmo, ʉYesu akavaposia akati, 

42“Asi, mwiti kɨki vwɨmɨla ʉKɨlɨsite? Mwiti mwana ghwani?” Vakamwamʉla 
vakati, “Mwana ghwa Davɨdi.” 

43ɄYesu akavaposia akati, “Nave fye lʉlɨvuo, lwandaani ʉDavɨdi mʉ ngʉfu isa 
Mhepo ghwa Ngʉlʉve, ɨkʉntambʉla ʉKɨlɨsite, ‘Mʉtwa’? Pano iiti, 

44‘ɄMʉtwa ʉNgʉlʉve alyamʼbʉlile ʉMʉtwa ghwango, “Ʉʉve nʉ vʉtavʉlɨlua 
palɨkɨmo nuune, kuhanga nɨkʉtange ʉvaleme avalʉgʉ vaako, ʉvateme.” ’ 

45“Lɨno, nave ʉDavɨdi ɨkʉntambʉla ʉKɨlɨsite iiti, Mʉtwa, pe ʉKɨlɨsite ivisagha 
mwanaake ndaani?” 

46Nakwealyale ʉmuunhu jʉno akaghela kukwamʉla ɨlɨsio. Kuhʉma ʉnsiki 
ʉghuo, naalyandiile muunhu kʉkʉmposia kange. 

Mataayi 23 

ɄYesu ɨkʉvapavɨla avaanhu vwɨmɨla avalongosi va Vayahudi 
(Malɨka 12:38-40; Lʉʉka 11:37-52; 20:45-47) 

1Pe ʉYesu akalɨvʉʉla ɨlɨpʉgha lɨla palɨkɨmo na vavʉlanɨsɨvua vaake akati, 

2“AVavʉlanɨsi va ndaghɨlo sa Moose na Vafalisayi valɨ nʉ vʉtavʉlɨlua ʉvwa 
kʉvavʉlanɨsia avaanhu indaghɨlo sa Moose. 

3Lɨno, mʉgadɨlɨlaghe na kuvomba sino vikʉvavʉʉla. Neke 
namʉngavɨngɨlɨlaghe amaghendele ghaave, ʉlwakʉva sino vivʉlanɨsia nase 
sino vivomba. 

4Aveene vipinya amasigho amasito na kʉkʉvatwɨka avange, neke aveene 
navighela nambe padebe kutanga kupɨnda. 

5“Imbombo sooni sino vivomba, vivomba mʉlwa kuhʉfia pamaaso gha vaanhu. 
Vipinya pa vweni na mʉ mavoko ififuko ifya ngʼhwembe ifikome kukila ifya 
vange. Kange, vikwongelesia ʉvʉtali ʉvwa filʉndo ifya salavua mʉ menda 
ghaave. 

6Mʉ fikulukulu vilonda kukukala kʉ fitengo ifya voghopua, na mʉ masinagogi 
vilonda kukukala kʉvʉlongolo. 

7Kange, vilonda avaanhu vavahʉngɨlaghe nʉ vwoghofi mʉ mapuulo. Vihovoka 
fiijo pano avaanhu vikʉvatambʉla viiti, ‘Mʼbʉlanɨsi.’ 

8“Neke ʉmue namʉngatambʉlwaghe, ‘Mʼbʉlanɨsi,’ ʉlwakʉva ʉMʼbʉlanɨsi 
ghwinu alɨ jʉmo mwene, ʉmue mweni mʉlɨ vavɨngɨlɨli. 

9Kange, namʉngantambʉlaghe ʉmuunhu mʉ ɨɨsi, ‘Nhaata,’ ʉlwakʉva ʉNhaata 
ghwinu alɨ jʉmo mwene, alɨ kʉkyanya. 

10Kange, namʉngatambʉlwaghe, ‘Valongosi,’ ʉlwakʉva ʉMʉlongosi ghwinu alɨ 
jʉmo mwene, ghwe Kɨlɨsite. 

11Ʉmuunhu ghweni jʉno ilonda kuuva mʼbaha ghwinu, avisaghe mʼbombi 
ghwinu. 

12Ʉlwakʉva ʉmuunhu ghweni jʉno ikughinia, ʉNgʉlʉve alamwisia. Neke 
ʉmuunhu jʉno ikujisia, ʉNgʉlʉve alamʉghinia. 

13“Ɨga ʉmue mwe vavʉlanɨsi va ndaghɨlo sa Moose, na jʉmue mwe Vafalisayi, 
mʉlɨ vakedʉsi! Mʉkʉvasigha avaanhu kukagʉla ɨsɨla ɨja kwingila mʉ Vʉtwa 
vwa kʉkyanya. Jʉmue mwe veene namukwingila, kange vano vilonda 
kukwingila, namʉkʉvɨtɨkɨsia. 

14“Ɨga ʉmue mwe vavʉlanɨsi va ndaghɨlo sa Moose na jʉmue mwe Vafalisayi, 
mʉlɨ vakedʉsi! Mʉkʉvafumba avafwɨle ifiinu fyave, neke mukufuunya 
inyifuunyo inhali pamaaso gha vaanhu kuuti mʉvoneke mʉlɨ vagholofu! 
Ɨkɨghono ɨkya vʉhɨghi mʉlʉpɨla ʉlʉkwegho lwa Ngʉlʉve. 

15“Ɨga ʉmue mwe vavʉlanɨsi va ndaghɨlo isa Moose na jʉmue mwe Vafalisayi, 
mʉlɨ vakedʉsi! Musyʉtasyʉta mʉ ɨɨsi na kulovoka inyanja neke mʉmʼbangʉle 
nambe ʉmuunhu jʉmo jʉno naMʉyahudi, kuuti aave Mʉyahudi. Neke kyande 
avangwike kuuva ghwinu, mʉkʉmʼbɨɨka ʉpɨle kavɨlɨ kukila ʉmue ʉlʉpumuko 
ʉlwa mwoto ghʉno naghusima lʉsiku. 

16“Ɨga ʉmue mwe valongosi mwe vabofu amaaso! Mʉkʉvavʉlanɨsia avaanhu 
mwiti, ‘Ʉmuunhu angajɨɨghe vwɨmɨla ɨnyumba ɨnyɨmɨke ɨja Ngʉlʉve, 
nalʉtalamu. Looli ʉmuunhu angajɨɨghe vwɨmɨla ɨsahabu jɨno jɨlɨ mʉ nyumba 
ɨnyɨmɨke ɨja Ngʉlʉve, ʉjuo ilondua kuvomba ndavʉle ajɨghile.’ 

17Ʉmue mʉlɨ vajasu, kange mʉlɨ vabofu amaaso! Kɨlɨku ɨkɨvaha kukila? Asi, 
isahabu au ɨnyumba ɨnyɨmɨke ɨja Ngʉlʉve jɨno jipelela isahabu kuuva nyɨmɨke? 

18Kange muvʉlanɨsia avaanhu mwiti, ‘Ʉmuunhu angajɨɨghe vwɨmɨla 
ɨkɨtekelelo, nalʉtalamu. Looli angajɨɨghe vwɨmɨla ɨlɨtekelo lɨno vavɨkile pa 
kɨtekelelo, ʉjuo ilondua kuvomba ndavʉle ajɨghile.’ 

19Ʉmue mʉlɨ vabofu amaaso! Kɨlɨku ɨkɨvaha kukila? Asi, lɨvaha ɨlɨtekelo au 
ɨkɨtekelelo kɨno kipelela ɨlɨtekelo lɨɨve lyɨmɨke? 

20Ʉmuunhu jʉno ijɨɨgha vwɨmɨla ɨkɨtekelelo, iiva ijɨɨgha vwɨmɨla ɨkɨtekelelo ni 
fiinu fyoni fino fivɨkua pa kyene. 

21Kange, ʉmuunhu ghweni jʉno ijɨɨgha vwɨmɨla ɨnyumba ɨnyɨmɨke ɨja Ngʉlʉve, 
iiva ijɨɨgha vwɨmɨla ɨnyumba ɨjio na kwa Ngʉlʉve jʉno ikukala mʉ nyumba ɨjio. 

22Ghwope jʉno ijɨɨgha vwɨmɨla kʉkyanya, ijɨɨgha vwɨmɨla ɨkɨtengo kya Ngʉlʉve 
na kwa Ngʉlʉve jʉno ikukala pa kɨtengo ɨkio. 

23“Ɨga ʉmue mwe vavʉlanɨsi va ndaghɨlo sa Moose, na jʉmue mwe Vafalisayi, 
mʉlɨ vakedʉsi! Mughina kʉkʉntavʉlɨla ʉNgʉlʉve ɨlɨtekelo ɨlya saka mʉ fiinu 
ifya ndalama indebe, ndavʉle inyʉngʉ ni filʉngo ifingi ifya kyakʉlia. Neke 
namuvɨkɨla mwojo kuvomba imbaha sino silʉngɨkua mʉ ndaghɨlo, ndavʉle 
kuuva mʉ vwakyangʼhaani, kuuva vanya lʉsʉngʉ na kuuva nʉ lwɨtɨko. Isi se 
sino mʉnoghiile kuvomba, palɨkɨmo na madebe aghuo ghano muvomba. 

24Ʉmue mwe valongosi vabofu amaaso! Muhʉʉja ifiinu ifidebe mʉ fino 
munyua, neke mugulubika ingamɨla! 

25“Ɨga ʉmue mwe vavʉlanɨsi va ndaghɨlo sa Moose, na jʉmue mwe Vafalisayi, 
mʉlɨ vakedʉsi! Mukuvɨɨka vagholofu pamaaso gha vaanhu, neke ifiinu fino mʉlɨ 
nafyo fya vʉlyasi nʉ vʉhojofu. Mʉlɨ ndavʉle ʉmuunhu jʉno isuka ɨkɨkombe nɨ 
sahani kʉnji kwene, neke ileka mʉnkate muno mʉnyalile, ʉvʉnyali vʉno vʉlɨ 
papinga. 

26Ʉve ghwe Mfalisayi, ghwe mʼbofu amaaso! Valasia taasi ʉvʉhosi vʉno 
mwevʉle nkate mʉlyʉve, neke ɨmbombo jaako jiiva nofu. 

27“Ɨga ʉmue mwe vavʉlanɨsi va ndaghɨlo sa Moose, na jʉmue mwe Vafalisayi, 
mʉlɨ vakedʉsi! Mʉlɨ ndavʉle imbiipa sino vimata ɨlɨkeeji, sivoneka nofu kʉnji, 
neke mʉnkate simemile amafupa gha vafue nʉ vʉnyali ʉvʉnge. 

28Fye lʉlɨvuo na jʉmue, kʉnji muvoneka mʉlɨ vagholofu, neke nkate mʉ moojo 
ghiinu mʉmemile ʉvʉkedʉsi nʉ vʉhosi. 

29“Ɨga ʉmue mwe vavʉlanɨsi va ndaghɨlo sa Moose, na jʉmue mwe Vafalisayi, 
mʉlɨ vakedʉsi! Ʉlwakʉva mujenga imbiipa isa vavɨli va Ngʉlʉve na kulava 
imbiipa isa vagholofu. 

30Pe mujova mwiti, ‘Pwetʉsavisagha amasiki gha vakʉʉlʉ viitu, natwale 
tʉkʉvatanga kʉkʉvabuda avavɨli va Ngʉlʉve.’ 

31Mʉ njovele ɨjio muvonia kuuti, ʉmue mʉlɨ vahosi ndavʉle avakʉʉlʉ viinu 
vano valyavabudile avavɨli va Ngʉlʉve! 

32Lɨno, mʉkwɨlanɨsie ʉvʉhosi vʉno avakʉʉlʉ viinu valyatengwile! 

33“Ʉmue mwe kɨsina ɨkɨhosi! Mʉlɨ ndavʉle injoka inya sumu ɨngʼhali! 
Ndepoonu mupʉnga ndaani ʉvʉhɨghi vwa Ngʉlʉve ʉvwa kʉvataagha kʉ 
lʉpumuko lwa mwoto ghʉno naghusima lʉsiku? 

34Pʉlɨkɨsia! Lɨno, nɨkʉvasuungʼha kʉlyʉmue avavɨli, na vaanhu avanya lʉhala 
na vavʉlanɨsi va ndaghɨlo sa Moose, neke ʉmue mulikʉvabuda, vamonga 
mulikʉvakomelela pa fikovekano, avange mulikʉvatova ni mijeledi mʉ 
masinagogi ghiinu na kʉkʉvadaga kuhʉma ɨlɨkaaja nɨ lɨkaaja. 

35Mʉ ʉluo ʉNgʉlʉve ilikʉvahɨgha ʉmue vwɨmɨla kʉkʉvabuda avaanhu vooni 
avagholofu, kuhʉma ibudua ʉAbeli jʉno naalyahokile kɨɨnu, kuhanga ibudua 
ʉSakalia ʉnkina Belekia, jʉno alyabudilue pakate pa nyumba ɨnyɨmɨke ɨja 
Ngʉlʉve na pa kɨtekelelo. 

36Kyangʼhaani nɨkʉvavʉʉla, avaanhu ava kɨsina ɨkɨ valʉpɨla ʉlʉkwegho lwa 
Ngʉlʉve vwɨmɨla ʉvʉhosi ʉvuo vwoni.” 

ɄYesu isukunala vwɨmɨla avaanhu ava mʉ Yelusalemu 
(Lʉʉka 13:34-35) 

37Pepano ʉYesu akati, “Yelusalemu, Yelusalemu! Ghubuda avavɨli na vaanhu 
vano visungʼhua kʉlyʉve, ʉkʉvatova na mavue. Kekinga nɨlondile 
kʉkʉvakongʼhania avaanhu vaako, ndavʉle ɨngʼhʉkʉ vʉle jikongʼhania na 
kughumbatɨla ifyanaake, neke namukʉnda! 

38Lolagha, ʉNgʉlʉve ɨkʉjɨleka ɨnyumba jiinu kuuva mahaame! 

39Kyangʼhaani nɨkʉvavʉʉla kuuti, kutengʉlɨla lɨno namʉnganyaaghe kange, 
kuhanga ʉnsiki pano muliiti, ‘Afunyilue jʉno ikwisa mʉ lɨtavua lya Mʉtwa 
ʉNgʉlʉve!’ ” 

Mataayi 24 

ɄYesu ijova vwɨmɨla kumemʉlua ɨnyumba ɨnyɨmɨke ɨja kufunyila 
(Malɨka 13:1-2; Lʉʉka 21:5-6) 

1ɄYesu akahʉma mʉ nyumba ɨnyɨmɨke ɨja kufunyila. Ye ilʉta, avavʉlanɨsɨvua 
vaake vakalʉta pa mwene, vakansoona ʉvʉjenge ʉvwa nyumba ɨnyɨmɨke ɨja 
kufunyila. 

2Neke ʉYesu akavavʉʉla akati, “Se seene, mulola ʉvʉjenge vwoni ʉvʉ vʉle 
vʉjengilue! Kyangʼhaani nɨkʉvavʉʉla kuuti, nalɨlasighala nambe lɨvue lɨno 
lilighelama pa lɨvue ɨlɨngɨ, ghooni ghilihemʉlua.” 

Imhumuko ifighono ifya vʉsililo 
(Malɨka 13:3-13; Lʉʉka 21:7-19) 

3ɄYesu akalʉta pa kɨdunda ɨkya Miseituni, akikala. Avavʉlanɨsɨvua vaake 
vakalʉta pa mwene, vakijekela, vakamposia vakati, “Tusʉʉma ʉtʉvʉʉle, isio 

sino ʉtʉvʉlile silivombeka lɨɨghi? Kange, kɨvalɨlo kɨki ɨkya kʉtʉhʉfia kuuti 
ʉnsiki ʉghwa kwisa ʉve, nʉ vʉsililo vwa ɨɨsi, ghʉfikile?” 

4ɄYesu akavamʉla akati, “Mʉvisaghe maaso, ʉmuunhu naangavasyangaghe! 

5Ʉlwakʉva vinga vilikwisa mʉ lɨtavua lyango, nʉjʉnge itisagha, ‘Neene Kɨlɨsite.’ 
Avaanhu avuo vilikʉvasyanga vinga. 

6Mʉlaava mupʉlɨka ʉvʉlʉgʉ ni mhʉli isa vʉlʉgʉ, mʉlekaghe pikwoghopa. 
Ndalʉve ndaani isio silivoneka taasi, neke ʉnsiki ʉghwene ʉghwa vʉsililo 
ghuuva ghʉkyale.” 

7Ifighono ifio ɨɨsi jɨlalwisagha nɨ ɨɨsi ɨjɨngɨ, kange ʉvʉtwa kulua nʉ vʉtwa 
ʉvʉnge. Imbale ni mbale kwejiliiva ɨnjala ni fisenyeena. 

8Isio sooni vuuva vʉtengʉlɨlo, ndavʉle ʉvʉvafi ʉvwa mʉkɨjʉʉva, pano ʉnsiki 
ʉghwa kʉpaapa ʉmwana ghʉfikile. 

9“Ʉnsiki ʉghuo, mulikolua na kupumusivua na kubudua. Avaanhu imbale sooni 
vilikʉvakalalɨlagha, ʉlwakʉva mʉkʉmbɨngɨlɨla ʉne. 

10Pepano avaanhu vinga vilivʉhɨɨla kʉkʉmbɨngɨlɨla ʉne. Vilikwohelanagha kʉ 
valʉgʉ na kukalalɨlanɨla. 

11Kange, avavɨli vinga ava vʉdesi vilihʉmɨla na kʉkʉvasofia avaanhu vinga. 

12Avaanhu vinga viliiva vahosi. Mʉ ʉluo avaanhu vinga vilivʉhɨɨla 
kʉkʉvaghana avange. 

13Neke jʉno ikuguda kuhanga kufika kʉvʉsililo, ʉjuo ghwe alakuluka. 

14ƗMhola ɨNofu ɨja Vʉtwa vwa Ngʉlʉve jilipʉlɨsɨvua mʉ ɨɨsi sooni, kuuti vʉʉve 
vwolesi kʉ vaanhu vooni, pepano ʉvʉsililo vwa ɨɨsi vukwisa. 

Imhumuko imbaha 
(Malɨka 13:14-23; Lʉʉka 21:20-24) 

15“Ʉnsiki ʉghuo mʉlavona ‘Ɨkɨɨnu kɨno kipelela ʉvʉlamafu’ ɨnyumba ɨnyɨmɨke 
ɨja kufunyila, kyɨmile Pavwɨmɨke, ndavʉle alyajovile ʉmʼbɨli ʉDanieli. Jʉno 
ikwɨmba amasio agha alʉtangʼhaniaghe. 

16Apuo pepano vano valɨ mʉ Yudea, vakɨmbɨlɨlaghe kʉ fidunda, 

17jʉno alɨ pa kɨtʉvɨlɨ, naangikaghe kutoola fimonga mʉ nyumba. 

18Nambe jʉno alɨ kʉ mʉghʉnda, naangagomokaghe kʉ kaaja kutoola ɨlɨkooti 
lyake. 

19Ɨga avakɨjʉʉva vano viliiva vakunue na vano vilikwongʼhelesyagha ifighono 
ifio! 

20Mʉsʉmaghe kwa Ngʉlʉve kuuti, ʉnsiki ʉghuo ʉghwa kʉkɨmbɨla, ghʉleke 
piiva nsiki ghwa fula nɨ mhepo nambe ɨkɨghono ɨkya Sabati. 

21Ʉlwakʉva ifighono ifio, kwelʉliiva ʉlʉpumuko ʉlʉkome lʉno nalʉghelile 
kuvoneka kuhʉma ʉNgʉlʉve ipela ɨɨsi, kuhanga kufika ʉmʉsyʉghʉ. Kange, 
nalʉlavoneka lʉsiku. 

22ɄNgʉlʉve ale aleke kukepʉsia ifighono ifio, nakwale ʉghwa kʉkuluka. Neke 
vwɨmɨla avasalʉlua vaake, ilikepʉsia ifighono ifio. 

23“Ʉnsiki ʉghuo, ʉmuunhu angati, ‘Lola, ʉKɨlɨsite alɨ apa,’ nambe, ‘Alɨ kʉla,’ 
namʉngɨtɨkaghe. 

24Ʉlwakʉva valiisa avaanhu vano vikutambʉlagha nʉjʉnge iiti ghwe ‘Kɨlɨsite,’ 
avange viliiva vavɨli va vʉdesi. Avuo vihʉfyagha ifivalɨlo ifivaha ni fidegho kuuti 
vavasofie avaanhu, nambe avasalʉlua va Ngʉlʉve. 

25Mʉvisaghe maaso, ʉlwakʉva nɨvavʉliile ngʼhaani pano sikyale pikwisa. 

26Lɨno vangavavʉʉle kuuti, ‘Lola, ʉMesiya alɨ kʉ lʉnyika,’ namʉngalʉtaghe. 
Nambe vangati, ‘Lola, alɨ kʉkate,’ namʉngɨtɨkaghe. 

27Ʉlwakʉva ndavʉle ʉlʉmuli lwa fula vʉle lumulika na kuvoneka imbale sooni, 
fye luliiva niliiva nikwisa ne Mwana ghwa Muunhu, kulivoneka imbale sooni. 

28Kʉno kwelɨlɨ ɨlɨkanu ɨlɨfue kwe kʉno amatumbusi ghikongʼhaana. 

Kukwisa kwa Yesu ʉMwana ghwa Muunhu 
(Malɨka 13:24-27; Lʉʉka 21:25-28) 

29“Ifighono ifio ifya lʉpumuko filiiva fisilile, ‘ɨngʼhiisi jɨlakupikila ɨlɨjʉva, naghʉ 
mwesi naghʉlavala, inhondue silasangʉka kuhʉma kʉkyanya, ni fiinu fyoni ifya 
kʉkyanya filasukanɨka.’ 

30“Pepano avaanhu vilikʉfyagha ifivalɨlo kʉkyanya, fino fihʉfia kuuti ne Mwana 
ghwa Muunhu nikwisa. Avaanhu ava fisina fyoni vilitengʉla kulɨla nʉ lʉdwesi. 
Valambona ne Mwana ghwa Muunhu nikwisa mʉ mafunde kuhʉma 
kʉkyanya. Nikwisa ni ngʉfu nyinga nʉ vʉvaha. 

31Pe nilikʉvasuungʼha avanyamhola vango kʉmo lukuuta ʉlʉkelemo, kuuti 
vavakongʼhanie avasalʉlua vooni ava Ngʉlʉve kuhʉma imbale sooni isa ɨɨsi, 
kutengʉlɨla ʉlʉbale lʉmo ʉlwa vʉsililo vwa ɨɨsi, kufika ʉlʉbale ʉlʉnge ʉlwa 
vʉsililo vwa ɨɨsi.” 

Ɨkɨhwanɨkɨsio ɨkya mpiki ʉntini 
(Malɨka 13:28-31; Lʉʉka 21:29-33) 

32ɄYesu akafijovagha akatisagha, “Mʉmanyɨlaghe ɨkɨhwanɨkɨsio ɨkya mpiki 
ʉntini. Pano inhaafi saake silemba na kuuva na matʉndʉ, mʉkagʉlaghe kuuti 
amasiki gha fula ghalɨ piipi. 

33Fye lʉlaava, muliiva mʉkʉsivona sooni isi sino nɨvoliike sivombeka, 
mʉkagʉlaghe kuuti nɨlɨ piipi kukwisa. 

34Kyangʼhaani nɨkʉvavʉʉla niiti, ɨkɨsina ɨkɨ nakɨlakila kuhanga isi sooni 
sivombeke. 

35Ʉvʉlanga nɨ ɨɨsi filakila, looli amasio ghango naghalakila nambe padebe. 

Ɨkɨghono ɨkya kwisa ʉMwana ghwa Muunhu 
(Malɨka 13:32-37; Lʉʉka 12:35-40; 17:26-36) 

36“Neke ɨkɨghono nʉ nsiki ʉghwa kwisa ʉne ne Mwana ghwa Muunhu, nakwale 
jʉno akagwile nambe avanyamhola kʉkyanya, nambe jʉʉne ne Mwana, looli jʉ 
Nhaata mwene. 

37Ʉlwakʉva niliiva nikwisa ne Mwana ghwa Muunhu luliiva ndavʉle lʉlyale 
ifighono ifya Nwaka. 

38Ifighono ifio ye lʉkyale kukwisa ʉlʉtalamu ʉlwa ghalika, avaanhu valyale 
vilia na kunyua, vitoola na kutolua kuhanga ɨkɨghono kɨla pano ʉNwaka 
ikwingila mʉ safina. 

39Avaanhu avuo navalyakagwile kɨmonga kuhanga pano ɨghalika jikwisa, 
vakafua vooni. Enendɨɨkɨ fye lʉlaava niliiva nikwisa ne Mwana ghwa Muunhu. 

40Ifighono ifio avaanhu vavɨlɨ viliiva pa mʉghʉnda, ʉjʉnge nɨkʉntoola kuuva 
palɨkɨmo nuune, ʉjʉnge nɨkʉmʉleka. 

41Avakɨjʉʉva vavɨlɨ viliiva pihavʉla, ʉjʉnge nɨkʉntoola kuuva palɨkɨmo nuune, 
ʉjʉnge nɨkʉmʉleka. 

42“Lɨno, mʉvisaghe maaso, ʉlwakʉva namʉkagwile ɨkɨghono kɨno ʉMʉtwa 
ghwinu ikwisa. 

43Looli mʉkagʉlaghe kuuti, ʉnya nyumba ale akagʉle ʉnsiki ghʉno ʉmʉlyasi 
ikwisa, ale ikukala maaso, naale ileka ʉmʉlyasi amemʉle ɨnyumba jaake. 

44Lɨno, na jʉmue mʉvisaghe mulɨngʼhanisie, ʉlwakʉva ne Mwana ghwa 
Muunhu nilikwisa ʉnsiki ghʉno namuhʉvɨɨla.” 

Ɨkɨhwanɨkɨsio ɨkya mʼbombi ʉnnofu nʉ mʼbiivi 
(Lʉʉka 12:41-48) 

45ɄYesu akavaposia akati, “Ghwe veeni ʉmʼbombi ʉnnofu, ʉnya lʉhala? 
Ʉmʼbombi jʉno ʉntwa ghwake amʼbɨkile kuuva mwɨmɨlɨli ghwa vavombi 
avange mʉ nyumba jaake, kuuti avapelaghe ɨkyakʉlia ʉnsiki ghʉno 
ghʉnoghiile. 

46Kʉba ʉmʼbombi ʉjuo jʉno ʉntwa ghwake iliiva igomoka, ɨkʉmwagha ivomba 
sino akamʉlaghiile. 

47Kyangʼhaani nɨkʉvavʉʉla kuuti, ɨkʉmʼbɨɨka ʉmʼbombi jʉla, ɨmɨlɨlaghe ifiinu 
fyake fyoni. 

48Neke ʉmʼbombi ʉmʼbiivi angasaaghe mʉ mwojo ghwake kuuti, ‘Ʉntwa 
ghwango idɨɨla kugomoka.’ 

49Pe atengʉle kutova avavombi avajaake, alisaghe na kunyua palɨkɨmo na 
vaghaasi, 

50ʉntwa ghwake angagomoke ɨkɨghono nʉ nsiki ghʉno ʉmʼbombi jʉla ijekiile 
alɨsingi, 

51kyaɨkʉntemania na kʉkʉmʼbɨɨka kʉ lʉpumuko palɨkɨmo na vakedʉsi. Ʉkuo 
kwe vililɨlagha na kugwegwenʉla amiino vwɨmɨla ʉvʉvafi ʉvʉkome vʉno valɨ 
navwo.” 

Mataayi 25 

Ɨkɨhwanɨkɨsio ɨkya vahɨnja kɨjigho 

1Pe ʉYesu akafikʉvavʉlagha avavʉlanɨsɨvua vaake akatisagha, “Ʉnsiki ʉghuo 
ʉVʉtwa vwa kʉkyanya vuhwananɨsɨvua na vahɨnja kɨjigho vano valyatolile 
itaala saave, vakalʉta kʉkʉmwʉpɨla ʉntolanʼdala. 

2Avahɨnja vahaano mʉ veene valyale vajasu, avange vahaano valyale vanya 
lʉhala. 

3Avajasu vala, valyagadile itaala saave kɨsila kʉgada amafuta agha kwongelesia. 

4Looli avanya lʉhala vala valyagadile itaala saave palɨkɨmo na mafuta agha 
kwongelesia mʉ taala. 

5Ʉlwakʉva ʉntolanʼdala akadɨɨla pikwisa, avahɨnja vala vooni sikavakola itʉlʉ, 
vakaghonelela. 

6Mʉ kɨlo nkate, vakapʉlɨka avaanhu vijegheela viiti, ‘Vaya, vaya! Ʉntolanʼdala 
afiike, mʉhʉme tʉlʉte kʉkʉmwambɨlɨla.’ 

7Nakalɨngi avahɨnja vala vooni vakasisimuka, vakalɨngʼhania itaala saave. 

8“Pe avahɨnja avajasu vala vakavasʉʉma avanya lʉhala vakati, ‘Tusʉʉma 
mʉtʉtange amafuta madebe, itaala siitu sisima.’ 

9Neke avanya lʉhala vala vakavamʉla vakati, ‘Ndali! Natʉngavapeele, 
ʉlwakʉva amafuta ghano tʉlɨ nagho, naghangatʉkwɨle ʉsue palɨkɨmo numue. 
Lʉnofu mʉlʉte kʉno vighʉsia, mʉkaghʉle jʉmue.’ 

10Avajasu vala ye vilʉta kughʉla amafuta, ʉntolanʼdala akafika. Avahɨnja 
avange vala vano valilɨngʼhanisie, vakingila palɨkɨmo mʉ vʉtolani, ʉmʉlyango 
ghʉkadindua. 

11“Pambele avajasu vala vakafika, vakavona ʉmʉlyango ghʉdindilue, pe vakati, 
‘Ghwe ntwa! Ghwe ntwa! Tusʉʉma ʉtʉdindulile ʉmʉlyango!’ 

12Neke ʉntolanʼdala akavamʉla akati, ‘Kyangʼhaani nɨkʉvavʉʉla, 
nanɨvamanyile!’ ” 

13Pepano ʉYesu akavavʉʉla avavʉlanɨsɨvua vaake akati, “Lɨno, mʉvisaghe 
maaso, ʉlwakʉva namʉkagwile ɨkɨghono nambe ʉnsiki ghʉno ne Mwana ghwa 
Muunhu niligomoka.” 

Ɨkɨhwanɨkɨsio ɨkya vavombi vano valyapelilue italanta 
(Lʉʉka 19:11-27) 

14ɄYesu akafijovagha akatisagha, “Kange, ʉVʉtwa vwa kʉkyanya 
vuhwananɨsɨvua nʉ muunhu jʉno alyakyʉlile. Ye akyale kukyʉla, 
akavakemeela avavombi vaake, akavapeela ɨkyʉma kyake kuuti nʉjʉnge 
afulusyaghe. 

15Akavapeela nʉjʉnge kulɨngʼhana ni ngʉfu saake. Jʉmo akampeela 
italanta ihaano, ʉjʉnge italanta ivɨlɨ, ʉjʉnge ɨtalanta jɨmo, pe ʉmwene 
akakyʉla. 

16“Ʉnsiki ghʉghuo ʉmʼbombi jʉno akapelilue italanta ihaano, akalʉta 
kufulusia, akakava italanta isingi ihaano. 

17Najʉ mʼbombi jʉno akapelilue italanta ivɨlɨ, akafulusia italanta isingi ivɨlɨ. 

18Neke jʉno akapelilue ɨtalanta jɨmo, akalʉta kugima ʉmwina, akasyɨla ɨtalanta 
jɨla ɨja ntwa ghwake. 

19“Ifighono finga ye fikilile, ʉntwa ghwave akagomoka. Pe akavakemeela 
avavombi vaake vala, kuuti nʉjʉnge ahʉfie kɨno afulwisie vwɨmɨla ɨkyʉma 
kyake. 

20Ʉmʼbombi jʉno alyʉpiile italanta ihaano, akiisa ni talanta isingi ihaano. 
Akamʼbʉʉla ʉntwa ghwake akati, ‘Ghwe ntwa, ʉkamheliile italanta ihaano, lɨno 
nɨfulwisie italanta isingi ihaano.’ 

21Ʉntwa ghwake akamʼbʉʉla akati, ‘Ʉvombile vʉnofu. Ʉve ʉlɨ mʼbombi nnofu, 
kange mhʉvɨlua! Ʉvombile vʉnofu pa mbombo ɨndebe, lɨno nɨkʉkʉvɨɨka kuuva 
mwɨmɨlɨli ghwa kyʉma kinga. Ghwise tʉhovoke palɨkɨmo.’ 

22“Ʉmʼbombi jʉno alyʉpiile italanta ivɨlɨ, ghwope akiisa ni talanta isingi ivɨlɨ. 
Akamʼbʉʉla ʉntwa ghwake akati, ‘Ghwe ntwa, ʉkamheliile italanta ivɨlɨ, lɨno 
nɨfulwisie italanta isingi ivɨlɨ.’ 

23Ʉntwa ghwake akamʼbʉʉla akati, ‘Ʉvombile vʉnofu. Ʉve ʉlɨ mʼbombi nnofu, 
kange mhʉvɨlua! Ʉvombile vʉnofu pa mbombo ɨndebe, lɨno nɨkʉkʉvɨɨka kuuva 
mwɨmɨlɨli ghwa kyʉma kinga. Ghwise tʉhovoke palɨkɨmo.’ 

24“Pe akiisa ʉmʼbombi jʉno alyʉpiile ɨtalanta jɨmo, akamʼbʉʉla ʉntwa ghwake 
akati, ‘Ghwe ntwa, nɨkakagwile kuuti ʉve ʉlɨ mwʉmu, ghupeta pano nʉvyalile, 
ghukongʼhania pano nʉkesile. 

25Mʉ ʉluo, noghopa kusofia ɨtalanta jaako, pe nasyɨla mʉ mwina. Lɨno, koogho 
ɨtalanta jaako ɨjɨ.’ 

26Ʉntwa ghwake akamwamʉla akati, ‘Ʉve ʉlɨ mʼbombi mʼbiivi, kange ʉlɨ 
mwolo! Ʉkakagwile kuuti ʉne nipeta pano nanɨvyalile, nikongʼhania pano 
nanɨkesile, 

27lɨno kɨki naghwavɨɨka indalama sango kʉ vano vifulusia, neke nɨtoole 
palɨkɨmo na sino sifulwike?’ 

28“Pepano ʉntwa jʉla akalaghɨla akati, ‘Mʉpoke ɨtalanta ɨjio, mʉmpeele 
ʉmʼbombi jʉla jʉno alɨ ni talanta kɨjigho. 

29Ʉlwakʉva ʉmuunhu ghweni jʉno alɨ nafyo ipelua ifingi, neke iiva nafyo finga. 
Looli jʉno nsila kɨmonga, nambe ɨkɨdebe kɨno alɨ nakyo, ikunyua. 

30Ʉmʼbombi ʉjʉ ʉnsila lʉvʉmbʉlɨlo, mʉntaaghe kʉnji kʉ ngʼhiisi, ʉkuo kwe 
ilɨlagha na kugwegwenʉla amiino vwɨmɨla ʉvʉvafi ʉvʉkome vʉno iiva navwo.’ 
” 

Ʉvʉhɨghi ɨkɨghono ɨkya vʉsililo 

31ɄYesu akafikʉvavʉlagha avavʉlanɨsɨvua vaake iiti, “Ʉne ne Mwana ghwa 
Muunhu niliiva nisile mʉ vʉvaha vwango palɨkɨmo na vanyamhola vooni, 
nilikukala pa kɨtengo kyango ɨkya vʉvaha. 

32Avaanhu kuhʉma ɨɨsi sooni vilikongʼhaana palyʉne. Na jʉʉne 
nilikʉvabaghʉla avaanhu ndavʉle ʉnʼdɨɨmi vʉle ibaghʉla ingʼholo kuuva paajo 
ni mhene. 

33Ɨkʉsivɨɨka ingʼholo ʉlʉbale lwake ʉlwa kʉndio, imhene ʉlʉbale lwake ʉlwa 
kʉngʼhɨghɨ. 

34“Pepano ʉne ne Ntwa nilikʉvavʉʉla avaanhu vala vano valɨ lʉbale ʉlwa 
kʉndio, ‘Mwise ʉmue mwe vano mʉfunyilue nʉ Nhaata ghwango, mwingile mʉ 
vʉtwa vʉno ʉNgʉlʉve avalɨngʼhanɨkisie ngʼhaani kuhʉma ye ipela ɨɨsi. 

35Ʉlwakʉva ye nɨlɨ nɨ njala, mʉkamheliile ɨkyakʉlia; ye nɨlɨ nɨ kyʉmɨlua, 
mʉkamheliile amalenga; ye nɨlɨ mʉgheesi, mʉkanhengeliile mʉ nyumba siinu. 

36Kange ye nɨghajile, mʉkamheliile amenda; ye nɨlɨ ntamu, mʉkisile 
kʉkʉmbʉvʉsia; ye nɨlɨ mʉ ndinde, mʉkisile kʉkʉndola.’ 

37“Pe avagholofu viliiti, ‘Ghwe Mʉtwa, ʉnsiki ghʉlɨku ghʉno tʉkakwaghile ʉlɨ 
nɨ njala tʉkakʉpeela ɨkyakʉlia, nambe ye ʉlɨ nɨ kyʉmɨlua, tʉkakʉpeela 
amalenga? 

38Kange, ʉnsiki ghʉlɨku ghʉno ye ʉlɨ mʉgheesi, tʉkakʉtengelela mʉ nyumba 
siitu; nambe ye ʉghajile, tʉkakʉpeela amenda? 

39Ʉnsiki ghʉlɨku ghʉno ye ʉlɨ ntamu, tʉkakʉvʉvʉsia; nambe ye ʉlɨ mʉ ndinde, 
tʉkiisa kʉkʉkʉlola?’ 

40Ʉne ne Ntwa nilikʉvamʉla niiti, ‘Kyangʼhaani nɨkʉvavʉʉla, sooni sino 
mʉkaale mʉkʉmʼbombela ʉmuunhu jʉno nantambʉlɨke mʉ vaanhu vango ava, 
mʉkambombiile ʉne.’ 

41“Pe nilikʉvavʉʉla vano valɨ lʉbale lwango ʉlwa kʉngʼhɨghɨ niliiti, ‘Vʉʉka apa 
ʉmue mwe vano ʉNgʉlʉve avaghunile! Lʉtagha kʉ lʉpumuko lwa mwoto 
ghʉno naghusima lʉsiku, kʉno ʉNgʉlʉve amʉlɨngʼhanɨkisie ʉSetano na 
vanyamhola vaake. 

42Ʉlwakʉva ye nɨlɨ nɨ njala, namʉkamheliile ɨkyakʉlia; ye nɨlɨ nɨ kyʉmɨlua, 
namʉkamheliile amalenga; 

43ye nɨlɨ mʉgheesi, namʉkanhengeliile mʉ nyumba siinu; ye nɨghajile, 
namʉkamheliile amenda. Kange, ye nɨlɨ ntamu, namʉkisile kʉkʉmbʉvʉsia; ye 
nɨlɨ mʉ ndinde, namʉkisile kʉkʉndola.’ 

44“Pepano voope viliiti, ‘Ghwe Mʉtwa, lɨɨghi pano tʉkakwaghile ʉlɨ nɨ njala, 
nambe ɨkyʉmɨlua, nambe ye ʉlɨ mʉgheesi, nambe ye ʉlɨ mʉghaju, nambe ye ʉlɨ 
ntamu, nambe ye ʉlɨ mʉ ndinde, neke ʉsue natʉkakʉtengeliile?’ 

45Na jʉʉne nilikʉvamʉla niiti, ‘Kyangʼhaani nɨkʉvavʉʉla, sooni sino 
namʉkamʼbombiile ʉmuunhu jʉmonga mʉ vano navatambʉlɨke, 
namʉkambombiile ʉne.’ 

46Pepano avahosi vililʉta kʉ lʉpumuko lʉno nalusila lʉsiku. Looli avagholofu 
vilikwingila kʉ vwʉmi ʉvwa kʉvʉsila kʉsila.” 

Mataayi 26 

Ʉvwʉvɨsi ʉvwa kʉmʼbuda ʉYesu 
(Malɨka 14:1-2; Lʉʉka 22:1-2; Yohani 11:45-53) 

1ɄYesu ye amalile kujova amasio aghuo ghooni, akavavʉʉla avavʉlanɨsɨvua 
vaake akati, 

2“Mʉkagwile kuuti fikyale ifighono fivɨlɨ, kuuva kyɨmɨke kya Pasaka. Ʉne ne 
Mwana ghwa Muunhu nitapivɨkua mʉ mavoko gha valʉgʉ, kuuti nɨbudue pa 
kɨkovekano.” 

3Ʉnsiki ʉghuo, avavaha va vatekesi na vagojo valyakongʼhanile mʉ nyumba ɨja 
ntekesi ʉmʼbaha jʉno akatambʉlwagha Kayafa. 

4Vakapʉlɨngʼhana kʉkʉnkola ʉYesu kɨsyefu kuuti vamʼbude. 

5Pe vakapʉlɨngʼhana vakati, “Tʉleke pivomba ʉluo ɨkɨghono ɨkya Pasaka, 
avaanhu kyande vileeta amabaatu.” 

ɄYesu ipakua amafuta amanofu 
(Malɨka 14:3-9; Yohani 12:1-8) 

6Pepano ʉYesu akalʉta mʉ kɨkaaja ɨkya Betania, akikala mʉ nyumba ja Simoni 
jʉno ʉlʉtasi alyale nɨ bʉʉba. 

7Ye ikalile alɨ pilia, akingila ʉmʉkɨjʉʉva jʉmonga akolile ɨsupa ɨja lɨvue ɨnya 
mafuta amanofu agha kʉpakala agha ndalama nyinga. Pe akaveela pa Yesu, 
akakungʼilila amafuta pa mutu ghwa Yesu. 

8Avavʉlanɨsɨvua vaake ye vasivwene isio, vakakalala kyongo mʉ moojo ghaave 
vakati, “Kɨki ʉmʉkɨjʉʉva ʉjʉ inangania amafuta enendɨɨkɨ? 

9Amafuta agha ghaale ghighʉsɨvua kʉ ndalama nyinga, neke indalama isio sale 
sikʉvatanga avakotofu!” 

10ɄYesu akakagʉla sino vijova, akavavʉʉla akati, “Kɨki mʉkʉnʼgasia 
ʉmʉkɨjʉʉva ʉjʉ? Ambombiile ɨmbombo ɨnofu. 

11Ʉlwakʉva avakotofu mʉlɨ navo ifighono fyoni, neke ʉne naniiva numue 
ifighono fyoni. 

12Ʉmʉkɨjʉʉva ʉjʉ angʼhungʼhiliile amafuta mʉlwa kʉndɨngʼhania kusyɨlua. 

13Kyangʼhaani nɨkʉvavʉʉla niiti, pano ɨMhola ɨNofu jipʉlɨsɨvua mʉ ɨɨsi sooni, 
najɨ mbombo jɨno avombile ʉjʉ jijovwagha, mʉ ʉluo vikʉnkʉmbʉkagha 
ʉmʉkɨjʉʉva ʉjʉ.” 

ɄYuuda ikwɨtɨka kʉkʉmwohela ʉYesu 
(Malɨka 14:10-11; Lʉʉka 22:3-6) 

14Pe ʉYuuda Isikalioti, ʉmo mʉ vasungʼhua vala kɨjigho na vavɨlɨ, akalʉta kʉ 
vavaha va vatekesi, 

15akavavʉʉla akati, “Kyande mʉkʉmheela kɨki nave nɨkʉmwohela ʉYesu kuuti 
aave mʉ mavoko ghiinu?” Pe vakampeela indalama fijigho fitatu. 

16Kuhʉma ʉnsiki ʉghuo, ʉYuuda akatengʉla kulonda ɨsɨla ɨja kʉmwohela 
ʉYesu. 

Ʉlʉlɨngʼhanio ʉlwa Pasaka 
(Malɨka 14:12-26; Lʉʉka 22:7-23; Yohani 13:21-30) 

17Ɨkɨghono ɨkya kwanda ɨkya kyɨmɨke kya makate ghano naghavɨkilue 
ɨkɨlʉle, avavʉlanɨsɨvua vakamposia ʉYesu vakati, “Ghulonda 
tʉkʉlɨngʼhanɨkɨsie kʉʉghi ʉkwa kʉlɨɨla ɨkyɨmɨke ɨkya Pasaka?” 

18Ʉmwene akavamʉla akati, “Mʉlʉte mʉ lɨkaaja ɨlya Yelusalemu kwa muunhu 
jʉmonga, mʉmʼbʉʉle kuuti, ‘ɄMʼbʉlanɨsi iiti, ʉnsiki ghwango ghʉlɨ piipi. Ʉne 



74 

 

 
ɄLʉfingo ʉLʉpia 

© Wycliffe Bible Translators, Inc. 
 

 
 

 

na vavʉlanɨsɨvua vango kyande tulia ɨkyɨmɨke ɨkya Pasaka mʉ nyumba jaako.’ 
” 

19Avavʉlanɨsɨvua vala vakalʉta, vakavomba ndavʉle ʉYesu aveele alaghiile, 
vakalɨngʼhania ɨkyakʉlia ɨkya kyɨmɨke ɨkya Pasaka. 

20Ye vwilile, ʉYesu akikala kulia ɨkyakʉlia palɨkɨmo na vavʉlanɨsɨvua vaake 
kɨjigho na vavɨlɨ. 

21Ye valɨ pilia, ʉYesu akavavʉʉla akati, “Kyangʼhaani nɨkʉvavʉʉla, jʉmonga 
mʉlyʉmue itapikʉnyohela.” 

22Avavʉlanɨsɨvua vaake vakasukunala kyongo, nʉjʉnge akatengʉla 
kʉkʉmposia ʉYesu iiti, “Ghwe Mʉtwa, neene?” 

23ɄYesu akamʉla akati, “Ʉmuunhu jʉno isaasa palɨkɨmo nuune mʉ kɨvʉghaana, 
ʉjuo ghwe mwene kyaɨkʉnyohela. 

24Ʉne ne Mwana ghwa Muunhu nifua ndavʉle lɨlembilue mʉ Malembe 
aMɨmɨke. Neke ɨga, ʉmuunhu ʉjuo jʉno ɨkʉnyohela ne Mwana ghwa Muunhu! 
Kɨba ʉmuunhu ʉjuo, ngale naaholwagha.” 

25Pe ʉYuuda jʉno ilonda kʉkʉmwohela akaposia akati, “Ghwe Mʼbʉlanɨsi, 
neene?” ɄYesu akamwamʉla akati, “Ʉve ʉjovile.” 

Ɨkyakʉlia ɨkyɨmɨke ɨkya Mʉtwa 
(Malɨka 14:22-26; Lʉʉka 22:14-23; 1 Vakolinto 11:23-25) 

26Ye valɨ pilia, ʉYesu akatoola ʉnkate, akahongesia kwa Ngʉlʉve, 
akamenyʉlania, akavapeela avavʉlanɨsɨvua vaake akati, “Koogho mʉlisaghe, 
ʉghʉ ghwe mʼbɨlɨ ghwango.” 

27Pe akatoola ɨkɨkombe ɨkya lʉhʉʉje, akahongesia kwa Ngʉlʉve, akavapeela 
akati, “Mʉnywisaghe mweni, 

28ʉlwakʉva ɨjɨ je danda jango ɨja lʉfingo lwa Ngʉlʉve na vaanhu vaake, jɨno 
jikungʼika vwɨmɨla avaanhu vinga kupyanɨlua inyɨvi saave. 

29Neke nɨkʉvavʉʉla niiti, ʉne nanɨlanyua kange ʉlʉhʉʉje kuhanga pano niliiva 
ninyua palɨkɨmo numue, ʉlʉhʉʉje ʉlʉpia kʉ Vʉtwa vwa Nhaata ghwango.” 

30Pepano vakɨmba ʉlwɨmbo, pe vakavʉʉka vihʉma kʉnji, vilʉta kʉ kɨdunda 
ɨkya Miseituni. 

ɄYesu ɨkʉmʼbʉʉla ʉPeteli kuuti kyaɨkʉnkaana 
(Malɨka 14:27-31; Lʉʉka 22:31-34; Yohani 13:36-38) 

31Pe ʉYesu akavavʉʉla avavʉlanɨsɨvua vaake akati, “Ɨkɨlo ɨja mʉsyʉghʉ ʉmue 
mweni kyamʉkʉngʼhɨmbɨla, ʉlwakʉva lɨlembilue mʉ Malembe aMɨmɨke, 
‘Nɨkʉntova ʉnʼdɨɨmi, ɨkɨpʉgha ɨkya ngʼholo kipalasana.’ 

32Neke niliiva nɨsyʉkile, nilikʉvalongolela kulʉta kʉ Galilaya.” 

33ɄPeteli akamʼbʉʉla akati, “Nambe avange vooni vakʉleke, ʉne 
nanɨngakʉleke nambe padebe!” 

34ɄYesu akamwamʉla akati, “Kyangʼhaani nɨkʉkʉvʉʉla, ɨkɨlo jɨjɨɨjɨ 
ɨngʼhongove ye jɨkyale kuvɨka, ʉve ghuuva ʉngʼhanile katatu.” 

35ɄPeteli akamwamʉla akati, “Ʉne nanɨkʉkʉleka lʉsiku, nambe kʉʉve kwe 
kʉfua palɨkɨmo nuuve!” Nava vavʉlanɨsɨvua avange vooni vakajova vʉle vʉle. 

ɄYesu ikufuunya kʉ Getisemani 
(Malɨka 14:32-42; Lʉʉka 2:39-46) 

36Pepano ʉYesu akalʉta na vavʉlanɨsɨvua vaake pamonga pano 
pakatambʉlwagha Getisemani. Akavavʉʉla akati, “Mukalaghe bahaapa pano 
ʉne nilʉta pala pikufuunya.” 

37Pe akantoola ʉPeteli na vaana vavɨlɨ ava Sebedaayi, akatengʉla kusukunala 
na kuhangajɨka mʉ mwojo ghwake. 

38Akavavʉʉla akati, “Ʉmwojo ghwango ghʉlɨ nʉ lʉsukunalo ʉlʉkome, 
ghunoghanogha mʉlwa kʉfua. Mukale bahaapa, mʉvisaghe maaso palɨkɨmo 
nuune.” 

39Pepano akalʉta pavʉlongolo padebe, akakupama paasi, akifuunya akati, 
“Ghwe Nhaata ghwango, nave lʉnoghiile, ɨkɨkombe ɨkɨ ɨkya lʉpumuko, kɨleke 
kʉkʉnyaagha! Neke nakwekʉti ʉvombe mʉ vughane vwango, looli mʉ 
vughane vwako.” 

40Pe akagomoka pa vavʉlanɨsɨvua vaake, akavona vaghoneliile. Pe akamʼbʉʉla 
ʉPeteli akati, “Asi, mʉkunilue kuuva maaso palɨkɨmo nuune nambe akavalɨlo 
kamo? 

41Mʉʉve maaso, mufunyaghe kuuti ingelo sileke kʉkʉvalema. Ʉmwojo 
ghutavwile, neke ʉmʼbɨlɨ nʼdwesi.” 

42Akalʉta kange ʉlwa vʉvɨlɨ, akifuunya akati, “Ghwe Nhaata, nave ʉlʉpumuko 
ʉlʉ nalʉnoghiile kuvʉsɨvua kʉlyʉne, lʉvombeke mʉ vughane vwako.” 

43Pe akagomoka kange, akavona vaghoneliile, ʉlwakʉva vaale ni tʉlʉ nyinga. 

44Apuo pe akavaleka, akalʉta kange kukufuunya ʉlwa vʉtatu, ye ikufuunya, 
akajova amasio ghala ghala. 

45Pepano akagomoka kʉ vavʉlanɨsɨvua vaake akavavʉʉla akati, “Mʉjiighe 
mufighona na kupʉʉma? Lolagha, ʉnsiki ghʉfikile ghʉno ʉne ne Mwana ghwa 
Muunhu nivɨkua mʉ mavoko gha vahosi. 

46Ɨma, tʉlʉtaghe! Lolagha, ʉnya kʉnyohela alɨ piipi.” 

ɄYesu ikolua 
(Malɨka 14:43-50; Lʉʉka 22:47-53; Yohani 18:3-12) 

47ɄYesu ye ajiighe ijova navo, ʉYuuda ʉmo mʉ vavʉlanɨsɨvua vaake kɨjigho na 
vavɨlɨ, akafika nɨ lɨpʉgha ɨlɨvaha, vakolile ibamba ni mbunda. Avaanhu avuo 
valyasungʼhilue na vavaha va vatekesi na vagojo. 

48ɄYuuda ʉmwohesi alyavavʉliile ngʼhaani avaanhu vala ɨkɨvalɨlo ɨkya 
kʉmmanya ʉYesu, akati, “Jʉno kyanɨkʉnnonela, ʉjuo iiva ghwe mwene, 
mʉnkolaghe.” 

49Ye vafikile, ʉYuuda akalʉta pa Yesu, akajova akati, “Mʼbʉlanɨsi, ʉghonile!” Pe 
akannonela. 

50ɄYesu akamʼbʉʉla akati, “Nyalʉkolo, vomba sino ʉkɨsisie!” Pe avaanhu vala 
vakankola ʉYesu na kʉkʉmpinya. 

51Ʉmuunhu jʉmonga mʉ vano valyale lʉmo nʉ Yesu, akasomola ɨbamba, 
akantova ʉnkami ʉghwa ntekesi ʉmʼbaha, akanʼdumula ɨmbulughutu. 

52Neke ʉYesu akamʼbʉʉla akati, “Gomosia ɨbamba jaako mʉ nyambe jaake, 
ʉlwakʉva ʉmuunhu ghweni jʉno ilwɨla ɨbamba, ibudua nɨ bamba! 

53Asi, musaagha kuuti ʉne nɨkunilue kusʉʉma ʉlʉtango kwa Nhaata ghwango, 
neke ʉmwene asuungʼhe ʉnsiki ghʉghuo avanyamhola vaake avasikali 
amapʉgha kɨjigho na ghavɨlɨ na kukila? 

54Lɨno, nave nɨvombe ʉluo, aMalembe aMɨmɨke ghano ghalembilue kuuti, isi 
sinoghiile kuvombeka mʉ sɨla ɨjɨ, ghaale ghikwɨlanɨsɨvua ndaani?” 

55Pe akavavʉʉla avaanhu vala vano visile kʉkʉnkola akati, “Mwisile ni bamba 
ni mbunda kʉkʉngʼhola ʉne hwene nɨlɨ mhɨjimʼbudi? Ongo jaatu navisagha 
numue nivʉlanɨsia mʉ nyumba ɨnyɨmɨke ɨja kufunyila, namwangʼholagha! 

56Isi sooni sihʉmɨla kukwɨlanɨsia sino silyajovilue na vavɨli mʉ Malembe 
aMɨmɨke.” Pe avavʉlanɨsɨvua vaake vooni vakamʉleka ʉYesu, vakakɨmbɨla. 

ɄYesu pa vʉhɨghi 
(Malɨka 14:53-65; Lʉʉka 22:54-55, 63-71; Yohani 18:13-14, 19-24) 

57Pepano ɨlɨpʉgha lɨla lɨkankola ʉYesu, lɨkantwala kwa ntekesi ʉmʼbaha 
ʉKayafa. Ʉkuo kwe kʉno valyakongʼhanile avavʉlanɨsi va ndaghɨlo isa Moose 
na vagojo. 

58ɄPeteli akava ɨkʉmʼbɨngɨlɨla ʉYesu pa vʉtali kuhanga akafika pa lʉvɨɨka ʉlwa 
nyumba ɨja ntekesi ʉmʼbaha. Pe akingila mʉnkate, akikala palɨkɨmo na vasikali 
avaloleleli kuuti alole kɨno kihʉmɨla kwa Yesu. 

59Pepano avavaha va vatekesi nɨ kɨpʉgha kya valongosi va Vayahudi vakava 
vilonda ʉvwolesi ʉvwa vʉdesi vwɨmɨla ʉYesu kuuti vamʼbude. 

60Napano avaanhu vinga vakalʉtile kukwoleka isa vʉdesi, neke navakalʉvona 
lʉmonga lʉno lukwɨtɨngʼhana. Pambele vakiisa avolesi vavɨlɨ vakati, 

61“Ʉmuunhu ʉjʉ alyatiile, ‘Ʉne nɨlɨ ni ngʉfu isa kʉmemʉla ɨnyumba ɨnyɨmɨke 
ɨja Ngʉlʉve na kujenga kange mʉ fighono fitatu.’ ” 

62Pepano ʉntekesi ʉmʼbaha akɨɨma, akamʼbʉʉla ʉYesu akati, “Kɨki 
naghukwamʉla nambe lɨsio? Avaanhu ava vikwoleka kɨki vwɨmɨla ʉve?” 

63Ʉmwene akajika kɨmihe. Pe ʉntekesi ʉmʼbaha jʉla akamʼbʉʉla kange akati, 
“Nɨkʉkʉvʉʉla mʉ lɨtavua lya Ngʉlʉve jʉno mwʉmi, ʉtʉvʉʉle nave veeve 
Kɨlɨsite, Mwana ghwa Ngʉlʉve.” 

64ɄYesu akamwamʉla akati, “Ʉve ʉjovile. Neke nɨkʉvavʉʉla kuuti, kutengʉlɨla 
lɨno mʉlambona ne Mwana ghwa Muunhu nɨtemile palɨkɨmo nʉ Ngʉlʉve 
ʉNyangʉfu Sooni, nikwisa mʉ mafunde kuhʉma kʉkyanya.” 

65Ʉntekesi ʉmʼbaha ye apʉliike amasio aghuo, akakalala, akademʉla ʉmwenda 
ghwake iiti, “Ɨkʉmʉligha kyongo ʉNgʉlʉve! Lɨno pe mulonda vwakɨki ʉvwolesi 
ʉvʉnge? Mʉpʉliike vʉle ɨkʉmʉligha ʉNgʉlʉve. 

66Mwiti ndaani ʉmuunhu ʉjʉ?” Aveene vakati, “Anoghiile kubudua.” 

67Pe vakatengʉla kʉkʉmfunyila amati kʉ maaso, vikʉntova ni mbuli. Avange 
vakava vitova na mapi 

68kʉmo viiti, “Ghwe Kɨlɨsite! Vɨla, ghwe veeni jʉno akʉtovile?” 

ɄPeteli ɨkʉnkaana ʉYesu 
(Malɨka 14:66-72; Lʉʉka 22:56-62; Yohani 18:15-18, 25-27) 

69Ʉnsiki ʉghuo ʉPeteli alikalile kʉnji kʉ lʉvɨɨka. Pe ʉmʼbombi jʉmonga 
ʉmhɨnja akaveela pa Peteli, akamʼbʉʉla akati, “Na jʉʉve ʉveele lʉmo nʉ Yesu 
ʉghwa kʉ Galilaya.” 

70ɄPeteli akakaana pamaaso gha vala vooni akati, “Nanɨkagwile sino ghujova!” 

71Pe akavʉʉka pala, akalʉta kʉnji kʉ mʉlyango ʉghwa lʉvɨɨka. Ʉmʼbombi 
ʉjʉnge ʉmhɨnja akamwagha, akavavʉʉla avaanhu vano pwevalyale pala akati, 
“Ʉmuunhu ʉjʉ aveele lʉmo nʉ Yesu ʉghwa kʉ Nasaleti.” 

72ɄPeteli akakaana kange, akajɨɨgha akati, “Nijɨɨgha, nanɨmmanyile ʉmuunhu 
ʉjuo!” 

73Ʉnsiki nʼdebe vʉvʉle, avaanhu vano valyɨmile pala vakamʼbelelela ʉPeteli, 
vakamʼbʉʉla vakati, “Kyangʼhaani ʉve ʉlɨ ʉmo mʉ vala, ʉlwakʉva nambe 
ɨnjovele jaako jivoneka kuuti ʉlɨ ghwa kʉ Galilaya!” 

74ɄPeteli akakaana, akajɨɨgha akati, “Nave nɨjovile ʉvʉdesi, nɨghunwaghe! 
Nanɨmmanyile ʉmuunhu ʉjuo!” Ʉnsiki ghʉghuo ɨngʼhongove jɨkavɨka. 

75Apuo ʉPeteli akakʉmbʉka ɨlɨsio lɨno ʉYesu amʼbʉʉla kuuti, “Ɨngʼhongove ye 
jɨkyale kuvɨka, ghuuva ʉngʼhanile katatu.” Pe akahʉma kʉnji, akatengʉla pilɨla 
kyongo. 

Mataayi 27 

ɄYesu itwalua kwa ntwa ʉPilato 
(Malɨka 15:1; Lʉʉka 23:1-2; Yohani 18:28-32) 

1Palwakɨlo ye kʉkiile, avavaha vooni ava vatekesi na vagojo vakapʉlɨngʼhana 
vʉle kyavikʉmʼbuda ʉYesu. 

2Vakankʉnga, vakalʉta naghwope kwa Pilato, ʉntwa ghwave ʉMʉlooma. 

ɄYuuda ikukʉnga 
(Mbombo sa Vasungʼhua 1:18-19) 

3ɄYuuda ʉmwohesi, ye avwene ʉYesu ahɨghilue kuuti abudue, akipɨɨka 
vwɨmɨla sino avombile. Pe akavagomokesia avavaha va vatekesi na vagojo 
indalama sila fijigho fitatu. 

4Akavavʉʉla akati, “Nɨvombile inyɨvi kʉkʉmwohela ʉmuunhu ʉnsila nkole.” 
Neke aveene vakati, “Ɨnongua ɨjio jaako jʉʉve, ʉsue namwetʉle.” 

5Pe ʉmwene akasitaagha indalama sila mʉ lʉvɨɨka lwa nyumba ɨnyɨmɨke ɨja 
kufunyila, akalʉta kukukʉnga. 

6Avavaha va vatekesi vakatoola indalama sila, vakati, “Nalʉnoghiile kuvɨɨka 
indalama isi mʉ nyumba ɨnyɨmɨke ɨja Ngʉlʉve, ʉlwakʉva siveele sihombilue 
kukuungʼa ɨdanda ja muunhu.” 

7Pe vakapʉlɨngʼhana, vakatoola indalama sila, vakaghʉla ʉmʉghʉnda ʉghwa 
mʼbʉmba fivɨgha kuuti mwe vasyɨlaghe avahesia. 

8Fye nambe ʉmʉghʉnda ʉghuo nambe lɨno ghutambʉlua Mʉghʉnda ghwa 
Danda. 

9Mʉ ʉluo lɨkava lɨkwɨlanɨsivue ɨlɨsio lɨno ʉmʼbɨli ʉYelemia alyalembile kuuti, 
“Valyatolile indalama ifijigho fitatu, sino aVaisilaeli valyɨtɨngʼhiine kuuti 
indalama isio sikwɨliine kughʉlɨla ʉmuunhu ʉjuo. 

10Vakaghʉlɨla ʉmʉghʉnda ghwa mʼbʉmba fivɨgha ndavʉle alyandaghiile 
ʉMʉtwa.” 

ɄYesu ihɨghua kwa ntwa ʉPilato 
(Malɨka 15:2-15; Lʉʉka 23:2-3, 18-25; Yohani 18:29–19:16) 

11Pepano ʉYesu akɨɨma pa vʉhɨghi pa ntwa ʉPilato. Ʉntwa akamposia akati, 
“Asi, ʉve veeve Ntwa ghwa Vayahudi?” ɄYesu akamwamʉla akati, “Ʉve ʉjovile.” 

12Pe avavaha va vatekesi na vagojo vakatengʉla kujova si nyinga isa kʉmpelela 
ʉYesu ahɨghue, neke ʉmwene naakamʉla kɨmonga. 

13Pepano ʉntwa akamposia akati, “Ghwe! Naghupʉlɨka isi sooni sino vikwoleka 
kuuti ʉhokile?” 

14ɄYesu naalyamwamwile kɨmonga. Apuo ʉntwa ʉPilato akadegha kyongo. 

15Lwale lwiho kwa ntwa pa kyɨmɨke ɨkya Pasaka kʉkʉnʼdindulila ʉnkʉngua 
jʉmo jʉno avaanhu vilonda kuuti ahʉme. 

16Ʉnsiki ʉghuo, mʉ ndinde mwealyale ʉnkʉngua jʉmonga jʉno 
akatambʉlwagha Balaba. Ʉnkʉngua ʉjuo alyakagʉliike fiijo vwɨmɨla ʉvʉhosi 
vwake. 

17Lɨno, avaanhu ye vakongʼhanile, ʉPilato akavaposia akati, “Asi, mʉ vakʉngua 
vavɨlɨ ava, ʉBalaba nʉ Yesu jʉno viiti ghwe Kɨlɨsite, mulonda nɨvadindulile 
veeni?” 

18ɄPilato alyavaposisie ʉluo, ʉlwakʉva alyakagwile kuuti avavaha va Vayahudi 
valyale nɨ kɨvini nʉ Yesu, fye nambe valyantwalile kwa mwene kuuti ahɨghue. 

19ɄPilato ye ikalile pa kɨtengo kyake ɨkya vʉhɨghi, ʉnʼdala ghwake akasuungʼha 
ɨmhola kwa mwene akati, “Nʉngamʼbombelaghe ʉlʉviivi lʉmonga ʉmuunhu 
ʉjuo ʉmʉgholofu, ʉlwakʉva pakɨlo nɨhangajiike kyongo mʉ njosi vwɨmɨla 
ʉmwene.” 

20Neke avavaha va vatekesi na vagojo vakavahonga avaanhu kuuti, vansʉʉme 
ʉPilato anʼdindulile ʉBalaba na kʉkʉmhɨgha ʉYesu kuuti abudue. 

21ɄPilato akavaposia kange akati, “Ghwe veeni jʉno mulonda nɨnʼdindulile mʉ 
vakʉngua vavɨlɨ ava?” Vakamwamʉla vakati, “ɄBalaba.” 

22ɄPilato akavaposia kange akati, “Pe nɨmʼbombe kɨki ʉYesu jʉno viiti ghwe 
Kɨlɨsite?” Avaanhu vooni vakoova vakati, “Ʉnkomelele pa kɨkovekano!” 

23ɄPilato akavaposia kange akati, “Ʉmuunhu ʉjʉ avombile lʉviivi lʉki?” 
Aveene vakaghina kukwova viiti, “Ʉnkomelele pa kɨkovekano!” 

24ɄPilato ye akagwile kuuti naangandʉle ʉvʉlamʉsi vwa vaanhu, kange 
vatengwile ɨlyovo, akatoola amalenga, akoogha amavoko ghaake pamaaso gha 
vaanhu vooni kuvonia kuuti, ʉmwene namwale mʉ nkole ʉghuo. Akavavʉʉla 
akati, “Ʉne nɨlɨ nsila nkole vwɨmɨla kufua kwa muunhu ʉjʉ. Ʉluo lwinu jʉmue.” 

25Avaanhu vooni vakamwamʉla vakati, “Ʉnkole ʉghwa kʉmʼbuda ʉmuunhu 
ʉjuo ghʉvisaghe ghwitu na vaana viitu!” 

26Pepano ʉPilato akanʼdindulila ʉBalaba, neke akalaghɨla kuuti, ʉYesu akopue 
ni mijeledi, ye akopilue, akomelelue pa kɨkovekano. 

Avasikali vikʉnnenela ʉYesu 

(Malɨka 15:16-20; Yohani 19:2-3) 

27Pepano avasikali va ntwa ʉPilato vakantwala ʉYesu mʉ lʉvɨɨka lwa nyumba 
ja ntwa, pe ɨkɨpʉgha kyoni ɨkya vasikali kɨkakongʼhaana, kɨkansyʉngʉtɨla 
ʉYesu. 

28Vakamfuula amenda ghaake, vakamfwasia ɨsopeka ɨndangali, ndavʉle ɨja 
kɨtwa. 

29Pe vakatenda ɨngeela ɨja mifua, vakamfwasia kʉ mutu, neke vakavɨɨka 
ʉlʉkwegho mʉ lʉvoko lwake ʉlwa ndio avonekaghe hwene ntwa. Pepano 
vakafughama pamaaso ghaake, vikʉmʼbenapʉla na kʉkʉnnenela viiti, 
“Kamwene ghwe Ntwa ghwa Vayahudi!” 

30Pe vakamfunyila amati. Vakatoola ʉlʉkwegho lʉla mʉ lʉvoko lwake, 
vakantova kʉ mutu. 

31Ye vanneniile, vakamfuula ɨsopeka jɨla, vakamfwasia amenda ghaake. Pepano 
vakantwala kʉkʉnkomelela pa kɨkovekano. 

ɄYesu ikomelelua pa kɨkovekano 
(Malɨka 15:21-32; Lʉʉka 23:26-43; Yohani 19:17-27) 

32Ye valɨ mʉ sɨla vilʉta, vakatangʼhana nʉ muunhu jʉmonga jʉno 
akatambʉlwagha Simoni, ʉmhʉma mʉ lɨkaaja ɨlya Kileene. Avasikali 
vakamwʉmɨlɨsia kupɨnda ɨkɨkovekano kya Yesu. 

33Ye vafikile pano pakatambʉlwagha Goligota, kwekʉti, Lɨngʼala lya Mutu, 

34vakampeela ʉlʉhʉʉje ʉlʉhasɨngʼhanie nʉ nkota ʉghwa kʉsilisia ʉvʉvafi. 
Neke ye avonjile, akakaana kunyua. 

35Vakankomelela pa kɨkovekano, pe vakavɨɨka ʉlʉsodolelo kuuti amenda gha 
Yesu atoole veeni. Lʉkavombeka enendɨɨkɨ, neke lɨkwɨlanɨsivue ɨlɨsio lɨno 
lɨlyajovilue nʉ mʼbɨli kuuti, “Vaghaviine amenda ghango, vasodoliile mʉlwa 
kʉtoola ɨsopeka jango.” 

36Pe vakikala pala pala kuuti vamʉlolelelaghe. 

37Pa kɨkovekano, kʉ mutu ghwake vakakomelela ɨkɨtapa kɨno kɨkavoniagha 
ʉnkole ghʉno vamʼbalile, valyalembile, “ɄJɄ GHWE YESU, ɄNTWA GHWA 
VAYAHUDI.” 

38Ʉnsiki ghʉghuo avaanhu avange vavɨlɨ vano valyale vahɨjivabudi 
vakakomelelua palɨkɨmo nʉ Yesu, jʉmonga akava ʉlʉbale lwake ʉlwa kʉndio, 
ʉjʉnge kʉngʼhɨghɨ. 

39Avaanhu vano vakava vikila pala vakasukaniagha amatu ghaave, vikʉmʉligha 
viiti, 

40“Ʉve ghwe jʉno ghwatisagha ghulimemʉla ɨnyumba ɨnyɨmɨke ɨja Ngʉlʉve, 
neke ghujenga ifighono fitatu, nave ʉlɨ Mwana ghwa Ngʉlʉve, ghupoke, ghwike 
pa kɨkovekano!” 

41Voope avavaha va vatekesi na vavʉlanɨsi va ndaghɨlo isa Moose palɨkɨmo na 
vagojo avange vakamwovelelagha vakatisagha, 

42“Avapokagha avange, lɨno ikunua kukupoka jʉjuo! Asi, naghwe Ntwa ghwa 
Vaisilaeli! Lɨno iike pa kɨkovekano, neke na jʉsue tʉmwɨtɨke. 

43Ʉmwene ɨkʉmhʉvɨɨla ʉNgʉlʉve, iiti Mwana ghwa Ngʉlʉve, lɨno nave 
ʉNgʉlʉve amʉghanile, ampoke.” 

44Nava vahɨjivabudi vano vakakomelilue palɨkɨmo nʉ Yesu, voope 
vakamʉligha. 

ɄYesu ifua pa kɨkovekano 
(Malɨka 15:33-41; Lʉʉka 23:44-49; Yohani 19:28-30) 

45Kutengʉla akavalɨlo aka ntanda pamwisi, ɨngʼhiisi jɨkakupikila ɨɨsi jooni 
kuhanga kufika akavalɨlo aka budikalʉbale. 

46Ʉnsiki ʉghwa kavalɨlo aka budikalʉbale ndɨɨkɨ ʉYesu akakoola fiijo akati, 
“Eloi, Eloi, lama sabakitani?” Kwekʉti, “Ngʉlʉve ghwango, Ngʉlʉve ghwango, 
ongo ʉndekile?” 

47Avaanhu vamonga vano valyɨmile pala ye vapʉliike ʉYesu ijova amasio 
aghuo, vakati, “Ʉjʉ ɨkʉnkemeela ʉmʼbɨli ʉEliya.” 

48Ʉnsiki ghʉghuo ʉmuunhu jʉmonga mʉ veene akalʉta lʉvɨlo, akatoola 
ɨkyenda, akasuvika mʉ lʉhʉʉje ʉlʉkali, akakɨvɨɨka mʉ lʉlaasi, akamʼbesekesia 
ʉYesu pa mʉlomo kuuti amiime. 

49Neke avange vala vakati, “Ʉleke kʉkʉmpeela, tʉlole nave ʉEliya ikwisa 
kʉkʉmpoka!” 

50Pe ʉYesu akakoola kange fiijo, akakʉngʉka. 

51Nakalɨngi, ʉmwenda ghʉno ghʉlyaghavinie pavɨlɨ ɨnyumba ɨnyɨmɨke ɨja 
Ngʉlʉve, ghʉkademʉka pavɨlɨ kuhʉma kʉkyanya kufika paasi. Ɨɨsi 
jɨkasukanɨka na manhalavue ghakabajʉka. 

52Imbiipa sikasyɨlʉka, avɨmɨke vinga vano valyafwile vakasyʉka. 

53Pambele ʉYesu ye asyʉkile, avɨmɨke avuo vakingila mʉ lɨkaaja ɨlyɨmɨke ɨlya 
Yelusalemu, vakavoneka kʉ vaanhu vinga. 

54Pe ʉmʼbaha ghwa vasikali palɨkɨmo na vala vano valyale vikʉmʉlolelela 
ʉYesu ye vavwene ɨɨsi jisukanɨka ni singi sino sikahʉmiile pala, vakoghopa 
kyongo, vakati, “Kyangʼhaani, ʉmuunhu ʉjʉ akaale Mwana ghwa Ngʉlʉve!” 

55Ye sivombeka isi sooni, pwevalyale avakɨjʉʉva vinga vano valyɨmile patali 
padebe vilola. Avakɨjʉʉva avuo ve vano vakamʼbɨngɨliile ʉYesu kuhʉma kʉ 
Galilaya na kʉkʉntengelela. 

56Mʉ vakɨjʉʉva avuo, mwealyale ʉMaliya ʉmhʉma mʉ lɨkaaja ɨlya Magidala, 
ʉMaliya ʉngʼina ghwa Yakovo nʉ Yosefu palɨkɨmo nʉ nʼdala ghwa Sebedaayi. 

ɄYesu ivɨkua mʉ mbiipa 
(Malɨka 15:42-47; Lʉʉka 23:50-56; Yohani 19:38-42) 

57Ye jɨfikile ɨvwilile, akiisa ʉmuunhu jʉmonga ʉmmofu, ɨlɨtavua lyake alyale 
ghwe Yosefu, ʉmhʉma mʉ lɨkaaja ɨlya Alimataya. Ʉmuunhu ʉjʉ alyale 
mʼbʉlanɨsɨvua ghwa Yesu. 

58ɄYosefu akalʉta kwa Pilato kusʉʉma ʉmfimba ghwa Yesu. ɄPilato 
akavavʉʉla avasikali vaake kuuti vampeele ʉmfimba ghʉla. 

59Pepano ʉYosefu akalʉta, akatoola ʉmfimba ghwa Yesu, akaghʉniengelela nʉ 
mwenda ʉghwa kʉsyɨlɨla, mʼbalafu. 

60Pe akaghʉvɨɨka mʉ mbiipa jaake ɨmhia jɨno alyabughwile mʉ lɨnhalavue, 
akabɨlʉkɨsia ɨlɨvue ɨlɨkome pa mʉlyango ghwa mbiipa, akavʉʉka ilʉta. 

61Ʉnsiki ʉghuo ʉMaliya ʉmhʉma mʉ lɨkaaja ɨlya Magidala nʉ Maliya ʉjʉnge 
valikalile pala valʉngiime kʉ mbiipa. 

Avasikali vilolelela ɨmbiipa 

62Ɨkɨghono ɨkya vʉvɨlɨ kɨno kyale kya Sabati, avavaha va vatekesi na Vafalisayi 
vakakongʼhaana kwa Pilato. 

63Pe vakamʼbʉʉla vakati, “Ghwe ntwa, tukʉmbʉka kuuti ʉnsyangi jʉla ye 
mwʉmi, akajovile kuuti, ‘Fingakile ifighono fitatu kuhʉma nifua, nisyʉka.’ 

64Lɨno, tusʉʉma ʉvavʉʉle avasikali vaako valolelelaghe ɨmbiipa kuhanga 
ɨkɨghono ɨkya vʉtatu. Tʉngaleke kuvomba ʉluo, avavʉlanɨsɨvua vaake 
ndepoonu vilʉta kuhɨɨja ʉmʼbɨlɨ ghwake, neke vavasyange avaanhu kuuti 
asyʉkile. Nave lʉvombeke ʉluo, ʉvʉdesi ʉvuo vuuva vʉviivi kukila ʉvwa 
kwanda.” 

65ɄPilato akavamʉla akati, “Mʉtoole avasikali. Mʉlʉte mʉlolelelaghe ɨmbiipa 
kʉ ngʉfu siinu sooni.” 

66Pepano vakalʉta kʉ mbiipa, vakavɨɨka ɨkɨvalɨlo pa lɨvue, kuuti 
napeangavisaghe ʉmuunhu ʉghwa kʉvungulusia. Pe vakavaleka pala avasikali 
kuuti valolelelaghe. 

Mataayi 28 

Kusyʉka kwa Yesu 
(Malɨka 16:1-10; Lʉʉka 24:1-12; Yohani 20:1-10) 

1Ɨkɨghono ɨkya Sabati kɨkakila. Lɨno ye kuhenga, ɨkɨghono ɨkya kwasia mʉ 
mʉlʉngʉ, ʉMaliya ʉmhʉma mʉ lɨkaaja ɨlya Magidala palɨkɨmo nʉ Maliya 
ʉjʉnge, vakalʉta kulola ɨmbiipa. 

2Nakalɨngi, kɨkahʉmɨla ɨkɨsenyeena ɨkɨvaha. Ʉnyamhola ghwa Mʉtwa akiika 
kuhʉma kʉkyanya, akaveela pa mbiipa, akabɨlʉkɨsia ɨlɨvue lɨla kʉlʉbale, 
akikalɨla. 

3Ʉnyamhola ʉjuo alyale ivalatɨka hwene lʉmuli lwa fula, amenda ghaake 
ghalyale mavalafu, ghivalatɨka fiijo. 

4Avasikali vano vakalolelelagha ɨmbiipa, vakoghopa na kutetema kyongo 
kuhanga vakava hwene vafwile. 

5Neke ʉnyamhola jʉla akavavʉʉla avakɨjʉʉva vala akati, “Mʉleke pikwoghopa! 
Nɨkagwile kuuti, mʉkʉmʉlonda ʉYesu jʉno vakankomeliile pa kɨkovekano. 

6Napwale apa, asyʉkile ndavʉle alyale ɨkʉvavʉʉla. Mwise mʉlole pano 
vakamʼbɨkile. 

7Lɨno, mʉlʉte ngʼhaningʼhaani mʉvavʉʉle avavʉlanɨsɨvua vaake kuuti, 
‘Asyʉkile kuhʉma kʉ vafue. Kange, alongwile kʉ Galilaya, ʉkuo mulʉta 
mʉkʉmʼbona.’ Mʉkʉmbʉkaghe sino nɨvavʉlile!” 

8Avakɨjʉʉva vala vakavʉʉka ngʼhaningʼhaani pa mbiipa pala, vajiighe nʉ 
lʉdwesi kʉmo valɨ nʉ lʉkeelo ʉlʉkome. Vakava vilʉta lʉvɨlo kʉkʉvavʉʉla 
avavʉlanɨsɨvua va Yesu ɨmhola jɨla. 

9Ye vilʉta, nakalɨngi ʉYesu akatangʼhana navo akati, “Mwe! Mʉghonile!” Pe 
avakɨjʉʉva vala vakaveela kwa Yesu, vakafughama, vakankola amaghʉlʉ 
ghaake vakamwɨmɨka. 

10Pe ʉYesu akavavʉʉla akati, “Mʉleke pikwoghopa. Mʉlʉte mʉvavʉʉle 
avavʉlanɨsɨvua vango valʉte kʉ Galilaya, ʉkuo kwe kʉno vikʉmbona.” 

Avaloleleli va mbiipa vijova ʉvʉdesi 

11Avakɨjʉʉva vala ye valɨ mʉ sɨla vilʉta, avasikali vamonga mʉ vano 
vakalolelelagha ɨmbiipa, vakalʉta kʉ vavaha va vatekesi mʉ lɨkaaja ɨlya 
Yelusalemu, vakavavʉʉla sooni sino sivombiike. 

12Pepano avavaha va vatekesi vala palɨkɨmo na vagojo avange vakakongʼhaana. 
Vakapʉlɨngʼhana na kʉkʉvafunda avasikali vala, vakavapeela indalama nyinga, 

13vakavavʉʉla vakati, “Ʉmue mʉtisaghe, ‘Avavʉlanɨsɨvua vaake visile pakɨlo, 
vahɨjile ʉmfimba ghwa Yesu ʉsue ye tʉghoneliile.’ 

14ɄPilato angapʉlɨke ɨmhola ɨjio, ʉsue tujova nʉ mwene kuhanga lʉvoneke 
kuuti namʉlɨ nʉ nkole.” 

15Pe avasikali vala vakʉpɨla indalama sila na kujova kʉ vaanhu ndavʉle 
vavʉlilue na vavaha vala. Imhola isio sikakwɨla imbale sooni isa Vayahudi, 
kange vajiighe vipanga nambe lɨno. 

ɄYesu isuungʼha avavʉlanɨsɨvua vaake 
(Malɨka 16:14-18; Lʉʉka 24:36-49; Yohani 20:19-23; Mbombo sa Vasungʼhua 1:6-9) 

16Pambele avavʉlanɨsɨvua va Yesu kɨjigho na jʉmo vakalʉta kʉ Galilaya, pa 
kɨdunda kɨno ʉYesu alyavalaghiile. 

17Ye vamwaghile, vakamwɨmɨka, neke avavʉlanɨsɨvua vamonga vakava ni 
nganighani kuuti ghwe Yesu. 

18Pepano ʉYesu akaveela, akavavʉʉla akati, “ɄNgʉlʉve amheliile ʉvʉtavʉlɨlua 
vwoni, kʉkyanya na pa ɨɨsi. 

19Lɨno, mʉlʉtaghe mʉvalʉngɨkaghe avaanhu mʉ ɨɨsi sooni, vaave 
vavʉlanɨsɨvua vango, mʉvofughaghe mʉ lɨtavua ɨlya Nhaata, nɨ lya Mwanaake 
nɨ lya Mhepo ʉMwɨmɨke. 

20Mʉvavʉlanɨsyaghe kuvɨngɨlɨla sooni sino nɨvavʉlile ʉmue. Ʉne niiva 
palɨkɨmo numue ifighono fyoni, kuhanga ʉvʉsililo vwa ɨɨsi.” 

Malɨka 

Malɨka 1 

ɄYohani inosia ɨsɨla ɨja Mʉtwa ʉYesu 

(Mataayi 3:1-12; Lʉʉka 3:1-18; Yohani 1:19-28) 

1ƗMhola ɨNofu ɨja Yesu Kɨlɨsite, ʉMwana ghwa Ngʉlʉve, jatengwile kupʉlɨsɨvua 
nʉ Yohani ʉMwofughi, 

2ndavʉle lɨlembilue mʉ kɨtabu ɨkya mʼbɨli ʉYesaya pano ʉNgʉlʉve iiti, 
“Lolagha, nɨkʉnsuungʼha ʉnyamhola ghwango akʉlongolele, ʉjuo ghwe 
ɨkʉkʉlɨngʼhanɨkɨsyagha ɨsɨla.” 

3“Ɨlɨsio lya muunhu lipʉlɨkɨka kuhʉma kʉ lɨhaka liiti, ‘Mʉnnosekesyaghe 
ʉMʉtwa ʉNgʉlʉve ɨsɨla na kulɨngʼhania muno kyaikilila.’ ” 

4Pepano ʉYohani ʉMwofughi akatengʉla kupʉlɨsia kʉ lɨhaka, kuuti avaanhu 
valataghe inyɨvi saave na kukwofughua, neke ʉNgʉlʉve avapyanɨle. 

5Avaanhu kuhʉma mʉ lɨkaaja ɨlya Yelusalemu na mʉ kɨghavo kyoni ɨkya Yudea, 
vakalʉtagha kwa Yohani, vakalatagha inyɨvi saave, na kukwofughua mʉ 
kɨkogha ɨkya Yolidani. 

6ɄYohani akafwalagha ʉmwenda ghʉno ghwatendilue nʉ lwaghe lwa 
ngamɨla, akipinyagha nʉ lʉkova ʉlwa ngʼhwembe mʉ nsana na kulia imhaasi 
nʉ vwʉki. 

7Akapʉlɨsyagha akatisagha, “Ikwisa mʉmbele mʉlyʉne jʉno alɨ ni ngʉfu kukila 
ʉne, jʉno nanɨnoghiile nambe kuuva mʼbanda ghwa kʉhʉdʉla ʉtʉkova twa 
filatu fyake. 

8Ʉne nɨkʉvofugha na malenga, neke ʉmwene ɨkʉvofughagha nʉ Mhepo 
ʉMwɨmɨke.” 

ɄYesu ikwofughua na kughelua 
(Mataayi 3:13–4:11; Lʉʉka 3:21-22; 4:1-13) 

9Ifighono ifio, ʉYesu akahʉma kʉ kɨkaaja ɨkya Nasaleti mʉ kɨghavo ɨkya 
Galilaya, akalʉta kwa Yohani na kukwofughua nʉ mwene mʉ kɨkogha ɨkya 
Yolidani. 

10Ye ofughue, ʉnsiki ghʉghuo akahʉma mʉ malenga, akavona ʉvʉlanga 
vudinduka, najʉ Mhepo hwene ngʼhʉnda akiika pa mwene. 

11Pe ɨlɨsio lɨkahʉma kʉkyanya lɨkati, “Ʉve veeve Mwanango mʉghanɨke, 
nɨkʉkeliile.” 

12Pepano ʉMhepo akamʉlongosia ʉYesu kulʉta kʉ lɨhaka, 

13akikala ifighono fijigho fine ighelua nʉ Setano. Ʉkuo alyale palɨkɨmo ni fikanu, 
avanyamhola vakava vikʉmʼbombela. 

ɄYesu ɨkʉvakemeela avavʉlanɨsɨvua avatasi 
(Mataayi 4:12-22; Lʉʉka 4:14-15; 5:1-11) 

14Pambele ʉYohani akadindilua mʉ ndinde. Ye alɨ mʉ ndinde, ʉYesu akalʉta kʉ 
Galilaya ipʉlɨsia ɨMhola ɨNofu ɨja Ngʉlʉve, 

15akatisagha, “Ʉnsiki ghʉno ghwavɨlilue ghʉfikile, kange ʉVʉtwa vwa Ngʉlʉve 
vʉlɨ piipi, mʉlataghe inyɨvi siinu na kukwɨtɨka ɨMhola ɨNofu ɨja Ngʉlʉve.” 

16Ɨkɨghono kɨmonga, ʉYesu ye ighenda mʉlʉbale mʉ lɨsʉmbe ɨlya Galilaya, 
akavaagha avaanhu vavɨlɨ vanamuunhu, jʉmonga ghwe Simoni ʉjʉnge ghwe 
Ndeleeya. Avaanhu ava valyale valovi, vakava ni nyaafu vilova isamaki mʉ 
lɨsʉmbe. 

17ɄYesu akavakemeela akavavʉʉla akati, “Mʉmbɨngɨlɨlaghe! Ʉne nɨkʉvavɨɨka 
kuuva valovi va vaanhu.” 

18Ʉnsiki ghʉghuo vakasileka inyaafu saave, vakamʼbɨngɨlɨla. 

19ɄYesu akalʉta pavʉlongolo padebe, akamʼbona ʉYakovo nʉ Yohani avakina 
Sebedaayi valɨ mʉ ngalava vilɨngʼhania inyaafu saave isa kʉlovela isamaki. 

20Voope akavakemeela, vakamʉleka ʉviise ʉSebedaayi mʉ ngalava palɨkɨmo 
na vavombi vaake, vakavʉʉka vikʉmʼbɨngɨlɨla ʉYesu. 

ɄYesu idaga ɨlɨpepo 
(Lʉʉka 4:31-37) 

21ɄYesu na vavʉlanɨsɨvua vaake avuo, vakalʉta kʉ lɨkaaja ɨlya Kapelenaumu. 
Ye kɨfikile ɨkɨghono ɨkya Sabati, vakalʉta mʉ sinagogi, ʉYesu akatengʉla 
kuvʉlanɨsia. 

22Avaanhu vano mwevalyale vakadegha kyongo vwɨmɨla imbʉlanɨsio saake, 
ʉlwakʉva alyale ivʉlanɨsia hwene muunhu nya vʉtavʉlɨlua, 
naakavʉlanɨsyagha ndavʉle avavʉlanɨsi vaave ava ndaghɨlo. 

23Ʉnsiki ghʉghuo ye valɨ mʉ sinagogi ɨjio, mwealyale ʉmuunhu ʉnya lɨpepo 
ɨlɨlamafu, akakoola 

24akati, “Ʉve ghwe Yesu ghwe Mʉnasaleti, tʉlɨ vʉki nuuve? Ghwisile 
kʉkʉtʉtipula? Nɨkagwile kuuti ʉve ʉlɨ Mwɨmɨke ghwa Ngʉlʉve.” 

25ɄYesu akalɨhwetʉkɨla ɨlɨpepo ɨlɨlamafu akati, “Kɨmihe! Hʉma mwa muunhu 
ʉjʉ!” 

26Ɨlɨpepo lɨla lɨkansukania kyongo, lɨkakoola, lɨkamʉleka. 

27Avaanhu vooni vakadegha kyongo, kange vakiposaniagha veene viiti, “Se 
nyɨki isi? Isi se mbʉlanɨsio imhia inya vʉtavʉlɨlua! Idaga amapepo amalamafu 
ghoope ghikʉnkʉnda!” 

28Imhola sa Yesu sikakwɨla ngʼhaningʼhaani mʉ kɨghavo kyoni ɨkya Galilaya. 

ɄYesu isosia avatamu vinga 
(Mataayi 8:14-17; Lʉʉka 4:38-41) 

29ɄYesu na vavʉlanɨsɨvua vaake ʉSimoni, ʉNdeleeya, ʉYakovo nʉ Yohani 
vakahʉma mʉ sinagogi, vakalʉta kʉ kaaja kwa Simoni nʉ Ndeleeya. 

30Ye vafikile, vakamʼbʉʉla ʉYesu kuuti, ʉnkwive ghwa Simoni, kwekʉti ʉngʼina 
ghwa nʼdala, alɨ nɨ mhʉngʉ aghonile pa kɨtala. 

31ɄYesu akaveela pa ntamu akankola ʉlʉvoko, akamwinula. Ʉnsiki ghʉghuo 
akasooka, akatengʉla kʉkʉvatengelela. 

32Ye vwilile, ɨlɨjʉva lɨsemile vakava vikʉmʉletela avatamu vooni na vanya 
mapepo. 

33Pe avaanhu vooni, ava mʉ lɨkaaja lɨla vakamema panji pa nyumba jɨno 
mwealyale ʉYesu. 

34ɄYesu akavasosia avatamu vinga, vano valyale ni nhamu sino sili papinga. 
Akadaga amapepo minga, naakaghalekelagha ghajove nambe padebe, 
ʉlwakʉva ghalyantangʼhinie. 

ɄYesu ikufuunya na kudalɨkɨla 
(Lʉʉka 4:42-44) 

35Ɨkɨghono ɨkya vʉvɨlɨ ye kʉkyale kuhenga, ʉYesu akasisimuka, akalʉta 
pamonga pa vʉsyefu, pavʉsila vaanhu, apuo akifunyagha. 

36ɄSimoni na vanine vakatengʉla kʉkʉmʉlonda. 

37Ye vamwaghile, vakamʼbʉʉla vakati, “Avaanhu vooni vikʉkʉlonda.” 

38ɄYesu akati, “Tʉvʉʉke tʉlʉtaghe kʉ fikaaja fino fili piipi kwope nɨpʉlɨsie, 
ʉlwakʉva lwe lʉno nalisiile.” 

39Pepano akalʉta imbale sooni isa mʉ kɨghavo ɨkya Galilaya, ipʉlɨsia mʉ 
masinagogi na kudaga amapepo. 

ɄYesu ɨkʉnsosia ʉmuunhu ʉnya bʉʉba 
(Mataayi 8:1-4; Lʉʉka 5:12-16) 

40Ɨkɨghono kɨmonga, ʉmuunhu ʉnya bʉʉba akiisa kwa Yesu, akafughama, 
akampelepesia akati, “Nave ʉkeliile kʉkʉmbalasia, nisʉʉma ʉmbalasie.” 

41ɄYesu akamʼbonela ɨkɨsa, akagholosia ʉlʉvoko lwake, akamwabasia akati, 
“Nikeela, valala.” 

42Ʉnsiki ghʉghuo ɨbʉʉba jɨkavʉʉka mʉ mʼbɨlɨ ghwake, akavalala. 

43-44Pepano ʉYesu akankaana akati, “Nʉngamʼbʉlaghe nambe muunhu imhola 
isi! Ʉlwene ʉlʉte ghuhʉfie kwa ntekesi, ʉkahʉmie ɨlɨtekelo ndavʉle 
alyalaghiile ʉMoose, neke vʉʉve vwolesi kʉ vaanhu vooni kuuti ʉvalasivue.”  

45Neke ʉmwene ye avʉkile, akalʉleka lʉno aveele ankanile, akatengʉla 
kukwɨsia ɨmhola ɨjio. Ʉluo lʉkampelela ʉYesu kukunua kukwingila mʉ 
makaaja pa vʉvalafu. Akavisagha kʉnji kʉ makaaja kʉvʉsila vaanhu. Kwope 
ʉkuo avaanhu ifipʉgha kuhʉma imbale sooni vakalʉtagha kwa mwene. 

Malɨka 2 

ɄYesu alɨ nʉ vʉtavʉlɨlua vwa kʉpyanɨla inyɨvi 

(Mataayi 9:1-8; Lʉʉka 5:17-26) 

1ɄYesu akagomoka mʉ lɨkaaja lya Kapelenaumu. Ye fikilile ifighono ndafilɨngi, 
avaanhu vakapʉlɨka kuuti alɨ kʉ kaaja. 

2Avaanhu vinga vakakongʼhaana, vakamema kyongo na pa mʉlyango 
napepakava apa kʉkila. Ʉmuo ʉYesu akapʉlɨsyagha ɨlɨsio lyake. 

3Ʉnsiki ghʉghuo vakiisa avaanhu vane vampɨndile ʉmuunhu ʉnya nhamu ɨja 
lɨteela. 

4Ʉlwakʉva avaanhu valyamemile kyongo, vakakunua kʉkʉntwala kwa Yesu 
kukilila pa mʉlyango. Pe vakatogha pakyanya pa nyumba, vakatuvula 
kulʉngama pano pwealyale ʉYesu. Apuo vakamwisia ʉnya lɨteela jʉla mʉ 
kɨteefu. 

5ɄYesu ye alʉvwene ʉlwɨtɨko lwave kwa mwene, akati kwa ntamu, 
“Mwanango, ʉpyanilue inyɨvi saako.” 

6Mʉ lɨpʉgha ɨlio mwevalyale avavʉlanɨsi va ndaghɨlo, ye vapʉliike, 
vakingʼulasyagha mʉ moojo ghaave 

7viiti, “Ʉjʉ ghwe veeni kupyanɨla inyɨvi? Nakwale jʉno anoghiile kupyanɨla 
inyɨvi, looli alɨ jʉmo mwene, ʉNgʉlʉve. Ʉjʉ, ɨkʉmʉligha kyongo ʉNgʉlʉve.” 

8Neke ʉYesu akasitangʼhania sino vakava visaagha akati, “Kɨki musaagha isio 
mʉ moojo ghiinu? 

9Lʉhʉʉgʉ lʉlɨku, kʉkʉmʼbʉʉla ʉnya lɨteela kuuti, ‘Ʉpyanilue inyɨvi saako,’ 
nambe kuuti, ‘Ɨma, veghala ɨkɨteefu kyako, ʉghendaghe’? 

10Lɨno pe mʉkagʉle kuuti, ne Mwana ghwa Muunhu nɨlɨ nʉ vʉtavʉlɨlua ʉvwa 
kʉpyanɨla inyɨvi mʉ ɨɨsi muno...” Pe akamʼbʉʉla ʉnya lɨteela 

11akati, “Nɨkʉkʉvʉʉla, ɨma, veghala ɨkɨteefu kyako vujagha.” 

12Ʉnsiki ghʉghuo akɨɨma, akaveghala ɨkɨteefu kyake akavʉʉka ivuja. Avaanhu 
vooni vano pwevalyale pala vakadegha kyongo, kange vakamʉghinia ʉNgʉlʉve 
vakati, “Isi se natʉsivwene lʉsiku.” 

ɄYesu ihanga na vahosi 
(Mataayi 9:9-13; Lʉʉka 5:27-32) 

13ɄYesu akalʉta kange mʉlʉbale mʉ lɨsʉmbe, ɨlɨpʉgha lya vaanhu lɨkalʉtagha 
kwa mwene, ʉkuo akavavʉlanɨsyagha. 

14Pambele ye ighenda, akamwagha ʉmuunhu jʉmonga, ɨlɨtavua lyake ghwe 
Leevi, ʉnswambe ghwa Alufaayo, ikalile pano isongekesia ɨsongo. Akamʼbʉʉla 
akati, “Ʉmbɨngɨlɨlaghe.” Pe akavʉʉka, akamʼbɨngɨlɨla. 

15Pambele ʉYesu na vavʉlanɨsɨvua vaake vakalʉta kʉ kaaja kwa Leevi, vakava 
vilia ɨkyakʉlia. Avasongesia songo vinga na vahosi valikalile vihanga nʉ Yesu 
palɨkɨmo na vavʉlanɨsɨvua vaake, ʉlwakʉva avaanhu vinga ndavʉle ava, 
vakamʼbɨngɨliile. 

16Neke avavʉlanɨsi va ndaghɨlo na Vafalisayi, vakamwagha ʉYesu ihanga 
ɨkyakʉlia na vasongesia songo na vahosi. Pe vakavaposia avavʉlanɨsɨvua vaake 
vakati, “Ongo ihanga na vasongesia songo na vahosi?” 

17ɄYesu ye apʉliike isio, akavavʉʉla akati, “Avakafu navifumbua kulʉta kwa 
mʉghanga, looli avatamu. Fye lʉlɨvuo, nanɨlyakɨsisie kʉkʉvakemeela vano 
vikuvona vagholofu, looli vano vitangʼhinie kuuva vahosi.” 

Ʉlʉposio vwɨmɨla kuvʉhɨɨla kulia mʉlwa kufuunya 
(Mataayi 9:14-17; Lʉʉka 5:33-39) 

18AVafalisayi na vavʉlanɨsɨvua va Yohani valyale nʉ lwiho ʉlwa kʉvʉhɨɨla kulia 
mʉlwa kufuunya ifighono fimonga. Pe avaanhu vamonga vakamposia ʉYesu 
vakati, “Kɨki avavʉlanɨsɨvua vaako navivɨngɨlɨla ʉlwiho ʉlwa kʉvʉhɨɨla kulia, 
ndavʉle avavʉlanɨsɨvua va Yohani na vavʉlanɨsɨvua va Vafalisayi?” 

19ɄYesu akavamʉla akati, “Vano vaghongolilue pa vʉtolani, valɨ nʉ ntolanʼdala, 
navangavʉhɨɨle kulia mʉlwa kufuunya. Ʉnsiki ghwoni pano valɨ nʉ ntolanʼdala 
navangavʉhɨɨle kulia. 

20Looli, filikwisa ifighono fino ʉntolanʼdala ilivʉsɨvua, apuo pepano vilivʉhɨɨla 
kulia mʉlwa kufuunya. 

21“Nakwale ʉmuunhu jʉno ihonela ɨkɨgamba ɨkɨpia mʉ mwenda ʉnkʉʉlʉ, nave 
avombe ʉluo, ɨkɨgamba ɨkio kilekana nʉ mwenda, pe ʉvʉdemʉle vukwongelela 
kyongo. 

22Kange, avaanhu navivɨɨka ʉlʉhʉʉje ʉlʉpia mʉ nyambe ingʼhʉʉlʉ, nave fye 
vavombe ʉluo, ʉlʉhʉʉje lupusula inyambe, na kukungʼika. Looli vivɨɨka 
ʉlʉhʉʉje ʉlʉpia mʉ nyambe imhia.” 

ɄYesu Mʼbaha kʉ Sabati 

(Mataayi 12:1-8; Lʉʉka 6:1-5) 

23Ɨkɨghono kɨmonga ɨkya Sabati, ʉYesu na vavʉlanɨsɨvua vaake vakava vikila 
mʉ maghʉnda gha ngano. Pe avavʉlanɨsɨvua vakava videenya amasoojo gha 
ngano, visoghojola na kulia. 

24AVafalisayi vakamposia ʉYesu vakati, “Kɨki avavʉlanɨsɨvua vaako vivomba 
lʉno nalʉnoghiile mʉ kɨghono ɨkya Sabati?” 

25-26ɄYesu akavamʉla akati, “Namʉvalile ndavʉle ʉDavɨdi vʉle alyavombile 
ifighono ifya ntekesi ʉmʼbaha ʉAbiatali? Namukʉmbʉka kuuti ye jɨvavile ɨnjala 
ʉmwene palɨkɨmo na vanine, akingila mʉ nyumba ɨnyɨmɨke ɨja Ngʉlʉve, 
akapelua amakate agha pa kɨtekelelo ghano ghaale gha mbombo ɨnyɨmɨke, 
akalia, akavapeela na vanine? Amakate aghuo navakɨtɨkɨsɨvwagha avaanhu 
avange kulia, ʉlwene va vatekesi veene.” 

27ɄYesu akafijovagha akatisagha, “ƗSabati javɨkilue kʉkʉntanga ʉmuunhu, 
jeeje ʉmuunhu kuuva nkami ghwa Sabati. 

28Kwekʉti, ʉne ne Mwana ghwa Muunhu nɨlɨ Mʼbaha kʉ Sabati.” 

Malɨka 3 

ɄYesu ɨkʉnsosia ʉmuunhu ɨkɨghono ɨkya Sabati 

(Mataayi 12:9-14; Lʉʉka 6:6-11) 

1Ɨkɨghono ɨkɨngɨ, ʉYesu akingila kange mʉ sinagogi, mula mwealyale ʉmuunhu 
jʉmonga ʉnya lʉvoko lʉno lʉfwile. 

2AVafalisayi voope mwevalyale mʉ sinagogi jɨla, vakamwʉvɨlagha kuuti, nave 
kyaɨkʉnsosia ʉmuunhu jʉla mʉ kɨghono ɨkya Sabati, vantwale pa vʉhɨghi. 

3ɄYesu akamʼbʉʉla ʉnya lʉvoko lʉno lʉfwile akati, “Ɨma pakate apa.” 

4Pe akavaposia aVafalisayi akati, “Asi, lʉlɨku lʉno lʉnoghiile mʉ kɨghono ɨkya 
Sabati! Kuvomba inofu nambe kuvomba imbiivi? Kupoka ʉvwʉmi nambe 
kubuda?” Aveene navakamʉla kɨmonga. 

5ɄYesu akavalola nɨ ngʼhalaasi, kange akasukunala, ʉlwakʉva valyale vasiiti 
kukwɨtɨka. Akamʼbʉʉla ʉmuunhu jʉla akati, “Gholosia ʉlʉvoko lwako.” 
Ʉmuunhu jʉla akagholosia, ʉlʉvoko lwake lʉkasooka. 

6Neke aVafalisayi ye valʉvwene ʉluo, vakahʉma kʉnji, pe vakava vipʉlɨngʼhana 
na vavɨngɨlɨli va ntwa ʉHelode, vʉle kyavikʉmʼbuda ʉYesu. 

ɄYesu nɨ lɨpʉgha lya vaanhu mʉlʉbale mʉ lɨsʉmbe 

7ɄYesu na vavʉlanɨsɨvua vaake vakavʉʉka vilʉta kʉ lɨsʉmbe. Ɨlɨpʉgha lya 
vaanhu lɨkalʉta kwa mwene. Avaanhu avuo valyahʉmile imbale sooni isa 
Galilaya ni sa kʉ Yudea, ifikaaja ifya pa vʉpiipi ni fya kʉ vʉtali: 

8kʉ Yelusalemu, kʉ Idumea, ɨmwambo ɨja Yolidani, ni mbale isa kʉ Tiilo na kʉ 
Sidoni. Avaanhu vala vakalʉta kwa Yesu, ʉlwakʉva valyapʉliike imhola isa 
mbombo sino avombile. 

9ɄYesu akavavʉʉla avavʉlanɨsɨvua vaake kuuti, vavesie ɨngalava, neke 
avaanhu vangatengʉle pikʉmpita, mwe ikale. 

10Ʉlwakʉva ʉYesu alyasosisie vinga, avatamu avange vooni vakapipitagha 
kuuti vamwabasie, neke vasooke. 

11Nava vaanhu vano vaale na mapepo amalamafu, pooni pano vakamwaghagha 
ʉYesu, vakaghwisagha pa maghʉlʉ ghaake, amapepo ghakakolagha 
ghakatisagha, “Ʉve veeve Mwana ghwa Ngʉlʉve!” 

12Neke ʉYesu akaghadalɨkɨla kuuti naghangampʉlɨsyaghe kʉ vaanhu. 

ɄYesu isalʉla avavʉlanɨsɨvua kɨjigho na vavɨlɨ 
(Mataayi 10:1-4; Lʉʉka 6:12-16) 

13ɄYesu akatogha pa kɨdunda, pala akavakemeela vano alighanile ʉmwene, 
vakalʉta kwa mwene. 

14Akavasalʉla avaanhu kɨjigho na vavɨlɨ, vano akavatambʉla 
vasungʼhua, vavɨngɨsaniaghe nʉ mwene, avasuungʼhe kupʉlɨsia, 

15kange avapeele ʉvʉtavʉlɨlua ʉvwa kʉdaga amapepo. 

16Avaanhu kɨjigho na vavɨlɨ vano ʉYesu alyavasalwile ve ava: ʉSimoni jʉno 
ʉYesu akampeela ɨlɨtavua ɨlɨngɨ avisaghe ghwe Peteli, 

17avakina Sebedaayi ʉYakovo nʉ Yohani ʉnnuuna, avuo ʉYesu akavapeela 
ɨlɨtavua ɨlɨ Boanelige, kwekʉti vaana va lʉgulumo, 

18ʉNdeleeya, ʉFilipo, ʉBatolomaayo, ʉMataayi, ʉTomasi, ʉYakovo ʉnkina 
Alufaayo, ʉTadaayo, ʉSimoni ʉNkananayo, 

19nʉ Yuuda Isikalioti jʉno alyamwohiile ʉYesu. 

ɄYesu nʉ Belisebuli 
(Mataayi 12:22-32; Lʉʉka 11:14-23; 12:10) 

20Pambele ʉYesu akagomoka kʉ kaaja, avaanhu vinga vakakongʼhaana kange. 
ɄYesu na vavʉlanɨsɨvua vaake vakakunua naghʉ nsiki ʉghwa kʉlia, ʉlwakʉva 
avaanhu valyamemile kyongo. 

21Ʉngʼina na vanine va Yesu ye vapʉliike imhola isio, vakalʉta kʉkʉntoola, 
ʉlwakʉva vakasaghagha kuuti ahasɨngʼhiine ʉlʉhala. 

22Voope avavʉlanɨsi va ndaghɨlo kuhʉma kʉ Yelusalemu vakatisagha, “ɄYesu 
alɨ nɨ lɨpepo ɨlɨ Belisebuli, ɨlɨvaha lya mapepo. Ɨlɨpepo ɨlio lye lɨno lɨkʉmpeela 
ingʉfu isa kʉdaga amapepo.” 

23ɄYesu akavakemeela avaanhu vala, akajova navo mʉ kɨhwanɨkɨsio akati, 
“Ndepoonu ʉSetano idaga ʉSetano? 

24Nave avaanhu va vʉtwa vʉmo vagalʉngʼhane, ʉvʉtwa ʉvuo vunangɨka. 

25Nava vaanhu va mʉ nyumba jɨmo vangagalʉngʼhane, ɨnyumba ɨjio jinangɨka 
na kupalasana. 

26Navʉ vʉtwa vwa Setano vʉngagalʉngʼhane, navʉngɨɨme, neke ʉvuo vuuva 
vwe vʉsililo vwake. 

27Ʉvwakyangʼhaani vwe ʉvʉ, ʉmuunhu ghweni naangingile mʉ nyumba ja 
muunhu ʉnya ngʉfu kughoma ifiinu fyake, looli taasi ankole ʉnya nyumba 
ankʉnge, neke aghome ifiinu fyake fyoni.” 

28Akavavʉʉla avaanhu vala akati, “Kyangʼhaani nɨkʉvavʉʉla, ʉNgʉlʉve 
alavasaghɨla avaanhu inyɨvi saave na maligho ghaave ghooni. 

29Looli ʉmuunhu jʉno ɨkʉmʉligha ʉMhepo ʉMwɨmɨke, ʉjuo ʉNgʉlʉve 
naalansaghɨla lʉsiku. Ʉjuo iiva nʉ nkole ʉghwa kʉvʉsila kʉsila.” 

30ɄYesu akajova ʉluo, ʉlwakʉva valyatiile alɨ nɨ lɨpepo ɨlɨlamafu, pano 
akavombagha ɨmbombo ɨnyɨmɨke. 

Avanyalʉkolo ava kyangʼhaani ava Yesu 
(Mataayi 12:46-50; Lʉʉka 8:19-21) 

31Ʉngʼina na vanine va Yesu vakafika pa nyumba jɨno mwealyale ʉYesu, 
vakɨɨma panji, neke vakansuungʼha ʉmuunhu kʉkʉnkemeela ʉYesu. 

32Ʉmuo mwekyale ɨkɨpʉgha ɨkya vaanhu vansyʉngʉtiile, vikalile 
vikʉmpʉlɨkɨsia. Vamo vakamʼbʉʉla ʉYesu vakati, “Ghwe Yesu, ʉmama ghwako 
na vanunaavo valɨ panji vikʉkʉlonda.” 

33ɄYesu akavamʉla akati, “Ʉmama na vanuuna vango, ve vaveeni?” 

34Akavasyetʉkɨla avaanhu vano vansyʉngʉtiile akati, “Lolagha, avaanhu vooni 
ava ghwe mama na vanunavango. 

35Ʉmuunhu jʉno ivomba isa vughane vwa Ngʉlʉve, ʉjuo ghwe nnunavango, 
lʉmbʉlyango, ghwe mama ghwango.” 

Malɨka 4 

Ɨkɨhwanɨkɨsio ɨkya nkesa mbeju 

(Mataayi 13:1-9; Lʉʉka 8:4-8) 

1ɄYesu akatengʉla kuvʉlanɨsia kange palʉbale pa lɨsʉmbe. Avaanhu vinga 
amapʉgha na mapʉgha vakakongʼhaana pa mwene, kuhanga akalamʉla 
pikwingila mʉ ngalava akikala, avaanhu vala vakajigha kʉnji kʉ lɨsʉmbe. 

2Akavavʉlanɨsia si nyinga mʉ fihwanɨkɨsio. Mʉ mbʉlanɨsio saake akati, 

3“Pʉlɨkɨsia ɨkɨhwanɨkɨsio ɨkɨ! Ʉnkesa mbeju jʉmonga alyalʉtile kukesa ɨmbeju. 

4Ye ikesa ɨmbeju, jɨmonga jɨkaghua pa sɨla, injuni sikiisa, sikahola. 

5Ɨjɨngɨ jɨkaghua pa lɨnhalavue, neke ʉlwakʉva ɨlɨhanga lyale lɨdebe, jɨkamela 
ngʼhaningʼhaani. 

6Ye jɨmelile, ʉlʉjʉva lʉkanyaanya, jɨkʉʉma, ʉlwakʉva indela nasilyafikile 
paasi. 

7Ɨjɨngɨ jɨkaghua pa malela gha madasia, jɨkamela, neke amadasia ye ghalembile 
ghakafweta, jɨkakunua kukoma ifipeke. 

8Ɨjɨngɨ jɨkaghua pa lɨhanga ɨlɨnofu, jɨkamela, jɨkakʉla na kukoma vʉnono, jɨmo 
ifipeke fijigho fitatu, ɨjɨngɨ fijigho ntanda, ɨjɨngɨ kɨlʉndo.” 

9ɄYesu akati, “Ʉnya kʉpʉlɨka, apʉlɨkaghe.” 

Ʉvʉfumbue vwa Yesu ʉvwa kʉjova mʉ fihwanɨkɨsio 
(Mataayi 13:10-17; Lʉʉka 8:9-10) 

10Pambele ʉYesu na vavʉlanɨsɨvua vaake kɨjigho na vavɨlɨ palɨkɨmo na 
vavɨngɨlɨli avange, ye vijekiile, vakamposia vwɨmɨla ifihwanɨkɨsio. 

11ɄYesu akavamʉla akati, “Ʉmue ʉNgʉlʉve avapeliile kukagʉla isa vʉsyefu 
ʉvwa Vʉtwa vwake. Neke vano valɨ kʉnji nɨkʉvavʉʉla imhola sooni mʉ 
fihwanɨkɨsio, 

12ndavʉle lɨlembilue kuuti, ‘Kulola vilolagha, neke navikʉsivonagha. Kupʉlɨka 
vipʉlɨkagha, neke navikʉsitangʼhaniagha, valangomokela, nɨvapyanɨle.’ ” 

ɄYesu ilʉvʉlania ɨkɨhwanɨkɨsio ɨkya nkesa mbeju 
(Mataayi 13:18-23; Lʉʉka 8:11-15) 

13ɄYesu akavavʉʉla akati, “Ʉmue nave namʉkʉkɨtangʼhania ɨkɨhwanɨkɨsio ɨkɨ, 
pe kyamʉkʉfitangʼhania ndaani ifihwanɨkɨsio ifingi? 

14Lɨno pʉlɨkɨsia, ʉnkesa mbeju ikesa ɨlɨsio lya Vʉtwa vwa Ngʉlʉve. 

15Pa sɨla pano ɨmbeju jɨlyaghwile, ve vaanhu vano vipʉlɨka ɨlɨsio lya Ngʉlʉve, 
neke ʉSetano ikwisa ngʼhaningʼhaani ivʉsia ɨlɨsio ɨlio mʉ moojo ghaave. 

16Pa lɨnhalavue pano ɨmbeju jɨlyaghwile, ve vaanhu vano vipʉlɨka ɨlɨsio lya 
Ngʉlʉve, ʉnsiki ʉghuo vikʉlyʉpɨla nʉ lʉkeelo. 

17Neke ʉlwakʉva ɨlɨsio lɨla lɨsila ndela mʉ mwojo ghaave, vigadɨlɨla ʉnsiki 
nʼdebe, lʉngavoneke ʉlʉtalamu lʉmonga, nambe isa kʉvapumusia vwɨmɨla 
ɨlɨsio, ʉnsiki ghʉghuo ye vikʉlʉlekagha ʉlwɨtɨko. 

18Pa madasia pano ɨmbeju jɨlyaghwile, ve vaanhu vano vipʉlɨka ɨlɨsio lya 
Ngʉlʉve, 

19neke imbombo sa mʉ ɨɨsi, kuyasʉka vwɨmɨla ʉvʉkavi vwa kyʉma nʉ 
vʉnoghelua vwa fiinu finga ifya mʉ ɨɨsi, fifweta ɨlɨsio, neke nalikoma ifipeke. 

20Looli, pa lɨhanga ɨlɨnono pano ɨmbeju jɨlyaghwile, ve vaanhu vano vipʉlɨka 
ɨlɨsio lya Ngʉlʉve na kʉkʉlyʉpɨla, vikoma vʉnono, jʉmo ifipeke fijigho fitatu, 
ʉjʉnge fijigho ntanda, ʉjʉnge kɨlʉndo kɨmo.” 

Ɨkɨhwanɨkɨsio ɨkya lʉmuli 
(Lʉʉka 8:16-18) 

21ɄYesu akajova kange kʉ lɨpʉgha lɨla akati, “Asi, ʉlʉmuli luletua kuuti 
lʉkupikilue nɨ lɨteneka, nambe kuuva mʉ fungu ɨja kɨtala? Jeeje! Luvɨkua pa 
kyɨmɨlo. 

22Fye lʉlɨvuo, sooni sino sifisiime silaava pa vʉvalafu, soope sino sili kʉ vʉsyefu 
silavoneka. 

23Ʉnya kʉpʉlɨka, apʉlɨkaghe!” 

24Akavavʉʉla kange akati, “Pʉlɨkɨsyagha vʉnono sino nijova! Ɨkɨghelelo kɨno 
mughelela avange, kye kɨno ʉNgʉlʉve ilikʉvaghelela na jʉmue, kange 
ilikwongelesia fiijo. 

25Ʉlwakʉva jʉno alɨ nʉ vʉkagʉsi vwɨmɨla ʉVʉtwa vwa Ngʉlʉve, ʉjuo 
ikwongelesivua. Looli jʉno nsila vʉkagʉsi ʉvuo, nambe ʉvʉkagʉsi ʉvʉdebe 
vʉno iiti alɨ navwo, ikunyua.” 

Ɨkɨhwanɨkɨsio ɨkya mbeju vʉle jimela na kukʉla 

26ɄYesu akajova akati, “ɄVʉtwa vwa Ngʉlʉve vʉlɨ ndavʉle ɨkɨhwanɨkɨsio ɨkɨ: 
Ʉmuunhu jʉmonga alyavyalile ɨmbeju mʉ mʉghʉnda. 

27Neke ʉmwene akaghonagha na kusisimuka ifighono fyoni kɨsila kʉkagʉla 
muno jimelela na kukʉla. 

28Ɨlɨhanga lɨlio limesia, ghitala amatʉndʉ, neke amasoojo, kʉvʉsililo ɨngano 
jɨno jelile. 

29Kyajʉmile, apuo itoola ifya kʉbenela, ʉlwakʉva ʉnsiki ʉghwa kʉbena 
ghʉfikile.” 

Ɨkɨhwanɨkɨsio ɨkya mbeju ɨndebe fiijo 
(Mataayi 13:31-32, 34; Lʉʉka 13:18-19) 

30Akajova ɨkɨhwanɨkɨsio ɨkɨngɨ akati, “Tʉhwanɨkɨsie nɨ kɨki ʉVʉtwa vwa 
Ngʉlʉve? Nambe tʉvwoleke mʉ kɨhwanɨkɨsio kɨki? 

31ɄVʉtwa vwa Ngʉlʉve vʉhwaniine nɨ mbeju ɨndebe kukila sooni, 

32looli jɨngavyalue, jimela na kukʉla, ghuuva mmela nkome kukila amamela 
ghooni agha nyafu. Inhaafi saake siiva mbaha nasi njuni sitenga ifivwasu 
mumuo.” 

33ɄYesu akavʉlanɨsyagha vaanhu ɨlɨsio lyake mʉ fihwanɨkɨsio finga ndavʉle 
ifio. Akavavʉlanɨsyagha ndavʉle vanoghiile kupʉlɨka. 

34Naakajovagha kɨmonga kɨsila kʉhwanɨkɨsia, looli ye ijekiile na vavʉlanɨsɨvua 
vaake, akavaghanʉlɨlagha sooni. 

ɄYesu ilitamɨsia ɨmhepo mʉ lɨsʉmbe 
(Mataayi 8:23-27; Lʉʉka 8:22-25) 

35Ɨkɨghono kɨkio ye vwilile, ʉYesu akavavʉʉla avavʉlanɨsɨvua vaake akati, 
“Tʉlovoke ɨmwambo jɨla.” 

36Ɨlɨpʉgha lya vaanhu vakalɨleka baaho, avavʉlanɨsɨvua vaake vakingila mʉ 
ngalava muno mwale ʉYesu, pe vakavʉʉka palɨkɨmo, ingalava isingi 
sikavɨngɨlɨlagha. 

37Ɨmhepo ɨnya ngʉfu jɨkagugula na kuvɨɨka amavɨngo ghano ghakatovagha 
ɨngalava, neke amalenga ghakatengʉla kumema mʉ ngalava. 

38Ʉnsiki ʉghuo ʉYesu alyaghoneliile pa kɨsaghu kʉmbele mʉ ngalava. 
Avavʉlanɨsɨvua vaake vakansisimula vakati, “Ghwe Mʼbʉlanɨsi, ʉve kʉlyʉve 
ghuvona nakɨɨnu pano ʉsue tufua mʉ lɨsʉmbe muno?” 

39ɄYesu akasisimuka akajɨdalɨkɨla ɨmhepo na mavɨngo akati, “Kɨmihe! Litama!” 
Ɨmhepo jɨkalitama, kʉkava mye. 

40Akavaposia avavʉlanɨsɨvua vaake akati, “Kɨki mʉlɨ voghofi? Mʉjiighe mʉlɨ 
vasila lwɨtɨko?” 

41Lʉkavavona ʉlʉdwesi ʉlʉvaha, vakijovasia vakati, “Ʉjʉ ghwe veeni, jʉno 
ɨmhepo na mavɨngo fikʉmpʉlɨka?” 

Malɨka 5 

ɄYesu ɨkʉnsosia ʉmuunhu ʉnya mapepo 

(Mataayi 8:28-34; Lʉʉka 8:26-39) 

1ɄYesu na vavʉlanɨsɨvua vaake vakafika ɨmwambo ɨjɨngɨ ɨja lɨsʉmbe ɨlya 
Galilaya, mʉ ɨɨsi ɨja Vagelasi. 

2Ye ikile mʉ ngalava, ʉnsiki ghʉghuo akatangʼhana nʉ muunhu jʉmonga ʉnya 
lɨpepo ɨlɨlamafu ahʉmile kʉ mbiipa. 

3Ʉmuunhu ʉjuo akikalagha kʉ mbiipa. Nakwealyale ʉnya kʉnkola na 
kʉkʉnʼdindila nambe kʉkʉnkʉnga ni nyololo, ʉlwakʉva alyale ni ngʉfu 
kyongo. 

4Kekinga akapinywagha ni nyololo amaghʉlʉ na mavoko, neke ʉmwene 
akadumulaniagha, nakwealyale ʉghwa kʉmʉlefia. 

5Jaatu pakɨlo na pamwisi akikalagha kʉ mbiipa na kʉ fidunda, ʉkuo kwe kʉno 
akakolagha na kukutematema na mavue. 

6Ye amʼbwene ʉYesu kuhʉma kʉ vʉtali, akankɨmbɨlɨla na kufughama pa 
mwene. 

7-8ɄYesu akati, “Ghwe lɨpepo lɨlamafu ʉve! Hʉma mwa muunhu ʉjʉ!” Pe ʉnya 
lɨpepo akakoola fiijo akati, “Ghwe Yesu, Mwana ghwa Ngʉlʉve ʉMʼbaha ghwa 
fyoni, tʉlɨ vʉki nuuve? Nɨkʉkʉsʉʉma mʉ lɨtavua lya Ngʉlʉve ʉleke 
pikʉmhumusia.” 

9ɄYesu akamposia akati, “Ɨlɨtavua lyako veeve veeni?” Ʉmwene akati, “Ɨlɨtavua 
lyango neene Legioni, kwekʉti tʉlɨ vinga.” 

10Neke ɨlɨpepo ɨlɨlamafu lɨkampelepesia ʉYesu kuuti, aleke pikʉghadaga mʉ 
ɨɨsi jɨla. 

11Ʉnsiki ʉghuo pa kɨdunda pwelɨlyale ɨlɨpʉgha lya ngʉbe, lidɨmua. 

12Amapepo ghala ghakampelepesia ghakati, “Tusʉʉma ʉtʉtwale mʉ ngʉbe 
sila, ʉmuo mwe twingile.” 

13ɄYesu akaghatavʉla, amapepo amalamafu ghala ghakahʉma mwa muunhu 
ghakingila mʉ ngʉbe. Neke ɨlɨpʉgha ɨlya ngʉbe imbilima ivɨlɨ lɨkiika lʉvɨlo, 
lɨkaselembʉkɨla mʉ lɨsʉmbe, ingʉbe sooni sikafua. 

14Avadɨɨmi va ngʉbe vakakɨmbɨla lʉvɨlo vakalʉta mʉ lɨkaaja na mʉ fikaaja 
ifidebe ifya mʉlʉbale, vakapanga sooni sino vasivwene. Pepano avaanhu 
vakalʉta kulola sino sivombiike. 

15Ye vafikile kwa Yesu, vakamwagha ʉmuunhu jʉla jʉno aava na mapepo 
ikalile, afwalile vʉnofu, alɨ nʉ lʉhala lwoni, pe vakoghopa. 

16Avaanhu vano valyasivwene sino sivombiike, vakavapangɨla avange vʉle 
ʉYesu aghadagile amapepo nɨ mhola ja ngʉbe. 

17Vakatengʉla kʉkʉmpelepesia ʉYesu kuuti, avʉʉke mʉ ɨɨsi jaave. 

18ɄYesu ye ikwingila mʉ ngalava, ʉmuunhu jʉno ghadagilue amapepo mwa 
mwene akati, “Nisʉʉma tʉlʉtaniaghe kwoni kʉno ghulʉta.” 

19ɄYesu akankaana akati, “Lʉtagha kʉ kaaja na kʉ vanyalʉkolo vaako, 
ʉkavavʉʉle sooni sino ʉMʉtwa akʉvombiile na vʉle akʉsʉngʉkiile.” 

20Pepano ʉmuunhu jʉla akavʉʉka pala, akatengʉla kupʉlɨsia mʉ makaaja gha 
Dekapoli. Akolekagha sooni sino ʉYesu amʼbombiile. Imhola isio sikava 
kɨdegho kʉ vaanhu vooni. 

ɄYesu ɨkʉnsosia ʉmʉkɨjʉʉva na kʉkʉnsyʉsia ʉmhɨnja 
(Mataayi 9:18-26; Lʉʉka 8:40-56) 

21ɄYesu na vavʉlanɨsɨvua vaake vakagomoka kange nɨ ngalava ɨmwambo ɨjɨngɨ 
ɨja lɨsʉmbe. Avaanhu ɨlɨpʉgha vakakongʼhaana kwa Yesu, pe ʉmwene akava 
mʉlʉbale mʉ lɨsʉmbe. 

22Akiisa ʉmuunhu jʉmonga ʉmʼbaha ghwa sinagogi, ɨlɨtavua lyake ghwe Yailo. 
Ye amʼbwene ʉYesu, akafughama pa maghʉlʉ ghaake, 

23akampelepesia akati, “Ʉmwalɨvango ʉnʼdebe ghukova. Sivuo ghwise ʉvɨɨke 
ʉlʉvoko pa mwene kuuti asooke, aave mwʉmi.” 

24ɄYesu akavʉʉka palɨkɨmo nʉ Yailo. Avaanhu vinga vakaghendagha nʉ Yesu 
kʉmo vikʉmpitapita. 

25Mʉ lɨpʉgha lɨla mwealyale ʉmʉkɨjʉʉva jʉmonga jʉno alyale nɨ nhamu ɨja 
kʉhʉma ɨdanda. Ɨnhamu ɨjio jɨlyampumwisie amaaka kɨjigho na ghavɨlɨ. 

26Alyapumwike kyongo kʉ vaghanga vinga. Alyataghile nakɨ kyʉma kyake 
kyoni mʉ vaghanga, neke naakasooka nambe padebe, looli, ɨnhamu jaake jɨkava 
jifikwongelela. 

27-28Ʉmʉkɨjʉʉva ʉjʉ alyapʉliike ɨmhola ja Yesu, akatengʉla kupipita mʉ 
lɨpʉgha kʉmo isaagha kuuti, “Nɨngabasie ghʉ mwenda ghwake, nisooka.” Ye 
afikile kʉnsana kwa Yesu, akabasia ʉmwenda ghwake. 

29Pala pala, ɨdanda jɨkavʉhɨɨla pihʉma, akivona mʉ mʼbɨlɨ ghwake asokile 
ɨnhamu jɨla. 

30Ʉnsiki ghʉghuo ʉYesu akivona mʉ mʼbɨlɨ ghwake sihʉmile ingʉfu isa 
kʉnsosia ʉmuunhu, akasyetʉka, akaposia akati, “Ghwe veeni jʉno abasisie 
ʉmwenda ghwango?” 

31Avavʉlanɨsɨvua vaake vakamwamʉla vakati, “Ʉvavwene avaanhu ndavʉle 
vikʉkʉpita, neke kange ghwiti, ‘Ghwe veeni jʉno anyabasisie?’ ” 

32Ʉmwene ʉYesu akafilolesyagha, kuuti ankagʉle jʉno amwabasisie. 

33Ʉmʉkɨjʉʉva jʉla ye alʉtangʼhinie lʉno lʉmʼbwene, akalʉta ikwoghopa na 
kutetema, akafughama pa maghʉlʉ gha Yesu, akoleka sooni sino sivombiike. 

34ɄYesu akamʼbʉʉla akati, “Mwalɨvango, ʉsokile vwɨmɨla ʉlwɨtɨko lwako, 
ʉlʉtaghe nʉ lʉtengaano, ɨnhamu jaako jɨsokile lwoni.” 

35ɄYesu ye alɨ pijova isio, vakiisa avaanhu kuhʉma kʉ kaaja kwa Yailo ʉmʼbaha 
ghwa sinagogi, vakamʼbʉʉla ʉYailo vakati, “Sivuo, ʉleke pikʉnʼgasia 
ʉMʼbʉlanɨsi, ʉmwalɨvo afwile.” 

36ɄYesu ye apʉliike ɨmhola ɨjio, naakavɨkɨla mwojo, akankangasia ʉmʼbaha 
ghwa sinagogi akati, “Ʉleke pikwoghopa, ʉlwene ghwɨtɨkaghe.” 

37ɄYesu akavakaana avange kulʉtania, looli akantoola ʉPeteli, ʉYakovo nʉ 
Yohani ʉnnuuna ghwa Yakovo, vakavʉʉka vilʉta kʉ kaaja kwa mʼbaha ghwa 
sinagogi. 

38Ye vafikile, vakavona avaanhu vamemile vilɨla nʉ lʉsukunalo ʉlʉkome. 

39ɄYesu akingila mʉ nyumba akati, “Kɨki mulɨla kyongo? Ʉmhɨnja ʉjʉ naafwile, 
aghoneliile.” 

40Avaanhu vala vakanseka kyongo. Ʉmwene akavavʉʉla avaanhu vooni kuuti 
vahʉme kʉnji. Akavatoola avapaafi na vavʉlanɨsɨvua vala vatatu akingila muno 
mweghʉle ʉmfimba. 

41Akankola ʉlʉvoko akati, “Talita kumi,” kwekʉti, “Ghwe mhɨnja ʉve 
nɨkʉkʉvʉʉla ɨma!” 

42Ʉnsiki ghʉghuo ʉmhɨnja jʉla akɨɨma na kughenda. Ʉmhɨnja ʉjuo alyale na 
maaka kɨjigho na ghavɨlɨ. Avaanhu vala vakadegha kyongo! 

43ɄYesu akavakaana akati, “Namʉngamʼbʉlaghe nambe muunhu ɨmhola ɨjɨ.” 
Akavavʉʉla kuuti vampeele ɨkyakʉlia. 

Malɨka 6 

ɄYesu ikanua kʉvanave kʉ Nasaleti 

(Mataayi 13:53-58; Lʉʉka 4:16-30) 

1ɄYesu palɨkɨmo na vavʉlanɨsɨvua vaake vakavʉʉka kʉla, vakalʉta kʉ kɨkaaja 
kyake. 

2Ye kɨfikile ɨkɨghono ɨkya Sabati, akalʉta mʉ sinagogi, akatengʉla kuvʉlanɨsia. 
Avaanhu vinga vano vakampʉlɨkɨsyagha, vakava videgha kyongo viiti, 
“Vʉkagʉsi vʉki ʉvʉ vʉno apelilue? Kange, fidegho fiki fino fivombeka mʉ ngʉfu 
saake? Ʉjʉ, asivwene kʉʉghi sooni isi? 

3Ʉjʉ naghwe mpʉlʉla mbavo? Naghwe mwana ghwa Maliya, nava vanuuna 
vaake ghwe Yakovo, ʉYoose, ʉYuuda nʉ Simoni? Nava valʉmbʉ nave vano 
tukukalania pa kɨkaaja apa?” Vakankalalɨla. 

4ɄYesu akavavʉʉla akati, “Ʉmʼbɨli mwoghopua imbale sooni, ʉlwene 
naikwoghopua na vaanhu ava mʉ kɨkaaja kyake na vanyalʉkolo vaake na mʉ 
nyumba jaake.” 

5Ʉkuo ʉYesu naakavomba nambe kɨdegho kɨmo, ʉlwene akavɨɨka amavoko pa 
vatamu vadebe, akavasosia. 

6Pe akadegha kyongo, ʉlwakʉva navalyamwɨtiike. 

ɄYesu isuungʼha avavʉlanɨsɨvua vaake kɨjigho na vavɨlɨ 
(Mataayi 10:5-15; Lʉʉka 9:1-6) 

Pepano ʉYesu akava ilʉta mʉ fikaaja ifingi ivʉlanɨsia avaanhu. 

7Akavakemeela avavʉlanɨsɨvua vaake kɨjigho na vavɨlɨ kuuti avasuungʼhe, 
akavapeela ʉvʉtavʉlɨlua ʉvwa kʉdaga amapepo amalamafu. Pe akavasuungʼha 
vavɨlɨ vavɨlɨ, 

8-9akavavʉʉla akati, “Namʉngagadaghe ʉnkate, nambe ɨnyambe, nambe 
indalama, nambe ʉmwenda ʉghwa kwandʉlania. Ʉlwene mʉfwalaghe ifilatu 
na kukola ʉlʉkongooja.” 

10Kange akavalaghɨla akati, “Mʉ nyumba jɨno kyavikʉvʉpɨla mukalaghe 
mumuo kuhanga pano muvʉʉka mʉ lɨkaaja ɨlio. 

11Kange, pooni pano navikʉvʉpɨla nambe kʉkʉvapʉlɨkɨsia, pano muhʉma 
mʉkungʼunaghe ʉlʉngʼhʉnde lʉno lʉlɨ mʉ maghʉlʉ ghiinu, kuuva kɨvalɨlo ɨkya 
nkole ʉghwa kʉkaana kukwʉpɨla ɨMhola ɨNofu.” 

12Pepano avavʉlanɨsɨvua vaake vakavʉʉka vilʉta kupʉlɨsia kuuti, avaanhu 
vasyetʉke na kulaata inyɨvi saave. 

13Neke vakadagagha amapepo minga, kange vakavapakagha amafuta avatamu 
vinga, vakasokagha. 

Ɨmhola ɨja kʉbudua ʉYohani ʉMwofughi 
(Mataayi 14:1-12; Lʉʉka 9:7-9) 

14Imhola sa Yesu silyapʉlɨkiike imbale sooni, najʉ ntwa ʉHelode alyasipʉliike. 
Avaanhu vinga vakajovagha imhola isio, vamonga vakatisagha, “ɄYohani 
ʉMwofughi asyʉkile kuhʉma kʉ vafue, fye nambe alɨ ni ngʉfu isa kʉvomba 
ifidegho.” 

15Avange vakatisagha, “Ghwe Eliya.” Vamo vakatisagha, “Ʉjʉ mʼbɨli, alɨ ndavʉle 
ʉmo mʉ vavɨli avakʉʉlʉ.” 

16Neke ʉHelode ye apʉliike isio, akatisagha, “Ʉjʉ ghwe Yohani ʉMwofughi, 
jʉno ʉne nɨlyanʼdumwile ʉmutu, lɨno asyʉkile!” 

17-18ɄHelode jʉjuo, taasi alyavasungʼhile avaanhu kʉkʉnkola ʉYohani na 
kʉkʉnʼdindila mʉ ndinde, vwɨmɨla ʉHelodia ʉnʼdala ghwa nnuuna ʉFilipo. 
Ʉlwakʉva ʉYohani alyatiile, “Ʉve Helode, pano ʉpokile ʉnʼdala ghwa 
nnunaavo, ʉvombile lʉno nalʉnoghiile mʉ ndaghɨlo sa Ngʉlʉve.” 

19Pepano ʉHelodia akankalalɨlagha ʉYohani na kʉkʉmwʉvɨla kuuti amʼbude, 
neke akakunwagha. 

20ɄHelode akamwoghopagha ʉYohani, ʉlwakʉva alyantangʼhinie kuuti 
muunhu mʉgholofu, kange mwɨmɨke, pe akansighililagha. Kange, akavisagha 
nʉ lʉkeelo kʉkʉmpʉlɨkɨsia ʉYohani, neke sino asipʉliike, sikampumusyagha. 

21Pe pambele ʉHelodia akajaagha ɨsɨla ɨja kʉmʼbudila. Ɨkɨghono kɨmonga, 
ʉHelode akava nɨ kɨkulukulu ɨkya kʉkʉmbʉka kuholua kwa mwene, 
akalɨngʼhania ʉlʉlio, akavakemeela avanjagɨla, avavaha va vasikali na 
vatambʉlɨke avange ava mʉ kɨghavo ɨkya Galilaya. 

22Pe akingila ʉmwalɨve ghwa Helodia, akaseeja, akamhovosia ʉHelode na 
vagheesi vano pwevalyale. Pepano ʉntwa ʉHelode akamʼbʉʉla ʉmhɨnja jʉla 
akati, “Sʉʉma kɨno ghulonda, nɨkʉkʉpeela.” 

23Kange akajɨɨgha akati, “Kɨno ghulonda ʉngasʉʉme, nɨkʉkʉpeela! Niiti, nambe 
vʉʉve vwe vʉtwa vwango, nighava pakate, lʉbale nɨkʉkʉpeela!” 

24Ʉmhɨnja jʉla akalʉta kʉkʉmposia ʉngʼina kuuti asʉʉme kɨki. Ʉngʼina akati, 
“Ʉsʉʉme ʉmutu ghwa Yohani ʉMwofughi.” 

25Ʉmhɨnja jʉla akagomoka ngʼhaningʼhaani kwa ntwa ʉHelode, akasʉʉma 
akati, “Nilonda ʉmheele lɨno lɨno ʉmutu ghwa Yohani ʉMwofughi mʉ lɨsinia.” 

26Ʉntwa ʉHelode ye apʉliike ʉluo, akasukunala kyongo. Neke, ʉlwakʉva 
akajɨghile pamaaso gha vahesia vala, akakunua kukaana. 

27Pepano ʉntwa ʉHelode akasuungʼha ʉnsikali aleete ʉmutu ghwa Yohani. Pe 
ʉnsikali akalʉta mʉ ndinde, akanʼdumula ʉYohani ʉmutu, 

28akantwalɨla ʉmhɨnja jʉla ʉmutu mʉ lɨsinia, ghwope akampeela ʉngʼina. 

29Avavʉlanɨsɨvua va Yohani ʉMwofughi, ye vapʉliike ɨmhola ɨjio, vakalʉta 
kutoola ʉmʼbɨlɨ ghwa Yohani vakaghʉvɨɨka mʉ mbiipa. 

ɄYesu ilɨsia avaanhu imbilima ihaano 
(Mataayi 14:13-21; Lʉʉka 9:10-17; Yohani 6:1-14) 

30Neke avasungʼhua vala vakagomoka kwa Yesu, vakamwoleka sooni sino 
vavombile na sino vavʉlanisie. 

31Ʉnsiki ʉghuo avaanhu vinga vakatengʉla kupyanɨsania kulʉta kwa Yesu. Ʉlʉ 
lʉkampelela ʉYesu na vavʉlanɨsɨvua vaake kukunua kuuva nʉ nsiki ʉghwa 
kʉlia. Pepano ʉYesu akavavʉʉla avavʉlanɨsɨvua vaake akati, “Tʉlʉte pamonga 
pavʉsila vaanhu, tʉpʉʉme padebe.” 

32Pe vakapanda ɨngalava vakavʉʉka vilʉta. 

33Ye vivʉʉka, avaanhu vinga vakavaagha, vakakagʉla kʉno vilʉta. Pe avaanhu 
kuhʉma amakaaja ghooni vakalʉta lʉvɨlo vakatala kufika. 

34ɄYesu ye ikwika mʉ ngalava, akalɨvona ɨlɨpʉgha lya vaanhu, akavavonela 
ɨkɨsa, ʉlwakʉva valyale hwene ngʼholo isila nʼdɨɨmi. Pe akatengʉla 
pikʉvavʉlanɨsia si nyinga. 

35Ye vwilile, avavʉlanɨsɨvua vaake vakalʉta kwa Yesu vakati, “Apa tukalile pe 
lʉnyika pasila kɨmonga, kange vwilile, 

36ʉvatavʉle avaanhu ava valʉtaghe mʉ fikaaja fino fili piipi vaghʉle ifyakʉlia.” 

37Neke ʉYesu akavamʉla akati, “Mʉvapeele ʉmue ɨkyakʉlia.” Voope vakati, 
“Avaanhu ava vinga! Nambe twale tʉʉve ni dinali filʉndo fivɨlɨ kughʉla 
amakate agha kʉlia avaanhu ava, nasaale sikwɨla.” 

38Akavaposia akati, “Mʉlɨ na makate ghalɨngi? Mʉlʉte mʉlole.” Ye valolile, 
vakamʼbʉʉla vakati, “Tʉlɨ na makate ghahaano ni samaki ivɨlɨ.” 

39ɄYesu akavavʉʉla kuuti, vavatavɨke vooni mʉ fighavo fighavo vikale pa lɨsoli 
ɨlyololo. 

40Vakikala mʉ fipʉgha fipʉgha, fimonga avaanhu kɨlʉndo, ifingi fijigho fihaano. 

41ɄYesu akatoola amakate ghala ghahaano ni samaki sila ivɨlɨ akalola 
kʉkyanya, akahongesia kwa Ngʉlʉve. Akamenyʉlania amakate ghala, 
akavapeela avavʉlanɨsɨvua vaake vavaghavɨle avaanhu, nasi samaki soope 
vakavaghavɨla, 

42vooni vakalia vakikuta. 

43Avavʉlanɨsɨvua va Yesu vakakongʼhania ifisighasi fya makate ni samaki, 
vakamemia indɨɨlo kɨjigho ni vɨlɨ. 

44Avaanhu vano valyaliile, avakɨnhaata veene valyale imbilima ihaano. 

ɄYesu ighenda pakyanya pa malenga 
(Mataayi 14:22-33; Yohani 6:16-21) 

45Ʉnsiki ghʉghuo ʉYesu akavalaghɨla avavʉlanɨsɨvua vaake kuuti vapande 
ɨngalava, valongolaghe kulʉta ɨmwambo ɨjɨngɨ, kʉ lɨkaaja ɨlya Betisaida, pano 
ʉmwene ihwesia ɨlɨpʉgha. 

46Ye ahwesisie, akalʉta kʉ kɨdunda kukufuunya. 

47Ye vwilile, ɨngalava jɨkava pakate pa lɨsʉmbe, ʉYesu alyale mwene kʉ 
kɨdunda. 

48Akavaagha avavʉlanɨsɨvua vaake vitata kughendesia ɨngalava, ʉlwakʉva 
ɨmhepo jɨkavagomosyagha kʉmbele. Ye kutapihenga, ʉYesu akava ilʉta kʉ 
vavʉlanɨsɨvua vaake kʉmo ighenda pakyanya pa malenga, akalondagha 
pikʉvakilingʼhania. 

49-50Neke vooni ye vamʼbwene ighenda pakyanya pa malenga, vakasaagha 
kuuti lɨsyʉka, vakoghopa kyongo, vakakoola. Ʉnsiki ghʉghuo ʉYesu 
akavavʉʉla akati, “Kangala, neene, namʉngoghopaghe!” 

51Pe akingila mʉ ngalava, ɨmhepo jɨkalitama. Avavʉlanɨsɨvua vaake vakadegha 
kyongo, 

52ʉlwakʉva navalyavʉtangʼhinie ʉvʉfumbue vwa Yesu mʉ kɨdegho ɨkya 
kwongelesia amakate, amoojo ghaave ghaale muumu kʉkʉlʉtangʼhania. 

ɄYesu isosia avatamu mʉ ɨɨsi ɨja Genesaleti 
(Mataayi 14:34-36) 

53Ye valovwike ɨlɨsʉmbe, vakafika mʉ ɨɨsi ɨja Genesaleti, vakajɨtwala ɨngalava 
pa vwɨmo. 

54Ʉnsiki ghʉla ghʉla ye vahʉmile mʉ ngalava, avaanhu vakankagʉla ʉYesu, 

55vakalʉta ngʼhaningʼhaani mʉ ɨɨsi jɨla jooni, vakavapɨnda avatamu mʉ fitala na 
kʉkʉvatwala kʉno vapʉliike kuuti kwale ʉYesu. 

56Kwoni kʉno ʉYesu akalʉtagha nkate na kʉnji kʉ makaaja na kʉ fikaaja, 
avaanhu vakavavɨkagha avatamu vaave mʉ maghʉlɨlo. Vakampelepesyagha 
ʉYesu kuuti, avalekaghe avatamu vabasyaghe nambe ʉlʉvilo lwa mwenda 
ghwake. Vooni vano vakabasyagha, vakasokagha. 

Malɨka 7 

ɄYesu ikaana imbʉlanɨsio vwɨmɨla inyiiho isa vakʉʉlʉ 

(Mataayi 15:1-9) 

1Pambele, aVafalisayi na vavʉlanɨsi va ndaghɨlo vamonga kuhʉma kʉ 
Yelusalemu vakakongʼhaana pa Yesu. 

2Vakavaagha avavʉlanɨsɨvua vamonga vilia na mavoko amalamafu, kwekʉti 
kɨsila kwogha amavoko mʉ lwiho. 

3Ʉlwakʉva aVayahudi vooni, kyongo aVafalisayi, navakalisagha kɨsila kwogha 
amavoko ndavʉle lwale lwiho lwa vakʉʉlʉ vaave. 

4Kange, ʉmuunhu pano ahʉmile kʉ lɨghʉlɨlo, naalyanoghiile kulia kɨsila 
kwogha amavoko. Ni singi nyinga sino valyʉpiile, ndavʉle isa kʉsuka ifikombe, 
ifivʉghaana ni fingi. 

5Pepano aVafalisayi na vavʉlanɨsi va ndaghɨlo vakamposia ʉYesu vakati, “Kɨki 
avavʉlanɨsɨvua vaako navivɨngɨlɨla inyiiho isa vakʉʉlʉ viitu, pano vilia na 
mavoko amalamafu?” 

6ɄYesu akavamʉla akati, “Ʉmue mwe vakedʉsi! ɄNgʉlʉve kukilila ʉmʼbɨli 
ʉYesaya alyajovile se seene vwɨmɨla ʉmue, ndavʉle lɨlembilue, ‘Avaanhu ava 
vikʉnginia pa pa mʉlomo, neke amoojo ghaave ghalɨ kʉtali nuune. 

7Vikʉnyɨmɨka, neke ʉlwɨmɨko lwave lʉsila lʉvʉmbʉlɨlo, ʉlwakʉva vivʉlanɨsia 
indaghɨlo sa vaanhu.’ 



103 

 

 
ɄLʉfingo ʉLʉpia 

© Wycliffe Bible Translators, Inc. 
 

 
 

 

8“Sa kyangʼhaani, ʉmue mʉsilekile indaghɨlo isa Ngʉlʉve, neke mugadɨlɨla 
inyiiho isa vaanhu.” 

9ɄYesu akavavʉʉla kange akati, “Ʉmue muvona lʉnono kʉkʉsileka indaghɨlo 
sa Ngʉlʉve, neke mʉvɨngɨlɨlaghe inyiiho siinu! 

10Ʉlwakʉva ʉNgʉlʉve kukilila kwa Moose alyatiile, ‘Ʉmwoghopaghe ʉvaaso nʉ 
mamaajo,’ kange alyatiile, ‘Ʉmuunhu jʉno ɨkʉmʉligha ʉviise nambe ʉngʼina 
anoghiile kubudua.’ 

11Neke ʉmue muvʉlanɨsia kuuti, ʉmuunhu ndepoonu ɨkʉmʼbʉʉla ʉviise 
nambe ʉngʼina kuuti, ‘Kɨno nɨveele nɨnoghiile kʉkʉkʉtanga, nɨhʉmisie, lɨtekelo 
kwa Ngʉlʉve.’ 

12Apuo, mʉkʉmʼbɨɨka ʉmuunhu ʉjuo aleke kʉkʉvatanga avapaafi vaake, 
ʉlwakʉva mwiti ahʉmisie kwa Ngʉlʉve. 

13Mʉ ʉluo mubenapʉla ɨlɨsio lya Ngʉlʉve, pano mugadɨlɨla inyiiho siinu sino 
mukwʉpɨngʼhana. Kange, mʉlɨ ni nyiiho inyinga ndavʉle isio sino nasihʉma 
kwa Ngʉlʉve.” 

Lʉno lʉkʉmʼbɨɨka ʉmuunhu kuuva mʉlamafu 
(Mataayi 15:10-20) 

14ɄYesu akakemeela kange ɨlɨpʉgha ɨlya vaanhu akavavʉʉla akati, 
“Mʉmhʉlɨkɨsyaghe mweni, kange mʉsitangʼhaniaghe sino nijova. 

15Nakwekɨlɨ ɨkɨɨnu kɨno ilia ʉmuunhu kɨno kɨkʉmpelela kuuva mʉlamafu, looli 
fino fihʉma nkate mwa mwene. 

16Ʉnya kʉpʉlɨka, apʉlɨkaghe!” 

17ɄYesu na vavʉlanɨsɨvua vaake vakalɨleka ɨlɨpʉgha, vakingila mʉ nyumba. Pe 
avavʉlanɨsɨvua vaake vakamposia ɨmhola ɨja kɨhwanɨkɨsio kɨla. 

18ɄYesu akavavʉʉla avavʉlanɨsɨvua vaake akati, “Na jʉmue 
namʉkʉlʉtangʼhania? Namukagʉla kuuti, nakwekɨlɨ ɨkɨɨnu kɨno ilia ʉmuunhu 
kɨno kɨkʉmʼbɨɨka kuuva mʉlamafu? 

19Ʉlwakʉva nakilʉta mʉ mwojo, looli kilʉta mʉ lɨleme, neke pambele kihʉma 
kʉnji.” Enendɨɨkɨ, alyavʉsisie ʉmwiko mʉ fyakʉlia fyoni. 

20Kange ʉYesu akajova akati, “Ɨkɨɨnu kɨno kihʉma mʉ mwojo, kye kɨno 
kɨkʉmpelela ʉmuunhu kuuva mʉlamafu. 

21Ʉlwakʉva mʉ mwojo ghwa muunhu mwe muno sihʉma: inyisaghɨlo imbiivi, 
ʉvʉghendamwalu, ʉvʉhɨɨji, ʉvʉbudi, 

22ʉvʉvwafu, ʉmwojo, ʉvʉviivi, ʉvʉsyangi, amasaka, ɨkɨvini, amaligho, 
amatuupa na kupunia. 

23Inyɨvi sooni isi sihʉma nkate mwa muunhu, isio se sino sikʉmʼbɨɨka kuuva 
mʉlamafu.” 

Ʉlwɨtɨko ʉlwa mʉkɨjʉʉva jʉno naalyale Mʉyahudi 
(Mataayi 15:21-28) 

24ɄYesu akavʉʉka pala, akalʉta mʉ makaaja gha Tiilo. Ʉkuo akingila mʉ 
nyumba ja muunhu jʉmonga, neke naakalondagha avaanhu vakagʉle. Poope 
avaanhu vakakagʉla kuuti alɨ mʉ lɨkaaja lɨla. 

25-26Ʉkuo kwealyale ʉmʉkɨjʉʉva jʉmonga jʉno naalyale Mʉyahudi, alyale 
ghwa kʉ Foinike mʉ ɨɨsi ɨja Silia, alyale nʉ mwalɨve ʉnya lɨpepo ɨlɨlamafu. 
Ʉmʉkɨjʉʉva ʉjuo alyapʉliike imhola sa Yesu. Pepano akalʉta kwa Yesu, 
akafughama pa maghʉlʉ ghaake, akansʉʉma kuuti alɨdage ɨlɨpepo lɨno lɨlɨ mwa 
mwalɨve. 

27Neke ʉYesu akamʼbʉʉla akati, “Ʉleke taasi avaana valie vikute, ʉlwakʉva 
nalʉnono kutoola ɨkyakʉlia ɨkya vaana na kʉkʉsitosekesia imbua.” 

28Neke ʉmʉkɨjʉʉva jʉla akamwamʉla ʉYesu akati, “Ghwe Nhaata, ʉjovile se 
seene, poope nasi mbua sasilia ifimenyʉkɨla fino vasangwisie avaana paasi pa 
meesa.” 

29ɄYesu akamʼbʉʉla akati, “Vwɨmɨla ɨlɨsio lɨno ʉjovile, vujagha, ɨlɨpepo 
lɨmʉlekile ʉmwalɨvo.” 

30Ʉmʉkɨjʉʉva jʉla akavʉʉka ivuja. Ye afikile kʉ kaaja, akamwagha ʉmwalɨve 
aghonile pa kɨtala, ɨlɨpepo lɨmʉlekile. 

ɄYesu ɨkʉnsosia ʉmuunhu ʉnya mapʉle kange kɨnuunu 

31ɄYesu akavʉʉka mʉ makaaja agha Tiilo kukilila mʉ lɨkaaja ɨlya Sidoni, pe 
akafika kʉ lɨsʉmbe ɨlya Galilaya na mʉ ɨɨsi ɨja Dekapoli. 

32Ʉkuo vakamʉletela ʉmuunhu ʉnya mapʉle, kange kɨnuunu. Vakampelepesia 
ʉYesu amʼbɨɨke amavoko kuuti asooke. 

33ɄYesu akamʼbʉsia ʉmuunhu jʉla mʉ kɨpʉgha ɨkya vaanhu, akaseghʉka 
naghwope pa vʉsyefu, akingisia ifyove fyake mʉ mbulughutu, akafuunya amati 
na kʉkʉmwabasia ʉlʉmili. 

34Pepano ʉYesu akalola kʉkyanya, akasukunala, akamʼbʉʉla akati, “Efata,” 
kwekʉti, “Dinduka.” 

35Pala pala imbulughutu saake sikadinduka nalʉ lʉmili lʉkavopoka, pe 
akatengʉla kujova vʉnono. 

36ɄYesu akavakaana avaanhu vala kuuti, navangamʼbʉlaghe nambe muunhu 
sino avombile. Napano akavakanagha, aveene vakafikwɨsyagha ɨmhola kʉ 
vaanhu vooni. 

37Avaanhu vakadegha kyongo vakati, “Imbombo sooni sino avombile nofu! 
Avanya mapʉle avapeliile kupʉlɨka na vakɨnuunu avapeliile kujova.” 

Malɨka 8 

ɄYesu ilɨsia avaanhu imbilima ine 

(Mataayi 15:32-39) 

1Ɨkɨghono ɨkɨngɨ, ɨlɨpʉgha lya vaanhu lɨkakongʼhaana kange. Avaanhu avuo ye 
vikalile nʉ Yesu ifighono fitatu, vakava vasila kyakʉlia. Pepano ʉYesu 
akavakemeela avavʉlanɨsɨvua vaake akati, 

2“Nɨkʉvavonela ɨkɨsa avaanhu ava, ʉlwakʉva vikalile nuune ifighono fitatu, lɨno 
vasila kyakʉlia. 

3Nɨngavatavʉle kuuti vavujaghe kɨsila kʉlia, kyavitenga mʉ sɨla, kange 
vamonga vihʉma kʉtali.” 

4Avavʉlanɨsɨvua vaake vakati, “Ghihʉma kʉʉghi amakate pa lʉnyika apa 
pavʉsila kɨmonga, neke vakwɨle avaanhu vooni ava!” 

5ɄYesu akavaposia akati, “Mʉlɨ na makate ghalɨngi?” Vakamwamʉla vakati, 
“Ghalɨ lekelalʉbale.” 

6Pepano ʉYesu akavavʉʉla avaanhu kuuti vikale paasi. Akatoola amakate ghala 
lekelalʉbale, akahongesia kwa Ngʉlʉve. Akamenyʉlania, pe akava ɨkʉvapeela 
avavʉlanɨsɨvua vaake, neke voope vakava vikʉvaghavɨla avaanhu vooni. 

7Kange, vaale nʉ tʉsamaki tʉdebe. ɄYesu akatʉfuunya, akavavʉʉla 
avavʉlanɨsɨvua vaake kuuti, twope vavaghavɨle avaanhu. 

8Avaanhu vakalia, vakikuta. Avavʉlanɨsɨvua vakakongʼhania ifisighasi, 
fikamema indɨɨlo lekelalʉbale. 

9Avaanhu vano valyaliile valyale imbilima ine ndɨɨkɨ. ɄYesu akavahwesia, 

10akavʉʉka, akapanda ɨngalava palɨkɨmo na vavʉlanɨsɨvua vaake, akalʉta 
imbale isa kʉ Dalumanuta. 

AVafalisayi vilonda ʉYesu ahʉfie ɨkɨvalɨlo 
(Mataayi 12:38-42; 16:1-4) 

11Ye vafikile ʉkuo, aVafalisayi vakamʉlʉtɨla ʉYesu, vakatengʉla kʉkʉmposia 
kʉkʉmʉghela kuuti, avahʉfie ɨkɨvalɨlo kɨno kivonia kuuti asungʼhilue nʉ 
Ngʉlʉve. 

12ɄYesu akasukunala, pe akajova akati, “Kɨki avaanhu va kɨsina ɨkɨ vilonda 
ɨkɨvalɨlo? Kyangʼhaani nɨkʉvavʉʉla, nakɨlapelua ɨkɨvalɨlo.” 

13Akavaleka, akapanda kange ɨngalava, akatengʉla kulovoka mʉ lɨsʉmbe ilʉta 
ɨmwambo ɨjɨngɨ. 

Ɨkɨlʉle ɨkya Vafalisayi nɨ kya ntwa ʉHelode 
(Mataayi 16:5-12) 

14Ye vilovoka, avavʉlanɨsɨvua vaake vakasyemua kutoola amakate, looli 
mweghʉlyale ʉnkate ghʉmo mʉ ngalava. 

15ɄYesu akavapavɨla akati, “Nɨkʉvavʉʉla kuuti, mughelaghe nɨ kɨlʉle ɨkya 
Vafalisayi nɨ kya ntwa ʉHelode.” 

16Avavʉlanɨsɨvua vaake vakatengʉla piposania veene viiti, “ɄYesu ijova 
enendɨɨkɨ, ʉlwakʉva tʉlɨ vasila makate.” 

17ɄYesu akasikagʉla sino vakava vijova, akati, “Kɨki mukanɨngʼhana jʉmue 
mwiti mʉlɨ vasila makate? Mʉjiighe namʉkʉlʉtangʼhania! Kɨki namʉlɨ vangʉfi 
kukwɨtɨka mʉ moojo ghiinu? 

18Mʉlɨ na maaso, neke namulola? Kange, mʉlɨ ni mbulughutu, neke 
namupʉlɨka? Namukʉmbʉka, 

19ʉnsiki ghʉla ye nimenyʉlania amakate ghahaano, vakalia avaanhu imbilima 
ihaano, mʉkakongʼhania ifisighasi indɨɨlo ilɨngi?” Vakati, “Indɨɨlo kɨjigho ni vɨlɨ.” 

20“Nambe ye nimenyʉlania amakate lekelalʉbale, vakalia avaanhu imbilima 
ine, mʉkakongʼhania ifisighasi indɨɨlo ilɨngi?” Vakati, “Lekelalʉbale.” 

21Akavaposia akati, “Mʉjiighe namʉkʉlʉtangʼhania?” 

ɄYesu ɨkʉnsosia ʉmʼbofu amaaso kʉ Betisaida 

22ɄYesu na vavʉlanɨsɨvua vaake vakafika kʉ Betisaida, pepano avaanhu 
vakamʉletela ʉmuunhu ʉmʼbofu amaaso, vakampelepesia amwabasie, neke 
asooke. 

23ɄYesu akankola ʉlʉvoko ʉmʼbofu jʉla, akahʉma naghwope mʉ kɨkaaja kɨla. 
Akamfunyila amati mʉ maaso, neke akavɨɨka amavoko ghaake pa mwene, 
akamposia akati, “Ʉkʉkyagha kɨmonga?” 

24Ʉmʼbofu jʉla akalola akati, “Nɨkʉvaagha avaanhu, neke vivoneka hwene 
mapiki ghighenda!” 

25ɄYesu akagomokela kuvɨɨka amavoko ghaake pa maaso gha mʼbofu. Ʉmʼbofu 
jʉla akakangasia kulola. Amaaso ghaake ghakasooka, akava ilola vʉnofu ifiinu 
fyoni. 

26ɄYesu ye ɨkʉntavʉla avujaghe, akati, “Ʉlekaghe kugomoka kʉ Betisaida.” 

ɄPeteli ijova kuuti ʉYesu ghwe Kɨlɨsite 
(Mataayi 16:13-20; Lʉʉka 9:18-21) 

27ɄYesu na vavʉlanɨsɨvua vaake, vakavʉʉka vilʉta mʉ fikaaja fino filyale piipi 
nɨ lɨkaaja lya Kaisalia-Filipi. Ye valɨ mʉ sɨla, akavaposia akati, “Avaanhu viiti 
ʉne neene veeni?” 

28Vakamwamʉla vakati, “Vamo viiti veeve Yohani ʉMwofughi, vamonga viiti 
veeve mʼbɨli ʉEliya, avange viiti veeve ʉmo mʉ vavɨli avalongosi.” 

29Akavaposia akati, “Ʉmue mwiti neene veeni?” ɄPeteli akamwamʉla akati, 
“Ʉve veeve Kɨlɨsite.” 

30ɄYesu akavavʉʉla kuuti, navangamʼbʉlaghe muunhu ɨmhola ɨjɨ. 

ɄYesu ijova ɨmhola ɨja kʉfua na kusyʉka kwa mwene 
(Mataayi 16:21-28; Lʉʉka 9:22-27) 

31Pepano akatengʉla kʉkʉvavʉlanɨsia avavʉlanɨsɨvua vaake kuuti, “Lʉnoghiile 
ʉne ne Mwana ghwa Muunhu kuuva ni mhumuko nyinga na kukanua na vagojo 
na vavaha va vatekesi na vavʉlanɨsi va ndaghɨlo na kubudua, neke ɨkɨghono 
ɨkya vʉtatu nisyʉka.” 

32ɄYesu akajova amasio aghuo kɨsila kʉfisa. Pepano ʉPeteli akalʉta naghwope 
palʉbale, akatengʉla kʉkʉnʼdalɨkɨla kuuti, isio nasingamwaghe. 

33Apuo ʉYesu akasyetʉka, akavalola avavʉlanɨsɨvua vaake, pe akanʼdalɨkɨla 
ʉPeteli akati, “Vʉʉka apa ghwe Setano ʉve, amasaaghe ghaako nagha Ngʉlʉve, 
ʉlwene masaaghe gha vaanhu.” 

Ʉvʉsyefu ʉvwa kʉkava ʉvwʉmi 

34ɄYesu akakemeela ɨlɨpʉgha ɨlya vaanhu na vavʉlanɨsɨvua vaake, akavavʉʉla 
akati, “Ʉmuunhu jʉno ilonda kʉkʉmbɨngɨlɨla ʉne, avʉleke ʉvughane vwake, 
itavʉle ambɨngɨlɨlaghe nambe kʉʉve kwe kʉfua. 

35Ʉlwakʉva ʉmuunhu jʉno ilonda kupoka ʉvwʉmi vwake, ʉjuo ikwambʉsia, 
looli jʉno ikwambʉsia ʉvwʉmi vwake vwɨmɨla ʉne nɨ Mhola ɨNofu, ʉjuo 
ɨkʉvʉpoka. 

36Lɨno, ʉmuunhu ndepoonu ivʉmbʉlɨla kɨki kuuva nʉ vʉmofu vwoni ʉvwa ɨɨsi, 
neke ambʉsie ʉvwʉmi vwake? 

37Nambe ʉmuunhu ahʉmie kɨki apyanɨsie pa vwʉmi vwake? 

38Ʉmuunhu ghweni angangʼhaane ʉne ni mbʉlanɨsio sango pa vaanhu va kɨsina 
ɨkɨ ɨkɨhosi, kɨno nakɨkʉmʼbɨkɨla mwojo ʉNgʉlʉve, na jʉʉne ne Mwana ghwa 
Muunhu, nɨlaava nikwisa mʉ vʉvaha vwa Nhaata palɨkɨmo na vanyamhola 
avɨmɨke, nɨlankaana ʉmuunhu ʉjuo.” 

Malɨka 9 

1ɄYesu akajova kange akati, “Kyangʼhaani nɨkʉvavʉʉla, vamonga nkate 
mʉlyʉmue mwe vano mʉlɨ apa, navalafua kuhanga pano vikʉvwagha ʉVʉtwa 
vwa Ngʉlʉve vwisile ni ngʉfu.” 

ɄYesu ikwandʉka 
(Mataayi 17:1-13; Lʉʉka 9:28-36) 

2Ye fikilile ifighono ntanda, ʉYesu akavatoola ʉPeteli, ʉYakovo nʉ Yohani. 
Akalʉta navoope kʉ kɨdunda ɨkɨtali, vakijekela, vakava veene. Ye valɨ pala, 
ʉYesu akandʉka pamaaso ghaave, 

3nagha menda ghaake ghakava ghivalatɨka, mavalafu kyongo, nakwale ʉnsuka 
menda pa ɨɨsi apa, jʉno ndepoonu ivalasia enendɨɨkɨ. 

4Pe vakasetʉka avavɨli avalongosi ʉEliya nʉ Moose, vijova nʉ Yesu. 

5Pepano ʉPeteli akamʼbʉʉla ʉYesu akati, “Mʼbʉlanɨsi, lʉnono ʉsue tukalaghe 
bahaapa. Lɨno, tʉjenge ifyeve fitatu: kɨmo kɨɨve kyako, kɨmonga kya Moose, 
ɨkɨngɨ kɨɨve kya Eliya.” 

6ɄPeteli naalyalʉtangʼhinie ajove kɨki, ʉlwakʉva ʉmwene na vanine vaale nʉ 
lʉdwesi. 

7Pe lɨkiisa ɨlɨfunde lɨkavakupikila, lɨkapʉlɨkɨka ɨlɨsio kuhʉma mʉ lɨfunde liiti, 
“Ʉjʉ ghwe Mwanango ʉmʉghanɨke, mʉmpʉlɨkɨsyaghe ʉmwene!” 

8Nakalɨngi vakalola kʉno na kʉno navakamwagha ʉmuunhu ʉjʉnge, looli jʉ 
Yesu mwene. 

9Ye valɨ mʉ kɨdunda vikwika, ʉYesu akavakaana avavʉlanɨsɨvua vaake vala 
kuuti, navangampangɨlaghe nambe muunhu sino vasivwene, kuhanga ʉmwene 
ʉMwana ghwa Muunhu alaava asyʉkile kuhʉma kʉ vafue. 

10Aveene vakalɨgada ɨlɨsio lɨno ajovile ʉYesu, kʉmo vakiposaniagha veene viiti, 
“Kusyʉka ʉkuo kwekʉti kɨki?” 

11Pepano vakamposia ʉYesu vakati, “Ongo avavʉlanɨsi va ndaghɨlo sa Moose 
viiti aliisa taasi ʉEliya, ʉKɨlɨsite ye akyale kukwisa?” 

12ɄYesu akavamʉla akati, “Se seene, aliisa taasi ʉEliya, kuuti alɨngʼhanie 
vʉnono sooni. Kange, nalɨlembilue mʉ Malembe aMɨmɨke kuuti, ʉne ne Mwana 
ghwa Muunhu nɨlapumusivua kyongo na kubedua? 

13Lɨno nɨkʉvavʉʉla niiti, ʉEliya alisile, neke avaanhu vakamʼbombela sino 
vakighanile aveene, ndavʉle lɨlembilue vwɨmɨla ʉmwene.” 

ɄYesu ɨkʉnsosia ʉnsoleka ʉnya lɨpepo 
(Mataayi 17:14-21; Lʉʉka 9:37-43a) 

14Ye vifika, vakavaagha avavʉlanɨsɨvua avange vikanɨngʼhana na vavʉlanɨsi va 
ndaghɨlo, vasyʉngʉtilue nɨ lɨpʉgha ɨlya vaanhu. 

15Avaanhu vala ye vikʉmʼbona ʉYesu, vakadegha kyongo, vakaguuna kwa 
mwene, vakamhʉngɨla. 

16ɄYesu akavaposia akati, “Mukanɨngʼhana kɨki?” 

17Jʉmonga nkate mʉ kɨpʉgha, akamʉla akati, “Ghwe Mʼbʉlanɨsi, nɨmʉletile 
ʉmwanango kʉlyʉve, alɨ nɨ lɨpepo lɨno lɨkʉmpelela kuuva kɨnuunu. 

18Jaatu pano lɨmʼbwene lɨkʉmʉghwɨsia paasi, lɨkʉmpelela ahʉmyaghe 
ɨlɨtotofulo mʉ mʉlomo na kugwegwenʉla amiino, neke ʉmʼbɨlɨ ghuswatʉka. 
Navasʉʉma avavʉlanɨsɨvua vaako valɨhʉmie, vakunua.” 

19Neke ʉYesu akavavʉʉla akati, “Mwe kɨsina ɨkɨsila lwɨtɨko! Nikalile numue 
ʉnsiki ghwoni ʉghʉ, mʉkyale kʉkʉnhangʼhania? Nikale ndaani numue? 
Mʉleete kʉlyʉne!” 

20Vakamʼbesia kwa Yesu. Pe ɨlɨpepo lɨla lɨkamʉghwɨsia paasi ʉnsoleka jʉla, 
akasaghalatagha na kuhʉmia ɨlɨtotofulo mʉ mʉlomo. 

21Pepano ʉYesu akamposia ʉviise akati, “Ʉlʉ lʉlyamwandile lɨɨghi?” 
Akamwamʉla akati, “Kuhʉma pa vwana. 

22Kekinga lɨntupiike pa mwoto, pamonga lɨkʉntaagha mʉ malenga, ʉvʉfumbue 
vwake lɨmʼbude. Ghwe Yesu, lɨno nave ʉlɨ ni ngʉfu kuvomba lʉmonga, sivuo 
ʉtʉsʉngʉkɨle, ʉtʉtange.” 

23ɄYesu akamwamʉla akati, “Ghwiti nave nɨlɨ ni ngʉfu kuvomba lʉmonga! 
Sooni sivombeka kwa muunhu ʉnya lwɨtɨko.” 

24Apuo ʉnya mwana jʉla akajova fiijo akati, “Nikwɨtɨka! Looli ʉlwɨtɨko lwango 
lʉdebe, ʉnhange kukwɨtɨka fiijo.” 

25ɄYesu ye ilola ɨlɨpʉgha ivona avaanhu vifikwongelela, pepano akalɨdalɨkɨla 
ɨlɨpepo ɨlɨlamafu akati, “Ghwe lɨpepo ghwe ʉkʉmpelela ʉmwana ʉjʉ kuuva 
kɨnuunu na mapʉle, nɨkʉkʉvʉʉla niiti, hʉma mwa mwana ʉjʉ, 
nʉngamwingilaghe kange!” 

26Neke ɨlɨpepo ɨlio lɨkakoola, lɨkansukania kyongo, pe lɨkahʉma. Ʉnsoleka jʉla 
akahwana mfimba, vamonga vakati, “Afwile!” 

27Pepano ʉYesu akankola ʉlʉvoko, akamwinula ʉnsoleka jʉla, akɨɨma. 

28ɄYesu akingila mʉ nyumba, avavʉlanɨsɨvua vaake ye vijekiile naghwope, 
vakamposia vakati, “Ongo ʉsue tʉveele tʉkunilue kʉkʉlɨdaga ɨlɨpepo lɨla?” 

29ɄYesu akavamʉla akati, “Amapepo ndavʉle agha naghihʉma vʉle vʉle, looli 
lʉ lufuunyo lwene.” 

ɄYesu ijova ʉlwa vʉvɨlɨ ɨmhola ɨja kʉfua na kusyʉka kwa mwene 
(Mataayi 17:22-23; Lʉʉka 9:43b-45) 

30ɄYesu na vavʉlanɨsɨvua vaake, vakavʉʉka vilʉta kukilila kʉ Galilaya. Neke 
ʉYesu naakakelagha ʉmuunhu ʉjʉnge akagʉle pano pwale, 

31ʉlwakʉva akava ɨkʉvavʉlanɨsia avavʉlanɨsɨvua vaake kuuti, “Ʉne ne Mwana 
ghwa Muunhu nitapivɨkua mʉ mavoko gha vaanhu vano kyavikʉmbuda, neke 
ɨkɨghono ɨkya vʉtatu nisyʉka.” 

32Avavʉlanɨsɨvua vaake navakalʉtangʼhania lʉno ijova, vakoghopa 
kʉkʉmposia. 

Ʉlʉkanɨngʼhano kuuti veeni jʉno mʼbaha 
(Mataayi 18:1-5; Lʉʉka 9:46-48) 

33ɄYesu na vavʉlanɨsɨvua vaake ye valɨ mʉ sɨla, avavʉlanɨsɨvua vakava 
vikanɨngʼhana. Vakafika mʉ lɨkaaja ɨlya Kapelenaumu. Ye vingiile mʉ nyumba, 
ʉYesu akavaposia akati, “Mʉveele mukanɨngʼhana kɨki ye mʉlɨ mʉ sɨla?” 

34Aveene vakajika kɨmihe, ʉlwakʉva vakakanɨngʼhanagha kuuti ghwe veeni 
ʉmʼbaha nkate mʉ veene. 

35ɄYesu ye ikalile, akavakemeela vala kɨjigho na vavɨlɨ akavavʉʉla akati, 
“Ʉmuunhu jʉno ilonda kuuva ghwa kwanda avisaghe ghwa vʉsililo, kange 
mʼbombi ghwa vooni.” 

36Pepano akantoola ʉmwana ʉnʼdebe, akamʼbɨɨka pakate, akamʉghumbatɨla, 
neke akavavʉʉla akati, 

37“Ʉmuunhu jʉno ɨkʉmwʉpɨla ʉmwana ndavʉle ʉjʉ mʉ vughane vwango, 
ɨkʉnyʉpɨla ʉne. Kange, jʉno ɨkʉnyʉpɨla ʉne, naiiva anyʉpiile jʉʉne, looli iiva 
amwʉpiile najʉ Nhaata jʉno asungʼhile.” 

Jʉno namʉlʉgʉ ghwitu nʼjiitu 
(Lʉʉka 9:49-50) 

38ɄYohani akamʼbʉʉla ʉYesu akati, “Mʼbʉlanɨsi, twamwagha ʉmuunhu 
jʉmonga idaga amapepo mʉ lɨtavua lyako, neke ʉsue twankaana, ʉlwakʉva 
naghwa kɨpʉgha kiitu.” 

39ɄYesu akati, “Namʉngankanaghe, ʉlwakʉva nakwale jʉno ivomba ifidegho 
mʉ lɨtavua lyango, neke kange anjove fivi ʉne. 

40Ʉmuunhu ghweni jʉno namʉlʉgʉ ghwitu, alɨ lʉbale lwitu. 

41Kange, ʉmuunhu ghweni jʉno ɨkʉvapeela nambe ʉtʉlenga, ʉlwakʉva mʉlɨ 
vaanhu va Kɨlɨsite, kyangʼhaani nɨkʉvavʉʉla, ʉNgʉlʉve naangaleke 
kʉkʉmpeela ʉlʉvonolo.” 

Kukʉvasia avange 
(Mataayi 18:6-9; Lʉʉka 17:1-2) 

42ɄYesu akajova kange akati, “Ʉmuunhu jʉno ɨkʉmwambʉsia kuvomba inyɨvi 
jʉmonga mʉ vadebe ava vano vikʉnyɨtɨka ʉne, lwale luuva kʉba kwa muunhu 
ʉjuo kupinyilisivua ʉlwala kʉ singo na kutaghua pa kyogho mʉ nyanja. 

43Ʉlʉvoko lwako lʉngakwambʉsie, dumula. Yekʉba kukwingila kʉ vwʉmi nʉ 
lʉvoko lʉmo, kukila kujigha na mavoko ghe ghavɨɨlɨ, neke ʉlʉte kʉ lʉpumuko 
lwa mwoto ghʉno naghusima lʉsiku. 

44Muno amangʼonyo ghaake naghifua, nambe ʉmwoto naghusima. 

45Nalʉ lʉghʉlʉ lʉngakwambʉsie, dumula. Yekʉba kukwingila kʉ vwʉmi ʉlɨ 
mʉlema, kukila kujigha na maghʉlʉ ghe ghavɨɨlɨ, neke ʉtaghue kʉ lʉpumuko 
lwa mwoto ghʉno naghusima lʉsiku. 

46Muno amangʼonyo ghaake naghifua, nambe naghʉ mwoto naghusima. 

47Kange, ɨliiso lyako lɨngakwambʉsie, ngʼomotola, ʉtaaghe. Yekʉba kukwingila 
kʉ Vʉtwa vwa Ngʉlʉve nɨ liiso lɨmo, kukila kujigha na maaso ghe ghavɨɨlɨ, neke 
ʉtaghue kʉ lʉpumuko lwa mwoto ghʉno naghusima lʉsiku, 

48muno, ‘Amangʼonyo ghaake naghifua, nambe naghʉ mwoto naghusima.’ 

49“Avaanhu vooni vilivalasivua nʉ mwoto, ndavʉle ɨlɨtekelo vʉle livalasivua nʉ 
mwinyo. 

50Ʉmwinyo nnofu, leelo nave ghʉsʉpʉke lwoni, ʉvɨɨke kɨki kugomosia 
ʉlʉnoneesi? Mʉvisaghe nʉ mwinyo nkate mʉlyʉmue, mukalaghe nʉ 
lʉtengaano.” 

Malɨka 10 

Ʉlʉfingo ʉlwa vʉtolani 
(Mataayi 19:1-12; Lʉʉka 16:18) 

1ɄYesu akavʉʉka ilʉta kʉ kɨghavo ɨkya Yudea, kukilila ɨmwambo ɨja kɨkogha 
kya Yolidani. Amapʉgha gha vaanhu ghakava ghilʉta kange kwa mwene, pe 
akavavʉlanɨsyagha ndavʉle lwale lwiho lwake. 

2Pepano aVafalisayi vamonga vakalʉta kʉkʉmʉghela, vakamposia vakati, “Asi, 
lukwɨtɨkɨsɨvua mʉ ndaghɨlo siitu ʉmʉghoosi kʉkʉntavʉla ʉnʼdala ghwake?” 

3ɄYesu akavaposia akati, “ɄMoose alyavalaghiile kɨki?” 

4Vakamwamʉla vakati, “ɄMoose alyɨtɨkisie kulemba ɨkalata ɨja kʉtavʉla 
ʉnʼdala na kʉkʉmʉleka.” 

5ɄYesu akavavʉʉla akati, “ɄMoose alyavalembiile ʉlʉlaghɨlo ʉluo, ʉlwakʉva 
namupʉlɨka mʉ sino muvʉlanɨsɨvua. 

6Kuhʉma ʉNgʉlʉve ipela ɨɨsi, ‘Alyapelile ʉmʉghoosi nʉ nʼdala.’ 

7‘Mʉ ʉluo, ʉmuunhu ɨkʉmʉleka ʉviise nʉ ngʼina, neke ivisagha nʉ nʼdala 
ghwake, 

8vavɨlɨ ava viiva mʼbɨlɨ ghʉmo.’ Apuo naviiva vavɨlɨ kange, looli viiva mʼbɨlɨ 
ghʉmo. 

9Lɨno, kɨno ʉNgʉlʉve alʉngile, ʉmuunhu naangalekanɨsyaghe.” 

10Ye vingiile kange mʉ nyumba, avavʉlanɨsɨvua vaake vakamposia ɨmhola ɨja 
lɨsio ɨlio. 

11ɄYesu akavamʉla akati, “Ʉmuunhu ghweni jʉno itavʉla ʉnʼdala na kutoola 
ʉjʉnge, iiva mʼbwafu amhokile ʉnʼdala ghwake ʉntasi. 

12Ghwope ʉnʼdala angamʉleke ʉmʉghoosi na kutolua kwa jʉnge, ghwope iiva 
mʼbwafu.” 

ɄYesu ɨkʉvafuunya avaana avadebe 
(Mataayi 19:13-15; Lʉʉka 18:15-17) 

13Avaanhu vakamʉletela ʉYesu avaana avadebe avabasie kuuti avafuunye, 
neke avavʉlanɨsɨvua vaake vakavadalɨkɨla avaanhu vala. 

14ɄYesu ye alʉvwene ʉluo, akakalala, akavavʉʉla avavʉlanɨsɨvua vaake akati, 
“Mʉvaleke avaana avadebe visaghe kʉlyʉne, namʉngavasighaghe, ʉlwakʉva 
ʉVʉtwa vwa Ngʉlʉve vwa vaanhu vano valɨ ndavʉle avaana ava. 

15Kyangʼhaani nɨkʉvavʉʉla niiti, ʉmuunhu ghweni jʉno naɨkʉmwɨtɨka 
ʉNgʉlʉve ndavʉle ʉmwana ʉnʼdebe, naalingila mʉ Vʉtwa vwa Ngʉlʉve.” 

16Pe akava ɨkʉvaghumbatɨla avaana vala, akavɨɨka amavoko ghaake pa veene 
kʉkʉvafuunya. 

Ʉlʉtalamu ʉlwa mmofu kukwingila mʉ Vʉtwa vwa Ngʉlʉve 
(Mataayi 19:16-30; Lʉʉka 18:18-30) 

17ɄYesu ye ivʉʉka ilʉta, ʉmuunhu jʉmonga akiisa lʉvɨlo, akafughama pa 
mwene, akamposia akati, “Ghwe Mʼbʉlanɨsi ghwe nnofu, nɨvombe kɨki neke 
nɨɨve nʉ vwʉmi ʉvwa kʉvʉsila kʉsila?” 

18ɄYesu akamwamʉla akati, “Kɨki kʉkʉnhambʉla kuuti nɨlɨ nnofu? Nakwale 
ʉnnofu, looli jʉ Ngʉlʉve mwene. 

19Ʉsimanyile indaghɨlo isa Ngʉlʉve: ‘Nʉngabudaghe, nʉngavwafukaghe, 
nʉngahɨjaghe, nʉngolekaghe isa vʉdesi, nʉngasyangaghe, ʉmwoghopaghe 
ʉvaaso nʉ mamaajo.’ ” 

20Ʉmuunhu jʉla akamwamʉla akati, “Mʼbʉlanɨsi, isio sooni nɨsigadɨliile 
kuhʉma ʉvwana vwango.” 

21ɄYesu akamʉlola, akamʉghana, akamʼbʉʉla akati, “Ghwaghilue ɨkɨɨnu kɨmo. 
Ʉlʉte ʉghʉsie fyoni fino ʉlɨ nafyo, neke indalama sino ʉpatile ʉvapeele 

avakotofu. Apuo pe ghuuva nɨ kyʉma kʉkyanya. Pepano ghwisaghe 
ʉmbɨngɨlɨlaghe.” 

22Ʉmuunhu jʉla ye apʉliike isio, akiluka kʉ maaso, akavʉʉka asukuniile, 
ʉlwakʉva alyale nɨ kyʉma kinga. 

23ɄYesu akalola imbale sooni, akavavʉʉla avavʉlanɨsɨvua vaake akati, 
“Lʉtalamu kyongo avanya kyʉma kukwingila mʉ Vʉtwa vwa Ngʉlʉve!” 

24Avavʉlanɨsɨvua vakadegha amasio ghaake. ɄYesu akavavʉʉla kange akati, 
“Vanango, lʉtalamu kyongo kukwingila kʉ Vʉtwa vwa Ngʉlʉve! 

25Kɨhʉʉgʉ ɨngamɨla pikila pa kalyoli ka honelo, kukila ʉmmofu kukwingila mʉ 
Vʉtwa vwa Ngʉlʉve.” 

26Avavʉlanɨsɨvua vaake vakadegha kyongo, vakiposania vakati, “Pe veeni lɨno 
jʉno anoghiile kupokua?” 

27ɄYesu akavalola, akati, “Kʉ vaanhu lʉtalamu, neke kwa Ngʉlʉve sooni 
sivombeka.” 

28ɄPeteli akamʼbʉʉla akati, “Lola, ʉsue tʉfilekile fyoni, tʉkʉkʉvɨngɨlɨla ʉve.” 

29ɄYesu akati, “Kyangʼhaani nɨkʉvavʉʉla, ʉmuunhu jʉno ajɨlekile ɨnyumba, 
nambe avanine, nambe avalʉmbʉ, nambe ʉngʼina, nambe ʉviise, nambe 
avaana, nambe amaghʉnda vwɨmɨla ʉne nɨ Mhola ɨNofu, 

30ʉjuo mʉ masiki agha ipelua finga kukila fino afilekile. Ipelua ɨnyumba, 
avanine, avalʉmbʉ, nʉ ngʼina na vaana na maghʉnda. Nasi mhumuko 
sikʉmwaghagha. Kange, ʉnsiki ghʉno ghukwisa, alapelua ʉvwʉmi ʉvwa 
kʉvʉsila kʉsila. 

31Neke vinga vano va kwanda valaava va vʉsililo, ava vʉsililo valaava va 
kwanda.” 

ɄYesu ijova ʉlwa vʉtatu ɨmhola ɨja kʉfua na kusyʉka kwa mwene 
(Mataayi 20:17-19; Lʉʉka 18:31-34) 

32ɄYesu na vavʉlanɨsɨvua vaake valyale mʉ sɨla vifilʉta kʉ Yelusalemu. ɄYesu 
akava ɨkʉvalongolela. Avavʉlanɨsɨvua vaake vakadegha, nava vaanhu vano 
vakavɨngɨsaniagha vakoghopa. Pepano ʉYesu akavatoola kange vala kɨjigho na 
vavɨlɨ, akalʉta navoope palʉbale, akatengʉla pikʉvavʉʉla sino kyaivombelua. 

33Akati, “Lolagha, tulʉta kʉ Yelusalemu, ʉkuo ʉne ne Mwana ghwa Muunhu 
nilʉta kukwohelua kʉ vavaha va vatekesi na vavʉlanɨsi va ndaghɨlo. Aveene 
kyavikʉhɨgha kuuti nɨbudue. Kange, kyavikʉmbɨɨka mʉ mavoko gha vano 
naVayahudi, 

34voope vikʉnyovelelagha, vikʉfunyilagha amati, vikʉngʼhopagha ni mijeledi 
na kʉkʉmbuda. Neke ɨkɨghono ɨkya vʉtatu nisyʉka.” 

Ʉlʉsʉʉmo lwa Yakovo nʉ Yohani 
(Mataayi 20:20-28) 

35Pepano avakina Sebedaayi ʉYakovo nʉ Yohani, vakalʉta kwa Yesu vakati, 
“Mʼbʉlanɨsi, tusʉʉma ʉtʉvombele lʉno tulonda.” 

36ɄYesu akavaposia akati, “Mulonda nɨvavombele kɨki?” 

37Vakamwamʉla vakati, “Ghuliiva ghutema mʉ vʉvaha vwako, tusʉʉma na 
jʉsue tʉvisaghe nuuve, jʉmo ikale ʉlʉbale lwako ʉlwa kʉndio, ʉjʉnge ʉlwa 
kʉngʼhɨghɨ.” 

38ɄYesu akavavʉʉla akati, “Namʉkagwile lʉno musʉʉma. Ndepoonu 
mutavwile kupumuka ʉlʉpumuko lʉno nipumuka, nambe kukwofughua 
ʉlwofugho ʉlwa vʉfue lʉno nikwofughua ʉne?” 

39Vakamwamʉla vakati, “Eena, tʉnoghiile.” ɄYesu akavavʉʉla akati, “Ɨsɨla ɨja 
lʉpumuko jɨno nikilila ʉne kyamukilila, na kukwofughua ʉlwofugho ʉlwa 
vʉfue lʉno nikwofughua ʉne. 

40Neke kʉkʉvapeela kuuva nuune mʉ vʉvaha vwango, jʉmo kʉndio ʉjʉnge 
kʉngʼhɨghɨ kʉlyʉne, navʉtavʉlɨlua vwango. Looli ʉNhaata ghwango ghwe jʉno 
alavapeela vano avalɨngʼhanɨkisie ngʼhaani.” 

41Avavʉlanɨsɨvua avange kɨjigho ye vapʉliike isio, vakatengʉla kʉkʉnkalalɨla 
ʉYakovo nʉ Yohani. 

42Pepano ʉYesu akavakemeela vooni, akavavʉʉla akati, “Mʉkagwile kuuti, 
avatwa va ɨɨsi vitema avaanhu vaave ni ngʉfu. Kange, vihʉfia ingʉfu isa 
vʉtavʉlɨlua vwave kʉ vavanda, neke vavakʉndaghe mʉ sooni. 

43Neke kʉlyʉmue nafye lʉngavisaghe. Looli ʉmuunhu jʉno ilonda kuuva 
mʼbaha mʉlyʉmue, ʉjuo avisaghe mʼbombi ghwinu. 

44Najʉ muunhu jʉno ilonda kuuva mʉlongosi, avisaghe nkami ghwa vooni. 

45Na jʉʉne ne Mwana ghwa Muunhu nanɨlisile kuvombelua, looli nɨlisile 
kʉkʉvavombela avange na kuhʉmia ʉvwʉmi vwango kuuti nɨvavange vinga.” 

ɄYesu ɨkʉnsosia ʉmʼbofu ʉBatimaayo 
(Mataayi 20:29-34; Lʉʉka 18:35-43) 

46Pepano ʉYesu na vavʉlanɨsɨvua vaake vakafika mʉ lɨkaaja ɨlya Yeliko. 
Pambele ye vihʉma palɨkɨmo nɨ lɨpʉgha lya vaanhu mʉ lɨkaaja ɨlio, 
vakamwagha ʉmʼbofu jʉmonga jʉno akatambʉlwagha Batimaayo, alyale 
mwana ghwa Timaayo. Ʉmʼbofu ʉjuo akasʉmagha ifiinu. Ɨkɨghono ɨkio, alikalile 
palʉbale pa sɨla. 

47Ye apʉliike kuuti ghwe Yesu ʉMʉnasaleti ikila mʉ sɨla jɨla, akatengʉla 
pikemeela fiijo iiti, “Ghwe Yesu Mwana ghwa Davɨdi, ʉsʉngʉkɨle!” 

48Avaanhu vinga vakava vikʉnʼdalɨkɨla na kʉkʉmʼbʉʉla kuuti ajike, neke 
ʉmwene akaghina kukemeela fiijo iiti, “Ghwe Mwana ghwa Davɨdi, 
ʉsʉngʉkɨle!” 

49ɄYesu akɨɨma akati, “Mʉnkemeele.” Vakankemeela ʉmʼbofu jʉla vakati, 
“Ghukangasyaghe, ɨma, ɨkʉkʉkemeela.” 

50Pepano akataagha ʉmwenda ghwake, akɨɨma ngʼhaningʼhaani ilʉta kwa Yesu. 

51ɄYesu akamposia akati, “Ghulonda nɨkʉvombele kɨki?” Ʉmʼbofu jʉla akati, 
“Mʼbʉlanɨsi, nilonda nɨlolaghe.” 

52ɄYesu akamʼbʉʉla akati, “Lʉtagha, ʉsokile vwɨmɨla ʉlwɨtɨko lwako.” Ʉnsiki 
ghʉghuo ʉmʼbofu jʉla ye akalolagha, akamʼbɨngɨlɨla ʉYesu mʉ sɨla. 

Malɨka 11 

ɄYesu ikwingila mʉ Yelusalemu na kaluulu 
(Mataayi 21:1-11; Lʉʉka 19:28-40; Yohani 12:12-19) 

1ɄYesu na vavʉlanɨsɨvua vaake vakava piipi kufika kʉ lɨkaaja ɨlya Yelusalemu, 
ʉlʉbale ʉlwa kɨkaaja ɨkya Betifage nɨ kya Betania, piipi nɨ kɨdunda ɨkya 
Miseituni. Pepano akavasuungʼha vavɨlɨ nkate mʉ vavʉlanɨsɨvua vaake, 

2akati, “Mʉlʉte mʉ kɨkaaja kɨno kɨlɨ kʉvʉlongolo kʉlyʉmue. Kyamukwingila 
mʉ kɨkaaja ɨkio, mʉkʉjaagha ɨnyaana ja dogovi jɨkʉngilue. Ɨdogovi ɨjio, nambe 
muunhu naaghelile kʉkʉjangalɨla. Ɨjio mwavʉle mʉleete. 

3Ʉmuunhu angavaposie kuuti, ‘Kɨki muvomba ʉluo?’ Mʉtisaghe, ‘ɄMʉtwa alɨ 
nʉ vʉfumbue najo, igomosia ʉnsiki nʼdebe vʉvʉle.’ ” 

4Avavʉlanɨsɨvua vala vakalʉta, vakajaagha ɨnyaana ɨja dogovi, jɨkʉngilue pa 
nyumba jɨno jaale mʉlʉbale mʉ nsevo, pe vakajavʉla. 

5Avaanhu vamonga vano valyale piipi vakavaposia vakati, “Kɨki mʉkʉjavʉla 
ɨnyaana ja dogovi?” 

6Pepano avavʉlanɨsɨvua vakamʉla ndavʉle aveele avalaghiile ʉYesu. Avaanhu 
vala vakavaleka vilʉta najoope. 

7Vakantwalɨla ʉYesu ɨnyaana ja dogovi, pe vakatandɨka amenda ghaave pa 
dogovi jɨla, neke ʉYesu akangalɨla. 

8Avaanhu vinga vakava vitandɨka amenda ghaave mʉ nsevo, vamonga 
vakalagha amataafi ghano vadenyile mʉ mapiki ghano ghaale mʉ maghʉnda. 

9Avaanhu vooni vano valyalongwile na vano valyale mʉmbele vakava nɨ 
njegheelo ɨja lʉkeelo viiti, “Aghinwaghe! Afunyilue jʉno ikwisa mʉ lɨtavua lya 
Mʉtwa ʉNgʉlʉve! 

10Vʉfunyilue ʉVʉtwa vʉno vukwisa, ndavʉle vwale ʉvʉtwa vwa nhaata ghwitu 
ʉDavɨdi! Aghinwaghe ʉNgʉlʉve kʉkyanya!” 

11ɄYesu akafika mʉ lɨkaaja ɨlya Yelusalemu, akingila mʉ nyumba ɨnyɨmɨke ɨja 
kufunyila. Pe akalola vʉnofu ifiinu fyoni. Ʉlwakʉva jɨlyale vwilile, akalʉta kʉ 
Betania palɨkɨmo na vavʉlanɨsɨvua vaake kɨjigho na vavɨlɨ. 

ɄYesu ɨkʉghʉghuna ʉmpiki ʉntini 
(Mataayi 21:18-19) 

12Palwakɨlo ye vahʉmile kʉ Betania vilʉta kʉ Yelusalemu, ʉYesu jɨkamʼbava 
ɨnjala. 

13Akaghʉvona ʉmpiki ʉntini pa vʉtali ghʉlɨ na matʉndʉ minga. Akaveela kuuti 
pamo alakɨvona ɨkɨpeke mʉ mpiki ghʉla. Neke ye afikile, naakakyagha nambe 
kɨpeke, akavona ghalɨ gha matʉndʉ gheene, ʉlwakʉva naghwale nsiki ghwa 
kʉkoma ifipeke. 

14ɄYesu akaghʉvʉʉla ʉmpiki ghʉla akati, “Kuhʉma ʉmʉsyʉghʉ ʉmuunhu 
ghweni naalalia lʉsiku ɨkɨpeke mʉlyʉve.” Avavʉlanɨsɨvua vaake vakapʉlɨka 
sino ajovile. 

ɄYesu ivalasia ɨnyumba ɨnyɨmɨke ɨja kufunyila 
(Mataayi 21:12-17; Lʉʉka 19:45-48; Yohani 2:13-22) 

15Ye vafikile mʉ Yelusalemu, ʉYesu akingila mʉ lʉvɨɨka ʉlwa nyumba ɨnyɨmɨke 
ɨja kufunyila, akatengʉla kʉkʉvadaga vano vakaghʉsyagha na kughʉla ifiinu. 
Akabɨlɨvandʉla imeesa isa vano vakananiagha indalama ni fitengo ifya 
vaghʉsia ngʼhʉnda. 

16Naakamwɨtɨkɨsyagha nambe jʉmo kukila nɨ kɨtwalo mʉ nyumba ɨnyɨmɨke ɨja 
kufunyila. 

17Pe akavavʉlanɨsyagha avaanhu akatisagha, “Nalɨlembilue kuuti, ‘Ɨnyumba 
jango jitambʉlwagha nyumba ja kufunyila ifisina fyoni’? Neke ʉmue 
mʉhambwile ‘mhanga ja valyasi!’ ” 

18Avavaha va vatekesi na vavʉlanɨsi va ndaghɨlo, ye vapʉliike imhola isio, 
vakatengʉla kulonda ɨsɨla ɨja kʉmʼbuda, ʉlwakʉva vakamwoghopagha pano 
avaanhu vinga vakakelagha imbʉlanɨsio saake. 

19Ye vwilile, ʉYesu na vavʉlanɨsɨvua vaake vakahʉma mʉ lɨkaaja ɨlya 
Yelusalemu. 

Ʉlʉvʉlanɨsio vwɨmɨla ʉmpiki ʉntini ghʉno ghwaghunilue 
(Mataayi 21:20-22) 

20Palwakɨlo, ye kʉkiile, vakakilila pa mpiki ʉntini ghʉla, vakavona ghwʉmile 
ghwoni kuhʉma pa kɨsikina. 

21ɄPeteli akakʉmbʉka isa mpiki ʉntini, pe akati, “Mʼbʉlanɨsi, lola ʉmpiki 
ghʉno ghwaghʉghuna, ghwʉmile!” 

22ɄYesu akati, “Mʉmwɨtɨkaghe ʉNgʉlʉve. 

23Kyangʼhaani nɨkʉvavʉʉla, ʉmuunhu ghweni angakɨvʉʉle ɨkɨdunda ɨkɨ, 
‘Kumuka, ghutaaghe mʉ nyanja,’ angave nʉ lwɨtɨko ʉlʉsila nganighani mʉ 
mwojo ghwake, na kuhʉvɨɨla kuuti sino ajovile sivombeka, ʉlufuunyo lwake 
lukwʉpɨlua. 

24“Mʉ ʉluo nɨkʉvavʉʉla kuuti, fyoni fino musʉʉma pano mukufuunya, 
mʉhʉvɨlaghe kuuti mʉpelilue, ifio fivisagha fiinu. 

25Pano mukufuunya, mʉvasaghɨlaghe vano vavahokile, pe na jʉmue ʉNhaata 
ghwinu ʉghwa kʉkyanya ɨkʉvapyanɨlagha ʉvʉhosi vwinu. 

26Nave namʉkʉvasaghɨla avange vano vikʉvahoka, najʉ Nhaata ghwinu ʉghwa 
kʉkyanya naɨkʉvapyanɨlagha amakole ghiinu.” 

Ʉlʉposio vwɨmɨla ʉvʉtavʉlɨlua vwa Yesu 
(Mataayi 21:23-27; Lʉʉka 20:1-8) 

27ɄYesu na vavʉlanɨsɨvua vaake vakafika kange kʉ Yelusalemu, vakingila mʉ 
nyumba ɨnyɨmɨke ɨja kufunyila. ɄYesu ye ighendaghenda mula, avavaha va 
vatekesi na vavʉlanɨsi va ndaghɨlo palɨkɨmo na vagojo vakamʉlʉtɨla. 

28Vakamposia vakati, “Ghuvomba isi mʉ vʉtavʉlɨlua vwani?” 

29ɄYesu akavavʉʉla akati, “Na jʉʉne nɨkʉvaposia lʉmonga, mʉnganyamʉle, pe 
na jʉʉne nɨkʉvavʉʉla kʉno vuhʉma ʉvʉtavʉlɨlua vʉno nivombela isi. 

30Ʉvʉtavʉlɨlua vwa Yohani ʉvwa kwofugha vʉlyahʉmile kwani? Vʉlyahʉmile 
kwa Ngʉlʉve, kʉ vaanhu? Mʉnyamʉle.” 

31Pe vakiposaniagha veene viiti, “Tʉngati, ‘Vʉlyahʉmile kwa Ngʉlʉve,’ kyaiiti, 
‘Ongo namʉlyamwɨtiike?’ 

32Kange tʉngati, ‘Vʉlyahʉmile kʉ vaanhu,’ avaanhu navangɨtɨke.” Vakoghopa 
ɨlɨpʉgha lya vaanhu, ʉlwakʉva vooni valyantangʼhinie ʉYohani kuuti mʼbɨli 
ghwa Ngʉlʉve. 

33Pe vakamwamʉla ʉYesu vakati, “Natʉkagwile.” Ghwope ʉYesu akavamʉla 
akati, “Na jʉʉne nanɨkʉvavʉʉla kʉno vuhʉma ʉvʉtavʉlɨlua vʉno nivombela 
isi.” 

Malɨka 12 

Ɨkɨhwanɨkɨsio ɨkya vavombi avaviivi 
(Mataayi 21:33-46; Lʉʉka 20:9-19) 

1ɄYesu akatengʉla kujova na valongosi va Vayahudi mʉ fihwanɨkɨsio, akati, 
“Ʉmuunhu jʉmonga alyalɨmile ʉmʉghʉnda, akavyala isabibu. Akajenga 
ʉlʉvɨgho kusyʉta ʉmʉghʉnda ghwoni. Mʉnkate, akajenga apa kʉhʉjɨla 
isabibu. Kange, akajenga pa vwɨmo apa kʉlolelelela ʉmʉghʉnda. Akakodesia 
kʉ vaanhu ʉmʉghʉnda ghʉla, neke ʉmwene akakyʉla. 

2Ye ghʉfikile ʉnsiki ʉghwa kʉdonola isabibu, akansuungʼha ʉmʼbombi ghwake 
kʉ vano akakodisie, kuuti antolele ɨlɨghavo lyake ɨlya mpeto. 

3Ye afikile ʉmʼbombi jʉla, avaanhu vala vakankola, vakantova na kʉkʉmhʉmia 
kʉnji kɨsila kʉmpeela kɨɨnu. 

4Akansuungʼha ʉmʼbombi ʉjʉnge, ʉjuo ghwope vakantova, vakamʉlemasia kʉ 
mutu na kʉkʉmʼbombela sino nasinoghiile. 

5Ʉnya mʉghʉnda jʉla akansuungʼha kange ʉmʼbombi ʉjʉnge, ʉjuo ghwe 
vakamʼbuda. Alyavasungʼhile na vange vinga, vamo vakatovua, avange 
vakabudua. 

6“Kʉvʉsililo, ʉnya mʉghʉnda akasighala nʉ mwanaake ʉmʉghanɨke. Pe 
akansuungʼha jʉjuo, akati, ‘Ʉmwanango ʉjʉ, kyavikʉmwoghopa.’ 

7Neke avaanhu vala ye vamwaghile, vakapʉlɨngʼhana, vakati, ‘Ʉjʉ ghwe nya 
vʉhaasi ghwa mʉghʉnda ʉghʉ, tʉmʼbude neke ʉvʉhaasi ʉvʉ vuuva vwitu!’ 

8Vakankola, vakamʼbuda, pe vakankwesela kʉnji kuhʉma mʉ mʉghʉnda ghʉla 
ʉghwa sabibu. 

9“Lɨno, ndepoonu ʉnya mʉghʉnda jʉla kyaivomba kɨki? Ikwisa ɨkʉvabuda 
avaanhu vala, neke ikodesia kʉ vaanhu avange ʉmʉghʉnda ghʉla. 

10Namʉvalile ɨlɨsio ɨlɨ? Lɨlembilue mʉ Malembe aMɨmɨke kuuti, ‘Ɨlɨvue lɨno 
avajengi valyalɨkanile, lye lɨvue ɨlɨvaha ɨlya pa nguto. 

11ɄMʉtwa ʉNgʉlʉve ghwe mwene avombile ɨlɨ, kange lya kʉdegha pamaaso 
ghiitu.’ ” 

12Avavaha va vatekesi, avavʉlanɨsi va ndaghɨlo na vavaha va vaanhu, 
valyakagwile kuuti, mʉ kɨhwanɨkɨsio ɨkio akava ɨkʉvajova aveene, pe 
vakalondagha ɨsɨla ɨja kʉnkola. Neke ʉlwakʉva vakoghopa ɨlɨpʉgha lya vaanhu, 
vakamʉleka, vakavʉʉka vilʉta. 

Kusonga ɨsongo kwa Kaisali 
(Mataayi 22:15-22; Lʉʉka 20:20-26) 

13Pambele avalongosi vala, vakavasuungʼha vamonga mʉ kɨpʉgha ɨkya 
Vafalisayi na vavɨngɨlɨli va ntwa ʉHelode, kuuti valʉte vamwʉvɨle ʉYesu mʉ 
masio ghano ijova. 

14Vakamʉlʉtɨla, vakati, “Ghwe Mʼbʉlanɨsi, tʉkagwile kuuti ʉve ʉlɨ muunhu 
ghwa kyangʼhaani, naghukwoghopa nambe muunhu vwɨmɨla ʉvʉvaha vwake. 
Ghuvʉlanɨsia mʉ vwakyangʼhaani sino ilonda ʉNgʉlʉve. Asi, indaghɨlo sa 
Moose sikwɨtɨkɨsia kusonga ɨsongo kwa Kaisali?” 

15Neke ʉYesu akakagʉla ʉvʉkedʉsi vwave, akavavʉʉla akati, “Kɨki 
mʉkʉngela? Mʉndetele ɨhela nɨjɨlole.” 

16Vakampeela. Akavaposia akati, “Ɨkɨhwani nʉ vʉlembe fino fili mʉ hela ɨjɨ 
fyani?” Vakamwamʉla vakati, “Fya Kaisali.” 

17Apuo ʉYesu akavavʉʉla akati, “Ifya Kaisali, mʉmpelaghe ʉKaisali; ifya 
Ngʉlʉve, mʉmpelaghe ʉNgʉlʉve.” Pe vakanʼdegha kyongo. 

Ɨmhola ɨja lʉsyʉko lwa vafue 
(Mataayi 22:23-33; Lʉʉka 20:27-40) 

18Pambele aVayahudi ava kɨpʉgha kya Vasadukayi, vano vakatisagha 
nakwekʉle kusyʉka avafue, vakalʉta kwa Yesu vakamposia vakati, 

19“Ghwe Mʼbʉlanɨsi, ʉMoose alyatʉlembiile ʉlʉlaghɨlo kuuti, nave ʉmuunhu 
afwile, neke amʉlekile ʉnʼdala kɨsila mwana, ʉnnine anoghiile kuhaala ʉnʼdala 
ʉmfwɨle kuuti ampapɨle avaana ʉnyakʉsila. 

20Lɨno, kwevalyale avanamuunhu lekelalʉbale. Ʉghwa kwanda akatoola 
ʉnʼdala, akafua kɨsila kʉleka mwana. 

21Ʉghwa vʉvɨlɨ, akahaala ʉmfwɨle jʉla, ghwope akafua kɨsila kʉleka mwana. 
Ghwope ʉghwa vʉtatu, akafua vʉle vʉle. 

22Kʉvʉsililo vooni lekelalʉbale vakafua kɨsila kʉleka mwana. Pambele ghwope 
ʉnʼdala ʉmfwɨle, akafua. 

23Lɨno, ɨkɨghono ɨkya kʉsyʉka avaanhu vooni, ʉmfwɨle jʉla iliiva nʼdala ghwani 
mʉ vala lekelalʉbale? Ʉlwakʉva vooni valyantolile.” 

24ɄYesu akavamʉla akati, “Ʉmue mʉsovile, namʉkagwile aMalembe aMɨmɨke, 
nambe ingʉfu sa Ngʉlʉve. 

25Avafue valaava visyʉka, nakwekʉlaava kutoola nambe kutolua, viliiva 
ndavʉle avanyamhola kʉkyanya. 

26Mʉ mhola ɨja kʉsyʉka avafue, namʉvalile mʉ kɨtabu ɨkya Moose, pala ɨkɨhanji 
ye kiviika? Amaaka minga ye ghakilile kuhʉma kufua kwa Abulahamu nʉ Isaka 
nʉ Yakovo, ʉNgʉlʉve alyamʼbʉlile ʉMoose akati, ‘Ʉne neene Ngʉlʉve ghwa 
Abulahamu, Ngʉlʉve ghwa Isaka, Ngʉlʉve ghwa Yakovo.’ 

27Ʉmwene naNgʉlʉve ghwa vafue, looli Ngʉlʉve ghwa vʉʉmi. Ʉmue mʉsovile 
kyongo.” 

Ʉlʉlaghɨlo ʉlʉvaha 

(Mataayi 22:34-40; Lʉʉka 10:25-28) 

28Ʉmʼbʉlanɨsi jʉmonga ʉghwa ndaghɨlo akafika, akavaagha aVasadukayi 
vikanɨngʼhana nʉ Yesu. Ye avwene ʉYesu ɨkʉvamʉla vʉnofu, ghwope 
akamposia akati, “Mʉ ndaghɨlo sooni, lwe lʉlɨku ʉlʉlaghɨlo ʉlʉvaha?” 

29ɄYesu akamwamʉla akati, “Ʉlʉlaghɨlo ʉlʉvaha mʉ sooni lwe ʉlʉ, ‘Pʉlɨkagha 
ghwe Isilaeli, ʉMʉtwa ʉNgʉlʉve ghwitu ghwe Mʉtwa jʉmo mwene. 

30Ʉmʉghanaghe ʉMʉtwa ʉNgʉlʉve ghwako nʉ mwojo ghwako ghwoni, nʉ 
lʉhala lwako lwoni, ni ngʉfu saako sooni.’ 

31Ʉlʉlaghɨlo ʉlwa vʉvɨlɨ lwe ʉlʉ, ‘Ʉmʉghanaghe ʉnnino ndavʉle ghukughana 
jʉʉve.’ Nakwelʉle ʉlʉlaghɨlo ʉlʉnge kukila indaghɨlo isi.” 

32Pepano ʉmʼbʉlanɨsi jʉla ʉghwa ndaghɨlo akati, “Lweli Mʼbʉlanɨsi! Ʉjovile se 
seene kuuti, ʉNgʉlʉve alɨ jʉmo mwene, nakwale ʉjʉnge looli ghwe jʉjuo. 

33Lʉnoghiile kʉkʉmʉghana ʉmwene nʉ mwojo ghwoni, nʉ lʉhala lwoni, ni 
ngʉfu sooni na kʉkʉmʉghana ʉnnino ndavʉle ghukughana jʉʉve. Ʉluo lwe 
lʉvaha kukila ɨlɨtekelo lyoni lɨno litavʉlua kwa Ngʉlʉve.” 

34ɄYesu ye avwene ʉmʼbʉlanɨsi ʉghwa ndaghɨlo amwamwile nʉ lʉhala, 
akamʼbʉʉla akati, “Nʉlɨ patali kukwingila mʉ Vʉtwa vwa Ngʉlʉve.” Kuhʉma 
ʉnsiki ʉghuo, naalyandiile muunhu kʉkʉmposia mʉlwa kʉmʉghela. 

Ʉlʉposio vwɨmɨla ʉKɨlɨsite 
(Mataayi 22:41-46; Lʉʉka 20:41-44) 

35ɄYesu ye ivʉlanɨsia ɨlɨpʉgha lya vaanhu mʉ nyumba ɨnyɨmɨke ɨja kufunyila, 
akavaposia akati, “Lwandaani avavʉlanɨsi va ndaghɨlo viiti ʉKɨlɨsite Mwana 
ghwa Davɨdi? 

36Ongo ʉDavɨdi jʉjuo vwɨmɨla kulongosivua nʉ Mhepo ʉMwɨmɨke, alyatiile, 
‘ɄMʉtwa ʉNgʉlʉve alyamʼbʉlile ʉMʉtwa ghwango, “Ʉʉve nʉ vʉtavʉlɨlua 
palɨkɨmo nuune, kuhanga nɨkʉtange ʉvaleme avalʉgʉ vaako, ʉvateme.” ’ ” 

37ɄYesu akafijovagha akatisagha, “ɄDavɨdi jʉjuo ɨkʉntambʉla ʉKɨlɨsite iiti, 
‘Mʉtwa.’ Lɨno, pe ʉKɨlɨsite ivisagha mwanaake ndaani?” Ɨlɨpʉgha lya vaanhu 
lɨkampʉlɨkɨsyagha nʉ lʉkeelo. 

ɄYesu ɨkʉvapavɨla avaanhu vwɨmɨla avavʉlanɨsi va ndaghɨlo 
(Mataayi 23:1-36; Lʉʉka 20:45-47) 

38ɄYesu mʉ lʉvʉlanɨsio lwake akati, “Mughelaghe na vavʉlanɨsi va ndaghɨlo 
vano viiva nʉ lʉkeelo kughenda vafwalile isopeka inhali, kuuti avaanhu 
vavahʉngɨlaghe nʉ vwoghofi mʉ mapuulo. 

39Pano valɨ mʉ masinagogi, vilonda kukukala kʉvʉlongolo, na mʉ fikulukulu 
vilonda kukukala kʉ fitengo ifya voghopua. 

40Vikʉvafumba avafwɨle ifiinu fyave, neke mʉ vʉkedʉsi vwave vikufuunya 
inyifuunyo inhali kuuti vavoneke vagholofu. Avuo, ʉNgʉlʉve ilikʉvapeela 
ʉlʉpumuko ʉlʉkome.” 

Ɨlɨtekelo lya mʉkɨjʉʉva ʉmfwɨle 
(Lʉʉka 21:1-4) 

41ɄYesu ye alɨ mʉ nyumba ɨnyɨmɨke ɨja kufunyila, alikalile alʉngiime kʉ 
kyombo ɨkya kʉsopela ɨlɨtekelo. Apuo akava ilola avaanhu vinga vano vakava 
vitavʉla ɨlɨtekelo. Avamofu vinga vakatavʉlagha indalama nyinga. 

42Ʉnsiki ʉghuo akiisa ʉmʉkɨjʉʉva ʉmfwɨle kange nkotofu, akatavʉla isendi 
ivɨlɨ. 

43Pepano ʉYesu akavakemeela avavʉlanɨsɨvua vaake, akavavʉʉla akati, 
“Kyangʼhaani nɨkʉvavʉʉla, ʉmʉkɨjʉʉva ʉmfwɨle ʉjʉ ʉnkotofu atavwile kukila 
avange vooni vano vasopile. 

44Ʉlwakʉva avange vooni vatavwile fidebe mʉ finga fino valɨ nafyo. Looli 
ʉmʉkɨjʉʉva ʉjʉ mʉ vʉkotofu vwake, atavwile fyoni fino fyava fya kʉntanga 
mʉ vwʉmi vwake.” 

Malɨka 13 

ɄYesu ijova vwɨmɨla kumemʉlua ɨnyumba ɨnyɨmɨke ɨja kufunyila 
(Mataayi 24:1-2; Lʉʉka 21:5-6) 

1ɄYesu ye ihʉma mʉ nyumba ɨnyɨmɨke ɨja kufunyila, ʉmʼbʉlanɨsɨvua ghwake 
jʉmonga akamʼbʉʉla akati, “Mʼbʉlanɨsi, lola amavue na majumba agha vʉle 
ghalɨvuo!” 

2ɄYesu akamwamʉla akati, “Nɨkʉvavʉʉla niiti, ndavʉle mʉkʉghavona 
amajumba amakome agha, nalɨlasighala nambe lɨvue lɨno lilighelama pa lɨvue 
ɨlɨngɨ, ʉlwakʉva ghooni ghilihemʉlua.” 

Imhumuko sino sikwisa 
(Mataayi 24:3-14; Lʉʉka 21:7-19) 

3ɄYesu akalʉta pa kɨdunda ɨkya Miseituni, akikala alʉngiime kʉ nyumba 
ɨnyɨmɨke ɨja kufunyila. Apuo ʉPeteli, ʉYakovo, ʉYohani nʉ Ndeleeya, ye 
vijekiile, vakamposia ʉYesu vakati, 

4“Tusʉʉma ʉtʉvʉʉle, isio sino ʉtʉvʉlile silivombeka lɨɨghi? Kɨvalɨlo kɨki ɨkya 
kʉtʉhʉfia kuuti, ʉnsiki ʉghwa kʉvombeka isi sooni ghʉlɨ piipi?” 

5Pepano ʉYesu akavavʉʉla akati, “Mʉvisaghe maaso, ʉmuunhu 
naangavasyangaghe, 

6ʉlwakʉva vinga vilikwisa mʉ lɨtavua lyango, nʉjʉnge itisagha, ‘Neene Kɨlɨsite.’ 
Avaanhu avuo vilikʉvasyanga vinga. 

7Ʉmue mʉlaava mupʉlɨka ʉvʉlʉgʉ ni njovo saake, mʉlekaghe pikwoghopa. 
Ndalʉve ndaani isio silivoneka taasi, neke ʉnsiki ʉghwene ʉghwa vʉsililo 
ghuuva ghʉkyale. 

8Ifighono ifio ɨɨsi jɨlalwisagha nɨ ɨɨsi ɨjɨngɨ, kange ʉvʉtwa kulua nʉ vʉtwa 
ʉvʉnge. Imbale ni mbale kwefiliiva ifisenyeena, kwejiliiva ɨnjala. Isio sooni 
vuuva vʉtengʉlɨlo, ndavʉle ʉvʉvafi ʉvwa mʉkɨjʉʉva, pano ʉnsiki ʉghwa 
kʉpaapa ʉmwana ghʉfikile. 

9“Neke ʉmue mʉvisaghe maaso, ʉlwakʉva vilikʉvatwala pa vʉhɨghi na mʉ 
masinagogi, vilikʉvatova. Kange, vilikʉvatwala pa vanjagɨla na pa vatwa, 
ʉlwakʉva mʉkʉmbɨngɨlɨla ʉne. Ʉghuo ghuuva ghwe nsiki ʉghwa kwoleka 
ʉlwɨtɨko lwinu kʉ veene. 

10ƗMhola ɨNofu ʉmpaka jɨpʉlɨsɨvue mʉ ɨɨsi sooni, ʉvʉsililo ye vʉkyale kufika. 

11“Pano viliiva vavakolile na kʉkʉvatwala pa vʉhɨghi, namʉngasaghaghe kuuti 
kyamujova kɨki, ʉmue mʉjovaghe kɨno mupelua ʉnsiki ʉghuo. Ʉlwakʉva 
namwemue muuva mujova, looli iiva ghwe Mhepo ʉMwɨmɨke. 

12Ʉmuunhu ɨkʉmwohelagha ʉnnine kuuti abudue. Ʉviise ɨkʉmwohelagha 
ʉmwanaake, voope avaana vikʉvagalʉkɨlagha avapaafi vaave kuuti vabudue. 

13Avaanhu vooni vilikʉvakalalɨlagha ʉlwakʉva mʉkʉmbɨngɨlɨla ʉne. Neke jʉno 
ikuguda kuhanga kufika kʉvʉsililo, ʉjuo ghwe alakuluka.” 

Imhumuko imbaha 
(Mataayi 24:15-28; Lʉʉka 21:20-24) 

14“Neke mʉlaava mʉvwene ɨkɨɨnu kɨno kipelela ʉvʉlamafu ɨnyumba ɨnyɨmɨke 
ɨja kufunyila, kyɨmile Pavwɨmɨke pano nakɨnoghiile kuuva, jʉno ikwɨmba 
amasio agha alʉtangʼhaniaghe, apuo pepano vano valɨ mʉ Yudea 
vakɨmbɨlɨlaghe kʉ fidunda. 

15Jʉno alɨ pa kɨtʉvɨlɨ, naangikaghe kutoola kɨmonga mʉ nyumba jaake. 

16Ghwope jʉno alɨ kʉ mʉghʉnda, naangagomokaghe kʉ kaaja kutoola 
ʉmwenda ghwake. 

17Ɨga avakɨjʉʉva vano viliiva vakunue na vano vilikwongʼhelesyagha ifighono 
ifio! 

18-19Ifighono ifio, kwelʉliiva ʉlʉpumuko lʉno nalʉghelile kuvoneka kuhʉma 
ʉNgʉlʉve ipela ɨɨsi, kuhanga kufika ʉmʉsyʉghʉ. Kange, nalʉlavoneka lʉsiku. 
Lɨno, mufunyaghe kuuti isio sileke pikwisa amasiki agha fula nɨ mhepo. 

20Nave ʉMʉtwa ʉNgʉlʉve naikepʉsia ifighono ifio, nakwale ʉghwa kʉkuluka. 
Neke vwɨmɨla avasalʉlua vaake, ilikepʉsia ifighono ifio. 

21“Ʉnsiki ʉghuo ʉmuunhu angati, ‘Lola! ɄKɨlɨsite alɨ apa,’ nambe, ‘Alɨ kʉla,’ 
namʉngɨtɨkaghe. 

22Ʉlwakʉva valiisa avaanhu vano vikutambʉlagha nʉjʉnge itisagha ghwe 
Kɨlɨsite, avange viliiva vavɨli va vʉdesi. Avuo vihʉfyagha ifivalɨlo ni fidegho 
kuuti vavasofie avaanhu, nambe avasalʉlua va Ngʉlʉve. 

23Lɨno, ʉmue mʉvisaghe maaso, ʉlwakʉva nɨvavʉlile sooni, ye sikyale pikwisa. 

Kukwisa kwa Yesu ʉMwana ghwa Muunhu 
(Mataayi 24:29-31; Lʉʉka 21:25-28) 

24“Neke ifighono ifio siliiva sikilile imhumuko isio, ‘ɨngʼhiisi jɨlakupikila ɨlɨjʉva, 
naghʉ mwesi naghʉlavala. 

25Inhondue silasangʉka kuhʉma kʉkyanya,’ ni fiinu fyoni ifya kʉkyanya 
filasukanɨka. 

26“Pepano valambona ʉne ne Mwana ghwa Muunhu nikwisa mʉ mafunde ni 
ngʉfu nyinga nʉ vʉvaha. 

27Neke nɨlavasuungʼha avanyamhola vango, vavakongʼhanie avasalʉlua vango, 
kuhʉma imbale sooni isa ɨɨsi. 

Ɨkɨhwanɨkɨsio ɨkya mpiki ʉntini 
(Mataayi 24:32-35; Lʉʉka 21:29-33) 

28“Mʉmanyɨlaghe ɨkɨhwanɨkɨsio ɨkya mpiki ʉntini. Pano inhaafi saake silemba 
na kuuva na matʉndʉ, mʉkagʉlaghe kuuti amasiki gha fula ghalɨ piipi. 

29Fye lʉlaava, muliiva mʉkʉsivona sino noliike sivombeka, mʉkagʉlaghe kuuti 
nɨlɨ piipi kukwisa. 

30Kyangʼhaani nɨkʉvavʉʉla niiti, ɨkɨsina ɨkɨ nakɨlakila kuhanga isi sooni 
sivombeke. 

31Ʉvʉlanga nɨ ɨɨsi filakila, looli amasio ghango naghalakila. 

Ɨkɨghono ɨkya kwisa ʉMwana ghwa Muunhu 
(Mataayi 24:36-44) 

32“Neke ɨkɨghono nʉ nsiki ʉghwa kwisa ʉne ne Mwana ghwa Muunhu, nakwale 
jʉno akagwile nambe avanyamhola kʉkyanya, nambe jʉʉne ne Mwana, looli jʉ 
Nhaata. 

33Mulɨngʼhaniaghe, kange mʉvisaghe maaso, ʉlwakʉva namʉkagwile ʉnsiki 
ʉghuo ghuliiva lɨɨghi. 

34“Lʉlaava ndavʉle ʉmuunhu jʉno ikyʉla, ɨkʉjɨleka ɨkaaja jaake mʉ mavoko 
gha vavombi vaake na kʉkʉvapeela nʉjʉnge ɨmbombo jaake. Kange, 
ɨkʉmʼbʉʉla jʉno ilolelela pa mʉlyango kuuti avisaghe maaso. 

35Lɨno, ʉmue mʉvisaghe maaso, ʉlwakʉva namʉghʉkagwile ʉnsiki ʉghwa 
kʉgomoka ʉnya nyumba, pamo aliisa vwilile nambe kɨlo nkate, pamo pano 
kuhenga nambe lwakɨlo. 

36Mʉvisaghe maaso kuuti alavangʼhʉlania mʉghoneliile. 

37Sino nɨkʉvavʉʉla ʉmue, nɨkʉvavʉʉla vooni, ‘Mʉvisaghe maaso!’ ” 

Malɨka 14 

Ʉvwʉvɨsi ʉvwa kʉmʼbuda ʉYesu 
(Mataayi 26:1-5; Lʉʉka 22:1-2; Yohani 11:45-53) 

1Filyakyale ifighono fivɨlɨ kuuva kyɨmɨke kya Pasaka na makate ghano 
naghavɨkilue ɨkɨlʉle, avavaha va vatekesi na vavʉlanɨsi va ndaghɨlo, vakava 
vifilonda ɨsɨla ɨja kʉnkola ʉYesu kɨsyefu kuuti vamʼbude. 

2Vakijovasyagha veene vakatisagha, “Nave tʉʉti tʉnkole ɨkɨghono ɨkyɨmɨke, 
avaanhu kyande vileeta amabaatu.” 

ɄYesu ipakua amafuta amanofu 
(Mataayi 26:6-13; Yohani 12:1-8) 

3ɄYesu alyale mʉ lɨkaaja ɨlya Betania, mʉ nyumba ja Simoni jʉno ʉlʉtasi alyale 
nɨ bʉʉba. Ye ikalile mʉ nyumba ɨjio alɨ pilia, akingila ʉmʉkɨjʉʉva jʉmonga, 
akolile ɨsupa ɨja lɨvue ɨnya mafuta amanofu agha kʉpakala agha ndalama 
nyinga. Akadindula ɨsupa, pe akakungʼilila pa mutu ghwa Yesu kʉkʉmwɨmɨka. 

4Avaanhu vamo vano pwevalyale vakakalala, vakijovasyagha vakatisagha, 
“Lwakɨki kunangania amafuta amanofu agha? 

5Ʉlwakʉva ghaale ghighʉsɨvua idinali filʉndo fitatu na kukila, neke indalama 
isio sale sikʉvatanga avakotofu.” Pe vakanʼdalɨkɨla ʉmʉkɨjʉʉva jʉla. 

6ɄYesu akati, “Mʉleke, kɨki mʉkʉnʼgasia ʉmʉkɨjʉʉva ʉjʉ? Ambombiile 
ɨmbombo ɨnofu. 

7Avakotofu mʉlɨ navoope jaatu, mʉnoghiile kʉkʉvatanga ʉnsiki ghwoni. Neke 
ʉne, nanɨlɨ numue ifighono fyoni. 

8Ʉmʉkɨjʉʉva ʉjʉ ambombiile vʉnofu mʉ fino aveele nafyo, apakile amafuta 
ʉmʼbɨlɨ ghwango kʉkʉghʉlɨngʼhania kusyɨlua. 

9Kyangʼhaani nɨkʉvavʉʉla niiti, pano ɨMhola ɨNofu jipʉlɨsɨvua mʉ ɨɨsi sooni, 
najɨ mbombo jɨno avombile ʉmʉkɨjʉʉva ʉjʉ, jijovwagha. Mʉ ʉluo 
vikʉnkʉmbʉkagha ʉmʉkɨjʉʉva ʉjʉ.” 

ɄYuuda ikwɨtɨka kʉkʉmwohela ʉYesu 
(Mataayi 26:14-16; Lʉʉka 22:3-6) 

10Pepano ʉYuuda Isikalioti, ʉmo mʉ vasungʼhua vala kɨjigho na vavɨlɨ, akalʉta 
kʉ vavaha va vatekesi kuuti amwohele ʉYesu kʉ veene. 

11Voope ye vapʉliike, vakahovoka kyongo, vakamʉlagha kʉkʉmpeela 
indalama. Pepano ʉYuuda Isikalioti akatengʉla kulonda ʉnsiki ʉnnofu ʉghwa 
kʉmwohela ʉYesu. 

Ʉlʉlɨngʼhanio ʉlwa Pasaka 
(Mataayi 26:17-25; Lʉʉka 22:7-14, 21-23; Yohani 13:21-30) 

12Ɨkɨghono ɨkya kwanda ɨkya kyɨmɨke kya makate ghano naghavɨkilue 
ɨkɨlʉle, pano vakabudagha ɨngʼholo ɨja kyɨmɨke kya Pasaka, avavʉlanɨsɨvua va 
Yesu vakamposia vakati, “Ghulonda tʉkʉlɨngʼhanɨkɨsie kʉʉghi ʉkwa kʉlɨɨla 
ɨkyɨmɨke ɨkya Pasaka?” 

13Pepano ʉYesu akavomola vavɨlɨ nkate mʉ vavʉlanɨsɨvua vaake, akati, 
“Mʉlʉte kʉ lɨkaaja ɨlɨvaha ɨlya Yelusalemu, mʉ sɨla mutangʼhana ʉmʉkɨnhaata 
itwɨkile ʉlʉsaaji lwa malenga. Ʉjuo ghwe mʉmʼbɨngɨlɨlaghe, 

14kuhanga ɨnyumba jɨno kyaikwingila. Apuo, mʉmʼbʉʉle ʉnya nyumba kuuti, 
‘ɄMʼbʉlanɨsi iiti, kɨlɨ kʉʉghi ɨkyʉmba ɨkya vahesia, pano panoghiile alɨɨle 
ɨkyɨmɨke ɨkya Pasaka, palɨkɨmo na vavʉlanɨsɨvua vaake?’ 

15Ʉmwene ɨkʉvasoona ɨkyʉmba ɨkya kʉ gholoofa, ɨkyeleefu kɨno kɨnosivue. 
Mʉtʉlɨngʼhanɨkɨsie ʉmuo.” 

16Avavʉlanɨsɨvua vala vakavʉʉka vilʉta kʉ lɨkaaja ɨlio. Ye vafikile, vakasivona 
sooni ndavʉle ʉYesu aveele avavʉlile. Pe vakalɨngʼhania ɨkyɨmɨke ɨkya Pasaka. 

Ɨkyɨmɨke ɨkya Pasaka 

17Ye jɨfikile ɨvwilile, ʉYesu na vavʉlanɨsɨvua vaake kɨjigho na vavɨlɨ vakafika 
mʉ nyumba jɨla. 

18Ye valɨ pilia, ʉYesu akati, “Nɨkʉvavʉʉla isa kyangʼhaani, jʉmonga mʉlyʉmue, 
ghwope ilia palɨkɨmo nuune, itapikʉnyohela.” 

19Avavʉlanɨsɨvua vaake vakasukunala, nʉjʉnge akatengʉla kʉkʉmposia ʉYesu 
iiti, “Asi, neene?” 

20ɄYesu akati, “Ʉmuunhu ʉjuo ghwa mʉ kɨpʉgha kiinu ʉmue kɨjigho na vavɨlɨ, 
mwe vano musaasa palɨkɨmo nuune mʉ kɨvʉghaana. 

21Ʉne ne Mwana ghwa Muunhu nifua, ndavʉle lɨlembilue mʉ Malembe 
aMɨmɨke. Neke ɨga, ʉmuunhu ʉjuo jʉno ɨkʉnyohela ne Mwana ghwa Muunhu! 
Kɨba ʉmuunhu ʉjuo, ngale naaholwagha.” 

Ɨkyakʉlia ɨkyɨmɨke ɨkya Mʉtwa 
(Mataayi 26:26-30; Lʉʉka 22:14-20; 1 Vakolinto 11:23-25) 

22Ye valɨ pilia, ʉYesu akatoola ʉnkate, akahongesia kwa Ngʉlʉve, 
akamenyʉlania, akavapeela avavʉlanɨsɨvua vaake akati, “Koogho, ʉghʉ ghwe 
mʼbɨlɨ ghwango.” 

23Pe akatoola ɨkɨkombe ɨkya lʉhʉʉje, akahongesia kwa Ngʉlʉve, akavapeela, 
vakanyua vooni. 

24Akavavʉʉla akati, “Ɨjɨ je danda jango ɨja lʉfingo lwa Ngʉlʉve na vaanhu 
vaake, jɨno jikungʼika vwɨmɨla avaanhu vinga. 

25Kyangʼhaani nɨkʉvavʉʉla niiti, ʉne nanɨlanyua kange ʉlʉhʉʉje ʉlʉ, kuhanga 
pano niliiva ninyua ʉlʉhʉʉje ʉlʉpia kʉ Vʉtwa vwa Ngʉlʉve.” 

26Pepano vakɨmba ʉlwɨmbo, pe vakavʉʉka vilʉta kʉ kɨdunda ɨkya Miseituni. 

ɄYesu ɨkʉmʼbʉʉla ʉPeteli kuuti kyaɨkʉnkaana 
(Mataayi 26:31-35; Lʉʉka 22:31-34; Yohani 13:36-38) 

27Apuo ʉYesu akavavʉʉla avavʉlanɨsɨvua vaake akati, “Ɨkɨlo ɨja mʉsyʉghʉ 
ʉmue mweni kyamʉkʉngʼhɨmbɨla, ʉlwakʉva lɨlembilue mʉ Malembe aMɨmɨke, 
‘Nɨkʉntova ʉnʼdɨɨmi, nasi ngʼholo sipalasana.’ ” 

28Akajova kange akati, “Neke niliiva nɨsyʉkile nilikʉvalongolela kulʉta kʉ 
Galilaya.” 

29ɄPeteli akamʼbʉʉla akati, “Nambe avange vooni vakʉleke, ʉne 
nanɨkʉkʉleka!” 

30ɄYesu akamwamʉla akati, “Kyangʼhaani nɨkʉkʉvʉʉla, ɨkɨlo jɨjɨɨjɨ 
ɨngʼhongove ye jɨkyale kuvɨka ʉlwa vʉvɨlɨ, ʉve ghuuva ʉngʼhanile katatu.” 

31ɄPeteli akajova akakangasia akati, “Ʉne nanɨkʉkʉleka lʉsiku, nambe kʉʉve 
kwe kʉfua palɨkɨmo nuuve.” Voope avavʉlanɨsɨvua avange vooni vakajova vʉle 
vʉle. 

ɄYesu ikufuunya kʉ Getisemani 
(Mataayi 26:36-46; Lʉʉka 22:39-46) 

32ɄYesu na vavʉlanɨsɨvua vaake vakafika pamonga, pano pakatambʉlwagha 
Getisemani. Pe akavavʉʉla avavʉlanɨsɨvua vaake akati, “Mukalaghe apa, pano 
ʉne nikufuunya.” 

33Pe akantoola ʉPeteli, ʉYakovo nʉ Yohani, akalʉta navoope pavʉlongolo 
padebe. Akatengʉla kusukunala kyongo na kutelateela. 

34Akavavʉʉla akati, “Ʉmwojo ghwango ghʉlɨ nʉ lʉsukunalo ʉlʉkome, 
ghunoghanogha mʉlwa kʉfua. Mukale bahaapa, mʉvisaghe maaso.” 

35Ʉmwene akalʉta pavʉlongolo padebe, akakupama paasi, akifuunya kwa 
Nhaata kuuti, nave lʉnoghiile, ʉnsiki ʉghwa lʉpumuko ghʉleke kʉkʉmwagha. 

36Akati, “Ghwe Nhaata, ʉve nakɨkʉtolile kɨmonga. Nisʉʉma ʉmbʉsɨkɨsie 
ɨkɨkombe ɨkya lʉpumuko. Neke nakwekʉti ʉvombe mʉ vughane vwango, looli 
mʉ vughane vwako.” 

37Ye ifunyile, akagomoka kʉ vavʉlanɨsɨvua vatatu vala, akavona vaghoneliile. 
Pe akamʼbʉʉla ʉPeteli akati, “Simoni, ʉghoneliile? Ʉkunilue kuuva maaso 
nambe akavalɨlo kamo?” 

38Pe akavavʉʉla akati, “Mʉʉve maaso, mufunyaghe kuuti ingelo sileke 
kʉkʉvalema. Ʉmwojo ghutavwile, neke ʉmʼbɨlɨ nʼdwesi.” 

39ɄYesu akalʉta kukufuunya kange, akajova amasio ghala ghala. 

40Ye ifunyile, akagomoka kange, akavona vaghoneliile, ʉlwakʉva vaale ni tʉlʉ 
nyinga. Vakakunua ɨkya kʉjova. 

41Akalʉta ʉlwa vʉtatu kukufuunya. Ye agomwike, akavavʉʉla akati, “Mʉjiighe 
mufighona na kupʉʉma? Lʉkwɨlile lɨno! Ʉnsiki ghʉfikile ghʉno ʉne ne Mwana 
ghwa Muunhu nivɨkua mʉ mavoko gha vahosi. 

42Ɨma, tʉlʉtaghe! Lolagha, ʉnya kʉnyohela alɨ piipi.” 

ɄYesu ikolua 
(Mataayi 26:47-56; Lʉʉka 22:47-53; Yohani 18:3-12) 

43ɄYesu ye ajiighe ijova navo, ʉYuuda ʉmo mʉ vavʉlanɨsɨvua kɨjigho na vavɨlɨ, 
akafika nɨ lɨpʉgha ɨlɨvaha, vakolile ibamba ni mbunda. Avaanhu avuo 
valyasungʼhilue na vavaha va vatekesi, avavʉlanɨsi va ndaghɨlo na vagojo. 

44ɄYuuda ʉmwohesi alyavavʉliile ngʼhaani avaanhu vala ɨkɨvalɨlo ɨkya 
kʉmmanya ʉYesu, akati, “Jʉno kyanɨkʉnnonela, ʉjuo iiva ghwe mwene, 
mʉnkolaghe, mʉlʉtaghe naghwo mʉ vʉloleleli.” 

45ɄYuuda ye afikile, akamʼbelelela ʉYesu akati, “Mʼbʉlanɨsi.” Akannonela. 

46Pe avaanhu vala vakankola ʉYesu. 

47Neke jʉmonga mʉ vano valyɨmile pala, akasomola ɨbamba, akantova ʉnkami 
ʉghwa ntekesi ʉmʼbaha, akanʼdumula ɨmbulughutu. 

48ɄYesu akavaposia avaanhu vala akati, “Mwisile ni bamba ni mbunda 
kʉkʉngʼhola ʉne hwene nɨlɨ mhɨjimʼbudi! 

49Ongo jaatu navisagha numue nivʉlanɨsia mʉ nyumba ɨnyɨmɨke ɨja kufunyila, 
namwangʼholagha! Lɨno, isi sihʉmɨla kukwɨlanɨsia sooni sino silembilue mʉ 
Malembe aMɨmɨke.” 

50Pepano avavʉlanɨsɨvua vaake vooni vakamʉleka, vakakɨmbɨla. 

51Neke ʉnsoleka jʉmonga jʉno alitosisie ɨsopeka, akava ifikʉmʼbɨngɨlɨla ʉYesu. 
Avalʉgʉ vala vakankola, 

52ʉmwene akapukunyuka, akaghʉleka ʉmwenda ghwake, akakɨmbɨla vʉfuula. 

ɄYesu pa vʉhɨghi 
(Mataayi 26:57-68; Lʉʉka 22:54-55, 63-71; Yohani 18:13-14, 19-24) 

53Pe vakantwala ʉYesu kwa ntekesi ʉmʼbaha. Ʉkuo kwe vakakongʼhaana 
avavaha va vatekesi vooni, avagojo palɨkɨmo na vavʉlanɨsi va ndaghɨlo. 

54ɄPeteli akava ɨkʉmʼbɨngɨlɨla ʉYesu pa vʉtali. Pambele ghwope akingila mʉ 
lʉvɨɨka ʉlwa nyumba ɨja ntekesi ʉmʼbaha, akikala ikwota ʉmwoto palɨkɨmo na 
vasikali avaloleleli. 

55Pepano avavaha va vatekesi nɨ kɨpʉgha kya valongosi va Vayahudi, vakava 
vilonda ʉvwolesi ʉvwa kʉmhɨghɨla ʉYesu kuuti vamʼbude, neke navakalʉvona 
lʉmonga. 

56Avaanhu vinga vakolekagha isa vʉdesi vwɨmɨla ʉmwene, neke ʉvwolesi 
vwave navʉkɨtɨngʼhanagha. 

57Vamo vakɨɨma, vakoleka isa vʉdesi vakati, 

58“Ʉsue tʉkampʉliike ʉmuunhu ʉjʉ iiti, ‘Ʉne nimemʉla ɨnyumba ɨjɨ ɨnyɨmɨke 
ɨja Ngʉlʉve jɨno jɨjengilue na vaanhu, neke mʉ fighono fitatu nijenga ɨjɨngɨ jɨno 
najijengua na vaanhu.’ ” 

59Vwope ʉvwolesi ʉvuo navʉkɨtɨngʼhanagha. 

60Pepano ʉntekesi ʉmʼbaha akɨɨma pakate pa vaanhu, akamposia ʉYesu akati, 
“Naghukwamʉla nambe lɨsio? Avaanhu ava vikwoleka kɨki vwɨmɨla ʉve?” 

61Ʉmwene ʉYesu akajika kɨmihe, naakamʉla nambe lɨsio. Ʉntekesi ʉmʼbaha 
akamposia kange akati, “Ʉve veeve Kɨlɨsite, Mwana ghwa Ngʉlʉve 
ʉMwɨmɨkua?” 

62ɄYesu akamʉla akati, “Eena, neene. Kange, mʉlambona ne Mwana ghwa 
Muunhu nɨtemile palɨkɨmo nʉ Ngʉlʉve ʉnya ngʉfu, nikwisa mʉ mafunde 
kuhʉma kʉkyanya.” 

63Ʉntekesi ʉmʼbaha ye apʉliike amasio aghuo, akakalala, akademʉla ʉmwenda 
ghwake iiti, “Lɨno pe tulonda vwakɨki ʉvwolesi ʉvʉnge? 

64Mʉpʉliike ndavʉle ikuvɨɨka hwene Ngʉlʉve, ɨkʉmʉligha kyongo ʉNgʉlʉve! 
Mwiti ndaani ʉmuunhu ʉjʉ?” Vooni vakamhɨgha kuuti anoghiile kubudua. 

65Avange vakatengʉla kʉkʉmfunyila amati, vakanʼdinda kʉ maaso, vakantova 
ni mbuli, vakamposia vakati, “Vɨla, veeni jʉno akʉtovile!” Voope avasikali 
avaloleleli vakantoola, vakantova na mapi. 

ɄPeteli ɨkʉnkaana ʉYesu 
(Mataayi 26:69-75; Lʉʉka 22:56-62; Yohani 18:15-18, 25-27) 

66ɄYesu ye alɨ mʉnkate, ʉPeteli akajiighe pa lʉvɨɨka. Pepano akiisa ʉmhɨnja 
ʉmʼbombi ghwa ntekesi ʉmʼbaha. 

67Akamwagha ʉPeteli ikwota ʉmwoto, akamʉlola, akati, “Na jʉʉve ʉveele lʉmo 
nʉ Yesu ʉMʉnasaleti!” 

68ɄPeteli akakaana akati, “Nanɨkagwile, kange nanɨsitangʼhinie sino ghujova!” 
Akahʉma kʉnji kʉ lʉvɨɨka. Ɨngʼhongove jɨkavɨka. 

69Ʉmʼbombi jʉla akamwagha kange ʉPeteli, pe akavavʉʉla vano pwevalyale 
pala akati, “Ʉjʉ ghwe ʉmo mʉ vala.” 

70ɄPeteli akakaana kange. Ʉnsiki nʼdebe vʉvʉle, avaanhu vano pwevalyale pala 
vakamʼbʉʉla kange ʉPeteli vakati, “Kyangʼhaani ʉve ʉlɨ ʉmo mʉ vala, 
ʉlwakʉva ʉve ʉlɨ Nʼgalilaya.” 

71ɄPeteli akava ifikaana, akajɨɨgha akati, “Kyangʼhaani ʉmuunhu ʉjuo jʉno 
mujova, nanɨmmanyile!” 

72Ʉnsiki ghʉghuo ɨngʼhongove jɨkavɨka ʉlwa vʉvɨlɨ. Apuo ʉPeteli akakʉmbʉka 
ɨlɨsio lɨno ʉYesu amʼbʉʉla kuuti, “Ɨngʼhongove ye jɨkyale kuvɨka ʉlwa vʉvɨlɨ, 
ghuuva ʉngʼhanile katatu.” Ye akʉmbwike ʉluo, akatengʉla pilɨla kyongo. 

Malɨka 15 

ɄYesu ihɨghua kwa ntwa ʉPilato 
(Mataayi 27:1-2, 11-14; Lʉʉka 23:1-5; Yohani 18:28-38) 

1Palwakɨlo ye kʉkiile, avavaha va vatekesi, avavʉlanɨsi va ndaghɨlo palɨkɨmo na 
vagojo, vakapʉlɨngʼhana. Vakankʉnga ʉYesu, vakantwala kwa ntwa 
ʉPilato kuuti ahɨghue. 

2ɄPilato akamposia ʉYesu akati, “Asi, ʉve veeve Ntwa ghwa Vayahudi?” ɄYesu 
akamwamʉla akati, “Ʉve ʉjovile.” 

3Avavaha va vatekesi vakava vifikwoleka si nyinga isa kʉmpelela ʉYesu 
ahɨghue. 

4ɄPilato pe akamposia kange akati, “Kɨki naghukwamʉla lʉmonga? Lolagha, 
avaanhu ava vʉle vijova si nyinga isa kʉkʉhɨgha.” 

5ɄYesu naalyamwile kɨmonga. Apuo ʉPilato akadegha. 

Ʉntwa ʉPilato ɨkʉvaposia kuuti avadindulile veeni 
(Mataayi 27:15-21; Lʉʉka 23:18-19; Yohani 18:39-40) 

6Lwale lwiho kwa ntwa pa kyɨmɨke ɨkya Pasaka, kʉkʉnʼdindulila ʉnkʉngua 
jʉmo jʉno avaanhu vasʉmile. 

7Kwealyale ʉnkʉngua jʉmonga jʉno akatambʉlwagha Balaba. Ʉmuunhu ʉjuo 
alyakʉngilue palɨkɨmo na vaanhu avange, ʉlwakʉva valyavombile ʉvʉgalʉsi na 
kubuda. 

8Avaanhu vano valyakongʼhanile vakava vilʉta kwa Pilato kusʉʉma kuuti, 
avavombele ndavʉle lwale lwiho lwake pa kyɨmɨke ɨkya Pasaka. 

9ɄPilato akavaposia akati, “Mulonda nɨvadindulile ʉNtwa ghwa Vayahudi?” 

10ɄPilato alyavaposisie ʉluo, ʉlwakʉva alyakagwile kuuti, avavaha va vatekesi 
valyale nɨ kɨvini nʉ Yesu, fye nambe valyantwalile kwa mwene ahɨghue. 

11Neke avavaha va vatekesi valyavafundile avaanhu vooni kuuti, vansʉʉme 
ʉPilato avadindulile ʉBalaba. 

ɄYesu ihɨghua kuuti abudue 
(Mataayi 27:22-26; Lʉʉka 23:20-25; Yohani 19:1-16) 

12Avaanhu vala ye vansʉmile, ʉPilato akavaposia kange akati, “Ʉmuunhu ʉjʉ 
jʉno mwiti ghwe Ntwa ghwa Vayahudi, nɨmʼbombe kɨki?” 

13Avaanhu vooni vakoova vakati, “Ʉnkomelele pa kɨkovekano!” 

14ɄPilato akavaposia kange akati, “Ʉmuunhu ʉjʉ avombile lʉviivi lʉki?” 
Aveene vakaghina kukwova viiti, “Ʉnkomelele pa kɨkovekano!” 

15ɄPilato akanʼdindulila ʉBalaba, ʉlwakʉva akalondagha pikʉlɨhovosia 
ɨlɨpʉgha lya vaanhu. Pe akalaghɨla kuuti ʉYesu akopue ni mijeledi, kyande 
akopilue, akomelelue pa kɨkovekano. 

Avasikali vikʉnnenela ʉYesu 
(Mataayi 27:27-31; Yohani 19:2-3) 

16Avasikali vakantwala ʉYesu mʉ lʉvɨɨka lwa nyumba ja ntwa, pe avasikali 
vooni vakakongʼhaana. 

17Vakamfwasia ɨsopeka ɨndangali ɨja kɨtwa, vakatenda ɨngeela ɨja mifua, neke 
vakamfwɨka kʉ mutu. 

18Vakatengʉla kʉkʉmhʉngɨla ni mbedo viiti, “Kamwene ghwe Ntwa ghwa 
Vayahudi!” 

19Vakava vikʉntova kʉ mutu nɨ lɨlaasi na kʉkʉmfunyila amati. Kange, 
vakafughamagha pa Yesu na kʉkʉmwinamɨla ni mbedo. 

20Ye vamʼbedile na kʉkʉnnenela, vakamfuula ɨsopeka jɨla, vakamfwasia 
amenda ghaake, pe vakamhʉmia kʉnji, vilʉta kʉkʉnkomelela pa kɨkovekano. 

ɄYesu ikomelelua pa kɨkovekano 
(Mataayi 27:32-44; Lʉʉka 23:26-43; Yohani 19:17-27) 

21Ye valɨ mʉ sɨla, vakatangʼhana nʉ muunhu jʉmonga jʉno akatambʉlwagha 
Simoni, ʉmhʉma mʉ lɨkaaja ɨlya Kileene, ikwingila mʉ Yelusalemu. ɄSimoni 

ʉjuo alyale viise ghwa Alekisanda nʉ Lufo. Avasikali vakamwʉmɨlɨsia kupɨnda 
ɨkɨkovekano kya Yesu. 

22Pe vakantwala ʉYesu pano pakatambʉlwagha Goligota, kwekʉti, Lɨngʼala lya 
Mutu. 

23Ye vafikile, vakampeela ʉlʉhʉʉje ʉlʉhasɨngʼhanie nʉ nkota ʉghwa kʉsilisia 
ʉvʉvafi, ʉmwene akasiita kunyua. 

24Apuo vakankomelela ʉYesu pa kɨkovekano. Pe vakaghavana amenda ghaake 
mʉ sɨla ja lʉsodolelo, kuuti nʉjʉnge atoole ghʉlɨku. 

25Ye vikʉnkomelela ʉYesu, ghwale nsiki ghwa kavalɨlo kya vʉtatu palwakɨlo. 

26Pakyanya pa kɨkovekano vakakomelela ɨkɨtapa kɨno valyalembile amasio 
agha, “ɄJɄ GHWE NTWA GHWA VAYAHUDI,” kuvonia ʉnkole ghʉno 
valyamʼbalile. 

27Palɨkɨmo nʉ mwene, valyavakomeliile avaanhu avange vavɨlɨ vano valyale 
vahɨjivabudi, jʉmonga akava ʉlʉbale ʉlwa kʉndio, ʉjʉnge kʉngʼhɨghɨ. 

28Apuo silyavoniike sino silembilue mʉ Malembe aMɨmɨke kuuti, “Alyavalilue 
palɨkɨmo na vahosi.”  

29Avaanhu vano vakava vikila na kʉkʉmwagha ʉYesu pa kɨkovekano, 
vakasukaniagha amatu ghaave vikʉmʉligha, viiti, “Ʉve ghwe jʉno ghwatisagha 
ghulimemʉla ɨnyumba ɨnyɨmɨke ɨja Ngʉlʉve na kujenga mʉ fighono fitatu, 

30ika lɨno pa kɨkovekano ghupoke!” 

31Voope avavaha va vatekesi na vavʉlanɨsi va ndaghɨlo vakamwovelelagha 
vakatisagha, “Avapokagha avange, neke ikunua kukupoka mwene! 

32Nave ghwe Kɨlɨsite, ʉNtwa ghwa Vaisilaeli, lɨno iike pa kɨkovekano, tʉlole 
neke twɨtɨke.” Voope vano vakakomelilue palɨkɨmo nʉ mwene vakava 
vikʉmʉligha. 

ɄYesu ifua pa kɨkovekano 
(Mataayi 27:45-56; Lʉʉka 23:44-49; Yohani 19:28-30) 

33Ye ghʉfikile ʉnsiki ghwa kavalɨlo aka ntanda pamwisi, ɨngʼhiisi jɨkakupikila 
ɨɨsi jooni kuhanga kufika akavalɨlo aka budikalʉbale. 

34Ʉnsiki ghwa kavalɨlo aka budikalʉbale, ʉYesu akakoola fiijo akati, “Eloi, Eloi, 
lama sabakitani?” Kwekʉti, “Ngʉlʉve ghwango, Ngʉlʉve ghwango, ongo 
ʉndekile?” 

35Vamo nkate mʉ vano pwevalyale pala, ye vapʉliike ʉluo, vakati, “Pʉlɨkɨsia! 
Ɨkʉnkemeela ʉmʼbɨli ʉEliya!” 

36Ʉmuunhu jʉmonga akalʉta lʉvɨlo, akasuvika ɨkyenda mʉ lʉhʉʉje ʉlʉkali, 
akakɨvɨɨka mʉ lʉlaasi, akamʼbesekesia ʉYesu pa mʉlomo kuuti amiime, akati, 
“Leka tʉlole, nave ʉEliya ikwisa kʉkʉmwisia pa kɨkovekano!” 

37ɄYesu akakoola fiijo, akakʉngʉka. 

38Ʉnsiki ghʉghuo ʉmwenda ghʉno ghʉlyaghavinie pavɨlɨ ɨnyumba ɨnyɨmɨke ɨja 
Ngʉlʉve, ghʉkademʉka pavɨlɨ kuhʉma kʉkyanya kufika paasi. 

39Ʉmʼbaha ʉghwa vasikali jʉno alyɨmile kɨlʉnge nʉ Yesu, ye amʼbwene pano 
ikʉngʉka, akajova akati, “Kyangʼhaani ʉmuunhu ʉjʉ akaale Mwana ghwa 
Ngʉlʉve!” 

40Ye sivombeka isi sooni, pwevalyale avakɨjʉʉva vano valyɨmile patali padebe 
vilola. Mʉ vakɨjʉʉva avuo mwealyale ʉMaliya ʉmhʉma mʉ lɨkaaja ɨlya 
Magidala, ʉSalome nʉ Maliya ʉngʼina ghwa Yoose nʉ Yakovo ʉnʼdebe. 

41Ava vakamʼbɨngɨlɨlagha na pikʉmʼbombela ʉYesu ye alɨ kʉ Galilaya. 
Kwevalyale na vakɨjʉʉva avange vinga vano valyalʉtile nʉ Yesu kʉ Yelusalemu. 

ɄYesu ivɨkua mʉ mbiipa 
(Mataayi 27:57-61; Lʉʉka 23:50-56; Yohani 19:38-42) 

42Isi sooni savombiike ɨkɨghono ɨkya kʉlɨngʼhania ɨSabati. Ye vwilile, ɨSabati 
jɨkyale pitengʉla, 

43akiisa ʉYosefu ʉghwa kʉ Alimataya, alyale mwoghopua mʉ kɨpʉgha ɨkya 
vahɨghi. Ghwope akaghulilagha kukwisa ʉVʉtwa vwa Ngʉlʉve. Ʉjuo 
akikangasia, akalʉta kwa Pilato, akasʉʉma ʉmʼbɨlɨ ghwa Yesu. 

44ɄPilato ye apʉliike kuuti ʉYesu afwile, akadegha kyongo. Akankemeela 
ʉmʼbaha ʉghwa vasikali, akamposia kuuti ʉYesu ndaveele afwile kali. 

45Ye apʉliike ʉluo, akantavʉlɨla ʉYosefu ʉmʼbɨlɨ ghwa Yesu. 

46ɄYosefu akaghʉla ʉmwenda ʉghwa kʉnsyɨlɨla ʉYesu. Akisia ʉmʼbɨlɨ pa 
kɨkovekano, akaghʉniengelela nʉ mwenda ghʉla. Pe akaghʉvɨɨka mʉ mbiipa 
jɨno jabughulilue mʉ lɨnhalavue, akabɨlʉkɨsia ɨlɨvue ɨlɨkome pa mʉlyango ghwa 
mbiipa. 

47ɄMaliya ʉmhʉma mʉ lɨkaaja ɨlya Magidala nʉ Maliya ʉngʼina ghwa Yoose, 
vakapaagha pano ghʉvɨkilue ʉmʼbɨlɨ ghwa Yesu. 

Malɨka 16 

Kusyʉka kwa Yesu 
(Mataayi 28:1-8; Lʉʉka 24:1-12; Yohani 20:1-10) 

1Pakɨvwilile ye jɨsilile ɨSabati, ʉMaliya ʉmhʉma mʉ lɨkaaja ɨlya Magidala, 
ʉSalome nʉ Maliya ʉngʼina ghwa Yakovo, vakaghʉla amafuta amanono kuuti 
vakaghʉpake ʉmʼbɨlɨ ghwa Yesu. 

2Ɨkɨghono ɨkya kwasia mʉ mʉlʉngʉ, palwakɨlo ɨlɨjʉva ye lidibula, vakalʉta kʉ 
mbiipa. 

3Ye valɨ mʉ sɨla, vakijovasyagha veene viiti, “Veeni jʉno kyaɨkʉtʉvʉsɨkɨsia 
ɨlɨvue lɨla pa mʉlyango ghwa mbiipa?” 

4Ɨlɨvue lyale lɨkome kyongo. Ye vafikile, vakavona ɨlɨvue lɨbɨlʉsivue. 

5Vakingila mʉ mbiipa, ʉmuo vakamwagha ʉnsoleka afwalile ʉmwenda 
ʉmʼbalafu, ikalile ʉlʉbale lwa kʉndio, pe vakakenyemʉka kyongo. 

6Ʉmwene ʉnsoleka ʉjuo akavavʉʉla akati, “Namʉngakenyemʉkaghe. 
Mʉkʉmʉlonda ʉYesu ʉghwa kʉ Nasaleti jʉno akakomelilue pa kɨkovekano? 
Asyʉkile, napwale apa! Lola pano vakamʼbɨkile. 

7Mʉlʉte mʉvavʉʉle avavʉlanɨsɨvua vaake, kyongo ʉPeteli kuuti, alongwile kʉ 
Galilaya. Ʉkuo mulʉta mʉkʉmʼbona ndavʉle alyavavʉlile.” 

8Ye vapʉliike isio, vakadegha na kutetema, vakahʉma kʉnji, vakavʉʉka pa 
mbiipa vikɨmbɨla. Navakapanga kwa muunhu ʉlwakʉva vakava vikwoghopa. 

ɄYesu ikuhʉfia kwa Maliya ʉmhʉma mʉ lɨkaaja ɨlya Magidala 
(Mataayi 28:9-10; Yohani 20:11-18) 

9ɄYesu ye asyʉkile palwakɨlo ɨkɨghono ɨkya kwasia mʉ mʉlʉngʉ, akihʉfia taasi 
kwa Maliya ʉmhʉma mʉ lɨkaaja ɨlya Magidala, jʉno alyamʼbʉsisie amapepo 
lekelalʉbale. 

10ɄMaliya akalʉta kʉkʉvapangɨla vano vakamʼbɨngɨlɨlagha ʉYesu, ʉnsiki 
ʉghuo vakajiighe vasukuniile, vilɨla ɨfua. 

11Ye vapʉliike kwa Maliya kuuti ʉYesu mwʉmi, kange amʼbwene, navakɨtɨka. 

ɄYesu ikuhʉfia kʉ vavʉlanɨsɨvua vaake vavɨlɨ 
(Lʉʉka 24:13-35) 

12Pambele, ʉYesu akihʉfia kʉ vavʉlanɨsɨvua vavɨlɨ mʉ kɨhwani ɨkɨngɨ. 
Avavʉlanɨsɨvua avuo valyahʉmile kʉ Yelusalemu, vakalʉtagha kʉ kɨkaaja ɨkya 
pa vʉpiipi. 

13Voope vakalʉta vakavapangɨla avajanave, poope navakɨtɨka. 

ɄYesu isuungʼha avavʉlanɨsɨvua vaake 
(Mataayi 28:16-20; Lʉʉka 24:36-49; Yohani 20:19-23; Mbombo sa Vasungʼhua 1:6-8) 

14Kange, ʉYesu akihʉfia kʉ vavʉlanɨsɨvua kɨjigho na jʉmo, ʉnsiki ʉghuo vakava 
vilia. Akavadalɨkɨla, ʉlwakʉva valyale vasiiti kukwɨtɨka ʉvwolesi vwa vano 
valyamʼbwene ye asyʉkile. 

15Pepano ʉYesu akavalaghɨla avavʉlanɨsɨvua vaake akati, “Mʉlʉtaghe mʉ ɨɨsi 
jooni mʉpʉlɨsyaghe ɨMhola ɨNofu kʉ vaanhu vooni. 

16Jʉno ikwɨtɨka na kukwofughua, ʉjuo alakuluka. Neke jʉno naikwɨtɨka, 
alahɨghua. 

17Kange, vano vɨtiike vivombagha ifidegho ifi: Mʉ lɨtavua lyango vidagagha 
amapepo, kange vijovagha mʉ njovele ɨmhia. 

18Vangakole ɨnjoka, nambe vanganyue ɨnyambɨkɨla, navangafue. Kange, 
vivɨkagha amavoko ghaave pa vatamu, avatamu visokagha.” 

ɄYesu itolua kulʉta kʉkyanya 
(Lʉʉka 24:50-53; Mbombo sa Vasungʼhua 1:9-11) 

19ɄMʉtwa ʉYesu ye ajovile navo, pe akatolua kulʉta kʉkyanya, akava nʉ 
vʉtavʉlɨlua palɨkɨmo nʉ Ngʉlʉve. 

20Pepano avavʉlanɨsɨvua vaake vakalʉtagha kupʉlɨsia kwoni ɨMhola ɨNofu. 
ɄMʉtwa akavombagha ɨmbombo palɨkɨmo na veene, akavapelagha ingʉfu isa 
kʉvomba ifidegho fino fyale fivalɨlo kuhʉfia kuuti, ɨMhola ɨNofu jɨno vipʉlɨsia 
ja kyangʼhaani. 

Lʉʉka 

Lʉʉka 1 

Amasio amalongosi 

1Kʉlyʉve mwoghopua Tiofilo: Avaanhu vinga valembile imhola isa Yesu 
Kɨlɨsite, ndavʉle silyavombiike kʉlyʉsue. 

2Valembile imhola isi ndavʉle tʉlyapangilue na vano valyalolile na maaso 
ghaave, na kʉkʉsipʉlɨsia kuhʉma vʉ vʉtengʉlɨlo vwake. 

3Mwoghopua Tiofilo, ʉlwakʉva nɨlondile vʉnono ʉvwakyangʼhaani vwa mhola 
sa Yesu kuhʉma kʉvʉtengʉlɨlo, lɨno na jʉʉne nɨvwene lʉnono kʉkʉkʉlembela 
isi sooni mʉ vʉtavɨke, 

4kuuti ʉvʉkagʉle ʉvwakyangʼhaani vwa mhola sooni sino ʉvʉlanɨsivue. 

Ʉvʉvɨli ʉvwa mhola ɨja kʉholua ʉYohani ʉMwofughi 

5Ifighono fino ʉHelode alyale ntwa ghwa kʉ Yudea, kwealyale 
ʉntekesi jʉmonga jʉno akatambʉlwagha Sakalia. Ʉjuo alyahʉmile mʉ kɨpʉgha 
ɨkya kɨtekesi ɨkya Abia. Ʉnʼdala ghwa Sakalia akatambʉlwagha Elisabeti. Ʉjuo 
alyahʉmile mʉ kɨkolo ɨkya kɨtekesi ɨkya Aloni. 

6ɄSakalia nʉ Elisabeti valyale vagholofu pamaaso gha Ngʉlʉve, 
vakavɨngɨlɨlagha vʉnofu indaghɨlo sooni isa Mʉtwa ʉNgʉlʉve. 

7Avaanhu ava valyale vasila mwana, ʉlwakʉva ʉElisabeti alyale mʉghʉmba, 
kange valyale vaghogholo. 

8-9Kwevʉlyale ʉvʉtavɨke ʉvwa vatekesi ʉvwa kʉvomba ɨmbombo mʉ nyumba 
ɨnyɨmɨke ɨja kufunyila. Ʉnsiki ghʉmonga, mʉ vʉtavɨke ʉvuo lwale lwa kɨpʉgha 
kya Abia. Neke ɨkɨghono kɨmonga, akasalʉlua ʉSakalia kukwingila mʉ nyumba 
ɨnyɨmɨke ɨja Mʉtwa ʉNgʉlʉve, kuuti anyaanye ʉvʉfumba, pa kɨtekelelo 
ndavʉle lwale lwiho lwa vatekesi. 

10Ye alɨ mʉnkate inyaanya, avaanhu vinga valyale kʉ lʉvɨɨka lwa nyumba 
ɨnyɨmɨke vikufuunya. 

11Pepano ʉnyamhola ghwa Mʉtwa ʉNgʉlʉve akamʼbonekela ʉSakalia. 
Ʉnyamhola ʉjuo alyɨmile ʉlʉbale ʉlwa ndio ʉlwa kɨtekelelo kɨla. 

12ɄSakalia ye ɨkʉmwagha ʉnyamhola jʉla, lʉkamwagha ʉlʉdwesi. 

13Neke ʉnyamhola jʉla akamʼbʉʉla akati, “Nʉngoghopaghe Sakalia, ʉNgʉlʉve 
apʉliike ʉlʉsʉʉmo lwako, ʉlwakʉva ʉnʼdala ghwako ʉElisabeti ɨkʉkʉpapɨla 
ʉmwana, neke ʉmwana ʉjuo ʉmpelaghe ɨlɨtavua avisaghe ghwe Yohani. 

14Apuo ghuvisagha nʉ lʉkeelo, kange avaanhu vinga vivisagha nʉ lʉkeelo pano 
apapilue, 

15ʉlwakʉva iliiva nʉ vʉvaha kuhʉma kwa Mʉtwa ʉNgʉlʉve. Ʉjuo 
naanganywisaghe nambe kɨmonga kɨno kighasia, looli ingʉfu isa Mhepo 
ʉMwɨmɨke siiva nʉ mwene kuhʉma pano alɨ mʉ lɨleme lya ngʼina. 

16Ilikʉvagomosyagha aVaisilaeli vinga kwa Ngʉlʉve ʉMʉtwa ghwave. 

17Ʉjuo ilikʉmʉlongolela ʉMʉtwa mʉ ngʉfu nɨ nhumbula ndavʉle alyale 
ʉEliya, kusambania avapaafi na vaana vaave, avagalʉsi vaave nʉ vʉkagʉsi 
ndavʉle avagholofu. Kange, ilikʉvalɨngʼhania avaanhu kʉkʉmwʉpɨla ʉMʉtwa.” 

18Pe ʉSakalia akati kwa nyamhola, “Ndepoonu kɨɨnu kɨki kɨno kɨkʉmhelela ʉne 
nɨkagʉle kuuti, amasio agha gha kyangʼhaani? Ʉlwakʉva ʉne nʉ nʼdala 
ghwango ifighono filʉtile.” 

19Ye ajovile ʉluo, ʉnyamhola akamʼbʉʉla akati, “Ʉne neene Gabilieli, ne jʉno 
nikwɨma pamaaso gha Ngʉlʉve, ʉjuo ghwe jʉno asungʼhile ʉne kʉkʉkʉvʉʉla 
ʉve ɨmhola ɨjɨ ɨnofu. 

20Lɨno, ʉlwakʉva naghwɨtiike sino nɨkʉvʉlile, ghuuva kɨnuunu. Naghujovagha 
kuhanga ɨkɨghono pano siliiva sivoneka isi, kyangʼhaani silivoneka ye ghʉfikile 
ʉnsiki ghwake!” 

21Ʉnsiki ʉghuo avaanhu vala vano valyale kʉ lʉvɨɨka, vakava vikʉmʉghulila 
ʉSakalia kʉmo videgha, ʉlwakʉva alikalile nsiki mʉ nyumba ɨnyɨmɨke ɨja 
kufunyila. 

22Ye ihʉma, akakunua kujova navo, pe aveene vakakagʉla kuuti, lʉvoniike 
lʉmonga mʉ nyumba ɨnyɨmɨke ɨja Ngʉlʉve. Neke ʉmwene akava ihʉfia 
lʉmonga na mavoko, akajigha kɨnuunu. 

23Ye fisilile ifighono fyake ifya kʉvomba ɨmbombo ɨja kɨtekesi, akavuja kʉ 
kaaja. 

24Pambele ʉnʼdala ghwa mwene ʉElisabeti, akava nkunue, akifisa mʉ nyumba 
ameesi ghahaano. Akijovasyagha mwene iiti, 

25“Ʉlʉ lwe lʉno ʉMʉtwa ʉNgʉlʉve ambombiile ʉne, anyaghile na 
kʉkʉmbʉsɨkɨsia isoni pamaaso gha vaanhu.” 

Ʉvʉvɨli ʉvwa mhola ɨja kʉholua ʉKɨlɨsite 

26Ye ghʉfikile ʉmwesi ʉghwa ntanda mʉ vʉkunue vwa Elisabeti, ʉNgʉlʉve 
akansuungʼha ʉnyamhola ʉGabilieli mʉ kɨkaaja ɨkya Nasaleti, kɨno kyale mʉ 
kɨghavo ɨkya Galilaya, 

27kwa mhɨnja jʉno akatambʉlwagha Maliya. Ʉmhɨnja ʉjuo alyatunilue nʉ 
Yosefu ʉmhʉma mʉ kɨkolo kya ntwa ʉDavɨdi. 



137 

 

 
ɄLʉfingo ʉLʉpia 

© Wycliffe Bible Translators, Inc. 
 

 
 

 

28Ʉnyamhola ye afikile kwa Maliya, akati, “Nɨkʉkʉhʉngɨla ʉve ghwe jʉno 
ʉsʉngʉkilue, ʉMʉtwa ʉNgʉlʉve alɨ nuuve.” 

29Ʉmwene ʉMaliya akahangajɨka kyongo mʉ mwojo ghwake, akiposia akati, 
“Ʉlʉhʉngɨlo ʉlʉ, kwekʉti kɨki!” 

30Pepano ʉnyamhola akati, “Maliya, nʉngoghopaghe, ʉlwakʉva ʉNgʉlʉve 
akʉsʉngʉkiile. 

31Lolagha, ghuuva nʉ vʉkunue, neke ghulipaapa ʉmwana ʉnʼdɨɨmi, ʉmpelaghe 
ɨlɨtavua avisaghe ghwe Yesu. 

32Ʉmwana ʉjuo iliiva mʼbaha, kange itambʉlwagha Mwana ghwa Ngʉlʉve 
ʉMʼbaha ghwa fyoni. Neke ʉMʉtwa ʉNgʉlʉve ilikʉmpeela ʉvʉtavʉlɨlua ʉvwa 
kɨtwa, ndavʉle alyale ʉnkʉʉlʉ ghwake ʉntwa ʉDavɨdi. 

33Kange, itemagha aVaisilaeli jaatu, ʉVʉtwa vwake navʉlasila lʉsiku.” 

34ɄMaliya akamposia ʉnyamhola akati, “Ʉne nanɨmmanyile ʉmʉghoosi, lɨno 
ʉlʉ kyande luuva ndaani?” 

35Ʉnyamhola akamwamʉla akati, “ɄMhepo ʉMwɨmɨke ɨkʉkwisila, nasi ngʉfu 
sa Ngʉlʉve ʉMʼbaha ghwa fyoni sikʉkʉkupikila hwene lʉsulua, neke ʉmwana 
jʉno ilipapua iiva Mwɨmɨke, itambʉlwagha Mwana ghwa Ngʉlʉve. 

36Lolagha, ghwope ʉnyalʉkolo ghwako ʉElisabeti mʉ vʉghogholo vwake alɨ nʉ 
vʉkunue vwa mwana ʉnʼdɨɨmi. Lɨno, ʉghʉ mwesi ghwake ghwa ntanda, kwa 
jʉno vatisagha mʉghʉmba! 

37Ʉlwakʉva ʉNgʉlʉve nakwekɨlɨ kɨno kɨmʉlemile.” 

38Pepano ʉMaliya akati, “Lolagha, ʉne nɨlɨ mʼbanda ghwa Mʉtwa ʉNgʉlʉve, fye 
lʉʉve kʉlyʉne ndavʉle ʉjovile.” Pe ʉnyamhola jʉla akavʉʉka ilʉta. 

ɄMaliya ilʉta kʉkʉmhʉngɨla ʉElisabeti 

39Ye fikilile ifighono ndafilɨngi, ʉMaliya akavʉʉka ilʉta ngʼhaningʼhaani kʉ 
lɨkaaja lɨmonga, lɨno lyale kʉ ɨɨsi ɨja fidunda ɨja Yudea. 

40Ʉkuo akingila mʉ nyumba ɨja Sakalia, akamhʉngɨla ʉElisabeti. 

41ɄElisabeti ye apʉliike ʉlʉhʉngɨlo lwa Maliya, ʉmwana akaneena nkate mʉ 
lɨleme lya mwene. Pepano ingʉfu isa Mhepo ʉMwɨmɨke sikamwisila ʉElisabeti, 

42pe akatengʉla kujova kʉ ngʉfu akati, “Ʉfunyilue ʉve kukila avakɨjʉʉva vooni, 
kange afunyilue najʉ mwana jʉno ghulipaapa. 

43Ʉne neene veeni pano najʉ ngʼina ghwa Mʉtwa ghwango isile kʉlyʉne? 

44Ʉlwakʉva ye nipʉlɨka ʉlʉhʉngɨlo lwako, ʉmwana mʉ lɨleme lyango, anenile 
nʉ lʉkeelo. 

45Kʉba ʉve ghwɨtiike kuuti, isio sino ʉMʉtwa ʉNgʉlʉve ajovile kʉlyʉve, 
sivombeka.” 

Ʉlwɨmbo ʉlwa Maliya ʉlwa kʉmʉghinia ʉMʉtwa ʉNgʉlʉve 

46Pe ʉMaliya akati, “Nɨkʉmʉghinia ʉMʉtwa ʉNgʉlʉve, nʉ mwojo ghwango 
ghwoni. 

47Ʉmwojo ghwango ghʉlɨ nʉ lʉkeelo mwa Ngʉlʉve ʉMpoki ghwango. 

48Ʉlwakʉva avwaghile ʉvʉkotofu vwa mʼbanda ghwake. Lolagha, kutengʉlɨla 
lɨno avaanhu ava fisina fyoni, vikʉnhambʉlagha ʉne kuuti nɨlɨ mfunyua. 

49ɄMʉtwa ʉNgʉlʉve ʉnya ngʉfu sooni ambombiile isa kʉdegha, ɨlɨtavua lyake 
lyɨmɨke. 

50Ʉvʉkoola vwake vwa fighono fyoni, kʉ vooni vano vikʉmwɨmɨka. 

51Ʉlʉvoko lwake ʉlʉnya ngʉfu, lʉvombile imbombo imbaha, avanya lughinio 
mʉ moojo ghaave, avapalasinie. 

52Avavʉsisie avatwa mʉ fitengo fyave, neke avinwile avakotofu. 

53Avapeliile avanya njala ifiinu ifinofu, neke avamofu avadagile valʉtaghe 
mavoko gheene. 

54Avatangile avavanda vaake aVaisilaeli, kukʉmbʉka ʉlʉfingo lwake ʉlwa 
kʉvasʉngʉkɨla, 

55ndavʉle alyajovile kʉ vakʉʉlʉ viitu, ʉAbulahamu ni fisina fyake fyoni amasiki 
ghooni.” 

56Pe ʉMaliya akikala nʉ Elisabeti ameesi ghatatu ndɨɨkɨ, pambele akavuja 
kʉvanave. 

Kupapua kwa Yohani ʉMwofughi 

57Ʉnsiki ʉghwa Elisabeti kupaapa ghʉkafika, pe akapaapa ʉmwana ʉnʼdɨɨmi. 

58Avabadɨngʼhani na vanyalʉkolo vaake ye vapʉliike kuuti, ʉMʉtwa ʉNgʉlʉve 
ansʉngʉkiile, vakava nʉ lʉkeelo palɨkɨmo nʉ mwene. 

59Ɨkɨghono ɨkya lekelakwoni kuhʉma ipapua ʉmwana, vakiisa kʉ kɨvʉngo ɨkya 
kʉdumula ɨngola ɨja kɨdɨɨmi, ndavʉle lwale lwiho mʉ ndaghɨlo isa Ngʉlʉve kʉ 
Vayahudi. Neke vakalondagha pikʉmpeela ʉmwana ɨlɨtavua ɨlya viise, ɨlɨ 
Sakalia. 

60Looli ʉngʼina ghwa mwana akavavʉʉla akati, “Ndali! Itambʉlwagha Yohani.” 

61Aveene vakamʉla vakati, “Mʉ kɨkolo kyako nakwale nambe muunhu ʉnya 
lɨtavua ɨlio.” 

62Pe vakamposia ʉviise piiti ɨkʉmpeela ʉmwana ɨlɨtavua iiva ghwe veeni. 

63ɄSakalia akasʉʉma ɨkɨseghu ɨkya kʉlemba, akalemba ndɨɨkɨ, “Ɨlɨtavua lyake 
iiva ghwe Yohani.” Avaanhu vooni vakadegha. 

64Pala pala ʉlʉmili lwake lʉkavopoka, akatengʉla kujova na kʉkʉmʉghinia 
ʉNgʉlʉve. 

65Apuo avabadɨngʼhani vooni ava Sakalia, lʉkavavona ʉlʉdwesi. Imhola isi 
sikakwɨla mʉ ɨɨsi jooni ɨja fidunda ɨja Yudea. 

66Neke avaanhu vooni vano valyapʉliike, vakasaghagha mʉ moojo ghaave piiti, 
“Lɨno, ʉmwana ʉjʉ iliiva ghwa ndaani?” Vakasaghagha ʉluo, ʉlwakʉva 
valyalʉtangʼhinie kuuti ʉMʉtwa ʉNgʉlʉve alɨ nʉ mwene. 

Ʉlwɨmbo ʉlwa Sakalia ʉlwa kʉmʉghinia ʉMʉtwa ʉNgʉlʉve 

67Pepano ingʉfu isa Mhepo ʉMwɨmɨke sikamwisila ʉSakalia, ʉviise ghwa 
mwana, pe akatengʉla kuvɨla akati, 

68“Aghinwaghe ʉMʉtwa ʉNgʉlʉve ghwa Isilaeli, ʉlwakʉva isile na 
kʉkʉvavanga avaanhu vaake. 

69Atʉpeliile ʉMpoki ʉnya ngʉfu, kuhʉma mʉ kɨkolo kya mʼbombi ghwake 
ʉDavɨdi. 

70Ndavʉle ʉNgʉlʉve alyajovile kuhʉma mʼbʉkʉʉlʉ, kukilila avavɨli vaake 
avɨmɨke kuuti, 

71alatʉpoka kʉ valʉgʉ viitu, na kuhʉma mʉ mavoko gha vaanhu vooni vano 
vikʉtʉkalalɨla. 

72ɄNgʉlʉve atʉsʉngʉkiile ndavʉle alyafingiine na vakʉʉlʉ viitu, ikʉmbʉka 
jaatu ʉlʉfingo lwake ʉlwɨmɨke. 

73Ndavʉle alyajɨghile kwa nkʉʉlʉ ghwitu ʉAbulahamu kuuti, 
ɨkʉtʉsʉngʉkɨlagha ʉsue, 

74neke atʉpoke mʉ mavoko gha valʉgʉ viitu, tʉmʼbombelaghe ʉmwene kɨsila 
vwoghofi, 

75mʉ vwɨmɨke na mʉ vʉgholofu, mʉ fighono fyoni ifya vwʉmi vwitu. 

76Lɨno ʉve mwanango, ghutambʉlwagha mʼbɨli ghwa Ngʉlʉve ʉMʼbaha ghwa 
fyoni, ʉlwakʉva ʉkʉmʉlongolelagha ʉMʉtwa kuuti, ʉnnosekesyaghe ʉmwene 
ɨsɨla, 

77kʉkʉvavʉʉla avaanhu vaake kuuti, vikava ʉvʉpoki pano ʉNgʉlʉve 
ɨkʉvapyanɨla amakole ghaave. 

78Ʉlwakʉva ʉNgʉlʉve ghwitu nya lʉsʉngʉ kʉlyʉsue, ʉlʉmuli lwake kuhʉma 
kʉkyanya, lutapɨkʉtʉmulikila, 

79kʉkʉtʉmulikila ʉsue tweni, ʉlwakʉva tʉlɨ mʉ ngʼhiisi ɨja vʉhɨghi vwa vʉfue, 
na kʉkʉtʉlongosia mʉ sɨla ɨja lʉtengaano.” 

80Neke ʉYohani akava ikʉla, na kughina kuuva ni ngʉfu mwa Mhepo 
ʉMwɨmɨke. Alikalile kʉ lɨhaka kuhanga ʉnsiki ghʉno akavoneka kʉ Vaisilaeli. 

Lʉʉka 2 

Kuholua kwa Yesu Kɨlɨsite 

(Mataayi 1:18-25) 

1Amasiki ghala ye apapilue ʉYohani, ʉKaisali ʉAgusiti ʉghwa vʉtwa ʉvwa 
Kɨlooma, alyalaghiile kuuti, avaanhu vooni mʉ ɨɨsi isa mʉ vʉtwa vwake, 
vavalue. 

2Ʉlʉvasio ʉlʉ lʉlyale lwa kwanda kuvombeka. Lʉlyavombiike ʉKilenio ye 
ilongosia ɨɨsi ɨja Silia. 

3Pepano avaanhu vooni vakalʉta kuvalua, nʉjʉnge kʉ kɨkaaja kʉno 
kɨlyahʉmile ɨkɨkolo kyake. 

4Ghwope ʉYosefu akavʉʉka kʉ kɨkaaja ɨkya Nasaleti kɨno kyale kʉ Galilaya, 
akalʉta kʉ kɨkaaja ɨkya Betelehemu ɨkya kʉ Yudea, kʉno alyaholilue ʉntwa 
ʉDavɨdi, ʉlwakʉva ʉYosefu alyale ghwa kɨkolo kya Davɨdi. 

5Alyalʉtile kuvalua palɨkɨmo nʉ Maliya jʉno alyantunile. Ʉnsiki ʉghuo ʉMaliya 
alyale nʉ vʉkunue. 

6Ye valɨ ʉkuo, ʉMaliya ghʉkafika ʉnsiki ghwake ʉghwa kʉpaapa. 

7Akapaapa ʉmwana ʉmʼbele ʉnʼdɨɨmi, akamfwɨka amenda gha kɨfyele. Neke 
akamʉghonia mʉ kɨtiisi ɨkya kʉlɨɨla ingʼombe, ʉlwakʉva napwepalyale apa 
kʉghona, inyumba isa vahesia silyamemile avaanhu. 

Avadɨɨmi vikwʉpɨla ɨmhola ɨja kʉholua ʉYesu 

8Ɨkɨlo jɨla kwevalyale avadɨɨmi vano vakikalagha kʉ fivaga, piipi na kʉ 
Betelehemu, vakava vilolelela ingʼholo saave. 

9Nakalɨngi ʉnyamhola ghwa Mʉtwa ʉNgʉlʉve akavavonekela, nʉ lʉmuli 
kuhʉma kwa Mʉtwa ʉNgʉlʉve lʉkavamulikila imbale sooni. Vakatengʉla 
pikwoghopa kyongo. 

10Pepano ʉnyamhola akavavʉʉla akati, “Namʉngoghopaghe! Lolagha, 
nɨvaletiile ɨMhola ɨNofu, jɨno jilikʉvapeela avaanhu vooni ʉlʉkeelo ʉlʉvaha. 

11Ɨmhola ɨnofu je ɨjɨ, ʉmʉsyʉghʉ mʉ lɨkaaja lya Davɨdi, ʉMpoki aholilue 
vwɨmɨla ʉmue, ʉjuo ghwe Kɨlɨsite ʉMʉtwa. 

12Ɨkɨvalɨlo kʉlyʉmue ɨkya kʉnkagʉlɨla kye ɨkɨ: Mʉkʉmwagha ʉmwana 
ʉmfyele, aghonile mʉ kɨtiisi ɨkya kʉlɨɨla ingʼombe, vamfwɨkile amenda agha 
kɨfyele.” 

13Nakalɨngi ʉnyamhola jʉla akava palɨkɨmo nɨ lɨpʉgha ɨlɨvaha ɨlya vanyamhola 
ava kʉkyanya, vakava vikʉmpaala ʉNgʉlʉve viiti, 

14“Aghinwaghe ʉNgʉlʉve kʉkyanya, nʉ lʉtengaano lʉvisaghe mʉ ɨɨsi, kʉ 
vaanhu vano avakeliile.” 

15Avanyamhola ye vavʉkile kulʉta kʉkyanya, avadɨɨmi vala vakijovasia vakati, 
“Lɨno, tʉvʉʉke tʉlʉtaghe kʉ Betelehemu, tʉlole lʉno lʉvombiike lʉno ʉMʉtwa 
ʉNgʉlʉve atʉvʉlile.” 

16Vakalʉta ngʼhaningʼhaani kʉ Betelehemu. Ye vafikile, vakamwagha ʉMaliya 
nʉ Yosefu, najʉ mwana ʉmfyele aghonile mʉ kɨtiisi ɨkya kʉlɨɨla ingʼombe. 

17Ye vamʉlolile ʉmwana, vakavapangɨla avaanhu ɨmhola jɨno ʉnyamhola 
aveele avavʉlile vwɨmɨla ʉmwana jʉla. 

18Neke vooni vano valyapʉliike ɨmhola jɨno vapangile avadɨɨmi vala, 
vakadegha. 

19Looli, ʉMaliya akafisaghagha isi sooni na kʉkʉsivɨɨka mʉ mwojo ghwake. 

20Pambele avadɨɨmi vala, vakagomoka kʉmo vikʉmʉghinia ʉNgʉlʉve, na 
kʉkʉmpaala mʉ sooni sino avanyamhola vakavavʉlile, ʉlwakʉva vakasivwene 
ndavʉle vavʉlilue. 

Ʉmwana ipelua ɨlɨtavua 

21Ye kɨfikile ɨkɨghono ɨkya lekelakwoni kuhʉma ʉmwana ipapua, 
vakamʼbombela ɨkɨvʉngo ɨkya kʉdumula ɨngola ɨja kɨdɨɨmi, vakampeela 
ɨlɨtavua ɨlɨ Yesu. Ɨlɨtavua ɨlɨ alyapelilue nʉ nyamhola, ʉngʼina ye akyale piiva nʉ 
vʉkunue. 

ɄYesu ikwɨmɨkua kwa Mʉtwa ʉNgʉlʉve 

22Ye ghʉfikile ʉnsiki ʉghwa kʉvalala kwa Yosefu nʉ Maliya, ndavʉle 
alyalaghiile ʉNgʉlʉve mʉ ndaghɨlo isa Moose, vakalʉta nʉ mwana kʉ 
Yelusalemu kʉkʉmwɨmɨka kwa Mʉtwa ʉNgʉlʉve. 

23Mʉ lʉlaghɨlo lwa Mʉtwa ʉNgʉlʉve lɨlembilue kuuti, “Ʉmwana ghweni 
ʉmʼbele ʉnʼdɨɨmi, ɨmɨkwaghe kuuva mwɨmɨke ghwa Mʉtwa ʉNgʉlʉve.” 

24Kange, valyalʉtile kuhʉmia ɨlɨtekelo mʉlwa kʉvalala, ndavʉle lwale 
ʉlʉlaghɨlo lwa Mʉtwa ʉNgʉlʉve kuuti, vahʉmyaghe, “Injɨva ivɨlɨ nambe 
inyaana ivɨlɨ isa ngʼhʉnda.” 

25Amasiki aghuo kʉ Yelusalemu, kwealyale ʉmuunhu jʉmonga jʉno 
akatambʉlwagha Simioni. Ʉmuunhu ʉjuo alyale mʉgholofu, akamwɨmɨkagha 
ʉNgʉlʉve, akifunyagha jaatu na kuhʉvɨɨla kukwisa kwa Kɨlɨsite, jʉno 
ilikʉvapoka aVaisilaeli. Kange, akalongosivwagha nʉ Mhepo ʉMwɨmɨke. 

26ɄMhepo ʉMwɨmɨke alyamʼbʉlile kuuti, naangafue kuhanga pano ɨkʉmwagha 
ʉKɨlɨsite ghwa Mʉtwa ʉNgʉlʉve. 

27Apuo, ʉMhepo ʉMwɨmɨke akamʉlongosia ʉSimioni kulʉta kʉ nyumba 
ɨnyɨmɨke ɨja kufunyila. Ghwope ʉYosefu nʉ Maliya vakantwala ʉYesu mʉ 
nyumba jɨla, kuhʉmia ɨlɨtekelo na kʉkʉmwɨmɨka kwa Mʉtwa ʉNgʉlʉve, 
ndavʉle lʉlyalaghilue mʉ ndaghɨlo. 

28Pe ʉSimioni akantoola ʉmwana jʉla akampaghata, akamʉghinia ʉNgʉlʉve 
akati, 

29“Lɨno, ghwe Mʉtwa Ngʉlʉve, ʉlwango lʉsilile, ʉnhavʉle ne mʼbombi ghwako 
nɨlʉtaghe nʉ lʉtengaano, ʉlwakʉva ʉvombile sino ʉlyajovile. 

30Amaaso ghango ghamwaghile ʉMpoki, 

31jʉno ʉnsalwile kuuva Mpoki ghwa fisina fyoni. 

32Ʉjʉ iiva lʉmuli lwa kʉmhʉfia ʉNgʉlʉve kʉ vano naVayahudi, kange iletagha 
ʉvʉvaha kʉ vaanhu vaako aVaisilaeli.” 

33Ʉviise nʉ ngʼina ghwa Yesu vakava videgha sino ʉSimioni akajovagha 
vwɨmɨla ʉmwana. 

34Pambele ʉSimioni akavafuunya. Pe akamʼbʉʉla ʉMaliya akati, “Lɨno, 
ʉmwana ʉjʉ avɨkilue nʉ Ngʉlʉve, vwɨmɨla avaanhu vinga mʉ ɨɨsi ɨja Isilaeli 
kuuti, vano vikʉnkaana viiva vasovile, looli vano vikʉmwɨtɨka avuo vikuluka. 
Iiva kɨvalɨlo kya kʉpavɨla vinga, neke aveene vikanagha, 

35apuo isa nkate mʉ moojo ghaave siiva pa vʉvalafu. Na jʉʉve, kukanua kwa 
mwene kulikʉkʉpelela kuuva nʉ vʉvafi ʉvʉkome.” 

36Kange, pwealyale ʉmʼbɨli ʉmʉkɨjʉʉva jʉno alyale mʉghogholo, 
akatambʉlwagha Hana. Ʉjʉ alyale mwalɨve ghwa Fanueli kuhʉma mʉ kɨsina 
kya Aseli. Alikalile nʉ mʉghoosi ghwake amaaka lekelalʉbale, ʉmʉghoosi 
ghwake akafua. 

37Akava mfwɨle kuhanga mʉ vʉghogholo vwake ʉvwa maaka fijigho 
lekelakwoni na ghane. Ʉnsiki ghwoni ʉghuo, akavisagha kʉ nyumba ɨnyɨmɨke 

ɨja kufunyila, akifunyagha na kuvʉhɨɨla kulia mʉlwa kʉnsʉʉma ʉNgʉlʉve 
pakɨlo na pamwisi. 

38Ʉnsiki ghʉghuo ʉSimioni ye ijova nʉ Yosefu nʉ Maliya, ʉmʼbɨli ʉjuo akalʉta 
pa veene. Pe akatengʉla kʉkʉmhongesia ʉNgʉlʉve, na kupʉlɨsia imhola isa 
mwana ʉjuo kʉ vaanhu vooni, vano vakahʉvɨlagha kukwisa kwa Kɨlɨsite, jʉno 
ilikʉvapoka aVaisilaeli. 

39ɄYosefu nʉ Maliya ye vamalile kuvomba ʉvʉtavɨke vwoni, ndavʉle 
sikalʉngɨkagha indaghɨlo sa Mʉtwa ʉNgʉlʉve, vakagomoka kʉ kɨkaaja kyave 
ɨkya Nasaleti, kɨno kyale kʉ Galilaya. 

40Ʉmwana jʉla akava ikʉla na kukwongelela ingʉfu nʉ lʉhala, ʉlʉsʉngʉ lwa 
Ngʉlʉve lʉkavisagha nʉ mwene. 

ɄYesu kʉ nyumba ɨnyɨmɨke ɨja kufunyila 

41Amaaka ghooni avapaafi vaake vakalʉtagha kʉ Yelusalemu pa kyɨmɨke ɨkya 
Pasaka. 

42ɄYesu ye alɨ na maaka kɨjigho na ghavɨlɨ, akalʉta na vapaafi vaake kʉ 
Yelusalemu kʉ kyɨmɨke ɨkya Pasaka, ndavʉle lwale lwiho lwave. 

43Ifighono fya kyɨmɨke ɨkya Pasaka ye fisilile, avapaafi vaake vakavʉʉka vivuja 
kɨsila kʉkagʉla kuuti, ʉmwana ʉYesu ajiighe kʉ Yelusalemu. 

44Ye vivuja, vakasaghagha kuuti, valɨ lʉmo nʉ Yesu mʉ kɨpʉgha, vakaghenda 
ʉlʉghendo ʉlwa kɨghono kɨmo. Pe vakatengʉla kʉkʉmʉlonda mʉ vanyalʉkolo 
na mʉ vamanyaani, 

45navakamwagha. Pepano vakagomoka kʉ Yelusalemu kʉmo vikʉmʉlonda. 

46Ye fikilile ifighono fitatu, vakamwagha mʉ nyumba ɨnyɨmɨke ɨja kufunyila, 
ikalile na vavʉlanɨsi va ndaghɨlo, ɨkʉvapʉlɨkɨsia na kʉkʉvaposia. 

47Vooni vano valyale vikʉmpʉlɨkɨsia, vakadeghagha kyongo ʉvʉkagʉsi vwake 
nɨ nyamʉlɨle jaake. 

48Voope avapaafi vaake ye vamwaghile, vakadegha kyongo. Pepano ʉngʼina 
akamʼbʉʉla akati, “Mwanango, kɨki ʉtʉvombiile ʉlʉ? Lolagha, ʉne nʉ vaaso 
tʉhangajiike kyongo pikʉkʉlonda.” 

49ɄYesu akavamʉla akati, “Kɨki mʉveele mʉkʉndonda? Namʉkagwile kuuti 
lʉnoghiile ʉne kuuva mʉ nyumba ɨja Nhaata ghwango?” 

50Neke sino avavʉlile, avapaafi vaake navakasitangʼhania. 

ɄYesu na vapaafi vaake vigomoka kʉ Nasaleti 

51Pepano akavuja na vapaafi vaake kʉ Nasaleti, akava muunhu ghwa 
kʉvapʉlɨka. Ʉngʼina akasivɨɨka isi sooni mʉ mwojo ghwake. 

52ɄYesu akava ikʉla ʉmʼbɨlɨ nʉ lʉhala, ʉNgʉlʉve palɨkɨmo na vaanhu 
vakankelagha. 

Lʉʉka 3 

ɄYohani ʉMwofughi ipʉlɨsia kʉ lɨhaka 

(Mataayi 3:1-12; Malɨka 1:1-8; Yohani 1:19-28) 

1Ghwale mwaka ghwa kɨjigho na ghahaano, kuhʉma ʉKaisali ʉTibelio itengʉla 
kutema ʉvʉtwa ʉvwa Kɨlooma. Ʉnsiki ʉghuo ʉPontio Pilato akalongosyagha 
ɨkɨghavo ɨkya Yudea, ʉHelode akalongosyagha ɨkɨghavo ɨkya Galilaya, najʉ 
Filipo ʉnnine akalongosyagha ɨkɨghavo ɨkya Itulea nɨ kya Tulakoniti, ghwope 
ʉLisania alyale mʉlongosi ghwa kɨghavo ɨkya Abileene. 

2Neke ʉHanasi nʉ Kayafa valyale vatekesi vavaha. Ʉnsiki ʉghuo ɨlɨsio lya 
Ngʉlʉve lɨkamwisila ʉYohani ʉmwana ghwa Sakalia, kʉ lɨhaka kʉno 
akikalagha. 

3Pe akava ilʉta imbale sooni sino silyale piipi nɨ kɨkogha ɨkya Yolidani, ipʉlɨsia 
kuuti, avaanhu valataghe inyɨvi saave na kukwofughua, neke ʉNgʉlʉve 
avapyanɨle. 

4Isi se sino silyalembilue mʉ kɨtabu kya mʼbɨli ʉYesaya vwɨmɨla ʉYohani kuuti, 
“Ɨlɨsio lya muunhu lipʉlɨkɨka kuhʉma kʉ lɨhaka liiti, ‘Mʉnnosekesyaghe 
ʉMʉtwa ʉNgʉlʉve ɨsɨla, na kulɨngʼhania muno kyaikilila. 

5Ifivonde ni fidunda fyoni fiive lʉvɨndɨ, pano palɨ fivi pave pagholofu, ni fighima 
filɨngʼhanɨsɨvwaghe. 

6Pepano avaanhu vooni vilikʉvwagha ʉvʉpoki vwa Ngʉlʉve.’ ” 

7Avaanhu vinga vakava vilʉta kwa Yohani kuuti avofughe, neke ʉmwene 
akavavʉlagha akatisagha, “Ʉmue mwe kɨsina kya njoka! Ghwe veeni jʉno 
avapaviile kuuti mʉkɨmbɨle ɨngʼhalaasi ja Ngʉlʉve jɨno jikwisa? 

8Looli, amaghendele ghiinu ghahʉfyaghe ʉlʉlaato. Mʉlekaghe kusaagha kuuti, 
‘Tʉkulwike ʉlwakʉva ʉsue tʉlɨ kɨsina kya Abulahamu.’ Kyangʼhaani 
nɨkʉvavʉʉla, ʉNgʉlʉve anoghiile kuhambʉsia amavue agha, kuuva vaana va 
Abulahamu! 

9Lɨno, ʉNgʉlʉve angiike ɨnhemo, kuuti ʉmpiki ghʉno naghukoma ifipeke 
ifinofu, aghʉdumule na kunyaanya pa mwoto.” 

10Pepano avaanhu vala vakamposia vakati, “Lɨno tʉvombe kɨki?” 

11ɄYohani akavamʉla akati, “Jʉno alɨ ni gwandi ivɨlɨ, amʉghavɨle jʉno nsila 
gwandi, ghwope ʉnya kyakʉlia, ampeele ʉnsila kyakʉlia.” 

12Voope avasongesia songo vano valyalʉtile kuuti vofughue, vakamposia 
ʉYohani vakati, “Mʼbʉlanɨsi, na jʉsue tʉvombe kɨki?” 

13Akavamʉla akati, “Mʉlekaghe kusongesia kukila ɨkɨghelelo kɨno kɨvɨkilue.” 

14Nava vasikali vakamposia vakati, “Na jʉsue tʉvombe kɨki?” Akavavʉʉla akati, 
“Namʉngatolaghe indalama sa vaanhu kʉ ngʉfu, nambe kʉkʉntwala ʉmuunhu 
pa vʉhɨghi vwɨmɨla ifiteghe ifya vʉdesi. Kange, mʉkwɨlanaghe nʉ lʉhombo 
ʉlwa mbombo jiinu.” 

15Amasiki aghuo avaanhu vakahʉvɨlagha kukwisa kwa Kɨlɨsite, neke 
vakasaghagha mʉ moojo ghaave kuuti, ʉYohani pamo ghwe Kɨlɨsite. 

16Pepano ʉYohani akavavʉʉla vooni akati, “Ʉne nɨkʉvofugha na malenga, neke 
ikwisa ʉnya ngʉfu kukila ʉne, jʉno nanɨnoghiile nambe kuuva mʼbanda ghwa 
kʉhʉdʉla ʉtʉkova twa filatu fyake, ʉmwene ɨkʉvofughagha nʉ Mhepo 
ʉMwɨmɨke nʉ mwoto. 

17Ʉmwene ilibaghʉlania avɨmɨke na vahosi, ndavʉle ʉmuunhu pano ikwelʉsia 
ɨngano pa lʉvʉgha, ikongʼhania ɨngano na kuvɨɨka mʉ kɨhenge, neke ɨlyelelo 
inyaanya nʉ mwoto ghʉno naghusima.” 

ɄYohani ʉMwofughi idindilua mʉ ndinde 

18Mʉ masio aghuo na ghange minga, ʉYohani akapavɨlagha avaanhu, pano 
akapʉlɨsyagha ɨMhola ɨNofu. 

19Pambele ʉYohani akanʼdalɨkɨla ʉntwa ʉHelode, pano alyantolile ʉHelodia 
ʉnʼdala ghwa nnine ʉFilipo, ni nyɨvi nyinga sino alyavombile. 

20Pe ʉHelode akongelesia ʉvʉhosi, kʉkʉnʼdindila ʉYohani mʉ ndinde. 

ɄYesu ikwofughua 
(Mataayi 3:13-17; Malɨka 1:9-11) 

21ɄYohani ye akyale kudindilua mʉ ndinde, ʉnsiki ghʉno akava ikwofugha 
avaanhu vinga vano vakalatagha, ghwope ʉYesu akofughua. Neke ʉYesu ye 
ikufuunya, ʉvʉlanga vʉkadinduka, 

22ʉMhepo ʉMwɨmɨke akiika pa mwene mʉ kɨhwani kya ngʼhʉnda. Pe ɨlɨsio 
lɨkahʉma kʉkyanya lɨkati, “Ʉve veeve Mwanango mʉghanɨke, nɨkʉkeliile.” 

Ɨkɨkolo ɨkya Yesu Kɨlɨsite 
(Mataayi 1:1-17) 

23ɄYesu ye itengʉla ɨmbombo jaake, alyale na maaka fijigho fitatu ndɨɨkɨ. 
Avaanhu vakasaghagha kuuti alyale mwana ghwa Yosefu. ɄYosefu alyale 
mwana ghwa Eli. 

24ɄEli alyale mwana ghwa Matati, ʉMatati alyale mwana ghwa Leevi, ʉLeevi 
alyale mwana ghwa Meleki, ʉMeleki alyale mwana ghwa Yanai, ʉYanai alyale 
mwana ghwa Yosefu. 

25ɄYosefu alyale mwana ghwa Matatia, ʉMatatia alyale mwana ghwa Amosi, 
ʉAmosi alyale mwana ghwa Nahumu, ʉNahumu alyale mwana ghwa Esili, 
ʉEsili alyale mwana ghwa Nagai. 

26ɄNagai alyale mwana ghwa Maati, ʉMaati alyale mwana ghwa Matatia, 
ʉMatatia alyale mwana ghwa Semeini, ʉSemeini alyale mwana ghwa Yoseki, 
ʉYoseki alyale mwana ghwa Yoda. 

27ɄYoda alyale mwana ghwa Yoanani, ʉYoanani alyale mwana ghwa Leesa, 
ʉLeesa alyale mwana ghwa Selubabeli, ʉSelubabeli alyale mwana ghwa 
Salatieli, ʉSalatieli alyale mwana ghwa Neeli. 

28ɄNeeli alyale mwana ghwa Meleki, ʉMeleki alyale mwana ghwa Adi, ʉAdi 
alyale mwana ghwa Kosamu, ʉKosamu alyale mwana ghwa Elimadamu, 
ʉElimadamu alyale mwana ghwa Eli. 

29ɄEli alyale mwana ghwa Yoshua, ʉYoshua alyale mwana ghwa Elieseli, 
ʉElieseli alyale mwana ghwa Yolimu, ʉYolimu alyale mwana ghwa Matati, 
ʉMatati alyale mwana ghwa Leevi. 

30ɄLeevi alyale mwana ghwa Simioni, ʉSimioni alyale mwana ghwa Yuuda, 
ʉYuuda alyale mwana ghwa Yosefu, ʉYosefu alyale mwana ghwa Yonamu, 
ʉYonamu alyale mwana ghwa Eliakimu. 

31ɄEliakimu alyale mwana ghwa Melea, ʉMelea alyale mwana ghwa Mena, 
ʉMena alyale mwana ghwa Matata, ʉMatata alyale mwana ghwa Natani, 
ʉNatani alyale mwana ghwa Davɨdi. 

32ɄDavɨdi alyale mwana ghwa Yese, ʉYese alyale mwana ghwa Obedi, ʉObedi 
alyale mwana ghwa Bohasi, ʉBohasi alyale mwana ghwa Salimoni, ʉSalimoni 
alyale mwana ghwa Nasoni. 

33ɄNasoni alyale mwana ghwa Aminadabu, ʉAminadabu alyale mwana ghwa 
Adimini, ʉAdimini alyale mwana ghwa Alamu. ɄAlamu alyale mwana ghwa 
Hesiloni, ʉHesiloni alyale mwana ghwa Pelesi, ʉPelesi alyale mwana ghwa 
Yuuda. 

34ɄYuuda alyale mwana ghwa Yakovo, ʉYakovo alyale mwana ghwa Isaka, 
ʉIsaka alyale mwana ghwa Abulahamu, ʉAbulahamu alyale mwana ghwa Tela, 
ʉTela alyale mwana ghwa Naholi. 

35ɄNaholi alyale mwana ghwa Selugi, ʉSelugi alyale mwana ghwa Lagau, 
ʉLagau alyale mwana ghwa Pelegi, ʉPelegi alyale mwana ghwa Ebeli, ʉEbeli 
alyale mwana ghwa Sala. 

36ɄSala alyale mwana ghwa Kenani, ʉKenani alyale mwana ghwa Alifakisadi, 
ʉAlifakisadi alyale mwana ghwa Shemu, ʉShemu alyale mwana ghwa Nwaka, 
ʉNwaka alyale mwana ghwa Lameki. 

37ɄLameki alyale mwana ghwa Metusala, ʉMetusala alyale mwana ghwa Enoki, 
ʉEnoki alyale mwana ghwa Yaledi, ʉYaledi alyale mwana ghwa Mahalaleli, 
ʉMahalaleli alyale mwana ghwa Kenani. 

38ɄKenani alyale mwana ghwa Enosi, ʉEnosi alyale mwana ghwa Seti, ʉSeti 
alyale mwana ghwa Adamu. Neke ʉAdamu alyale mwana ghwa Ngʉlʉve. 

Lʉʉka 4 

ɄYesu ighelua nʉ Setano 

(Mataayi 4:1-11; Malɨka 1:12-13) 

1ɄYesu akavʉʉka pa kɨkogha ɨkya Yolidani ilongosivua nʉ Mhepo ʉMwɨmɨke. 
ɄMhepo ʉMwɨmɨke akantwala kʉ lɨhaka. 

2Ʉkuo akava ighelua nʉ Setano ifighono fijigho fine. Ifighono fyoni ifio 
naalyaliile kɨmonga, pe jɨkamʼbava kyongo ɨnjala. 

3Pepano ʉSetano akamʼbʉʉla ʉYesu akati, “Nave ʉve ʉlɨ Mwana ghwa Ngʉlʉve, 
lɨvʉʉle ɨlɨvue ɨlɨ lɨhambʉke lɨɨve nkate.” 

4ɄYesu akamwamʉla akati, “Mʉ Malembe aMɨmɨke lɨlembilue ndɨɨkɨ, ‘Ɨkyakʉlia 
kyene nakɨkʉmʼbɨɨka ʉmuunhu kuuva mwʉmi.’ ” 

5Pepano ʉSetano akantwala ʉYesu pamonga pano pinwike fiijo, akansoona ɨɨsi 
sooni palɨkɨmo nʉ vʉvaha vwake mʉ kasiki kamo. 

6-7ɄSetano pe akati, “Ʉngafughame na kʉkʉnyɨmɨka, nɨkʉkʉpeela ʉvʉtavʉlɨlua 
vwa vʉtwa ʉvʉ vwoni nʉ vʉmofu vwake, ʉlwakʉva ʉvʉtavʉlɨlua ʉvʉ vwoni 
vwango, neke ʉne nɨkʉmpeela ʉmuunhu ghweni mʉ vughane vwango.” 

8Ʉmwene ʉYesu akamwamʉla akati, “Mʉ Malembe aMɨmɨke lɨlembilue ndɨɨkɨ, 
‘Ʉmwɨmɨkaghe ʉMʉtwa ʉNgʉlʉve ghwako, kange ʉmʼbombelaghe jʉjuo 
mwene.’ ” 

9Pe ʉSetano akamʉlongosia ʉYesu kʉ Yelusalemu, akamʼbɨɨka pakyanya 
fiijo apa nyumba ɨnyɨmɨke ɨja kufunyila. Akamʼbʉʉla akati, “Nave ʉve ʉlɨ 
Mwana ghwa Ngʉlʉve, ghujughuje paasi, 

10ʉlwakʉva mʉ Malembe aMɨmɨke lɨlembilue ndɨɨkɨ, ‘ɄNgʉlʉve isuungʼha 
avanyamhola vaake, vakʉlolelele.’ 

11Kange, ‘vikʉkwangʼa mʉ mavoko ghaave kuuti ʉleke pighua pa lɨvue na 
kulemala.’ ” 

12ɄYesu akamwamʉla akati, “Mʉ Malembe aMɨmɨke lɨlembilue kuuti, 
‘Nʉngamʉghelaghe ʉMʉtwa, ʉNgʉlʉve ghwako.’ ” 

13ɄSetano ye amalile kʉkʉmʉghela ʉYesu mʉ sɨla sooni isio, akamʉleka taasi. 

ɄYesu itengʉla ɨmbombo kʉ Galilaya 
(Mataayi 4:12-17; Malɨka 1:14-15) 

14Pepano ʉYesu akagomoka alɨ ni ngʉfu sa Mhepo ʉMwɨmɨke, akalʉta kʉ 
Galilaya. Imhola saake sikakwɨla mʉ ɨɨsi jɨla jooni. 

15Ʉmwene akava ivʉlanɨsia mʉ masinagogi ghaave, neke avaanhu vooni vano 
valyampʉliike, vakava vikʉmʉghinia. 

ɄYesu ikanua kʉvanave kʉ Nasaleti 
(Mataayi 13:53-58; Malɨka 6:1-6) 

16Pambele ʉYesu akafika kʉ kɨkaaja ɨkya Nasaleti, kʉno alyakʉliile. Ɨkɨghono 
ɨkya Sabati akingila mʉ sinagogi, ndavʉle lwale lwiho lwake. Akɨɨma kuuti ɨmbe 
aMalembe aMɨmɨke. 

17Akapelua ɨkɨtabu kya mʼbɨli ʉYesaya, pe ʉmwene akavalʉla pa vʉlembe vʉno 
vwiti, 

18“ɄMhepo ghwa Mʉtwa ʉNgʉlʉve alɨ nuune, ʉlwakʉva ʉNgʉlʉve asalwile 
kʉkʉvavʉʉla avapɨɨna ɨMhola ɨNofu. Asungʼhile kʉkʉvavʉʉla vano valɨ mʉ 
ndinde, ɨmhola ɨja vwavʉke vwave, nava vabofu ɨmhola ɨja kʉlola kange, 
asungʼhile kʉkʉvapoka vano vamenilue. 

19Kange, kupʉlɨsia ʉnsiki ghʉno ʉMʉtwa ʉNgʉlʉve, ikwisa kʉkʉvafuunya 
avaanhu.” 

20Ye ɨmbile, akadinda ɨkɨtabu kɨla, akanʼgomokesia ʉmʼbombi ʉghwa mʉ 
sinagogi, akikala atengʉle kuvʉlanɨsia. Neke avaanhu vooni vano mwevalyale 
mʉ nyumba jɨla vakamʉlʉngʉvalɨla. 

21Pe akatengʉla kʉkʉvavʉʉla akati, “Isi sino mʉpʉliike nikwɨmba, ʉmʉsyʉghʉ 
sivoniike.” 

22Vooni vakakeela kyongo, vakava videgha amasio amanono ghano ajovile, 
vakatisagha, “Ʉjʉ naghwe mwana ghwa Yosefu?” 

23Neke ghwope akavavʉʉla akati, “Nɨkagwile, mulʉta pijova ʉlʉjovo ʉlʉ, ‘Ghwe 
mʉghanga, isosie jʉʉve!’ Imbombo sino tʉpʉliike ʉvombile kʉ kɨkaaja ɨkya 
Kapelenaumu, ʉvombe na bahaapa pa kɨkaaja kyako jʉʉve.” 

24Akafijovagha akatisagha, “Kyangʼhaani nɨkʉvavʉʉla, nakwale ʉmʼbɨli jʉno 
ikwʉpɨlua na vaanhu ava mʉ kɨkaaja kyake. 

25“Ifighono fya Eliya, ɨfula najɨlyatonyile amaaka ghatatu na meesi ntanda, 
ɨnjala ɨmbaha jɨkaghua mʉ ɨɨsi jooni ɨja Isilaeli. Kyangʼhaani nɨkʉvavʉʉla, 
ʉnsiki ʉghuo kwevalyale avafwɨle vinga mʉ ɨɨsi jɨla. 

26Neke ʉEliya naalyasungʼhilue kwa jʉmonga nkate mʉ vafwɨle vala ava mʉ ɨɨsi 
ɨja Isilaeli, looli alyasungʼhilue kwa mfwɨle ʉghwa mʉ ɨɨsi ɨja Sidoni mʉ lɨkaaja 
lya Saleputa. 

27Kange, ifighono ifya mʼbɨli ʉElisha mʉ ɨɨsi ɨja Isilaeli, kwevalyale avaanhu 
vinga avanya bʉʉba. Neke nakwealyale nambe jʉmo jʉno alyavalasivue, looli 
jʉ Naimani mwene ʉmhʉma kʉ ɨɨsi ɨja Silia.” 

28Neke avaanhu vooni vano valyale mʉ sinagogi, ye vapʉliike amasio aghuo, 
vakakalala kyongo. 

29Pala pala, vakɨɨma, vakamhʉmia ʉYesu mʉ kɨkaaja kyave kɨno kɨlyale 
pakyanya pa kɨdunda. Apuo pe vakava vilonda kʉkʉnkungʼilisia kʉ lɨghemu 
kuuti aghue paasi. 

30Neke ʉmwene akakila pakate pa veene, akavʉʉka ilʉta. 

ɄYesu idaga ɨlɨpepo 
(Malɨka 1:21-28) 

31Pambele, ʉYesu akalʉta kʉ lɨkaaja ɨlya Kapelenaumu, lɨno lyale mʉ kɨghavo 
ɨkya Galilaya. Ɨkɨghono ɨkya Sabati, akingila mʉ sinagogi, akatengʉla 
kuvʉlanɨsia avaanhu. 

32Avaanhu vakadegha kyongo vwɨmɨla imbʉlanɨsio saake, ʉlwakʉva silyale nʉ 
vʉtavʉlɨlua. 

33Neke mʉ sinagogi jɨla, mwealyale ʉmuunhu ʉnya lɨpepo ɨlɨlamafu, akakoola 
fiijo, 

34akati, “Ʉve ghwe Yesu ghwe Mʉnasaleti, tʉlɨ vʉki nuuve? Ghwisile 
kʉkʉtʉtipula? Nɨkagwile kuuti ʉve ʉlɨ Mwɨmɨke ghwa Ngʉlʉve.” 

35ɄYesu akalɨhwetʉkɨla ɨlɨpepo ɨlɨlamafu akati, “Kɨmihe! Hʉma mwa muunhu 
ʉjʉ!” Ɨlɨpepo lɨla lɨkamʉghwɨsia pakate pa veene, lɨkahʉma kɨsila 
kʉmʉlemasia. 

36Avaanhu vooni vakadegha kyongo, vakijovasyagha veene viiti, “Isi sa kʉdegha 
kyongo! Ʉmuunhu ʉjʉ idaga amapepo amalamafu mʉ ngʉfu nʉ vʉtavʉlɨlua 
vwake, neke ghoope ghihʉma!” 

37Imhola isa Yesu sikakwɨla mʉ ɨɨsi jɨla jooni. 

ɄYesu isosia avatamu vinga 
(Mataayi 8:14-17; Malɨka 1:29-39) 

38ɄYesu akahʉma mʉ sinagogi jɨla, akalʉta kʉ nyumba ja Simoni. Ye afikile, 
akamwagha ʉnkwive ghwa Simoni, kwekʉti ʉngʼina ghwa nʼdala, jɨnkolile 
kyongo ɨmhʉngʉ, vakansʉʉma ʉYesu ansosie. 

39Pepano akɨɨma piipi nʉ ntamu, akajɨdalɨkɨla ɨmhʉngʉ jɨla, pala pala ʉntamu 
akasooka, akɨɨma akatengʉla kʉkʉvatengelela. 

40Ɨlɨjʉva ye liseema, avaanhu vooni vano valyale na vatamu avanya nhamu sino 
sili papinga, vakantwalɨla ʉYesu avatamu vaave. Ʉmwene akavabasyagha, 
vooni akavasosia. 

41Kange, akaghadaga amapepo mʉ vaanhu vinga, neke ghakahʉma ghikoola 
ghiiti, “Ʉve ʉlɨ Mwana ghwa Ngʉlʉve!” Akaghadalɨkɨla, naakaghaleka ghajove 
nambe padebe, ʉlwakʉva ghalyantangʼhinie kuuti ghwe Kɨlɨsite. 

42Ɨkɨghono ɨkɨngɨ ye kʉkiile, ʉYesu akahʉma mʉ lɨkaaja lɨla akalʉta pamonga 
pa vʉsyefu pavʉsila vaanhu. Ɨlɨpʉgha ɨlɨvaha ɨlya vaanhu vakatengʉla 
kʉkʉmʉlonda, vakafika pano pwealyale. Ye vamwaghile, vakatengʉla 
pikʉnsigha kuuti aleke pivʉʉka kʉ veene. 

43Neke ʉmwene akavavʉʉla akati, “Nɨnoghiile kupʉlɨsia ɨMhola ɨNofu ɨja 
Vʉtwa vwa Ngʉlʉve na mʉ makaaja aghange, ʉlwakʉva ʉluo lwe 
nɨlyasungʼhilue kuvomba.” 

44Pepano ʉYesu akalʉta mʉ makaaja minga agha Yudea, ipʉlɨsia mʉ 
masinagogi ghaave. 

Lʉʉka 5 

ɄYesu ɨkʉvakemeela avavʉlanɨsɨvua avatasi 

(Mataayi 4:18-22; Malɨka 1:16-20) 

1Ɨkɨghono kɨmonga, ʉYesu alyɨmile palʉbale pa lɨsʉmbe ɨlya 
Genesaleti, ivʉlanɨsia ɨlɨsio ɨlya Ngʉlʉve. Avaanhu vinga vakavelelelagha kwa 
mwene kʉkʉmpʉlɨkɨsia, kuhanga kʉkʉmpita. 

2Neke mʉlʉbale mʉ lɨsʉmbe, ʉYesu akasaagha ingalava ivɨlɨ, avalovi avanya 
ngalava sila namwevalyale, ʉlwakʉva valyale kusuka inyaafu saave. 

3ɄYesu akingila mʉ ngalava, jɨno jaale ja Simoni. Akansʉʉma ʉSimoni 
ajɨvelelesie padebe nkate mʉ lɨsʉmbe, pepano ʉYesu akikala mʉ ngalava 
ivʉlanɨsia ɨlɨpʉgha ɨlya vaanhu. 

4Ye amalile kuvʉlanɨsia, akamʼbʉʉla ʉSimoni akati, “Twala ɨngalava pa kyogho, 
apuo mwisie inyaafu siinu, mʉlove isamaki.” 

5ɄSimoni akamwamʉla ʉYesu akati, “Ghwe Ntwa, tʉvombile ɨmbombo ɨkɨlo 
jooni, natʉvʉmbʉliile kɨmonga. Lɨno, ʉlwakʉva veeve ʉjovile, apuo nikwisia 
inyaafu.” 

6ɄSimoni na vajaake vakisia inyaafu saave. Ye visisie, isamaki nyinga kyongo 
sikaghwɨlɨla, nasi nyaafu sikatengʉla kudumuka. 

7Pe vakavakemeela avajanave vano valyale mʉ ngalava ɨjɨngɨ, kuuti viise 
kʉkʉvatanga. Vakiisa, vakamemia isamaki ingalava se ivɨɨlɨ, isamaki silyale 
nyinga kyongo nasi ngalava sikava mʉ lʉtalamu ʉlwa kʉdwiviila. 

8ɄSimoni ʉPeteli ye asivwene isio, akafughama pa Yesu akati, “Ghwe Mʉtwa, 
nɨkʉkʉsʉʉma ʉvʉʉke palyʉne, ʉlwakʉva ʉne nɨlɨ mhosi.” 

9ɄSimoni alyajovile ʉluo, ʉlwakʉva ʉmwene na vange vooni vano valyale 
lʉmo, valyadeghile kyongo vwɨmɨla isamaki nyinga sino valovile. 

10Voope avakina Sebedaayi ʉYakovo nʉ Yohani, vano vakavombaniagha nʉ 
Simoni, vakadegha kyongo. Pepano ʉYesu akamʼbʉʉla ʉSimoni akati, 
“Nʉngoghopaghe Simoni, kuhʉma lɨno ghuvisagha mʉlovi ghwa vaanhu.” 

11Pambele vakasitwala ingalava saave mʉlʉbale mʉ lɨsʉmbe, apuo vakafileka 
fyoni vakavʉʉka vikʉmʼbɨngɨlɨla ʉYesu. 

ɄYesu ɨkʉnsosia ʉmuunhu ʉnya bʉʉba 
(Mataayi 8:1-4; Malɨka 1:40-45) 

12Ɨkɨghono kɨmonga, ʉYesu akingila mʉ lɨkaaja lɨmonga, ʉmuo mwealyale 
ʉmuunhu ʉnya bʉʉba ʉmʼbɨlɨ ghwoni. Ʉmuunhu jʉla ye amwaghile ʉYesu, 
akakupama pa mwene, akampelepesia akati, “Ghwe Mʉtwa, nave ʉkeliile 
kʉkʉmbalasia, nisʉʉma ʉmbalasie.” 

13ɄYesu akagholosia ʉlʉvoko lwake, akamwabasia akati, “Nikeela, valala.” 
Ʉnsiki ghʉghuo ɨbʉʉba jɨkavʉʉka mʉ mʼbɨlɨ ghwake. 

14Akankaana ʉmuunhu jʉla akati, “Nʉngamʼbʉlaghe muunhu, ʉlwene ʉlʉte 
ghuhʉfie kwa ntekesi, ʉkahʉmie ɨlɨtekelo mʉlwa kʉvalala, ndavʉle alyalaghiile 
ʉMoose, vʉʉve vwolesi kʉ vaanhu vooni kuuti ʉvalasivue.” 

15Neke imhola isa Yesu sikaghina kupʉlɨkɨka imbale ni mbale. Avaanhu vinga 
vakakongʼhanagha kʉkʉmpʉlɨkɨsia, na kusosivua inhamu saave. 

16Neke ʉmwene akalʉtagha kʉno kʉsila vaanhu, kukufuunya. 

ɄYesu alɨ nʉ vʉtavʉlɨlua vwa kʉpyanɨla inyɨvi 
(Mataayi 9:1-8; Malɨka 2:1-12) 

17Ɨkɨghono kɨmonga, ʉYesu alyale ivʉlanɨsia avaanhu. Mʉ avuo mwevalyale 
aVafalisayi na vavʉlanɨsi va ndaghɨlo, kuhʉma mʉ fikaaja fyoni ifya Galilaya ni 

fya Yudea, na mʉ lɨkaaja ɨlya Yelusalemu. Ingʉfu isa Mʉtwa ʉNgʉlʉve silyale 
nʉ mwene kusosia avatamu. 

18Pepano vakiisa avaanhu vamonga, vampɨndile ʉmuunhu ʉnya nhamu ɨja 
lɨteela mʉ kɨteefu, vakava vilonda pikʉmwingisia mʉ nyumba kuuti vamʼbɨɨke 
pa Yesu. 

19Neke vakakunua kʉkʉmwingisia ʉntamu jʉla pa mʉlyango, ʉlwakʉva 
avaanhu valyamemile kyongo. Pe vakatogha pakyanya pa nyumba, vakatuvula. 
Apuo vakamwisia ʉnya lɨteela jʉla mʉ kɨteefu, pakate pano pwale ʉYesu. 

20ɄYesu ye alʉvwene ʉlwɨtɨko lwave kwa mwene, akati kwa ntamu, 
“Nyalʉkolo, ʉpyanilue inyɨvi saako.” 

21Pepano avavʉlanɨsi va ndaghɨlo na Vafalisayi vala vakatengʉla kuposania 
viiti, “Neke ghwe veeni ʉjʉ jʉno ɨkʉmʉligha ʉNgʉlʉve? Nakwale jʉno anoghiile 
kupyanɨla inyɨvi, looli jʉ Ngʉlʉve mwene.” 

22ɄYesu akasitangʼhania sino vaveele viposania akati, “Kɨki musaagha isio mʉ 
moojo ghiinu? 

23Lɨno, lʉhʉʉgʉ lʉlɨku, kʉkʉmʼbʉʉla ʉnya lɨteela kuuti, ‘Ʉpyanilue inyɨvi 
saako,’ nambe kuuti, ‘Ɨma, ʉghendaghe’? 

24Lɨno pe mʉkagʉle kuuti, ʉne ne Mwana ghwa Muunhu nɨlɨ nʉ vʉtavʉlɨlua 
ʉvwa kʉpyanɨla inyɨvi mʉ ɨɨsi muno...” Pe akamʼbʉʉla ʉnya lɨteela akati, 
“Nɨkʉkʉvʉʉla, ɨma, veghala ɨkɨteefu kyako, vujagha.” 

25Ʉnsiki ghʉghuo akɨɨma pamaaso ghaave, akaveghala ɨkɨteefu kyake, 
akavʉʉka ivuja kʉmo ɨkʉmʉghinia ʉNgʉlʉve. 

26Pepano vooni vakadegha, vakamʉghinia ʉNgʉlʉve. Pe vakava nʉ vwoghofi 
vakati, “Ʉmʉsyʉghʉ tʉsaghile isa kʉdegha!” 

ɄYesu ihanga na vahosi 
(Mataayi 9:9-13; Malɨka 2:13-17) 

27Pambele ʉYesu akahʉma, akamwagha ʉnsongesia songo jʉmonga, jʉno 
akatambʉlwagha Leevi, ikalile pano isongekesia ɨsongo. Akamʼbʉʉla akati, 
“Ʉmbɨngɨlɨlaghe.” 

28Pe akafileka fyoni, akavʉʉka, akamʼbɨngɨlɨla. 

29Pambele ʉLeevi akamʉlɨngʼhanɨkɨsia ʉYesu ʉlʉlio kʉ kaaja kwa mwene. 
Pwekɨlyale ɨkɨpʉgha ɨkɨkome ɨkya vasongesia songo na vaanhu avange vihanga 
ɨkyakʉlia na veene. 

30Neke aVafalisayi na vavʉlanɨsi vaave va ndaghɨlo, vakatengʉla pikungʼulasia 
kʉ vavʉlanɨsɨvua va Yesu viiti, “Ongo muhanga kulia na kunyua na vasongesia 
songo na vahosi?” 

31ɄYesu akavamʉla akati, “Avakafu navifumbua kulʉta kwa mʉghanga, looli 
avatamu. 

32Fye lʉlɨvuo, nanɨlyakɨsisie kʉkʉvakemeela vano vikuvona vagholofu, looli 
vano vitangʼhinie kuuva vahosi, neke valaate.” 

Ʉlʉposio vwɨmɨla kuvʉhɨɨla kulia mʉlwa kufuunya 
(Mataayi 9:14-17; Malɨka 2:18-22) 

33Avaanhu vala vakati kwa Yesu, “Avavʉlanɨsɨvua va Yohani na vavʉlanɨsɨvua 
va Vafalisayi, valɨ nʉ lwiho ʉlwa kʉvʉhɨɨla kulia ifighono fimonga mʉlwa 
kufuunya. Ongo avavʉlanɨsɨvua vaako vilia na kunyua ifighono fyoni!” 

34Ʉmwene ʉYesu akavamʉla akati, “Vano vaghongolilue pa vʉtolani, valɨ nʉ 
ntolanʼdala, namʉngati vavʉhɨɨle kulia mʉlwa kufuunya. 

35Looli, filikwisa ifighono fino ʉntolanʼdala ilivʉsɨvua, apuo pepano vilivʉhɨɨla 
kulia mʉlwa kufuunya.” 

36Akavavʉʉla ʉlʉjovo akati, “Nakwale ʉmuunhu jʉno idemʉla ɨkɨgamba mʉ 
mwenda ʉmpia, neke ahonele mʉ mwenda ʉnkʉʉlʉ. Nave avombe ʉluo, iiva 
ademwile ʉmwenda ʉmpia, nakɨ kɨgamba kɨla nakilɨngʼhana nʉ mwenda 
ʉnkʉʉlʉ. 

37Kange, nakwale ʉmuunhu jʉno ivɨɨka ʉlʉhʉʉje ʉlʉpia mʉ nyambe ingʼhʉʉlʉ, 
nave fye avombe ʉluo, ʉlʉhʉʉje lʉla lupusula inyambe, ʉlʉhʉʉje lukungʼika 
nasi nyambe sinangɨka. 

38Looli, ʉlʉhʉʉje ʉlʉpia lʉnoghiile kuvɨkua mʉ nyambe imhia. 

39Kange, nakwale ʉmuunhu jʉno ilonda kunyua ʉlʉhʉʉje ʉlʉpia, pano anywile 
ʉlʉkʉʉlʉ, ʉlwakʉva viiti, ‘Ʉlʉhʉʉje ʉlʉkʉʉlʉ lwe lʉnono.’ ” 

Lʉʉka 6 

ɄYesu Mʼbaha kʉ Sabati 

(Mataayi 12:1-8; Malɨka 2:23-28) 

1Ɨkɨghono kɨmonga ɨkya Sabati, ʉYesu na vavʉlanɨsɨvua vaake, vakava vikila 
mʉ maghʉnda gha ngano. Ye vikila, avavʉlanɨsɨvua vaake vakava videenya 
amasoojo gha ngano, visoghojola na mavoko ghaave, neke vilia. 

2Pepano aVafalisayi vamonga vakamposia ʉYesu vakati, “Kɨki muvomba lʉno 
nalʉnoghiile mʉ kɨghono ɨkya Sabati?” 

3Pe ʉYesu akavamʉla akati, “Namʉvalile ndavʉle alyavombile ʉDavɨdi, ye 
jɨvavile ɨnjala ʉmwene palɨkɨmo na vanine? 

4Akingila mʉ nyumba ja Ngʉlʉve, neke akatoola amakate agha pa kɨtekelelo, 
ghano ghaale gha mbombo ɨnyɨmɨke, akalia akavapeela na vanine. Amakate 
aghuo navakɨtɨkɨsɨvwagha avaanhu avange kulia, ʉlwene va vatekesi veene.” 

5ɄYesu akavavʉʉla kange akati, “Ʉne ne Mwana ghwa Muunhu nɨlɨ Mʼbaha kʉ 
Sabati.” 

ɄYesu isosia ʉmuunhu pa kɨghono ɨkya Sabati 
(Mataayi 12:9-14; Malɨka 3:1-6) 

6Ɨkɨghono ɨkɨngɨ ɨkya Sabati, ʉYesu akingila mʉ sinagogi, akatengʉla 
kuvʉlanɨsia avaanhu. Neke mʉnkate mula, mwealyale ʉmuunhu jʉmonga jʉno 
ʉlʉvoko lwake ʉlwa ndio lʉfwile. 

7AVafalisayi na vavʉlanɨsi va ndaghɨlo vamonga, vakava vikʉmwʉvɨla ʉYesu, 
kuuti valole nave kyaɨkʉnsosia ʉmuunhu jʉla mʉ kɨghono ɨkya Sabati, neke 
vaave nɨ kɨteghe ɨkya kʉmhɨghɨla. 

8Neke ʉYesu akakagʉla amasaaghe ghaave. Pepano akamʼbʉʉla ʉnya lʉvoko 
lʉno lʉfwile akati, “Vʉʉka apuo, ɨma pakate apa.” Pe ʉmuunhu jʉla akavʉʉka, 
akalʉta pikwɨma pakate pa veene. 

9Pe ʉYesu akavavʉʉla akati, “Nɨkʉvaposia, lʉlɨku lʉno lʉnoghiile kuvomba mʉ 
kɨghono ɨkya Sabati! Kuvomba inofu nambe kuvomba imbiivi? Kupoka ʉvwʉmi 
nambe kutipula?” 

10ɄYesu akavalola vooni, pe akamʼbʉʉla ʉmuunhu jʉla akati, “Gholosia 
ʉlʉvoko lwako.” Ʉmuunhu jʉla akagholosia, ʉlʉvoko lwake lʉkasooka. 

11AVafalisayi vala vakakalala kyongo. Vakatengʉla kupʉlɨngʼhana kuuti, 
vamʼbombe kɨki ʉYesu. 

ɄYesu isalʉla avasungʼhua kɨjigho na vavɨlɨ 
(Mataayi 10:1-4; Malɨka 3:13-19) 

12Ɨkɨghono kɨmonga, ʉYesu akalʉta kʉ kɨdunda kukufuunya, ʉkuo kwe akava 
ikufuunya kwa Ngʉlʉve ɨkɨlo jooni. 

13Palwakɨlo, akavakemeela avavʉlanɨsɨvua vaake. Mʉ avuo akavasalʉla kɨjigho 
na vavɨlɨ, akavapeela ɨlɨtavua, vasungʼhua. 

14Avasungʼhua avuo ve ava: ʉSimoni jʉno ʉYesu akampeela ɨlɨtavua ɨlɨngɨ 
avisaghe ghwe Peteli nʉ Ndeleeya ʉnnuuna, ʉYakovo, ʉYohani, ʉFilipo, 
ʉBatolomaayo, 

15ʉMataayi, ʉTomasi, ʉYakovo ʉnkina Alufaayo, ʉSimoni jʉno itambʉlua 
Nselote, 

16ʉYuuda ʉnkina Yakovo nʉ Yuuda Isikalioti, jʉno alyamwohiile ʉYesu. 

ɄYesu isosia avatamu 
(Mataayi 4:23-25) 

17ɄYesu akiika kuhʉma kʉ kɨdunda, palɨkɨmo na vavʉlanɨsɨvua vaake. Ye 
afikile pa lʉvɨndɨ, akɨɨma. Pa lʉvɨndɨ pala pwekɨlyale ɨkɨpʉgha ɨkɨkome ɨkya 
vavʉlanɨsɨvua vaake, palɨkɨmo nɨ lɨpʉgha ɨlɨvaha ɨlya vaanhu. Avaanhu avuo 
valyahʉmile imbale isa kʉ Yudea na kʉ Yelusalemu, ni mbale isa kʉ Tiilo na kʉ 
Sidoni mʉlʉbale mʉ lɨsʉmbe. 

18Avaanhu vala valyalʉtile pala kʉkʉmpʉlɨkɨsia ʉYesu, na kusosivua inhamu 
saave. Voope vano vakapumusivwagha na mapepo amalamafu, akavasosyagha. 

19Avaanhu vooni, vakava vilonda kʉkʉmwabasia ʉYesu, ʉlwakʉva ingʉfu 
kuhʉma mwa mwene sikava sikʉvasosia vooni. 

Imbʉlanɨsio isa Yesu vwɨmɨla inyifuunyo ni ndeko 
(Mataayi 5:1-12) 

20ɄYesu akavalola avavʉlanɨsɨvua vaake, akavavʉʉla akati, “Mʉfunyilue ʉmue, 
mwe vano mʉkʉmʉlonda ʉNgʉlʉve kukila ifingi fyoni, ʉlwakʉva mulikwʉpɨla 
ʉlʉvonolo kʉ Vʉtwa vwa Ngʉlʉve. 

21Mʉfunyilue ʉmue, mwe vano musyʉkua kuvomba sino ikeela ʉNgʉlʉve, 
ʉlwakʉva ʉNgʉlʉve ilikʉvapeela fyoni. Mʉfunyilue ʉmue, mwe vano mulɨla 
lɨno, ʉlwakʉva mulihovoka. 

22“Mʉfunyilue ʉmue, avaanhu pano vikʉvakalalɨla, vikʉvasʉʉla na 
kʉkʉvaligha, na kʉkʉvajova kuuti, mʉlɨ vahosi pano mʉkʉnyɨtɨka ʉne ne 
Mwana ghwa Muunhu. 

23Ʉlwakʉva nava vakʉʉlʉ vaave, vakavapumusyagha avavɨli vʉle vʉle. Neke 
isio silaava sivombeka, mʉhovokaghe na kukima, ʉlwakʉva ʉlʉvonolo lwinu 
kʉkyanya, lʉkome. 

24Neke ɨga ʉmue, mwe vano mʉlɨ vamofu lɨno, ʉlwakʉva ʉlunoomo lwinu, 
mʉmalile pikwʉpɨla. 

25Ɨga ʉmue, mwe vano mukwite lɨno, ʉlwakʉva muliiva nɨ njala. Ɨga ʉmue, mwe 
vano muhovoka lɨno, ʉlwakʉva mulilɨla. 

26Ɨga kʉlyʉmue, pano avaanhu vooni vikʉvapaala, ʉlwakʉva ʉluo lwe lʉno 
avakʉʉlʉ vaave vakavombagha, kʉkʉvapaala avavɨli va vʉdesi. 

Imbʉlanɨsio vwɨmɨla kʉkʉvaghana avalʉgʉ 
(Mataayi 5:38-48; 7:12a) 

27“Lɨno, nɨkʉvavʉʉla ʉmue mwe vano mʉkʉmhʉlɨkɨsia, mʉvaghanaghe 
avalʉgʉ viinu. Vano vikʉvakalalɨla, mʉvavombelaghe inofu. 

28Kange, vano vikʉvaghuna, mʉvasʉmɨlaghe ʉlufuunyo kwa Ngʉlʉve. Na vano 
vikʉvavombela sino nasinoghiile, mʉvasʉmɨlaghe kwa Ngʉlʉve. 

29Ʉmuunhu angakʉsevʉle ʉlʉbale lʉmo, mʉleke akʉsevʉle nʉ lʉbale ʉlʉnge. 
Kange, ʉmuunhu angakʉkuunye ɨlɨkooti lyako, mʉleke atoole najɨ gwandi. 

30Ʉmuunhu ghweni jʉno ɨkʉkʉsʉʉma kɨmonga, mpeele. Kange, ʉmuunhu 
angatoole ifiinu fyako, ʉlekaghe piiti akʉgomokesie. 

31Sino mulonda avaanhu vavavombelaghe, se sino mʉvavombelaghe avange. 

32“Mʉngavaghane va vano vikʉvaghana ʉmue, muuva mʉvombile kɨki kukila 
avange? Ongo nava vahosi, vikʉvaghana va vano vavaghanile! 

33Kange, nave mʉkʉvavombela inofu va vano vikʉvavombela inofu, muuva 
mʉvombile kɨki kukila avange? Ongo nava vahosi vivomba vʉle vʉle! 

34Mʉngavakopelaghe va vano mʉkagwile kuuti vikʉvahomba, muuva 
mʉvombile kɨki kukila avange? Ongo nava vahosi, vikʉvakopela avajanave, 
ʉlwakʉva vakagwile kuuti, avajanave avuo vikʉvahomba fyoni! 

35“Looli ʉmue, mʉvaghanaghe avalʉgʉ viinu na kʉkʉvavombela inofu. Kange, 
mʉvakopelaghe kɨsila kʉhʉvɨɨla kuuti vikʉvagomokesia. Mʉngavombe isio, 
ʉNgʉlʉve ʉMʼbaha ghwa fyoni alavapeela ʉlʉhombo ʉlʉkome. Kange, muuva 
vaana vaake, ʉlwakʉva ʉmwene nkoola na kʉ vano navihongesia na kʉ vahosi. 

36Lɨno, mʉvisaghe vanya kʉvasʉngʉkɨla avaanhu vooni, ndavʉle ʉNhaata 
ghwinu vʉle ɨkʉvasʉngʉkɨla avaanhu vooni. 

Ʉlʉpavɨlo vwɨmɨla kuhɨgha avange 
(Mataayi 7:1-5) 

37“Namʉngavahɨghaghe avange kuuti na jʉmue mʉleke kuhɨghua nʉ Ngʉlʉve. 
Mʉlekaghe kʉkʉvapɨɨka avange, apuo na jʉmue namupɨkwagha. 
Mʉvasaghɨlaghe avajiinu, na jʉmue musaghɨlwagha. 

38Mʉvisaghe vapeesi, apuo na jʉmue mʉlapelua mʉ kɨghelelo kɨno kɨkingʼiine, 
kange kɨmemile na kuseleleka. Ʉlwakʉva, ɨkɨghelelo kɨno mughelela avange, 
kye kɨno ʉNgʉlʉve ilikʉvaghelela na jʉmue.” 

39ɄYesu akajova mʉ fihwanɨkɨsio akati, “Asi, ndepoonu ʉmʼbofu 
ɨkʉmʉlongosia ʉmʼbofu ʉnnine? Fye lʉngave, vooni nakyavighwɨlɨla mʉ liina? 

40Ʉmʼbʉlanɨsɨvua, naangankile ʉmʼbʉlanɨsi ghwake. Neke, jʉno amalile 
kuvʉlanɨsɨvua sooni, pepano iiva ndavʉle ʉmʼbʉlanɨsi ghwake. 

41“Kɨki ghughimba kulola akamengʼenyo aka mbavo kano kalɨ mʉ liiso ɨlya 
nʼjaako, neke naghulola ɨkɨpiki kɨno kɨlɨ mʉ liiso lyako? 

42Kange, lwandaani kʉkʉmʼbʉʉla ʉnʼjaako kuuti, ‘Ghwe nyalʉkolo, leka 
nɨkʉvʉsie akamengʼenyo aka mbavo kano kalɨ mʉ liiso lyako,’ neke jʉʉve ghwe 
mwene naghulola ɨkɨpiki kɨno kɨlɨ mʉ liiso lyako? Ghwe nkedʉsi ʉve! Vʉsia 

taasi ɨkɨpiki kɨno kɨlɨ mʉ liiso lyako. Apuo pe ʉkʉkaagha vʉnofu na kuvʉsia 
akamengʼenyo aka mbavo kano kalɨ mʉ liiso lya nʼjaako. 

Ʉmpiki ghukagʉlɨka vwɨmɨla ifipeke fyake 
(Mataayi 7:16-20; 12:33-35) 

43“Ʉmpiki ʉnnofu ghukoma ifipeke ifinofu, neke ʉmpiki ʉmʼbiivi ghukoma 
ifipeke ifiviivi. 

44Avaanhu vikʉghʉtangʼhania ʉmpiki vwɨmɨla ifipeke fyake, ʉlwakʉva 
avaanhu navidonola ifipeke ifya tini nambe ifya sabibu mʉ matunguliisa. 

45Fye lʉlɨvuo, ʉmuunhu ʉnnofu ijova inofu, sino sihʉma mʉ mwojo ghwake 
ʉnnofu. Najʉ muunhu ʉmʼbiivi ijova imbiivi, sino sihʉma mʉ mwojo ghwake 
ʉmʼbiivi. Ʉlwakʉva, sino ʉmuunhu ijova, se sino simemile mʉ mwojo ghwake. 

Ʉnʼjengi ʉnya lʉhala nʉ nʼjasu 
(Mataayi 7:24-27) 

46“Kɨki mʉkʉnhambʉla, ‘Mʉtwa, Mʉtwa,’ ongo namuvomba sino nɨkʉvavʉʉla? 

47Ʉmuunhu ghweni jʉno ikwisa kʉlyʉne, na kupʉlɨka amasio ghango na 
kʉkʉghavɨngɨlɨla, ilɨngʼhana nɨ kɨhwanɨkɨsio ɨkɨ: 

48Iiva ndavʉle ʉmuunhu jʉno alyajengile ɨnyumba, neke taasi alyagimile 
ʉlwʉtʉ kufika paasi fiijo pa lɨnhalavue. Pe akaala ʉlwalo lwa nyumba jaake pa 
lɨnhalavue lɨla. Neke ye jɨtonyile ɨfula ɨmbaha, ɨkɨkogha kɨkamema kyongo, pe 
amalenga ghakapongolela. Amalenga aghuo ghakihʉʉta kʉ nyumba, neke 
ɨnyumba jɨla najɨkasukanɨka nambe padebe, ʉlwakʉva ʉlwalo lwake lwale 
lʉkangafu. 

49“Looli, ʉmuunhu ghweni jʉno ipʉlɨka amasio ghango, neke naivɨngɨlɨla, iiva 
ndavʉle ʉmuunhu jʉno ajengile ɨnyumba jaake pa lɨhanga kɨsila lwalo. Neke 
amalenga mʉ kɨkogha ye ghapongoliile na kukuhʉʉta kʉ nyumba, pala pala 
ɨnyumba jɨkaghua na kunyemʉka jooni.” 

Lʉʉka 7 

ɄYesu ɨkʉnsosia ʉmʼbombi ghwa mʼbaha ghwa vasikali 

(Mataayi 8:5-13; Yohani 4:43-54) 

1ɄYesu ye amalile kʉkʉvavʉlanɨsia avaanhu, akalʉta mʉ lɨkaaja ɨlya 
Kapelenaumu. 

2Mʉ lɨkaaja lɨla, mwealyale ʉmʼbaha ghwa vasikali ava Kɨlooma. Ʉmʼbaha ʉjuo 
alyale nʉ mʼbombi ghwake jʉno alyamʉghanile fiijo. Neke ʉmʼbombi jʉla alyale 
ntamu kyongo, ghʉkava ghukova. 

3Ʉmʼbaha jʉla ye apʉliike imhola sa Yesu, akasuungʼha avagojo vamonga va 
Vayahudi, kuuti valʉte vansʉʉme ʉYesu, iise ansosie ʉmʼbombi ghwake. 

4Avagojo vala ye vafikile kwa Yesu, vakampelepesia vakati, “Ʉmuunhu ʉjʉ 
anoghiile ʉlʉtango lʉno ɨkʉkʉsʉʉma, 

5ʉlwakʉva avaghanile avaanhu viitu. Kange, ʉjʉ ghwe jʉno alyatʉjengiile 
ɨsinagogi jiitu.” 

6Pepano ʉYesu akavʉʉka na vagojo vala kulʉta kʉ nyumba ɨja mʼbaha jʉla. Ye 
valɨ piipi kufika pa nyumba jɨla, ʉmʼbaha jʉla akasuungʼha avamanyaani vaake 
valʉte kwa Yesu vamʼbʉʉle kuuti, “Ghwe Ntwa, ʉleke kukukatasia kukwingila 
mʉ nyumba jango, ʉlwakʉva ʉne nanɨnoghiile. 

7Ʉne nɨveele nivwene kuuti, nanɨnoghiile nambe kukwisa kʉlyʉve. Lɨno, 
nɨkʉkʉsʉʉma ʉjove lɨ lɨsio lyene, ʉmʼbombi ghwango, isooka. 

8Ʉlwakʉva, na jʉʉne nipʉlɨka kʉ vavaha vango, kange nɨlɨ na vasikali vano 
vipʉlɨka kʉlyʉne. Nɨngamʼbʉʉle jʉmonga nɨɨti, ‘Lʉta!’ Ilʉta. Ʉjʉnge, nɨngati, 
‘Isa!’ Ikwisa. Najʉ mʼbombi ghwango nɨngamʼbʉʉle kuuti, ‘Vomba ndɨɨkɨ!’ 
Ivomba.” 

9ɄYesu ye apʉliike amasio aghuo, akadegha kyongo. Pe akalɨsyetʉkɨla ɨlɨpʉgha 
ɨlya vaanhu lɨno lɨlyale lɨkʉmʼbɨngɨlɨla akati, “Nɨkʉvavʉʉla kuuti, nambe mʉ 
Vaisilaeli vooni, nanɨmwaghile ʉmuunhu ʉnya lwɨtɨko ʉlʉkome ndavʉle ʉjʉ!” 

10Avaanhu vano valyasungʼhilue, ye vagomwike kʉ nyumba ja mʼbaha jʉla, 
vakavona ʉmʼbombi asokile. 

ɄYesu ɨkʉnsyʉsia ʉmwana ghwa mʉkɨjʉʉva ʉmfwɨle 

11Pambele, ʉYesu na vavʉlanɨsɨvua vaake, palɨkɨmo nɨ lɨpʉgha ɨlɨvaha ɨlya 
vaanhu vakalʉta kʉ lɨkaaja ɨlya Naini. 

12Ye valɨ piipi nʉ mʉlyango ʉghwa lɨkaaja lɨla, vakatangʼhana na vaanhu 
kɨpʉgha vihʉma mʉ lɨkaaja, vapɨndile ʉmfimba ghwa mwana ʉnʼdɨɨmi, mʉ 
lɨvokosi. Ʉmwana ʉjuo, alyale mwene mwa mʉkɨjʉʉva ʉmfwɨle. Avaanhu vinga 
kuhʉma mʉ lɨkaaja ɨlio, valyale palɨkɨmo nʉ mʉkɨjʉʉva jʉla. 

13ɄMʉtwa ye amwaghile ʉmfwɨle jʉla, akamʼbonela ɨkɨsa. Akamʼbʉʉla akati, 
“Ʉleke pilɨla.” 

14Pe akavelelela pa lɨvokosi lya mfimba, akalyabasia, avaanhu vano 
valyapɨndile, vakɨɨma. ɄYesu akati, “Ghwe nʼdɨɨmi ʉve! Nɨkʉkʉvʉʉla, 
sisimuka!” 

15Nakalɨngi ʉmfue jʉla akasisimuka, akikala, akatengʉla kujova. Pepano ʉYesu 
akampeela ʉngʼina, ʉmwana jʉla. 

16Avaanhu vooni vakoghopa, vakatengʉla kʉkʉmʉghinia ʉNgʉlʉve viiti, 
“Ʉmʼbɨli ʉmʼbaha, isile kʉlyʉsue! ɄNgʉlʉve isile kutanga avaanhu vaake!” 

17Ɨmhola ɨjɨ jɨno alyavombile ʉYesu, jɨkakwɨla imbale sooni isa Yudea na mʉ ɨɨsi 
isa pa vʉpiipi. 

ɄYohani ʉMwofughi isuungʼha avavʉlanɨsɨvua vaake kwa Yesu 
(Mataayi 11:2-19) 

18ɄYohani akapangɨlua na vavʉlanɨsɨvua vaake sooni sino ʉYesu akava ivomba. 
Pe ʉYohani akavakemeela vavɨlɨ mʉ vavʉlanɨsɨvua vaake, 

19akavasuungʼha kwa Mʉtwa ʉYesu vamposie ndɨɨkɨ, “Ʉve veeve Kɨlɨsite jʉno 
avavɨli valyavɨlile kuuti ilikwisa? Nave naveeve tʉhʉvɨlaghe ʉjʉnge?” 

20Avavʉlanɨsɨvua vala ye vafikile kwa Yesu, vakati, “ɄYohani ʉMwofughi 
atʉsungʼhile kʉlyʉve tʉkʉposie kuuti, ‘Ʉve veeve Kɨlɨsite jʉno avavɨli 
valyavɨlile kuuti ilikwisa? Nave naveeve tʉhʉvɨlaghe ʉjʉnge?’ ” 

21Ʉnsiki ghʉla ghʉla, ʉYesu akava isosia vinga inhamu saave. Akava isosia na 
vano valyale na mapepo amalamafu. Kange, nava vabofu vinga akavasosyagha, 
vakalolagha. 

22Pe akavamʉla avasungʼhua vala akati, “Mʉlʉte mʉmʼbʉʉle ʉYohani sooni 
sino mʉsivwene na kupʉlɨka. Avabofu vilola, avalema amaghʉlʉ vighenda, 
avanya bʉʉba vivalala, avanya mapʉle vipʉlɨka, avafue visyʉka. Kange, 
avakotofu vipʉlɨsɨvua ɨMhola ɨNofu. 

23Afunyilue ʉmuunhu jʉno ɨkʉnyɨtɨka ʉne kɨsila nganighani.” 

24Avaanhu vano vakasungʼhilue nʉ Yohani ye vavʉkile, ʉYesu akatengʉla 
kʉkʉlɨvʉʉla ɨlɨpʉgha lɨla imhola isa Yohani. Akati, “Mʉkalʉtile kʉ lɨhaka, kulola 
ɨkɨki? Mwahʉvɨlagha kʉkʉmwagha ʉmuunhu jʉno ikeela kwɨtɨka ndavʉle 
ɨlɨtete lɨno likeela kʉdepa nɨ mhepo? Jeeje! 

25Pe mʉkalʉtile kulola ʉmuunhu jʉno alɨ ndaani? Asi, mʉkalʉtile kulola 
ʉmuunhu jʉno afwalile amenda agha ndalama nyinga? Pʉlɨkɨsia, avaanhu vano 
vifwala amenda agha ndalama nyinga, kange valɨ ni fiinu fyoni ifinofu, vikukala 
mʉ majumba agha kɨtwa, navikukala kʉ lɨhaka jeeje! 

26Lɨno, pe mʉkalʉtile kulola ʉmuunhu jʉno alɨ ndaani? Mʉkalʉtile kʉkʉmʉlola 
ʉmʼbɨli? Se seene! Nɨkʉvavʉʉla kuuti ʉjuo namʼbɨli lwene, looli ʉjuo mʼbaha 
kukila ʉmʼbɨli. 

27Ʉjuo ghwe jʉno imhola saake silembilue mʉ Malembe aMɨmɨke kuuti, 
‘Lolagha, nɨkʉnsuungʼha ʉnyamhola ghwango akʉlongolele, ʉjuo ghwe 
ɨkʉkʉlɨngʼhanɨkɨsyagha ɨsɨla jaako.’ ” 

28ɄYesu akajova kange akati, “Nɨkʉvavʉʉla kuuti, kʉ vaanhu vooni nakwale, 
kange naaghelile kuvoneka ʉmuunhu ʉmʼbaha kukila ʉYohani. Neke jʉno 
nʼdebe mʉ Vʉtwa vwa Ngʉlʉve, ghwe mʼbaha kukila ʉYohani.” 

29Pepano avaanhu vooni palɨkɨmo na vasongesia songo, vano valyapʉliike 
amasio gha Yesu vwɨmɨla ʉYohani, vakɨtɨka kuuti ʉNgʉlʉve ghwa kyangʼhaani. 
Ʉlwakʉva avaanhu avuo ve vano valyofughue nʉ Yohani. 

30Looli, aVafalisayi na vavʉlanɨsi va ndaghɨlo, navalyofughue nʉ Yohani, 
ʉlwakʉva valyasitile sino ʉNgʉlʉve alyafumbilue kʉ veene. 

31ɄYesu akajova kange akati, “Nɨhwanɨkɨsie nɨ kɨki avaanhu ava kɨsina ɨkɨ? 
Vahwaniine nɨ kɨki? 

32Vahwaniine na vaana vano vineena kʉ lɨghʉlɨlo, neke vikʉvavʉʉla avajanave 
viiti, ‘Tʉvakʉviile ifilongilongi ifya lʉkeelo, namʉsejile! Tʉvɨmbiile ʉlwɨmbo 
ʉlwa lʉsukunalo, namʉlɨlile!’ 

33“Fye lʉlɨvuo na jʉmue! ɄYohani ʉMwofughi ye isile, naalisagha amakate 
nambe kunyua ʉlʉhʉʉje, mʉkati, ‘Alɨ nɨ lɨpepo.’ 

34Neke ʉne, ne Mwana ghwa Muunhu nisile, nilia na kunyua ndavʉle vivomba 
avange, mwiti, ‘Lola! Ʉjʉ nyamwojo kange mʉghaasi! Kange mmanyaani ghwa 
vasongesia songo, na vahosi!’ 

35Neke ʉvʉkagʉsi vwa Ngʉlʉve, vuvoneka vwa kyangʼhaani kʉ vaanhu vaake.” 

ɄYesu ɨkʉmpyanɨla ʉmhosi 

36Ɨkɨghono kɨmonga, ʉMfalisayi jʉno akatambʉlwagha Simoni, alyankemelile 
ʉYesu kuuti alʉte kulia kwa mwene. Pe ʉYesu akalʉta kʉ kaaja kwa Mfalisayi 
jʉla, akikala na kulia ɨkyakʉlia. 

37Mʉ lɨkaaja lɨla, mwealyale ʉmʉkɨjʉʉva jʉmonga, jʉno alyale mhosi kyongo. 
Ʉmʉkɨjʉʉva ʉjuo, ye apʉliike kuuti ʉYesu alɨ pilia kʉ kaaja kwa Mfalisayi, 
akalʉta nɨ supa ɨnya mafuta amanono agha ndalama nyinga. 

38Ye afikile, akɨɨma kʉnsana kwa Yesu, piipi na maghʉlʉ ghaake. Akatengʉla 
pilɨla, neke amasosi ghaake ghakava ghidomokela mʉ maghʉlʉ gha Yesu. Pe 
akava ipulusia amaghʉlʉ gha Yesu nɨ lɨnyele lyake, kʉmo inonela na 
kʉkʉghapaka amafuta. 

39ɄMfalisayi jʉla, ye alʉvwene ʉluo, akasaagha mʉ mwojo ghwake kuuti, 
“Ʉmuunhu ʉjʉ ale aave mʼbɨli, ngale akagwile kuuti, ʉmʉkɨjʉʉva jʉno 
ɨkʉmwabasia muunhu ghwa ndaani. Ale ikagʉla kuuti mhosi.” 

40Pe ʉYesu akajova akati, “Simoni, nɨlɨ nɨ lɨsio, nilonda nɨkʉvʉʉle.” Ghwope 
akati, “Eena Mʼbʉlanɨsi, mbʉʉle.” Pepano ʉYesu akati, 

41“Kwevalyale avaanhu vavɨlɨ, vano valyale visighilua ihela nʉ muunhu 
jʉmonga. Jʉmo alyakopile idinali ifilʉndo fihaano, ʉjʉnge alyakopile idinali 
ifijigho fihaano. 

42Avaanhu ava ye vakunilue kuhomba, jʉno alyavakopiile, akavasaghɨla. Lɨno, 
mʉ avuo vano vakasighilwagha, alɨku kyaɨkʉmʉghana fiijo ʉmuunhu jʉla?” 

43ɄSimoni akamwamʉla akati, “Ʉne niiti jʉno asaghilue nyinga.” ɄYesu akati, 
“Ʉjovile se seene.” 

44Apuo, ʉYesu akamʉlola ʉmʉkɨjʉʉva jʉla, akamʼbʉʉla ʉSimoni akati, 
“Ʉmwaghile ʉmʉkɨjʉʉva ʉjʉ? Ye ningiile mʉlyʉve muno, ʉve nʉmheliile 
amalenga agha kwofugha amaghʉlʉ ghango. Neke ʉjʉ, anyofwighe amaghʉlʉ 
ghango na masosi ghaake, na kupulusia nɨ lɨnyele lyake. 

45Ye ʉkʉhʉngɨla, nʉnoniile. Looli ʉjʉ, kuhʉma nikwingila muno, naakatiile 
kunonela amaghʉlʉ ghango. 

46Kange, nʉmhakile amafuta kʉ mutu, looli ʉjʉ amhakile amaghʉlʉ ghango 
amafuta amanono agha ndalama nyinga! 

47Lɨno nɨkʉkʉvʉʉla, ʉlʉghano lwa mʉkɨjʉʉva ʉjʉ lʉkome, ʉlwakʉva 
apyanilue inyɨvi saake nyinga. Neke ʉmuunhu jʉno ipyanɨlua inyɨvi ndebe, ʉjuo 
ighana padebe.” 

48Pepano, ʉYesu akamʼbʉʉla ʉmʉkɨjʉʉva jʉla akati, “Ʉpyanilue inyɨvi saako.” 

49Neke vano valyale vilia nʉ Yesu, vakatengʉla kuposania viiti, “Ʉjʉ ghwe veeni 
kupyanɨla inyɨvi?” 

50Apuo, ʉYesu akamʼbʉʉla kange ʉmʉkɨjʉʉva jʉla akati, “Ghwʉpiile ʉvʉpoki 
vwɨmɨla ʉlwɨtɨko lwako. Ʉlʉtaghe nʉ lʉtengaano!” 

Lʉʉka 8 

Avakɨjʉʉva vano valyantangile ʉYesu 

1Pambele, ʉYesu akava ilʉta mʉ makaaja amavaha na madebe, ipʉlɨsia ɨMhola 
ɨNofu ɨja Vʉtwa vwa Ngʉlʉve. Alyale palɨkɨmo na vavʉlanɨsɨvua vaake kɨjigho 
na vavɨlɨ. 

2Kange, alyale palɨkɨmo na vakɨjʉʉva vamonga vano alyavasosisie inhamu 
saave, na vano alyavavʉsisie amapepo amalamafu. Mʉ vakɨjʉʉva avuo, 
mwealyale ʉMaliya ʉmhʉma mʉ lɨkaaja ɨlya Magidala, jʉno ʉYesu 
alyamʼbʉsisie amapepo amalamafu lekelalʉbale. 

3Ghwope ʉYoana ʉnʼdala ghwa Kusa, mwealyale. ɄKusa ʉjuo, ghwe mwene 
alyale mwɨmɨlɨli ghwa fiinu fya ntwa ʉHelode. Kange, mwealyale nʉ Susana, na 
vakɨjʉʉva avange vinga. Avakɨjʉʉva ava vakahʉmyagha ifiinu fyave, 
kʉkʉntanga ʉYesu na vavʉlanɨsɨvua vaake. 

Ɨkɨhwanɨkɨsio ɨkya nkesa mbeju 
(Mataayi 13:1-9; Malɨka 4:1-9) 

4Ɨkɨghono kɨmonga, avaanhu vinga kuhʉma mʉ makaaja minga, 
valyakongʼhanile kwa Yesu. Apuo ʉYesu akavavʉʉla mʉ kɨhwanɨkɨsio akati, 

5“Ʉnkesa mbeju jʉmonga alyalʉtile kukesa ɨmbeju jaake. Ye ikesa, ɨmbeju 
jɨmonga jɨkaghua pa sɨla, jɨkakanyua, injuni sikiisa sikahola. 

6Ɨjɨngɨ, jɨkaghua pa lɨnhalavue. Ye jɨmelile jitengʉla kukʉla, jɨkʉʉma, ʉlwakʉva 
palyale pʉʉmu kange pakalaghatʉkagha ngʼhaningʼhaani. 

7Ɨjɨngɨ, jɨkaghua pa malela gha madasia, jɨkamela, ghoope amadasia 
ghakalemba, pe ghakafweta. 

8Neke jɨno jɨlyaghwile pa lɨhanga ɨlɨnofu, jɨkamela, jɨkakʉla na kukoma vʉnono 
nɨjɨngɨ ifipeke kɨlʉndo!” ɄYesu ye amalile kujova ʉluo, akajova fiijo akati, “Ʉnya 
kʉpʉlɨka, apʉlɨkaghe!” 

ɄYesu ilʉvʉlania ɨkɨhwanɨkɨsio ɨkya nkesa mbeju 
(Mataayi 13:10-23; Malɨka 4:10-20) 

9Pambele avavʉlanɨsɨvua vaake vakamposia vakati, “Ɨkɨhwanɨkɨsio ɨkɨ kwekʉti 
kɨki?” 

10Akavamʉla akati, “Ʉmue ʉNgʉlʉve avapeliile kukagʉla isa vʉsyefu ʉvwa 
Vʉtwa vwake. Neke avange nɨkʉvavʉʉla mʉ fihwanɨkɨsio kuuti, ‘Vangalole, 
navangasivonaghe. Vangapʉlɨke, navangasitangʼhaniaghe.’ 

11“Lɨno, ɨkɨhwanɨkɨsio ɨkɨ kwekʉti ndɨɨkɨ: Ɨmbeju lye lɨsio lya Ngʉlʉve. 

12Pa sɨla pano ɨmbeju jɨlyaghwile, ve vaanhu vano vipʉlɨka ɨlɨsio lya Ngʉlʉve, 
neke ʉnsiki ghʉghuo, ʉSetano ikwisa ivʉsia ɨlɨsio ɨlio mʉ moojo ghaave, kuuti 
valɨtɨka neke vakuluke. 

13Pa lɨnhalavue pano ɨmbeju jɨlyaghwile, ve vaanhu vano vipʉlɨka ɨlɨsio lya 
Ngʉlʉve, vikwʉpɨla nʉ lʉkeelo, neke ʉlwakʉva ɨlɨsio lɨla lɨsila ndela mʉ moojo 
ghaave, vigadɨlɨla ʉnsiki nʼdebe, vangaghelue ye vikʉlʉlekagha ʉlwɨtɨko. 

14Pa madasia pano ɨmbeju jɨlyaghwile, ve vano vipʉlɨka ɨlɨsio lya Ngʉlʉve, neke 
pambele mʉ vwʉmi vwave inganighani, ʉvʉmofu, nʉ vʉnoghelua vwa ɨɨsi 
fifweta. Ʉluo lʉkʉvapelela valeke kukoma ifipeke. 

15Neke pa lɨhanga ɨlɨnofu pano ɨmbeju jɨlyaghwile, ve vano vipʉlɨka ɨlɨsio lya 
Ngʉlʉve. Kyavapʉliike, vigadɨlɨla nʉ mwojo ghwoni na kuuva vakʉndi, kange 
vifikomagha ifipeke na kukuguda mʉ nhalamu sooni. 

Ɨkɨhwanɨkɨsio ɨkya lʉmuli 
(Malɨka 4:21-25) 

16“Nakwale ʉmuunhu jʉno ikʉnga ɨtaala na kukupikila nɨ kɨmonga, nambe 
kuvɨɨka mʉ fungu ja kɨtala. Looli, ivɨɨka pa kyɨmɨlo kuuti avaanhu vano 
vikwingila, valolaghe vʉnono vwɨmɨla ʉlʉmuli lwake. 

17Fye lʉlɨvuo, sooni sino sili kʉ vʉsyefu silakagʉlɨka. Kange, sooni sino sifisilue, 
silaava pa vʉvalafu, silavoneka. 

18“Lɨno, mʉmhʉlɨkɨsyaghe vʉnofu! Ʉlwakʉva, jʉno alɨ nʉ vʉkagʉsi vwɨmɨla 
ʉVʉtwa vwa Ngʉlʉve ʉjuo ikwongelesivua. Looli jʉno nsila vʉkagʉsi ʉvuo, 
nambe ʉvʉkagʉsi ʉvʉdebe vʉno iiti alɨ navwo, ikunyua.” 

Avanyalʉkolo ava kyangʼhaani ava Yesu 
(Mataayi 12:46-50; Malɨka 3:31-35) 

19Pepano ʉngʼina na vanine va Yesu, vakava vilʉta pa Yesu. Neke vakakunua 
pifika pa mwene, ʉlwakʉva avaanhu valyale vinga kyongo. 

20Vamonga vakati kwa Yesu, “Ʉmama ghwako na vanunaavo valɨ panji vilonda 
pitangʼhana nuuve.” 

21ɄYesu akavamʉla akati, “Avaanhu vano vipʉlɨka ɨlɨsio lya Ngʉlʉve na 
kʉkʉlɨvɨngɨlɨla, avuo ghwe mama na vanunavango.” 

ɄYesu ilitamɨsia ɨmhepo ɨmbaha na mavɨngo 
(Mataayi 8:23-27; Malɨka 4:35-41) 

22Ɨkɨghono kɨmonga, ʉYesu akati kʉ vavʉlanɨsɨvua vaake, “Tʉlovoke ɨmwambo 
jɨla ɨja lɨsʉmbe.” Pepano, vakapanda ɨngalava vakatengʉla kulovoka. 

23Ye vilovoka, ʉYesu akaghonelela. Ɨmhepo ɨmbaha jɨkatengʉla kugugula na 
kuvɨɨka amavɨngo amavaha mʉ lɨsʉmbe. Amalenga ghakatengʉla kumema mʉ 
ngalava, vakava mʉ lʉtalamu ʉlwa kʉdwiviila. 

24Pepano avavʉlanɨsɨvua vakalʉta pa Yesu, vakansisimula vakati, “Ghwe Ntwa! 
Ghwe Ntwa! Tufua!” ɄYesu akasisimuka, akajɨdalɨkɨla ɨmhepo na mavɨngo, 
fikalitama, kʉkava mye! 

25Pepano ʉYesu akavaposia avavʉlanɨsɨvua vaake akati, “Kɨki mʉlɨ vasila 
lwɨtɨko?” Avavʉlanɨsɨvua vakadegha na kukwoghopa kʉmo viposania viiti, 
“Lɨno, ʉjʉ ghwe veeni, jʉno idalɨkɨla najɨ mhepo na malenga, fyope 
fikʉnkʉnda?” 

ɄYesu ɨkʉnsosia ʉmuunhu ʉnya lɨpepo 
(Mataayi 8:28-34; Malɨka 5:1-20) 

26Pepano ʉYesu na vavʉlanɨsɨvua vaake, vakalovoka ɨlɨsʉmbe ɨlya Galilaya, 
vakafika ɨmwambo ɨja ɨɨsi ɨja Vagelasi. 

27ɄYesu ye ikile mʉ ngalava, ʉmuunhu jʉmonga ʉghwa lɨkaaja lɨla akalʉta kwa 
mwene. Ʉmuunhu ʉjuo alyale nɨ lɨpepo. Ifighono fyoni akaghendagha vʉfuula, 
kange nakikalagha kʉ kaaja kwa mwene, ʉlwene akikalagha kʉ mbiipa. 

28-29Ɨlɨpepo ɨlɨlamafu ɨlio, lɨkanʼgasyagha kyongo. Pamonga avaanhu 
vakanʼdindilagha na kʉkʉnkʉnga ni nyololo ni pɨngu kuuti vamʉlolelele, neke 
kekinga akadumulaniagha na kutwalua nɨ lɨpepo ɨlio kʉ lɨhaka. Ʉmuunhu jʉla 

ye afikile pa Yesu, ʉYesu akalɨhwetʉkɨla ɨlɨpepo lɨla, kuuti lɨhʉme. Ʉmuunhu 
jʉla ye ɨkʉmʉlola ʉYesu, akakoola fiijo. Akaghua pavʉlongolo pa Yesu akajova 
fiijo akati, “Ghwe Yesu, Mwana ghwa Ngʉlʉve ʉMʼbaha ghwa fyoni, tʉlɨ vʉki 
nuuve? Sivuo, ʉleke pikʉmhumusia.” 

30ɄYesu akamposia akati, “Ɨlɨtavua lyako veeve veeni?” Akamʉla akati, “Ɨlɨtavua 
lyango neene Legioni.” Ʉlwakʉva amapepo amalamafu ghalyale minga mwa 
mwene. 

31Amapepo amalamafu ghala, ghakampelepesia ʉYesu kuuti aleke 
kʉkʉghatwala mʉ liina ɨlɨvaha. 

32Ʉnsiki ʉghuo mʉ lʉvambala pwelɨlyale ɨlɨpʉgha ɨlɨvaha ɨlya ngʉbe, lidɨmua. 
Pe amapepo amalamafu ghala, ghakampelepesia ʉYesu kuuti, aghatavʉle 
ghingile mʉ ngʉbe. Pe akaghatavʉla. 

33Amapepo ghala ghakahʉma mwa muunhu jʉla, ghakingila mʉ ngʉbe. Pepano 
ingʉbe sooni sikiika lʉvɨlo, sikaselembʉkɨla mʉ lɨsʉmbe, sikafua. 

34Avadɨɨmi va ngʉbe ye valʉvwene ʉluo, vakakɨmbɨla lʉvɨlo vilʉta mʉ lɨkaaja 
na mʉ fikaaja ifidebe ifya mʉlʉbale, vakapangagha sooni sino vasivwene. 

35Avaanhu vano valyapʉliike, vakalʉta kulola kɨno kɨhʉmiile. Ye vafikile pano 
pwealyale ʉYesu, vakamwagha ʉmuunhu jʉno ghahʉmile amapepo ikalile pa 
maghʉlʉ gha Yesu, afwalile vʉnofu, alɨ nʉ lʉhala lwoni, pe vakoghopa. 

36Avaanhu vano valyasivwene sino sivombiike, vakavapangɨla avange ndavʉle 
lʉveele, ʉYesu ye ɨkʉnsosia ʉnya mapepo. 

37Pepano avaanhu vooni ava mʉ ɨɨsi ɨja Vagelasi, lʉkavakola ʉlʉdwesi. Pe 
vakampelepesia ʉYesu avʉʉke kʉ veene. ɄYesu akapanda ɨngalava, akavʉʉka 
ilʉta. 

38ɄYesu ye ivʉʉka, ʉmuunhu jʉla jʉno ghalyahʉmile amapepo amalamafu, 
akampelepesia kuuti valʉtaniaghe. Neke ʉYesu naakamwɨtɨkɨsia akati, 

39“Ʉvujaghe kʉ kaaja, ʉkavavʉʉle avaanhu sino ʉNgʉlʉve akʉvombiile.” 
Pepano ʉmuunhu jʉla akavʉʉka pala, akalʉta ipʉlɨsia mʉ lɨkaaja lyoni 
imbombo imbaha sino ʉYesu amʼbombiile. 

ɄYesu ɨkʉnsosia ʉmʉkɨjʉʉva na kʉkʉnsyʉsia ʉmhɨnja 
(Mataayi 9:18-26; Malɨka 5:21-43) 

40ɄYesu ye agomwike ɨmwambo ɨjɨngɨ, akʉpɨlua nʉ lʉkeelo nɨ lɨpʉgha ɨlya 
vaanhu, ʉlwakʉva vooni valyale vikʉmʉghulila. 

41Apuo, pe akiisa ʉmuunhu jʉmonga, jʉno akatambʉlwagha Yailo. Ʉmuunhu 
ʉjuo alyale ʉmo mʉ vavaha va sinagogi. Akalʉta akafughama pa maghʉlʉ gha 
Yesu, akampelepesia kuuti alʉte kʉ kaaja kwa mwene, 

42ʉlwakʉva ʉmwalɨve ʉghwa maaka kɨjigho na ghavɨlɨ, jʉno alyale mwene 
mwa viise, ghukova. Pepano ʉYesu akava ilʉta kʉ kaaja kwa Yailo. Ye alɨ mʉ 
sɨla, avaanhu vinga vano valyale lʉmo, vakava vikʉmpitapita. 

43Neke mʉ lɨpʉgha lɨla, mwealyale ʉmʉkɨjʉʉva, jʉno alyale nɨ nhamu ɨja 
kʉhʉma ɨdanda. Ɨnhamu ɨjio jɨlyampumwisie amaaka kɨjigho na ghavɨlɨ. Kange, 
alyamalile ifiinu fyake fyoni kʉ vaghanga, neke nakwealyale jʉno alyansosisie. 

44Pe ʉmʉkɨjʉʉva jʉla akalʉta kʉnsana kwa Yesu, akabasia ʉlʉvilo ʉlwa 
mwenda ghwake, pala pala akasooka ɨnhamu jaake. 

45ɄYesu akaposia, “Ghwe veeni jʉno anyabasisie?” Avaanhu vooni vakakaana. 
Pe ʉPeteli akamʼbʉʉla ʉYesu akati, “Ghwe Ntwa, avaanhu vinga kyongo 
vakʉsyʉngʉtiile, vikʉkʉpita!” 

46Neke ʉYesu akati, “Kwale ʉmuunhu jʉno anyabasisie, ʉlwakʉva nkate 
mʉlyʉne, nikupʉlɨka kuuti ingʉfu isa kʉsosia ʉmuunhu sihʉmile.” 

47Ʉmʉkɨjʉʉva jʉla ye ivona kuuti ʉYesu ankagwile, akalʉta kʉmo 
itetema. Akafughama pa mwene, akamʼbʉʉla pamaaso gha vaanhu vooni kɨno 
kɨveele kɨmpeleliile amwabasie, kange ndavʉle asokile ngʼhaningʼhaani. 

48ɄYesu akamʼbʉʉla akati, “Mwalɨvango, ʉsokile vwɨmɨla ʉlwɨtɨko lwako. 
Ʉlʉtaghe nʉ lʉtengaano!” 

49ɄYesu ye alɨ pijova isio, akiisa ʉmuunhu kuhʉma kʉ kaaja kwa Yailo ʉmʼbaha 
ghwa sinagogi, akati kwa Yailo, “Sivuo, ʉleke pikʉnʼgasia ʉMʼbʉlanɨsi, 
ʉmwalɨvo afwile.” 

50Neke ʉYesu ye apʉliike ʉluo, akamʼbʉʉla ʉYailo akati, “Ʉleke pikwoghopa, 
ʉlwene ghwɨtɨkaghe. Ʉmwalɨvo isooka.” 

51ɄYesu ye afikile kʉ kaaja kwa Yailo, akavakaana avaanhu avange kukwingila 
palɨkɨmo nʉ mwene, looli ʉPeteli, ʉYohani, ʉYakovo, ʉviise nʉ ngʼina ghwa 
mhɨnja. 

52Avaanhu vooni vano pwevalyale pala, vakava vilɨla nʉ lʉsukunalo ʉlʉkome. 
ɄYesu akavavʉʉla akati, “Mʉleke pilɨla! Ʉmhɨnja ʉjʉ naafwile, aghoneliile.” 

53Avaanhu vala vakanseka kyongo, ʉlwakʉva valyakagwile kuuti ʉmhɨnja jʉla 
afwile. 

54ɄYesu, akankola ʉlʉvoko ʉmhɨnja jʉla, akankemeela fiijo akati, “Ghwe 
mwana ʉve, sisimuka!” 

55Ʉnsiki ghʉghuo, ʉmhɨnja jʉla, ʉvwʉmi vwake vʉkagomoka, akɨɨma. ɄYesu 
akati vampeele ɨkyakʉlia ʉmhɨnja jʉla. 

56Avapaafi vaake vakadegha kyongo. Neke ʉYesu akavavʉʉla kuuti 
navangampangɨlaghe muunhu sino sihʉmiile. 

Lʉʉka 9 

ɄYesu isuungʼha avasungʼhua vaake kɨjigho na vavɨlɨ 

(Mataayi 10:5-15; Malɨka 6:7-13) 

1ɄYesu akavakemeela avavʉlanɨsɨvua vaake kɨjigho na vavɨlɨ. Akavapeela 
ingʉfu nʉ vʉtavʉlɨlua ʉvwa kʉdaga amapepo ghooni, nʉ vwa kʉsosia inhamu. 

2Pe akavasuungʼha kupʉlɨsia imhola isa Vʉtwa vwa Ngʉlʉve na kusosia 
avatamu. 

3Akavavʉʉla akati, “Mʉ lʉghendo lwinu, namʉngagadaghe kɨmonga: lʉʉve 
lʉkwegho, nambe ɨnyambe, nambe ʉnkate, nambe indalama, nambe ʉmwenda 
ʉghwa kwandʉla. 

4Ɨnyumba jɨno kyavikʉvʉpɨla, mukalaghe mumuo kuhanga pano muvʉʉka mʉ 
lɨkaaja ɨlio. 

5Neke mʉ lɨkaaja lɨno avaanhu navikʉvʉpɨla, pano muhʉma mʉkungʼunaghe 
ʉlʉngʼhʉnde lʉno lʉlɨ mʉ maghʉlʉ ghiinu, kuuva kɨvalɨlo ɨkya nkole ʉghwa 
kʉkaana kukwʉpɨla ɨMhola ɨNofu.” 

6Pepano avasungʼhua vala, vakalʉta mʉ makaaja vipʉlɨsia ɨMhola ɨNofu, na 
kusosia avatamu mwoni muno vakalʉtagha. 

ɄHelode ihangajɨka vwɨmɨla ʉYesu 
(Mataayi 14:1-12; Malɨka 6:14-29) 

7Imbombo sooni sino ʉYesu akava ivomba, ʉntwa ʉHelode akava ipʉlɨka 
imhola saake. Isio sikampelela kuuva ni nganighani, ʉlwakʉva avaanhu 
vamonga vakatisagha, ʉYohani ʉMwofughi asyʉkile kuhʉma kʉ vafue. 

8Avange vakatisagha, ʉmʼbɨli ʉEliya isile kange. Avange vakava viiti, ʉmo mʉ 
vavɨli avakʉʉlʉ, asyʉkile. 

9Neke ʉHelode akati, “ɄYohani nɨlyanʼdumwile ʉmutu! Lɨno, ghwe veeni jʉno 
ivomba isi sino nipʉlɨka?” Pe ʉHelode, akava ilonda kyongo pitangʼhana nʉ 
mwene. 

ɄYesu ilɨsia avaanhu imbilima ihaano 
(Mataayi 14:13-21; Malɨka 6:30-44; Yohani 6:1-14) 

10Avasungʼhua vala vakagomoka kwa Yesu, vakampangɨla sooni sino 
vavombile. Pe akavatoola vakalʉta mʉ lɨkaaja lɨno lɨkatambʉlwagha Betisaida, 
kuuti vaave veene pa vʉsyefu. 



167 

 

 
ɄLʉfingo ʉLʉpia 

© Wycliffe Bible Translators, Inc. 
 

 
 

 

11Neke avaanhu vinga ye vakagwile kʉno alʉtile, vakava vilʉta kwa mwene. 
ɄYesu akavʉpɨlɨla vʉnofu, akatengʉla pikʉvavʉlanɨsia imhola isa Vʉtwa vwa 
Ngʉlʉve. Kange, avanya nhamu akava ɨkʉvasosia. 

12Ye vwilile, avavʉlanɨsɨvua vaake kɨjigho na vavɨlɨ vakalʉta kwa mwene, 
vakati, “Ʉvatavʉle avaanhu valʉtaghe mʉ fikaaja na kʉ nyumba sino sili piipi, 
neke valonde ɨkyakʉlia nʉ vʉghono, ʉlwakʉva apa pe lʉnyika pasila kɨmonga 
ɨkya kʉvatanga.” 

13ɄYesu akavavʉʉla akati, “Mʉvapeele ʉmue ɨkyakʉlia!” Aveene vakati, “Ʉsue 
tʉlɨ vasila kɨmonga, looli gha makate ghahaano ni samaki ivɨlɨ. Pamo tʉlʉte 
tʉghʉle ifyakʉlia, pe fikwɨle avaanhu ava vooni!” 

14Avaanhu vano pwevalyale pala, avakɨnhaata veene valyale imbilima ihaano. 
ɄYesu akavavʉʉla avavʉlanɨsɨvua vaake akati, “Mʉvavʉʉle avaanhu vikale 
vaave mʉ fipʉgha ifya vaanhu fijigho fihaano fihaano ndɨɨkɨ.” 

15Pe vakavomba ndavʉle avavʉlile, avaanhu vooni vakikala. 

16Pepano ʉYesu akatoola amakate ghala ghahaano ni samaki ivɨlɨ, akalola 
kʉkyanya, akahongesia kwa Ngʉlʉve. Akamenyʉla amakate ghala, akava 
ɨkʉvapeela avavʉlanɨsɨvua vaake kuuti vavaghavɨle avaanhu. 

17Avaanhu vooni vakalia, vakikuta. Avavʉlanɨsɨvua vakakongʼhania ifisighasi, 
fikamema indɨɨlo kɨjigho ni vɨlɨ. 

ɄPeteli ijova kuuti ʉYesu ghwe Kɨlɨsite 
(Mataayi 16:13-19; Malɨka 8:27-29) 

18Ɨkɨghono kɨmonga, ʉYesu na vavʉlanɨsɨvua vaake vakava palɨkɨmo pamonga 
pa vʉsyefu. ɄYesu akava ikufuunya kwa Ngʉlʉve. Pambele akavaposia 
avavʉlanɨsɨvua vaake akati, “Avaanhu viiti, ʉne neene veeni?” 

19Vakamwamʉla vakati, “Vamonga viiti, veeve Yohani ʉMwofughi, avange viiti 
veeve Eliya. Avange viiti veeve ʉmo mʉ vavɨli avakʉʉlʉ jʉno asyʉkile.” 

20ɄYesu akavaposia kange, “Neke ʉmue mwiti, neene veeni?” ɄPeteli 
akamwamʉla akati, “Ʉve veeve Kɨlɨsite, jʉno ʉNgʉlʉve alyatiile 
ilikʉnsuungʼha!” 

21ɄYesu akavavʉʉla kuuti, navangamʼbʉlaghe muunhu ɨmhola ɨjio. 

ɄYesu ijova ɨmhola ɨja kʉfua na kusyʉka kwa mwene 
(Mataayi 16:20-28; Malɨka 8:30–9:1) 

22ɄYesu akavavʉʉla kange akati, “Lʉnoghiile ʉne ne Mwana ghwa Muunhu 
kuuva ni mhumuko nyinga na kukanua na vagojo na vavaha va vatekesi na 
vavʉlanɨsi va ndaghɨlo, na kubudua. Neke ɨkɨghono ɨkya vʉtatu nisyʉka.” 

23Pambele, ʉYesu akavavʉʉla vooni akati, “Ʉmuunhu jʉno ilonda 
kʉkʉmbɨngɨlɨla, avʉleke ʉvughane vwake, itavʉle ambɨngɨlɨlaghe jaatu, nambe 
kʉʉve kwe kʉfua. 

24Ʉlwakʉva ʉmuunhu jʉno ilonda kupoka ʉvwʉmi vwake, ʉjuo ikwambʉsia, 
looli ʉmuunhu jʉno ikwambʉsia ʉvwʉmi vwake vwɨmɨla ʉne, ʉjuo ghwe 
ɨkʉvʉpoka. 

25Ʉmuunhu ndepoonu ivʉmbʉlɨla kɨki kuuva nʉ vʉmofu vwoni ʉvwa ɨɨsi, neke 
ambʉsie ʉvwʉmi vwake? 

26Ʉmuunhu ghweni angangʼhaane ʉne ni mbʉlanɨsio sango, na jʉʉne ne 
Mwana ghwa Muunhu, nɨlaava nikwisa mʉ vʉvaha vwango, nʉ vwa Nhaata 
palɨkɨmo na vanyamhola avɨmɨke, nɨlankaana ʉmuunhu ʉjuo. 

27Kyangʼhaani nɨkʉvavʉʉla, vamonga nkate mʉlyʉmue mwe vano mʉlɨ apa, 
navalafua kuhanga vavwaghe taasi ʉVʉtwa vwa Ngʉlʉve.” 

ɄYesu ikwandʉka 
(Mataayi 17:1-8; Malɨka 9:2-8) 

28Ye fikilile ifighono lekelakwoni, kuhʉma ijova amasio aghuo, ʉYesu 
akavatoola ʉPeteli, ʉYohani, nʉ Yakovo, akatogha navo kʉ kɨdunda 
kukufuunya. 

29Ye ikufuunya, akandʉka kʉ maaso, nagha menda ghaake ghakava mavalafu, 
ghivalatɨka fiijo. 

30-31Ʉnsiki ghʉghuo, vakasetʉka avaanhu vavɨlɨ vivalatɨka mʉ vʉvaha vwa 
Ngʉlʉve. Avaanhu avuo alyale ghwe Moose nʉ Eliya, vakava vijova nʉ Yesu, 
vʉle kyaikwɨlanɨsia ʉlwa kʉfua kʉ Yelusalemu. 

32Ʉnsiki ʉghuo ʉPeteli na vanine valyaghoneliile. Neke ye visisimuka, 
vakavona ʉYesu ivalatɨka. Kange, vakavaagha avakɨnhaata vavɨlɨ vɨmile 
palɨkɨmo nʉ mwene. 

33Neke avaanhu vala vavɨlɨ ye vilekana nʉ Yesu, ʉPeteli akamʼbʉʉla ʉYesu 
akati, “Ghwe Ntwa, lʉnono ʉsue tukalaghe bahaapa. Lɨno, tʉjenge ifyeve fitatu: 
kɨmo kɨɨve kyako, kɨmonga kya Moose, ɨkɨngɨ kɨɨve kya Eliya.” ɄPeteli 
naakakɨtangʼhinie kɨno ajovile. 

34ɄPeteli ye ijova amasio aghuo, lɨkiisa ɨlɨfunde lɨkavakupikila. Apuo 
vakoghopa kyongo. 

35Pe lɨkapʉlɨkɨka ɨlɨsio kuhʉma mʉ lɨfunde lɨkati, “Ʉjʉ ghwe Mwanango jʉno 
nɨnsalwile, mʉmpʉlɨkɨsyaghe ʉmwene!” 

36Ɨlɨsio ye lɨpʉlɨkiike, ʉYesu akavoneka alɨ mwene. Avavʉlanɨsɨvua vaake 
navalyampangiile muunhu mʉ fighono ifio, sino vasivwene. 

ɄYesu ɨkʉnsosia ʉnsoleka ʉnya lɨpepo 

(Mataayi 17:14-18; Malɨka 9:14-27) 

37Ɨkɨghono ɨkya vʉvɨlɨ, ʉYesu na vavʉlanɨsɨvua vala vatatu ye vikile kuhʉma kʉ 
kɨdunda, vakatangʼhana nɨ lɨpʉgha lya vaanhu. 

38Kuhʉma mʉ lɨpʉgha lɨla, ʉmuunhu jʉmonga akakemeela fiijo akati, “Ghwe 
Mʼbʉlanɨsi, nisʉʉma ʉnsosie ʉmwanango, ʉlwakʉva nɨlɨ naghwo jʉjʉʉjʉ. 

39Kekinga ɨlɨpepo pano lɨkʉmpelʉlania, ye ikolagha fiijo. Kange, lɨkʉnsukania 
na kʉkʉmʉghwɨsia paasi iiva hwene nya kɨvafi, kʉmo lihʉma ɨlɨtotofulo mʉ 
mʉlomo. Ɨlɨpepo ɨlɨ nalɨkʉmʉlekesia ngʼhaningʼhaani, lifikʉntwangɨsyagha. 

40Navasʉʉma avavʉlanɨsɨvua vaako kuuti valɨhʉmie, vakunua.” 

41ɄYesu akati, “Ʉmue, mwe kɨsina ɨkɨsila lwɨtɨko, ɨkɨnya nyiiho imbiivi! Nikalile 
numue ʉnsiki ghwoni ʉghʉ, mʉkyale kʉkʉnhangʼhania? Mʉleete ʉmwanaako 
apa.” 

42Ʉnsoleka jʉla ye ilʉta, ɨlɨpepo ɨlɨlamafu lɨla lɨkamʉghwɨsia paasi, 
lɨkansukania. Neke ʉYesu akalɨdalɨkɨla, akansosia ʉnsoleka jʉla, akanʼgomosia 
kwa viise. 

43Avaanhu vooni ye vasaghile ingʉfu imbaha isa Ngʉlʉve ndavʉle silivuo, 
vakadegha kyongo. 

ɄYesu ijova kange ɨmhola ɨja kʉfua kwa mwene 
(Mataayi 17:22-23; Malɨka 9:30-32) 

Avaanhu vala ye vifidegha sooni sino avombile ʉYesu, akavavʉʉla 
avavʉlanɨsɨvua vaake akati, 

44“Mʉpʉlɨkɨsyaghe vʉnofu sino nitapikʉvavʉʉla! Ʉne ne Mwana ghwa Muunhu 
nitapivɨkua mʉ mavoko gha vaanhu.” 

45Avavʉlanɨsɨvua vaake navakalʉtangʼhania lʉno ijova, ʉlwakʉva lʉkafisilue 
kʉ veene valeke kʉkʉlʉtangʼhania, vakoghopa kʉkʉmposia. 

Ʉvʉvaha ʉvwa kyangʼhaani 
(Mataayi 18:1-5; Malɨka 9:33-37) 

46Avavʉlanɨsɨvua va Yesu vakatengʉla kukanɨngʼhana kuuti, ghwe veeni jʉno 
iliiva mʼbaha mʉ veene. 

47ɄYesu akakagʉla amasaaghe ghaave. Pepano akantoola ʉmwana ʉnʼdebe, 
akamʼbɨɨka piipi nʉ mwene, 

48pe akavavʉʉla akati, “Jʉno ɨkʉmwʉpɨla ʉmuunhu ʉnʼdebe ndavʉle ʉmwana 
ʉjʉ mʉ vughane vwango, ɨkʉnyʉpɨla ʉne. Kange, jʉno ɨkʉnyʉpɨla ʉne, iiva 
amwʉpiile jʉno asungʼhile. Ʉlwakʉva jʉno nʼdebe mʉlyʉmue mweni, ʉjuo 
ghwe mʼbaha.” 

Jʉno namʉlʉgʉ ghwitu, nʼjiitu 
(Malɨka 9:38-40) 

49ɄYohani akamʼbʉʉla ʉYesu akati, “Ghwe Ntwa, twamwagha ʉmuunhu 
jʉmonga idaga amapepo mʉ lɨtavua lyako, twankaana, ʉlwakʉva naghwa 
kɨpʉgha kiitu.” 

50ɄYesu akamwamʉla akati, “Namʉngankanaghe, ʉlwakʉva ʉmuunhu ghweni 
jʉno namʉlʉgʉ ghwinu, alɨ lʉbale lwinu.” 

AVasamalia vamonga vikaana kʉkʉmwʉpɨla ʉYesu 

51Ifighono ifya Yesu kutogha kʉkyanya ye fili piipi, akalamʉla kulʉta kʉ 
Yelusalemu, akavʉʉka ilʉta. 

52Ye alɨ mʉ sɨla, akasuungʼha avaanhu valongole mʉ lɨkaaja ɨlya 
Vasamalia kuuti vannosekesie pamonga. 

53Neke avaanhu va kʉla vakakaana kʉkʉmwʉpɨla, ʉlwakʉva alyalʉngiime 
kulʉta kʉ Yelusalemu. 

54Avavʉlanɨsɨvua vaake, ʉYakovo nʉ Yohani ye valʉvwene ʉluo, vakati, “Ghwe 
Mʉtwa, ghulonda tʉsʉʉme ʉmwoto kuhʉma kʉkyanya ghwise ghʉvanyaanye, 
ndavʉle ʉEliya vʉle alyavombile?” 

55Neke ʉYesu akavasyetʉkɨla, akavadalɨkɨla. Akati, “Namutangʼhinie amoojo 
ghiinu ndavʉle ghanoghiile kuuva vwɨmɨla avajiinu. 

56Ʉlwakʉva ʉne ne Mwana ghwa Muunhu nanɨlisile kutipula, looli nɨlisile 
kʉkʉvapoka avaanhu.” Vakavʉʉka vilʉta kʉ kɨkaaja ɨkɨngɨ. 

Kukutavʉla kʉkʉmʼbɨngɨlɨla ʉYesu 
(Mataayi 8:19-22) 

57ɄYesu na vavʉlanɨsɨvua vaake ye valɨ mʉ sɨla, ʉmuunhu jʉmonga akamʼbʉʉla 
ʉYesu akati, “Nɨkʉkʉvɨngɨlɨlagha kwoni kʉno ghulʉta!” 

58ɄYesu akati, “Ingʼheve sili ni mhanga, injuni sili ni fivwasu, neke ne Mwana 
ghwa Muunhu, nɨlɨ nsila nambe apa kʉghona.” 

59ɄYesu akamʼbʉʉla ʉmuunhu ʉjʉnge akati, “Ʉmbɨngɨlɨlaghe!” Ʉmuunhu jʉla 
akati, “Ghwe Mʉtwa, ʉnhavʉle nɨlʉte taasi nɨnsyɨle ʉnhaata ghwango.” 

60ɄYesu akamwamʉla akati, “Valeke avafue vavasyɨlaghe avafue vaave. Looli 
ʉve, ʉlʉtaghe kupʉlɨsia ʉVʉtwa vwa Ngʉlʉve.” 

61Ghwope ʉjʉnge akamʼbʉʉla ʉYesu akati, “Ghwe Mʉtwa, nɨkʉkʉvɨngɨlɨlagha. 
Lɨno, ʉnhavʉle taasi nɨlʉte nɨhwesie kʉ kaaja.” 

62ɄYesu akamʼbʉʉla akati, “Ʉmuunhu nave atengwile kulɨma ni ngʼombe, neke 
asyetʉkaghe kʉnsana, ʉjuo naanoghiile kuuva mʼbombi mʉ Vʉtwa vwa 
Ngʉlʉve.” 

Lʉʉka 10 

ɄYesu isuungʼha avavʉlanɨsɨvua fijigho lekelalʉbale na vavɨlɨ 

1Pambele, ʉMʉtwa ʉYesu akasalʉla avavʉlanɨsɨvua avange fijigho lekelalʉbale 
na vavɨlɨ, kuuti avasuungʼhe. Pe akavasuungʼha vavɨlɨ vavɨlɨ, mʉ makaaja ni 
mbale sooni kʉno alyafumbilue kulʉta jʉjuo, kuuti valongole. 

2ɄYesu akavavʉʉla akati, “Mʉ mʉghʉnda ifiinu fimotwike, neke avanya kʉpeta 
vadebe. Lɨno, mʉnsʉʉme ʉnya mʉghʉnda, asuungʼhe avaanhu avange avanya 
kʉpeta. 

3Lɨno mʉlʉtaghe, neke mʉkagʉlaghe vʉnofu kuuti, nɨkʉvasuungʼha hwene 
nyanangʼholo pakate pa ngʼhekeeva! 

4Namʉngagadaghe indalama, nambe ɨnyambe, nambe ifilatu ifya kwandʉla. 
Mʉlekaghe kusofia ʉnsiki kuhʉngɨla avaanhu mʉ sɨla. 

5“Kange, pano mukwingila mʉ nyumba ja muunhu, mʉtalaghe pihʉngɨla 
mʉtisaghe, ‘ɄNgʉlʉve avapelaghe ʉlʉtengaano mʉ nyumba muno.’ 

6Nave avanya nyumba vavʉpiile nʉ lʉtengaano, apuo ɨnyumba ɨjio jivisagha nʉ 
lʉtengaano. Looli, nave navavʉpiile, apuo ʉlʉtengaano lujighagha numue. 

7Mʉlekaghe kuhamahaama. Looli, ɨnyumba jɨno vavʉpiile mukalaghe mumuo 
na kulia ifyakʉlia fino vikʉvapeela. Ʉlwakʉva ʉmʼbombi anoghiile kupelua 
fyoni fino ilonda. 

8“Mʉngingile mʉ lɨkaaja lɨmonga, neke avanya kaaja vangavʉpɨle nʉ lʉkeelo, 
ifyakʉlia fino vikʉvapeela mʉlisaghe. 

9Avatamu vano valɨ mʉ lɨkaaja ɨlio, mʉvasosyaghe. Mʉvavʉlaghe kuuti, 
‘ɄVʉtwa vwa Ngʉlʉve vʉlɨ piipi.’ 

10Looli, mʉngingile mʉ lɨkaaja, neke valeke kʉkʉvʉpɨla, pano mukila mʉ sɨla 
saave, mʉtisaghe, 

11‘Nalʉ lʉngʼhʉnde ʉlwa lɨkaaja liinu lʉno lʉlɨ mʉ maghʉlʉ ghiitu, tukungʼuuna 
kuuti vʉʉve vwolesi kʉlyʉmue. Kange, mʉkagʉlaghe kuuti, ʉVʉtwa vwa 
Ngʉlʉve vʉlɨ piipi!’ 

12Nɨkʉvavʉʉla kuuti, ɨkɨghono ɨkya vʉhɨghi, avaanhu va lɨkaaja ɨlio viliiva nʉ 
lʉpumuko ʉlʉkome, kukila ʉlʉpumuko ʉlwa vaanhu ava kʉ Sodoma! 

Ʉlʉpumuko ʉlwa makaaja ghano ghikʉnkaana ʉYesu 
(Mataayi 11:20-24) 

13“Ɨga mwe vaanhu va lɨkaaja lya Kolasini! Ɨga mwe vaanhu va lɨkaaja ɨlya 
Betisaida! Ʉlwakʉva ifidegho fino nɨvombile kʉlyʉmue, fyale fivombeke kʉ 

lɨkaaja ɨlya Tiilo nɨ lya Sidoni, avaanhu mʉ makaaja aghuo ngale valyalatile. 
Vale vifwala amagunila na kupakala ɨlɨpembo kuhʉfia ʉlʉlaato lwave. 

14Lɨno, pa kɨghono ɨkya vʉhɨghi, ʉlʉpumuko lwinu luliiva lʉkome, kukila ʉlwa 
vaanhu ava kʉ Tiilo na kʉ Sidoni! 

15Na jʉmue mwe vaanhu mʉ lɨkaaja lya Kapelenaumu, mukuvona kuuti 
mulifika kʉkyanya kwa Ngʉlʉve! Jeeje, nafye luliiva! Looli mulitaghua paasi 
kʉvʉfue.” 

16Pe ʉYesu akavavʉʉla avavʉlanɨsɨvua vaake avuo akati, “Ʉmuunhu jʉno 
ɨkʉvapʉlɨka ʉmue, iiva ɨkʉmhʉlɨka ʉne, ghwope jʉno ɨkʉvakaana ʉmue, iiva 
ɨkʉngʼhaana ʉne. Kange, jʉno ɨkʉngʼhaana ʉne, iiva ɨkʉnkaana jʉno 
asungʼhile.” 

Avavʉlanɨsɨvua fijigho lekelalʉbale na vavɨlɨ vigomoka nʉ lʉkeelo 

17Pambele avavʉlanɨsɨvua va Yesu fijigho lekelalʉbale na vavɨlɨ, vakagomoka 
vahovwike, vakamʼbʉʉla ʉYesu vakati, “Ghwe Mʉtwa, nagha mapepo 
amalamafu, pano tʉkʉghadaga mʉ lɨtavua lyako, ghikʉtʉkʉnda!” 

18ɄYesu akavavʉʉla akati, “Namwagha ʉSetano isangʉka kuhʉma 
kʉkyanya, ighua hwene lʉmuli lwa fula. 

19Lolagha, nɨvapeliile ingʉfu isa kʉmʉlema ʉmʉlʉgʉ mʉ sooni. Mʉ ngʉfu isio 
mukanyagha injoka ni fingʼhomilevʉli, kange nakwekɨlɨ kɨmonga ɨkya 
kʉvalemasia. 

20Neke, nambe muhovoka ʉlwakʉva amapepo amalamafu ghikʉvakʉnda, 
mʉlekaghe kuhovoka vwɨmɨla ʉluo lwene, looli mʉhovokaghe ʉlwakʉva 
amatavua ghiinu ghalembilue nʉ Ngʉlʉve kʉkyanya.” 

Ʉlʉkeelo lwa Yesu 
(Mataayi 11:25-27; 13:16-17) 

21Ʉnsiki ghʉghuo, ʉMhepo ʉMwɨmɨke akampelela ʉYesu kuhovoka fiijo akati, 
“Ghwe Nhaata, ghwe jʉno ʉtemile kʉkyanya na paasi, nɨkʉkʉhongesia 
ʉlwakʉva imhola isi ʉvafisile avɨmbi na vakagʉsi, neke ʉvahʉfisie avaanhu 
vano vikujisia hwene vaana vadebe. Eena Nhaata, ʉlwakʉva ʉluo lwe lʉno 
ʉkeliile.” 

22Akajova kange akati, “ɄNhaata ghwango anhavʉliile fyoni. Neke nakwale 
jʉno ankagwile ʉMwana, looli jʉ Nhaata mwene. Kange, nakwale jʉno 
ankagwile ʉNhaata, looli ʉMwana, nʉ muunhu ghweni jʉno ʉMwana ilonda 
kʉkʉmhʉfia.” 

23Pepano ʉYesu akavasyetʉkɨla avavʉlanɨsɨvua vaake akavavʉʉla akati, 
“Mʉfunyilue ʉmue mwe vano mʉkʉsivona isi! 

24Nɨkʉvavʉʉla kuuti, kwevalyale avavɨli vinga na vatwa vano valyale vilonda 
kʉkʉsivona sino mʉkʉsivona ʉmue, neke navalyasivwene. Kange, valyale 
vilonda kupʉlɨka sino mupʉlɨka ʉmue, neke navalyasipʉliike.” 

Ɨkɨhwanɨkɨsio ɨkya Nsamalia ʉnkoola 

25Nakalɨngi, ʉmʼbʉlanɨsi jʉmonga ʉghwa ndaghɨlo, akɨɨma kʉkʉmposia ʉYesu 
kʉkʉmʉghela akati, “Ghwe Mʼbʉlanɨsi, nɨvombe kɨki, neke nɨɨve nʉ vwʉmi 
ʉvwa kʉvʉsila kʉsila?” 

26ɄYesu akamwamʉla akati, “Indaghɨlo sa Ngʉlʉve siiti kɨki? Ʉkʉsitangʼhania 
ndaani?” 

27Akamwamʉla akati, “Ʉmʉghanaghe ʉMʉtwa ʉNgʉlʉve ghwako nɨ nhumbula 
jaako jooni, nʉ mwojo ghwako ghwoni, nʉ lʉhala lwako lwoni, ni ngʉfu saako 
sooni. Ʉmʉghanaghe ʉnnino ndavʉle ghukughana jʉʉve.” 

28ɄYesu akati, “Ghwamwile vʉnofu! Ʉvombaghe enendɨɨkɨ, pe ghuuva nʉ 
vwʉmi ʉvwa kʉvʉsila kʉsila.” 

29Neke ʉmʼbʉlanɨsi ghwa ndaghɨlo jʉla, akalondagha kukuvɨɨka kuuti ghwa 
kyangʼhaani, akamposia kange ʉYesu akati, “Lɨno, ʉnʼjango ghwe veeni?” 

30ɄYesu akamwamʉla akati, “Kwealyale ʉmuunhu jʉmonga, alyahʉmile kʉ 
Yelusalemu, ilʉta kʉ lɨkaaja ɨlya Yeliko. Neke mʉ sɨla, avahɨjiavabudi 
vakamwalʉkɨla, vakantova kyongo, vakamfuula amenda, vakamʉleka ghukova. 

31Nakalɨngi ʉntekesi jʉmonga akava ikila mʉ sɨla jɨla, ye ɨkʉmwagha ʉmuunhu 
jʉla akaseena. 

32Najʉ Mʉleevi, ye ifika pala, akamwagha ʉmuunhu jʉla, ghwope akaseena. 

33Pambele akiisa ʉNsamalia jʉmonga, jʉno alyale ikyʉla kukilila ɨsɨla jɨla. Ye 
ɨkʉmwagha ʉmuunhu jʉla, akamʼbonela ɨkɨsa, 

34akamʼbelelela, akampaka ʉlʉhʉʉje na mafuta mʉ fikoongʼo fyake 
kʉkʉmʼbʉvʉsia, akampinya ifikoongʼo fyake. Akantosia pa dogovi jaake, 
akantwala kʉ nyumba ja vahesia, akava ɨkʉmʉlolelela. 

35“Ye kʉkiile, akahʉmia idinali ivɨlɨ, akampeela ʉnya nyumba jɨla, pe 
akamʼbʉʉla akati, ‘Ʉmʼbʉvʉsyaghe ʉmuunhu ʉjʉ. Nave ihela isi sisilile, neke 
ʉhʉmisie isingi mʉlwa kʉntengelela, kyanigomoka, nɨkʉkʉhomba.’ ” 

36Pepano, ʉYesu akamposia ʉmʼbʉlanɨsi jʉla ʉghwa ndaghɨlo akati, “Asi, mʉ 
vatatu ava, ghwe veeni jʉno ghusaagha kuuti ghwe nnine ghwa kyangʼhaani 
ghwa muunhu jʉno vakamwalʉkiile avahɨjiavabudi?” 

37Akamwamʉla akati, “Jʉno amʼbonela ɨkɨsa.” ɄYesu akamʼbʉʉla akati, “Na 
jʉʉve ʉlʉtaghe ʉvombaghe enendɨɨkɨ!” 

ɄYesu mʉ nyumba ja Malita nʉ Maliya 

38ɄYesu na vavʉlanɨsɨvua vaake, ye valɨ mʉ sɨla vilʉta kʉ Yelusalemu, vakafika 
mʉ kɨkaaja kɨmonga. Neke ʉmʉkɨjʉʉva jʉmonga, jʉno akatambʉlwagha 
Malita, akamwʉpɨla ʉYesu kʉ kaaja kwa mwene. 

39ɄMalita alyale nʉ nnuuna jʉno akatambʉlwagha Maliya. Ʉnsiki ʉghuo, 
ʉMaliya alikalile piipi nʉ Yesu, ipʉlɨkɨsia imbʉlanɨsio saake. 

40Neke ʉMalita akava ihangajɨka ni mbombo nyinga isa kʉntengelela ʉYesu. Pe 
akamʼbʉʉla ʉYesu akati, “Ghwe Mʉtwa, naghuvona lʉviivi pano ʉnnunavango 
andekile nivomba jʉʉne? Lɨno, ʉmʼbʉʉle anhange!” 

41ɄMʉtwa akamwamʉla akati, “Malita, Malita! Kɨki ghupumuka ni mbombo 
nyinga? 

42Looli kilondua ɨkɨɨnu kɨmo ɨkɨnono, kye kɨno ʉMaliya asalwile, nakwale 
ʉmuunhu jʉno ndepoonu ɨkʉkɨvʉsia kwa mwene.” 

Lʉʉka 11 

Imbʉlanɨsio vwɨmɨla kukufuunya 
(Mataayi 6:9-13; 7:7-11) 

1Ɨkɨghono kɨmonga, ʉYesu alyale pamonga ikufuunya kwa Ngʉlʉve. Ye amalile, 
ʉmʼbʉlanɨsɨvua ghwake jʉmonga akati, “Ghwe Mʉtwa, ʉtʉvʉlanɨsie 
kukufuunya kwa Ngʉlʉve, ndavʉle ʉYohani vʉle alyavavʉlanisie 
avavʉlanɨsɨvua vaake.” 

2ɄYesu akavavʉʉla akati, “Pano mukufuunya kwa Ngʉlʉve, mʉtisaghe ndɨɨkɨ, 
‘Ghwe Nhaata ʉve ʉlɨ kʉkyanya, ɨlɨtavua lyako lyɨmɨkwaghe. ɄVʉtwa vwako, 
vwisaghe. Sino ʉkeliile, sivombekaghe pa ɨɨsi apa, ndavʉle sivombeka 
kʉkyanya ʉkuo. 

3Ʉtʉpelaghe jaatu ifyakʉlia fiitu. 

4Ʉtʉpyanɨlaghe inyɨvi siitu, ʉlwakʉva na jʉsue tʉkʉvapyanɨla vooni vano 
vikʉtʉhoka. Nʉngatʉlekaghe kuuva mʉ ngelo. Looli ʉtʉpokaghe kwa Mhosi 
jʉla.’ ” 

Kusʉʉma kɨsila kʉkatala 

5Pe akavavʉʉla avavʉlanɨsɨvua vaake akati, “Nave jʉmonga mʉlyʉmue ilʉta 
kwa mmanyaani ghwake mʉ kɨlo nkate, ɨkʉmʼbʉʉla iiti, ‘Ghwe nyalʉkolo, 
nisʉʉma ʉngʼhopele amakate ghatatu. 

6Ʉlwakʉva, ʉmmanyaani ghwango isile kʉlyʉne ahʉmile mʉ lʉghendo, neke 
nɨlɨ nsila kyakʉlia ɨkya kʉmpeela.’ 

7Neke ʉmmanyaani ʉjuo ɨkʉmwamʉla iiti, ‘Ʉleke kʉkʉngasia! Ʉne nɨmalile 
kudinda ʉmʉlyango! Kange, ʉne na vaana vango tʉghonile. Nanɨngasisimuke 
nɨkʉpeele kɨmonga!’ 

8Nave ʉmuunhu ʉjuo angajighe ifisʉʉma, kyangʼhaani nɨkʉvavʉʉla, 
ʉmmanyaani ghwake isisimuka na kʉkʉmpeela fino ilonda. Nakwekʉti ivomba 
ʉluo ʉlwakʉva mmanyaani ghwake, looli ʉlwakʉva ʉmɨliile kʉkʉnsʉʉma. 

9“Lɨno nɨkʉvavʉʉla niiti, mʉsʉmaghe, ʉNgʉlʉve ɨkʉvapeela; mʉlondaghe, 
ʉNgʉlʉve ɨkʉvavonekesia; mʉhodesyaghe, ʉNgʉlʉve ɨkʉvadindulila. 

10Ʉlwakʉva, ʉmuunhu ghweni jʉno isʉʉma, ipelua; jʉno ilonda, ɨkʉfyagha; 
ghwope jʉno ihodesia, idindulilua. 

11Asi, ghwe veeni mʉlyʉmue, jʉno ʉmwanaake angansʉʉme ɨsamaki, 
ɨkʉmpeela ɨnjoka? 

12Nambe angansʉʉme ɨlɨkaangʼa, ɨkʉmpeela ɨkɨngʼhomilevʉli? 

13Nave ʉmue mwe vahosi, mʉkagwile kʉkʉvapeela avaana viinu ifiinu ifinofu, 
lɨno ʉNhaata ʉghwa kʉkyanya nakyaivomba vʉnofu kukila, kʉkʉvapeela 
ʉMhepo ʉMwɨmɨke kʉ vano visʉʉma?” 

ɄYesu nʉ Belisebuli 
(Mataayi 12:22-30; Malɨka 3:20-27) 

14Ɨkɨghono kɨmonga, ʉYesu alyale idaga ɨlɨpepo ɨlɨlamafu mwa muunhu 
jʉmonga. Ɨlɨpepo ɨlio lɨlyampeleliile ʉmuunhu ʉjuo kuuva kɨnuunu. Ye 
lɨhʉmile, ʉmuunhu jʉla akatengʉla kujova. Avaanhu vinga vano pwevalyale, 
vakadegha kyongo. 

15Neke vamonga mʉ veene vakati, “Idaga amapepo mʉ ngʉfu isa 
Belisebuli, ɨlɨvaha lya mapepo!” 

16Avange vakava vikʉmʉghela ʉYesu, kuuti avahʉfie ɨkɨvalɨlo kɨno kivonia 
kuuti asungʼhilue nʉ Ngʉlʉve. 

17Neke ʉYesu akakagʉla amasaaghe ghaave. Pe akavavʉʉla akati, “Avaanhu va 
vʉtwa vʉmo vangagalʉngʼhane vavuo, ʉvʉtwa ʉvuo vunangɨka. Namʉ mʉ 
nyumba vʉle vʉle, nave vasʉtiine, ɨnyumba jinangɨka. 

18Enendɨɨkɨ, najʉ Setano nave idaga amapepo mʉ vaanhu, ʉvʉtwa vwake 
vuuva vʉgalʉngʼhiine, kange vuuva vʉsilile. Nijova ʉluo ʉlwakʉva mwiti 
nidaga amapepo mʉ ngʉfu sa Belisebuli. 

19Lɨno, nave ʉne nidaga amapepo mʉ ngʉfu sa Belisebuli, avavɨngɨlɨli viinu pe 
vidaga mʉ ngʉfu saani? Mʉ ʉluo, avavɨngɨlɨli viinu vilikʉvahɨgha kuuti mʉlɨ 
vasovi. 

20Neke nave ʉne nidaga amapepo mʉ ngʉfu sa Ngʉlʉve, mʉkagʉlaghe kuuti, 
ʉVʉtwa vwa Ngʉlʉve vwisile kʉlyʉmue. 

21“Ʉmuunhu ʉnya ngʉfu, pano alɨ ni filwɨlo ilolelela ɨnyumba jaake, ifiinu fyake 
fijigha vʉnofu. 

22Looli ʉmuunhu ʉnya ngʉfu kukila ʉmwene, angiise amwalʉkɨle amʉleme, 
apuo ikuunya ifilwɨlo fyake fyoni fino aveele ihʉvɨɨla, na kutoola ifiinu fyoni 
fino fili mʉ nyumba na kughavania kʉ vange. 

23Ʉmuunhu jʉno naalɨ lʉbale lwango, ʉjuo mʉlʉgʉ ghwango. Kange, jʉno 
naikongʼhania palɨkɨmo nuune, ʉjuo ipalasania. 

Imbʉlanɨsio vwɨmɨla ɨlɨpepo ɨlɨlamafu 
(Mataayi 12:43-45) 

24“Ɨlɨpepo ɨlɨlamafu pano lihʉma mwa muunhu, lilʉta kʉ lʉkʉve lilonda apa 
kʉpʉʉma. Nave nalɨkʉpaagha, apuo pe liiti, ‘Nigomoka kʉla kʉla kʉ nyumba 
jango.’ 

25Kyalɨgomwike, lɨkʉpaagha pafyaghɨle, kange panosivue vʉnofu. 

26Apuo pe lilʉta kukemeela amapepo amalamafu aghange lekelalʉbale, 
amahosi kukila ɨlyene. Pe ghikwingila mwa muunhu ʉjuo, ghikukala. Apuo 
ʉmuunhu ʉjuo iiva nʉ lʉpumuko ʉlʉkome kukila ʉlʉtasi.” 

Avaanhu vano vafunyilue 

27ɄYesu ye ijova ʉluo, ʉmʉkɨjʉʉva jʉmonga mʉ kɨpʉgha kɨla, akajova fiijo 
akati, “Afunyilue jʉno alyakʉpapile na kʉkʉkwongʼhelesia!” 

28ɄYesu akajova akati, “Se seene, looli vafunyilue fiijo vano vipʉlɨka na 
kugadɨlɨla ɨlɨsio lya Ngʉlʉve!” 

Avaanhu vilonda ʉYesu ahʉfie ɨkɨvalɨlo 
(Mataayi 12:38-42) 

29Avaanhu ye vifikongʼhaana, ʉYesu akati, “Avaanhu va kɨsina ɨkɨ vahosi 
kyongo! Vilonda nɨhʉfie ɨkɨvalɨlo, neke navalapelua ɨkɨvalɨlo, looli ɨkɨvalɨlo kɨno 
ʉNgʉlʉve alyahʉfisie vwɨmɨla ʉYoona. 

30Ʉlwakʉva, ndavʉle ʉYoona vʉle alyale kɨvalɨlo kʉ vaanhu va lɨkaaja lya 
Ninaawi, enendɨɨkɨ na jʉʉne ne Mwana ghwa Muunhu, niiva kɨvalɨlo kʉ vaanhu 
va kɨsina ɨkɨ. 

31“Ɨkɨghono ɨkya vʉhɨghi, ʉmalikia ʉghwa kʉ Sheba ilikwɨma kʉkʉvoleka 
ʉmue, mwe vaanhu va kɨsina ɨkɨ kuuti mʉlɨ vahosi. Ʉlwakʉva ʉmwene 
alyakyʉlile kuhʉma kʉ ɨɨsi ɨja kʉ vʉtali, akiisa kupʉlɨka amasio gha lʉhala lwa 
Solomoni. Lɨno, apa pwale ʉmʼbaha kukila ʉSolomoni! 

32Kange, ɨkɨghono ɨkya vʉhɨghi, avaanhu ava Ninaawi, voope vilikwɨma 
kʉkʉvahɨgha ʉmue mwe vaanhu va kɨsina ɨkɨ kuuti mʉlɨ vahosi. Ʉlwakʉva 

ʉYoona ye apʉlisie ɨlɨsio ɨlya Ngʉlʉve kʉ veene, valyalatile inyɨvi saave. Lɨno, 
apa pwale ʉmʼbaha kukila ʉYoona! 

Ɨtaala ɨja mʼbɨlɨ 
(Mataayi 5:15; 6:22-23) 

33“Nakwale ʉmuunhu jʉno ikʉnga ɨtaala, na kuvɨɨka pano pafisiime nambe 
kukupikila nɨ lɨteneka. Looli, ivɨɨka pa kyɨmɨlo, kuuti avaanhu vano vikwingila, 
valolaghe vʉnono vwɨmɨla ʉlʉmuli lwake. 

34Amaaso ghaako taala ja mʼbɨlɨ. Nave amaaso ghaako ghilola vʉnofu, ʉmʼbɨlɨ 
ghwako ghwoni ghuuva mʉ lʉmuli. Neke nave amaaso ghaako ghafwile, ʉmʼbɨlɨ 
ghwako ghuuva mʉ ngʼhiisi. 

35Lɨno, ʉlolaghe vʉnofu, ʉlʉmuli lʉno ghusaagha kuuti lʉlɨ nkate mʉlyʉve, 
nangʼhiisi! 

36Nave ʉmʼbɨlɨ ghwako ghwoni ghuuva nʉ lʉmuli, kɨsila kuuva nɨ ngʼhiisi 
pamonga, apuo ʉmʼbɨlɨ ghwoni mʼbalafu, ndavʉle ɨtaala vʉle jɨkʉkʉmulika nʉ 
lʉmuli lwake.” 

Ʉlʉpavɨlo lwa Yesu kʉ Vafalisayi 
(Mataayi 23:1-36; Malɨka 12:38-40) 

37ɄYesu ye amalile kujova amasio aghuo, ʉMfalisayi jʉmonga akansʉʉma alʉte 
kulia kwa mwene. Pepano, ʉYesu akalʉta kwa Mfalisayi jʉla akingila, akikala 
ilia ɨkyakʉlia. 

38ɄMfalisayi jʉla ye avwene ʉYesu ilia kɨsila kwogha amavoko mʉ lwiho, 
akadegha kyongo. 

39Pe ʉMʉtwa akamʼbʉʉla akati, “Ʉmue Vafalisayi, mukuvɨɨka vagholofu pano 
musuka kʉnji ɨkɨkombe nɨ sahani, neke nkate mʉ moojo ghiinu vʉmemile 
ʉvʉkuunyi nʉ vʉhosi. 

40Mwe vajasu ʉmue! Jʉno alyapelile kʉnji, naghwe jʉno alyapelile na mʉnkate? 

41Mʉvatangaghe avakotofu na moojo ghiinu ghooni, apuo fyoni fiiva fivalasivue 
kʉlyʉmue. 

42“Ɨga ʉmue mwe Vafalisayi! Mughina kʉkʉntavʉlɨla ʉNgʉlʉve ɨlɨtekelo ɨlya 
saka mʉ fiinu ifidebe, ndavʉle ɨnyafu ni filʉngo ifya kyakʉlia. Neke namuvɨkɨla 
mwojo kʉkʉvavombela avange vʉnofu na kʉkʉmʉghana ʉNgʉlʉve. Mulondua 
kʉkʉvavombela avange vʉnofu na kʉkʉmʉghana ʉNgʉlʉve, palɨkɨmo na 
kutavʉla ɨsaka. 

43Ɨga ʉmue mwe Vafalisayi! Ʉlwakʉva mʉ masinagogi mulonda kukukala 
kʉvʉlongolo. Kange, mulonda avaanhu vavahʉngɨlaghe nʉ vwoghofi mʉ 
mapuulo. 

44Ɨga kʉlyʉmue! Ʉlwakʉva mʉlɨ ndavʉle imbiipa isila kɨvalɨlo, neke avaanhu 
vighenda pakyanya kɨsila kʉkagʉla.” 

45Ʉmʼbʉlanɨsi jʉmonga ʉghwa ndaghɨlo akamʼbʉʉla ʉYesu akati, “Mʼbʉlanɨsi, 
pano ghujova isio, ʉkʉtʉjova fivi na jʉsue twe vavʉlanɨsi va ndaghɨlo.” 

46ɄYesu akamwamʉla akati, “Na jʉmue mwe vavʉlanɨsi va ndaghɨlo, ɨga! 
Ʉlwakʉva, indaghɨlo sino mʉkʉvapeela avaanhu sili ndavʉle ifitwalo ifisito 
fino vikunua kupɨnda. Kange, na jʉmue namughela nambe padebe kutanga 
kupɨnda! 

47“Ɨga kʉlyʉmue! Ʉlwakʉva mujenga imbiipa isa vavɨli vala, vano avakʉʉlʉ 
viinu valyavabudile! 

48Apuo muhʉfia kuuti, mukwɨtɨngʼhana na sino avakʉʉlʉ viinu valyavombile. 
Ʉlwakʉva aveene valyabudile, neke ʉmue mujenga imbiipa isio! 

49“Fye nambe ʉNgʉlʉve alyajovile ndɨɨkɨ, ‘Nɨkʉvasuungʼha avavɨli na 
vasungʼhua kʉ veene, neke vamonga vikʉvabudagha, avange 
vikʉvapumusyagha.’ 

50Lɨno, avaanhu ava kɨsina ɨkɨ vilihɨghua vwɨmɨla avavɨli vooni vano vabudilue, 
kuhʉma ɨɨsi jipelua, 

51kuhʉma ibudua ʉAbeli, kuhanga ibudua ʉSakalia, jʉno alyabudilue pakate pa 
nyumba ɨnyɨmɨke ɨja kufunyila na pa kɨtekelelo. Se seene! Nɨkʉvavʉʉla kuuti, 
avaanhu ava kɨsina ɨkɨ vilihɨghua vwɨmɨla isio sooni. 

52“Ɨga ʉmue mwe vavʉlanɨsi va ndaghɨlo! Ʉlwakʉva mʉsighile ɨsɨla ɨja vaanhu 
kʉkʉnkagʉla ʉNgʉlʉve. Na jʉmue namʉnkagwile, kange mʉvasighile vano valɨ 
nʉ vʉfumbue ʉvwa kʉnkagʉla ʉNgʉlʉve.” 

53ɄYesu ye amalile kujova amasio aghuo, akavʉʉka pala. Kutengʉlɨla apuo 
aVafalisayi na vavʉlanɨsi va ndaghɨlo vakava valeefi kwa Yesu. Pe vakava 
vikʉmposia si nyinga, 

54mʉlwa kʉmwʉvɨla kuuti pamo alajova kɨmonga, neke vakyaghe ɨkɨteghe ɨkya 
kʉmhɨghɨla. 

Lʉʉka 12 

Ʉlʉpavɨlo vwɨmɨla ʉvʉkedʉsi 
(Mataayi 10:26-27) 

1Ʉnsiki ʉghuo, avaanhu imbilima ni mbilima valyakongʼhanile kʉkʉmpʉlɨkɨsia 
ʉYesu. Valyale vinga kuhanga kukanyana, pano vakavelelelagha kwa mwene. 
Pe ʉYesu akajova taasi kʉ vavʉlanɨsɨvua vaake akati, “Mʉvisaghe maaso nɨ 
kɨlʉle ɨkya Vafalisayi, kwekʉti ʉvʉkedʉsi vwave. 

2Ʉnsiki ghukwisa, pano sooni sino sili kʉ vʉsyefu, silaava pa vʉvalafu; kange 
sooni sino sifisiime, silakagʉlɨka. 

3Lɨno, sooni sino mujova kʉ ngʼhiisi, silipʉlɨkɨka kʉ lʉmuli. Kange, sooni sino 
mupwepa kʉkate, silipʉlɨsɨvua pamaaso gha vaanhu vinga.” 

ɄNgʉlʉve mwene anoghiile kukwoghopua 
(Mataayi 10:28-31) 

4ɄYesu akava ifijova kuuti, “Mwe vamanyaani vango, nɨkʉvavʉʉla kuuti, 
namʉngavoghopaghe vano vibuda ʉmʼbɨlɨ ghwene. Neke kyavabudile, 
nakwekɨlɨ ɨkɨngɨ kɨno ndepoonu vivomba. 

5Looli, nɨvavʉʉle jʉno mʉnoghiile kʉkʉmwoghopa, mʉmwoghopaghe 
ʉNgʉlʉve, jʉno angabude ʉmuunhu, alɨ ni ngʉfu isa kʉntaagha kʉ lʉpumuko 
lwa mwoto ghʉno naghusima lʉsiku. Se seene! Nɨkʉvavʉʉla kuuti, ʉjuo ghwe 
mʉmwoghopaghe! 

6“Asi, ʉtʉjuni tʉhaano natughʉsɨvua kʉ ndalama indebe kyongo? Poope nambe 
fye tʉlɨvuo, ʉNgʉlʉve naɨkʉkasyemua nambe kamo. 

7Ʉmue, ʉNgʉlʉve avalile nalɨ lɨnyele ɨlya kʉ matu ghiinu. Lɨno, 
namʉngavoghopaghe, ʉlwakʉva ʉmue lʉvʉmbʉlɨlo lʉkome pamaaso gha 
Ngʉlʉve kukila ʉtʉjuni ʉtwinga. 

Kukwoleka ʉlwɨtɨko lwinu pamaaso gha vaanhu 
(Mataayi 10:32-33; 12:32; 10:19-20) 

8“Nɨkʉvavʉʉla kuuti, ʉmuunhu ghweni jʉno ikwɨtɨka pamaaso gha vaanhu 
kuuti ɨkʉmbɨngɨlɨla ʉne, na jʉʉne ne Mwana ghwa Muunhu, nilikʉmwɨtɨka 
pamaaso gha vanyamhola va Ngʉlʉve kuuti, ʉjuo mʼbɨngɨlɨli ghwango. 

9Neke ʉmuunhu jʉno ɨkʉngʼhaana pamaaso gha vaanhu, na jʉʉne nilikʉnkaana 
pamaaso gha vanyamhola va Ngʉlʉve. 

10Ʉmuunhu ghweni jʉno ijova amasio amaviivi vwɨmɨla ʉne ne Mwana ghwa 
Muunhu, ipyanɨlua. Neke, jʉno ɨkʉmʉligha ʉMhepo ʉMwɨmɨke, ʉjuo 
naalapyanɨlua. 

11“Pano viliiva vikʉvatwala pa vʉhɨghi mʉ masinagogi, pa vatwa na pa vanya 
vʉtavʉlɨlua, namʉngasaghaghe kuuti kyamujova kɨki nambe kuuti 
kyamukwamʉla kɨki. 

12Ʉlwakʉva ʉnsiki ghʉghuo ʉMhepo ʉMwɨmɨke ɨkʉvavʉlanɨsia sino 
mʉnoghiile kujova.” 

Ɨkɨhwanɨkɨsio ɨkya mmofu ʉnʼjasu 

13Ʉmuunhu jʉmonga mʉ kɨpʉgha kɨla akamʼbʉʉla ʉYesu akati, “Mʼbʉlanɨsi, 
ʉmʼbʉʉle ʉnʼjango kuuti angavɨle ifiinu ifya vʉhaasi, fino akatʉlekiile ʉnhaata 
ghwitu.” 

14ɄYesu akamwamʉla akati, “Ghwe veeni jʉno ambɨkile ʉne, kuuva mhɨghi 
ghwinu, nambe kuuva mʉghavi ghwa vʉhaasi vwinu?” 

15Pe akavavʉʉla avaanhu vooni akati, “Mulolelelaghe! Mʉlekaghe kuuva 
vanyamwojo va fiinu, ʉlwakʉva ʉvwʉmi vwa muunhu navʉlɨ mʉ vwinga vwa 
fiinu fyake fino alɨ nafyo.” 

16Pepano akavavʉʉla ɨkɨhwanɨkɨsio ɨkɨ akati, “Kwealyale ʉmmofu jʉmonga, 
jʉno mʉ mʉghʉnda ghwake ifiinu filyamotwike kyongo. 

17Akiposia mʉ mwojo ghwake akati, ‘Ifiinu fyango ifi, pasili apa kʉvɨɨka! 
Nɨsivombe kɨki?’ 

18Pe akati, ‘Nivomba ndɨɨkɨ: Ninyemʉla ifihenge fyango, na kujenga ɨkɨhenge 
ɨkɨngɨ ɨkɨkome fiijo. Ʉmuo mwe nivɨɨka ʉmpeto ghwango ghwoni ni fiinu 
fyango ifingi. 

19Apuo pe kyaniiti, “Ghwe mwojo ghwango, ʉlɨ ni fiinu finga ifinono ifya 
kʉkʉtanga amaaka minga. Lɨno, ʉtengaane, lisagha na kunyua, ʉhovokaghe.” ’ 

20Neke ʉNgʉlʉve akamʼbʉʉla akati, ‘Ʉlɨ nʼjasu! Ɨkɨlo ɨja mʉsyʉghʉ ghufua! 
Neke ifiinu fyoni fino ghuvɨkiile, fiiva fyani?’ 

21“Ʉluo fye luuva kwa muunhu ghweni, jʉno ikulʉndɨkɨla ifiinu mʉ vʉnoghelua 
vwa mʉ ɨɨsi muno, kɨsila kʉvomba sino ʉNgʉlʉve ikeela.” 

Kʉkʉmhʉvɨɨla ʉNgʉlʉve 
(Mataayi 6:25-34) 

22Pepano ʉYesu akavavʉʉla avavʉlanɨsɨvua vaake akati, “Lɨno nɨkʉvavʉʉla 
niiti, mʉlekaghe kuhangajɨka, vwɨmɨla ʉvwʉmi vwinu kuuti mulisagha kɨki, 
nambe vwɨmɨla amavɨlɨ ghiinu kuuti mufwalagha kɨki. 

23Asi, ʉvwʉmi navwe vʉvaha kukila ɨkyakʉlia? Naghʉ mʼbɨlɨ vʉle vʉle, ghwe 
mʼbaha kukila amenda! 

24Lolagha ihoove, nasivyala, nasipeta nambe kuvuta mʉ kɨhenge. Neke 
ʉNgʉlʉve ɨkʉsiswɨla. Lɨno, ʉmue mʉnoghiile fiijo pamaaso gha Ngʉlʉve kukila 
injuni! 

25“Ghwe veeni mʉlyʉmue jʉno ndepoonu ihangajɨka, kuuti ongelesie ʉvwʉmi 
vwake nambe akavalɨlo kamo? 

26Lɨno, nave mukunua kuvomba akaanu akadebe ndavʉle akuo, kɨki 
muhangajɨka ni singi? 

27“Lolagha amalʉva, ndavʉle ghikʉla. Naghivomba ɨmbombo nambe kuhona 
amenda ghaake agha kʉfwala. Neke nɨkʉvavʉʉla kuuti, nambe ʉSolomoni mʉ 
vʉvaha vwake vwoni, naalyaghelile kufwalɨlɨla neke anoghele ndavʉle ɨlɨlʉva 
lɨmonga! 

28Nave ʉNgʉlʉve ɨkʉghafwasia enendɨɨkɨ amamela agha mʉ lɨhaka ghano 
ghinofia ʉnsiki nʼdebe vʉvʉle, neke nakalɨngi ghijoghotoka na kutaghua pa 
mwoto, lɨno nakyaɨkʉvafwasia ʉmue na kukila, ʉmue mwe vanya lwɨtɨko 
lʉdebe? 

29“Lɨno, mʉlekaghe kuhangajɨka kuuti kyamulia kɨki, nambe kyamunyua kɨki, 
kange mʉlekaghe kuuva ni nganighani, 

30ʉlwakʉva ifio fyoni fye fino vihangajɨkɨla vano navammanyile ʉNgʉlʉve. 
Neke ʉmue ʉNhaata ghwinu ʉghwa kʉkyanya akagwile kuuti mulonda sooni 
isio! 

31Looli, mʉlondaghe ʉVʉtwa vwa Ngʉlʉve, pepano ifio fyoni mʉlongelesivua. 

Imbʉlanɨsio vwɨmɨla ʉvʉmofu 
(Mataayi 6:19-21) 

32“Mʉlekaghe kukwoghopa, ʉmue mwe kɨpʉgha kɨdebe, ʉlwakʉva ʉNhaata 
ghwinu ʉghwa kʉkyanya, akeliile kʉkʉvapeela ʉVʉtwa vwake. 

33Mʉghʉsie ifiinu fiinu, neke indalama isio mʉvapeele avakotofu. Ʉkuo kwe 
kuvuta ʉlʉtalama kʉ kɨhenge ɨkya kʉkyanya kɨno nakikepʉka, kʉno ifivɨkɨlo 
fyake nafisakala. Kange, ʉkuo nakwale ʉmʉlyasi jʉno iveela kuhɨɨja nambe 
ʉmhehe kunangania. 

34Ʉlwakʉva pano mʉvutile ifiinu fiinu, nagha moojo ghiinu ghiiva bahapuo. 

Mʉvisaghe mulɨngʼhanisie kʉkʉmʉghuula ʉMʉtwa ʉYesu 

35“Jaatu mʉvisaghe mulɨngʼhanisie kuvomba ɨmbombo, nasi taala siinu 
sivikaghe. 

36Mʉvisaghe ndavʉle avavombi vano vikʉmʉghulila ʉntwa ghwave agomoke 
kuhʉma kʉ vʉtolani, kuuti ʉnsiki ghʉno kyaikwisa na kukongʼoona 
ʉmʉlyango, ye vanʼdindulilaghe. 

37Vinomile avavombi vano ʉntwa ghwave angiise, ɨkʉvaagha valɨ maaso. 
Kyangʼhaani nɨkʉvavʉʉla, kyaikulɨngʼhania kuuti avatengelele, ɨkʉvakemeela 
pa lʉlio na kʉkʉvapeela ɨkyakʉlia. 

38Luuva lʉkeelo kʉ vavombi avuo, vano ʉntwa ghwave angiise mʉ kɨlo nkate, 
nambe pano kuhenga, avaaghe valɨ maaso. 

39“Mʉkagʉlaghe kuuti, ʉnya nyumba ale akagʉle ʉnsiki ghʉno ʉmʉlyasi 
ikwisa, ale ikukala maaso, naale ileka ʉmʉlyasi amemʉle ɨnyumba jaake. 

40Lɨno, na jʉmue mʉvisaghe mulɨngʼhanisie! Ʉlwakʉva ne Mwana ghwa 
Muunhu, nilikwisa ʉnsiki ghʉno namuhʉvɨɨla.” 

Ɨkɨhwanɨkɨsio ɨkya mʼbombi ʉnnofu nʉ mʼbiivi 
(Mataayi 24:45-51) 

41Pepano ʉPeteli akaposia akati, “Mʉtwa, ɨkɨhwanɨkɨsio ɨkɨ ʉkʉtʉvʉʉla jʉsue, 
ʉkʉvavʉʉla avaanhu vooni?” 

42ɄMʉtwa akamwamʉla akati, “Ʉmʼbombi ʉnnofu, ʉnya lʉhala, ghwe alɨku? 
Ghwe jʉno ʉntwa ghwake ɨkʉmʼbɨɨka ɨmɨlɨlaghe avanine na kʉkʉvapeela 
ɨkyakʉlia ʉnsiki ghʉno ghʉnoghiile, neke ʉmwene ikyʉla. 

43Kʉba ʉmʼbombi ʉjuo jʉno ʉntwa ghwake iliiva igomoka, ɨkʉmwagha ivomba 
sino akamʉlaghiile. 

44Kyangʼhaani nɨkʉvavʉʉla kuuti, ʉntwa ghwake ɨkʉmʼbɨɨka ʉmʼbombi jʉla, 
ɨmɨlɨlaghe ifiinu fyake fyoni. 

45“Neke ʉmʼbombi ʉjuo angasaaghe mʉ mwojo ghwake kuuti, ‘Ʉntwa ghwango 
idɨɨla kugomoka.’ Pe atengʉle kutova avavombi avajaake, avakɨnhaata na 
vakɨjʉʉva, ʉmwene alisaghe na kunyua kuhanga ighaala. 

46Ʉntwa ghwake, angagomoke ɨkɨghono nʉ nsiki ghʉno ʉmʼbombi jʉla ijekiile 
alɨsingi, kyaɨkʉntemania na kʉkʉmʼbɨɨka kʉ lʉpumuko palɨkɨmo na vano 
navakʉndi. 

47“Ʉmʼbombi ʉjuo jʉno akagwile sino ilonda ʉntwa ghwake, neke aleke 
kukulɨngʼhania kʉkʉmwʉpɨlɨla, nambe kuvomba ndavʉle ilonda ʉntwa 
ghwake, ʉjuo ikopua fiijo. 

48Neke ʉmʼbombi jʉno naakagwile ʉvughane vwa ntwa ghwake, angavombe 
fivi, ʉjuo ikopua padebe. Ʉmuunhu ghweni jʉno apelilue finga, ʉjuo 
isighilwagha finga. Ʉmuunhu jʉno apelilue ɨmbombo ɨmbaha, isighilwagha 
kukotola ɨmbombo ɨmbaha. 

Ʉvʉsʉlani vwɨmɨla ʉlwɨtɨko 
(Mataayi 10:34-36) 

49“Nalisile pa ɨɨsi apa, kukʉnga ʉmwoto. Kʉba ghwale ghʉvisaghe ghʉtengwile 
kuviika! 

50Na jʉʉne nɨlɨ nʉ lʉpumuko lʉno nɨnoghiile kukwʉpɨla, neke nifipumukagha 
mʉ mwojo ghwango, kuhanga lʉvombeke. 

51Asi, mwiti nisile kuleeta ʉlʉtengaano mʉ ɨɨsi? Jeeje! Nɨkʉvavʉʉla kuuti, nisile 
kupela ʉvʉsʉlani. 

52Kuhʉma lɨno, mʉ nyumba muno mwevale avaanhu vahaano, vibaghʉlanagha, 
vatatu vikubaghʉla kʉ vavɨlɨ. Voope vavɨlɨ avuo, vikubaghʉlagha kʉ vatatu. 

53Ʉviise isʉlanagha nʉ nswambe, najʉ nswambe isʉtanagha nʉ viise. Ʉmama 
naipʉlɨngʼhanagha nʉ mwalɨve, najʉ mwalɨve naipʉlɨngʼhanagha nʉ ngʼina. 
Ʉmama naipʉlɨngʼhanagha nʉ nkamwana, najʉ nkamwana ivombagha lʉluo.” 

Kukagʉla ʉmʉlʉvo ghwa sino sivombeka 

(Mataayi 16:2-3) 

54ɄYesu akavavʉʉla kange avaanhu va lɨpʉgha lɨla akati, “Pano muvona 
amafunde ghikongʼhaana mwiti, ‘Ɨfula jitapitonya,’ lweli jitoonya. 

55Kange, pano muvona ɨmhepo jihʉma ʉlʉbale ʉlwa kʉmavemba mwiti, 
‘Litapiiva lɨfuke,’ lweli fye luuva. 

56Mwe vakedʉsi ʉmue, mʉkagwile kulʉvʉlania ifivalɨlo ifya pa ɨɨsi na kʉ 
vʉlanga! Lɨno, kɨki mukunua kʉkʉghʉtangʼhania ʉmʉlʉvo ghwa sino 
sivombeka ifighono ifi? 

Kupʉlɨngʼhana nʉ nʼjaako 
(Mataayi 5:25-26) 

57“Kɨki namusalʉla kuvomba sino sinoghiile? 

58Pʉlɨkɨsia ɨkɨhwanɨkɨsio ɨkɨ, pano mʉlɨ mʉ sɨla ʉmuunhu ɨkʉkʉtwala pa 
vʉhɨghi, ghimbagha kʉkʉmpelepesia kuuti mʉsambane. Ʉngaleke kuvomba 
ʉluo, ɨkʉkʉtwala pa vʉhɨghi, neke ʉkuo ghuhɨghua na kutwalua kʉ ngʉfu mʉ 
ndinde. 

59Nɨkʉkʉvʉʉla kuuti, nʉngahʉme mʉnkate ʉmuo kuhanga ʉhombe fyoni fino 
ghusighilua!” 

Lʉʉka 13 

Mʉlataghe inyɨvi mʉleke kutipulua 

1Ʉnsiki ʉghuo, avaanhu vamonga vano vakampʉlɨkɨsyagha ʉYesu, 
vakamʼbʉʉla kuuti, ʉPilato alyavabudile aVagalilaya vamonga, ye vihʉmia 
ɨlɨtekelo lyave kwa Ngʉlʉve. 

2ɄYesu akavamʉla akati, “Asi, pano musaagha ʉmue, mwiti aVagalilaya avuo 
valyavombilue ʉluo, ʉlwakʉva valyale vahosi kukila aVagalilaya avange vooni? 

3Jeeje! Mʉngaleke kulaata inyɨvi siinu, na jʉmue mweni mutipulua! 

4Voope avange kɨjigho na lekelakwoni kʉ Siloamu, vano ʉlʉvʉmba ʉlʉtali 
lʉlyavaghwɨliile, vakafua, mwiti aveene valyale vahosi kukila avange vooni, 
vano vakikalagha mʉ Yelusalemu? 

5Jeeje! Mʉngaleke kulaata inyɨvi siinu, na jʉmue mweni mutipulua!” 

Ʉlʉpavɨlo vwɨmɨla kukoma ifipeke 

6Apuo ʉYesu, pe akavavʉʉla avaanhu avuo ɨkɨhwanɨkɨsio ɨkɨngɨ akati, 
“Kwealyale ʉmuunhu jʉmonga, jʉno alyavyalile ʉmpiki ʉntini, mʉ mʉghʉnda 
ghwake ʉghwa sabibu. Pambele akalʉta kudonola itini, neke naakakyagha 
nambe kɨmonga. 

7Pepano akamʼbʉʉla ʉmʼbombi ghwake ʉghwa mʉghʉnda akati, ‘Lolagha, mʉ 
maaka ghatatu nisile kudonola ifipeke mʉ mpiki ʉghʉ, neke nanɨkyaghile 
kɨmonga! Lɨno, dumula, ʉlwakʉva ghunangania ʉmʉghʉnda vʉvʉle!’ 

8“Neke ʉmʼbomba mbombo jʉla, akamwamʉla akati, ‘Ghwe mʼbaha ghwango, 
ghʉleke ʉmwaka ʉghʉ, nipilile na kuvɨɨka ɨbʉʉle, 

9ghʉngakome ifipeke kʉ mwaka, luuva lʉnofu! Neke ghʉngaleke kukoma, apuo 
ʉdumulaghe.’ ” 

ɄYesu ɨkʉnsosia ʉmʉkɨjʉʉva pa kɨghono ɨkya Sabati 

10Ɨkɨghono kɨmonga ɨkya Sabati, ʉYesu alyale ivʉlanɨsia avaanhu, mʉ sinagogi 
jɨmonga. 

11Mʉ sinagogi mula, mwealyale ʉmʉkɨjʉʉva jʉmonga, jʉno alyale nɨ lɨpepo lɨno 
lɨlyamʼbɨkile kuuva mʼbotevote, amaaka kɨjigho na lekelakwoni. Ʉmʉkɨjʉʉva 
jʉla alyagondile ʉnsana, neke akakunwagha kugholoka. 

12ɄYesu ye amwaghile, akankemeela iise pa mwene. Pe akamʼbʉʉla akati, 
“Mama, ʉsokile ɨnhamu jaako, lɨno ʉlɨ mwavʉke!” 

13ɄYesu akavɨɨka amavoko ghaake pa mʉkɨjʉʉva jʉla, pala pala ʉmama jʉla 
akɨɨma agholwike ʉnsana ghwake, akatengʉla kʉkʉmʉghinia ʉNgʉlʉve. 

14Pepano ʉmʼbaha ghwa sinagogi akakalala, ʉlwakʉva ʉYesu ansosisie 
ʉmuunhu jʉla mʉ kɨghono ɨkya Sabati. Ʉmʼbaha jʉla akavavʉʉla avaanhu akati, 
“Ʉmʉlʉngʉ ghwoni ghʉlɨ ni fighono ntanda ifya kʉvomba ɨmbombo. 
Mʉnoghiile kukwisa na kusosivua mʉ fighono ifio, jeeje pa kɨghono ɨkya 
Sabati!” 

15ɄMʉtwa akamwamʉla akati, “Mwe vakedʉsi ʉmue! Ʉmue namudindulila mʉ 
lʉvagha ingʼombe nasi dogovi siinu, na kʉkʉsitwala kunywelesia pa kɨghono 
ɨkya Sabati? 

16Neke ndaani ʉmʉkɨjʉʉva ʉjʉ, ʉghwa kɨkolo kya Abulahamu, jʉno amaaka 
kɨjigho na lekelakwoni alɨ mʉ vʉkamɨngʼhanɨlua vwa Setano, naanoghiile 
kukwavʉka mʉ kɨghono ɨkya Sabati?” 

17ɄYesu ye ajovile isio, avalʉgʉ vaake vooni, vakavona soni. Neke avange vooni 
valyahovwike fiijo, vwɨmɨla imbombo inofu isa kʉdegha, sino ʉYesu akava 
ivomba. 

Ɨkɨhwanɨkɨsio ɨkya mbeju ɨndebe fiijo, nɨ kɨhwanɨkɨsio ɨkya kɨlʉle 
(Mataayi 13:31-33; Malɨka 4:30-32) 

18Pepano ʉYesu akaposia, “ɄVʉtwa vwa Ngʉlʉve vʉhwaniine nɨ kɨki? 
Nɨhwananie nɨ kɨki? 

19Vʉhwaniine nɨ mbeju ɨndebe fiijo, jɨno ʉmuunhu alyavyalile mʉ mʉghʉnda 
ghwake. Ɨmbeju jɨkamela, ghʉkava mpiki, nasi njuni sikatenga ifivwasu mʉ 
nhaafi saake.” 

20ɄYesu akaposia kange akati, “Nɨhwananɨsie nɨ kɨki, ʉVʉtwa vwa Ngʉlʉve? 

21Vʉhwaniine nɨ kɨlʉle kɨno ʉmʉkɨjʉʉva jʉmonga alyatolile, akakandɨla 
ɨlɨkandua amateneka ghatatu gha vʉtine. Ye akandile, ɨkɨlʉle kɨla kɨkalʉsia 
ɨlɨkandua lyoni.” 

Avahosi navikwʉpɨlua mʉ Vʉtwa vwa Ngʉlʉve 
(Mataayi 7:13-14, 21-23) 

22ɄYesu alyale ilʉta kʉ Yelusalemu. Neke mʉ makaaja amavaha na madebe 
muno akava ikila, akavʉlanɨsyagha avaanhu. 

23Ɨkɨghono kɨmonga, ʉmuunhu jʉmonga akamposia akati, “Ghwe Ntwa, 
avaanhu vano ʉNgʉlʉve ilikʉvapoka viliiva vadebe?” ɄYesu akamwamʉla 
akati, 

24“Kukwingila mʉ Vʉtwa vwa Ngʉlʉve, lʉlɨ ndavʉle kukwingila pa mʉlyango 
ʉmfinye. Kyangʼhaani nɨkʉvavʉʉla niiti, vinga vililonda kukwingila, neke 
vilikunua. Lɨno, ʉmue mʉghimbaghe kukwingila ʉmuo! 

25Ʉnsiki ghukwisa, pano ʉnya nyumba ilidinda ʉmʉlyango, neke mulikwɨma 
panji, mutengʉla kuhodesia na kʉkʉnsʉʉma mutisagha, ‘Ghwe ntwa, 
tʉdindulile!’ Neke ʉmwene ilikʉvamʉla iiti, ‘Nanɨvamanyile kange nanɨkagwile 
na kʉno mʉhʉmile!’ 

26“Na jʉmue mutisagha, ‘Ʉsue twesue twalisagha na kunyua palɨkɨmo nuuve! 
Kange, ʉve ghwatʉvʉlanɨsyagha mʉ fikaaja fiitu!’ 

27Neke ʉmwene iliiti, ‘Nɨvavʉlile kuuti, nanɨvamanyile kange nanɨkagwile kʉno 
muhʉma! Vʉʉka palyʉne, ʉmue mwe vahosi!’ 

28“Mulikʉmwagha ʉAbulahamu, ʉIsaka, ʉYakovo na vavɨli vooni valɨ mʉ 
Vʉtwa vwa Ngʉlʉve. Looli ʉmue muuva mʉtaghilue kʉnji. Ʉkuo kwe mulɨlagha 
na kugwegwenʉla amiino! 

29Kange, avaanhu kuhʉma imbale sooni isa ɨɨsi vilikwisa, vilisagha palɨkɨmo mʉ 
Vʉtwa vwa Ngʉlʉve. 

30“Mʉpʉlɨkɨsyaghe! Avaanhu vano va vʉsililo lɨno, valaava va kwanda; ava 
kwanda lɨno, valaava va vʉsililo.” 

ɄYesu isukunala vwɨmɨla avaanhu ava mʉ Yelusalemu 
(Mataayi 23:37-39) 



186 

 

 
ɄLʉfingo ʉLʉpia 

© Wycliffe Bible Translators, Inc. 
 

 
 

 

31Ʉnsiki ghʉghuo, aVafalisayi vamonga vakalʉta kwa Yesu, vakamʼbʉʉla 
vakati, “Vʉʉka apa, ʉlʉtaghe kʉ makaaja aghange, ʉlwakʉva ʉHelode ilonda 
pikʉkʉbuda.” 

32ɄYesu akavamʉla akati, “Mʉlʉtaghe mʉjɨvʉʉle ɨngʼheve jɨla kuuti, ‘Lolagha, 
ʉmʉsyʉghʉ na pakɨlaavo, nidaga amapepo na kusosia avatamu, neke ɨkɨghono 
ɨkya vʉtatu, nimala ʉvʉfumbue vwango. 

33Ʉne nilʉta kʉ Yelusalemu ndalʉve ndaani ʉmpaka nɨfike, niiva mʉ lʉghendo 
ʉmʉsyʉghʉ na pakɨlaavo, neke pakɨlaavo kɨla nifika. Ʉlwakʉva nalʉnoghiile 
ʉmʼbɨli kufwɨla pavʉnge, looli kʉ Yelusalemu!’ 

34“Ghwe Yelusalemu, Yelusalemu! Ghubuda avavɨli na vaanhu vano visungʼhua 
kʉlyʉve, ʉkʉvatova na mavue. Kekinga nɨlondile kʉkʉvakongʼhania avaanhu 
vaako, ndavʉle ɨngʼhʉkʉ vʉle jikongʼhania ifyanaake mʉ mapɨga ghaake, neke 
namukʉnda. 

35Lolagha, ʉNgʉlʉve ɨkʉjɨleka ɨnyumba jiinu kuuva mahaame! Kyangʼhaani 
nɨkʉvavʉʉla kuuti, kutengʉlɨla lɨno namʉnganyaaghe kange, kuhanga ʉnsiki 
pano muliiti, ‘Afunyilue jʉno ikwisa mʉ lɨtavua lya Mʉtwa ʉNgʉlʉve.’ ” 

Lʉʉka 14 

ɄYesu ɨkʉnsosia ʉntamu pa kɨghono ɨkya Sabati 

1Ɨkɨghono kɨmonga ɨkya Sabati, ʉYesu alyalʉtile kulia ɨkyakʉlia kʉ kaaja kwa 
mʉlongosi jʉmonga ʉghwa Vafalisayi. Ʉnsiki ye alɨ mula, aVafalisayi na vange 
vakava vikʉmwʉvɨla valole kɨno kyaivomba mʉ kɨghono ɨkya Sabati. 

2Pavʉlongolo pa Yesu, pwealyale ʉmuunhu jʉmonga, jʉno alyale nɨ nhamu ɨja 
kʉfimba ʉmʼbɨlɨ. 

3Pe ʉYesu akavaposia aVafalisayi na vavʉlanɨsi va ndaghɨlo akati, “Asi, 
indaghɨlo siitu sikʉtwɨtɨkɨsia kusosia avaanhu mʉ kɨghono ɨkya Sabati?” 

4Aveene vakajika kɨmihe. ɄYesu akamwabasia ʉntamu jʉla, akansosia, 
akantavʉla alʉtaghe. 

5Pe ʉYesu akavaposia akati, “Ghwe veeni pakate palyʉmue jʉno ʉmwanaake 
angaghwɨlɨle, nambe ɨngʼombe jaake jɨngaghwɨlɨle mʉ kɨtiimu ɨkɨghono ɨkya 
Sabati, naale isuvula mʉ kɨghono ɨkio?” 

6Avaanhu vala, vakava vasila ɨlya kʉjova. 

Ʉlʉjisio nʉ vʉkoola 

7ɄYesu akava ilola avahesia vano valyaghongolilue pa lʉlio lʉla, vʉle 
vakasalʉlagha ifitengo ifya kʉvʉlongolo ifya voghopua. Pepano akavavʉʉla 
ɨkɨhwanɨkɨsio akati, 

8“Pano ʉmuunhu akʉghongolile kʉ vʉtolani, ʉlekaghe pifikila pa fitengo ifya 
kʉvʉlongolo ifya voghopua. Nʉngavombaghe ʉluo, ʉlwakʉva pamo 
aghongolilue ʉmwoghopua ʉjʉnge kukila ʉve. 

9Neke angiise jʉno avaghongolile ʉmue mweni, ɨkʉkʉvʉʉla iiti, ‘Mʉlekele ʉjʉ 
pano ghukalile.’ Apuo, kyaghuvona soni kyongo, pano ghuvʉʉka kulʉta kʉ 
fitengo ifya kʉnsana. 

10“Looli, pano ʉghongolilue, ʉfikilaghe pa fitengo ifya kʉnsana, neke kyaikwisa 
jʉno akʉghongolile, akʉvʉlaghe kuuti, ‘Ghwe mmanyaani ghwango, ghwise 
ghukale pavʉlongolo apa.’ Apuo pe kyavuvoneka ʉvʉvaha vwako, pamaaso gha 
vaghongolua vooni. 

11Ʉlwakʉva, ʉmuunhu ghweni jʉno ikughinia, ʉNgʉlʉve alamwisia. Neke 
ʉmuunhu jʉno ikujisia, ʉNgʉlʉve alamʉghinia.” 

12Apuo, ʉYesu akamʼbʉʉla jʉno amʉghongolile akati, “Pano 
ʉkʉvalɨngʼhanɨkɨsia avaanhu ʉlʉlio ʉlwa pamwisi nambe pakɨvwilile, ʉlekaghe 
pikʉvakemeela avamanyaani vaako, nambe avanyalʉkolo vaako, nambe 
avaanhu ava kɨsina kyako, nambe avabadɨngʼhani vaako avamofu, kuuti voope 
valakʉghongoola mʉlwa kʉkʉhomba lʉno ʉkavavombiile. 

13Looli, pano ghulɨngʼhania ʉlʉlio, ʉvakemelaghe avakotofu, avalema, na 
vabofu. 

14Apuo pepano ghuuva nʉ lufuunyo, ʉlwakʉva avuo vasila kɨmonga ɨkya 
kʉkʉhomba. Neke ʉNgʉlʉve ghwe jʉno ilikʉkʉhomba, pano alaava isyʉsia 
avagholofu.” 

Avaanhu vano vakemelilue kʉ vʉtolani 
(Mataayi 22:1-10) 

15Ye valɨ pa lʉlio, ʉmʉghongolua jʉmonga ye apʉliike amasio gha Yesu, 
akamʼbʉʉla akati, “Inomile, ʉmuunhu jʉno ililia ʉlʉlio mʉ Vʉtwa vwa 
Ngʉlʉve!” 

16ɄYesu akamwamʉla mʉ kɨhwanɨkɨsio akati, “Kwealyale ʉmuunhu jʉmonga, 
jʉno alyalɨngʼhanisie ʉlʉlio ʉlʉvaha, akavakemeela avaanhu vinga. 

17Ʉnsiki ʉghwa lʉlio ye ghʉfikile, akasuungʼha ʉmʼbombi ghwake kʉ vano 
alyavaghongolile, kuuti avavʉʉle ndɨɨkɨ, ‘Mwisaghe! Ifiinu fyoni 
filɨngʼhanɨsivue!’ 

18“Neke vooni vano valyaghongolilue vakati navilʉta. Ʉghwa kwanda akati, 
‘Nɨghʉlile ʉmʉghʉnda, nilondua nɨlʉte kulola. Lɨno ʉmhyanɨle, nanikwisa.’ 

19Ʉghwa vʉvɨlɨ akati, ‘Nɨghʉlile ingʼombe kɨjigho isa kʉlɨmɨla, nilʉta 
kʉkʉsighesia. Ʉmhyanɨle nanikwisa.’ 

20Ghwope ʉghwa vʉtatu akati, ‘Nanga natoola ʉnʼdala, lɨno nanɨngiise.’ 

21“Ʉmʼbombi jʉla akagomoka, akampangɨla sooni ʉntwa ghwake. Pe ʉntwa jʉla 
akakalala, akamʼbʉʉla ʉmʼbombi ghwake akati, ‘Lʉtagha ngʼhaningʼhaani mʉ 
nsevo na mʉ sɨla isingi mʉ lɨkaaja ɨlɨ, ʉvaleete apa avakotofu, avalema na 
vabofu.’ 

22“Pambele, ʉmʼbombi jʉla akagomoka, akamʼbʉʉla akati, ‘Ntwa, sino ʉveele 
ʉndaghiile nɨvombile. Neke lɨno, ʉvweleefu vʉjiighe.’ 

23“Ʉntwa akamʼbʉʉla ʉmʼbombi jʉla akati, ‘Lɨno, ʉlʉte kʉnji kʉ lɨkaaja, mʉ 
masevo na mʉ sɨla sino silʉta mʉ fikaaja ifidebe, na mʉ maghʉnda, 
ʉkavapelepesie avaanhu viise vingile mʉ nyumba jango, kuhanga vameme. 

24Looli, nɨkʉvavʉʉla ʉmue kuuti, mʉ avuo vano nɨkavaghongolile ʉlʉtasi, 
nambe jʉmo naalalia ʉlʉlio lʉno nɨlɨngʼhanisie ʉne!’ ” 

Kukutavʉla kʉkʉmʼbɨngɨlɨla ʉYesu 
(Mataayi 10:37-38) 

25ɄYesu akava ighenda palɨkɨmo nɨ lɨpʉgha ɨlɨvaha ɨlya vaanhu. Akasyetʉka, 
akavavʉʉla akati, 

26“Ʉmuunhu jʉno ilonda kʉkʉmbɨngɨlɨla ʉne, ilondua kʉkʉngana ʉne kukila 
kʉkʉmʉghana ʉviise, ʉngʼina, ʉnʼdala ghwake, avaana vaake, na vanine na 
valʉmbʉ. Kange, ilondua kʉkʉngana ʉne kukila kʉkʉvʉghana ʉvwʉmi vwake. 

27Ʉmuunhu ghweni itavʉlaghe kʉkʉmbɨngɨlɨla ʉne na kupumusivua, nambe 
kʉʉve kwe kʉfua. Nave naivomba ʉluo, naangave mʼbɨngɨlɨli ghwango. 

28“Nɨlʉvʉlanie vʉnofu, nave jʉmonga mʉlyʉmue ilonda kujenga, kyaivomba 
kɨki taasi? Taasi, itala kusaagha ifiinu fyoni fino filondua kujengela. Pepano 
ikughela nave alɨ ni ndalama isa kʉkwɨla kumala kujenga. 

29Kɨsila kʉvomba ʉluo, ndepoonu ijenga lʉ lwalo, neke ikunua kumalɨsia 
kujenga. Apuo avakilasɨla vooni vikʉmʼbedagha, 

30vitisagha, ‘Ʉmuunhu ʉjʉ akatengwile kujenga, neke akunilue kumalɨsia!’ 

31“Nɨjove ɨkɨhwanɨkɨsio ɨkɨngɨ, tʉʉti avatwa vavɨlɨ vilonda pilua. Ʉghwa 
kwanda alɨ na valua lɨlʉgʉ imbilima kɨjigho veene, ʉjʉnge imbilima fijigho fivɨlɨ. 
Ʉghwa kwanda naangalʉte kulua, kɨsila kukala paasi na kusaagha kuuti, 
ndepoonu ilua na kʉkʉmʉlema, jʉno alɨ na valua lɨlʉgʉ imbilima fijigho fivɨlɨ? 

32Angavone kuuti ikunua, isuungʼha ngʼhaningʼhaani avanjagɨla vaake, valʉte 
kwa ntwa ʉjʉnge jʉla pano ajiighe kʉtali, kuuti valeke kulua vavisaghe nʉ 
lʉtengaano. 

33“Fye lʉlɨvuo na kʉlyʉmue, nakwale nambe jʉmo mʉlyʉmue jʉno anoghiile 
kuuva mʼbɨngɨlɨli ghwango, nave naafilekile fyoni fino alɨ nafyo. 

Kuuva ndavʉle ʉmwinyo ʉnnono 
(Mataayi 5:13; Malɨka 9:50) 

34“Ʉmwinyo kɨɨnu kɨnono kulʉnga. Neke nave ghʉsʉpʉke lwoni, ndepoonu 
ghuvɨɨka kɨki kugomosia ʉlʉnoneesi? 

35Ʉmwinyo ndavʉle ʉghuo, nsila mbombo kʉ lɨhanga, nambe kuuva fundila, 
looli ku kutaghua. Ʉnya kʉpʉlɨka, apʉlɨkaghe!” 

Lʉʉka 15 

Ɨkɨhwanɨkɨsio ɨkya ngʼholo jɨno jɨsovile 
(Mataayi 18:12-14) 

1Ɨkɨghono kɨmonga, avasongesia songo na vahosi avange, vakava vilʉta kwa 
Yesu kʉkʉmpʉlɨkɨsia. 

2Pe aVafalisayi na vavʉlanɨsi va ndaghɨlo, vakatengʉla pikungʼulasia viiti, 
“Ongo ʉmuunhu ʉjʉ, ikukala na vahosi ndavʉle ava! Kange ilia navo!” 

3Pepano ʉYesu akavavʉʉla ɨkɨhwanɨkɨsio ɨkɨ akati, 

4“Nave jʉmonga mʉlyʉmue alɨ ni ngʼholo kɨlʉndo, neke jɨmonga jɨsove, 
kyaivomba kɨki? Kyangʼhaani nɨkʉvavʉʉla, ɨkʉsileka isingi sila fijigho 
budikalʉbale na budikalʉbale, na kulʉta kulonda jɨno jɨsovile, kuhanga ajaaghe. 

5Neke kyaajaghile, ɨkʉjɨveghala nʉ lʉkeelo, 

6na kuvuja najo kʉ kaaja. Angafike pa kaaja, pe ɨkʉvakemeela avamanyaani na 
vabadɨngʼhani vaake, ɨkʉvavʉʉla kuuti, ‘Hovokaghi palɨkɨmo nuune, ʉlwakʉva 
ɨngʼholo jango jɨno jɨveele jɨsovile, nɨjaghile!’ 

7“Nɨkʉvavʉʉla, enendɨɨkɨ fye luliiva lʉkeelo lʉkome kʉkyanya, pano ʉmhosi 
jʉmo ilaata inyɨvi saake. Ʉlʉkeelo ʉluo luliiva lʉkome, kukila ʉlʉkeelo vwɨmɨla 
avaanhu fijigho budikalʉbale na budikalʉbale avagholofu, vano vasila 
vʉfumbue ʉvwa kʉlaata.” 

Ɨkɨhwanɨkɨsio ɨkya lʉtalama lʉno lʉsovile 

8ɄYesu akavavʉʉla ɨkɨhwanɨkɨsio ɨkɨngɨ akati, “Tʉʉti ʉmʉkɨjʉʉva jʉmonga alɨ 
ni ndalama kɨjigho, neke ʉlʉtalama lʉmo lʉsove, asivombe kɨki? Kyaikʉnga 
ɨtaala, na kufyaghɨla ɨnyumba jooni, ilonda kuhanga alwaghe. 

9Kyande alwaghile, ɨkʉvakemeela avamanyaani na vabadɨngʼhani vaake, na 
kʉkʉvavʉʉla kuuti, ‘Mʉhovokaghe palɨkɨmo nuune, ʉlwakʉva ʉlʉtalama 
lwango lʉno lʉkasovile, nɨlwaghile!’ 

10“Nɨkʉvavʉʉla kuuti, enendɨɨkɨ ʉNgʉlʉve iliiva nʉ lʉkeelo pamaaso gha 
vanyamhola vaake, pano nambe ʉmhosi jʉmo ilaata inyɨvi saake.” 

Ɨkɨhwanɨkɨsio ɨkya nhaata ʉnya lʉsʉngʉ ʉlʉvaha 

11ɄYesu akavavʉʉla ɨkɨhwanɨkɨsio ɨkɨngɨ akati, “Kwealyale ʉmuunhu jʉmonga, 
jʉno alyale na vaswambe vavɨlɨ. 

12Ʉnswambe ʉnʼdebe, akalʉta kwa viise akati, ‘Ghwe nhaata, nisʉʉma ʉmheele 
ʉvʉhaasi vwango.’ Pe ʉviise akavaghavɨla, nʉjʉnge ʉvʉhaasi vwake. 

13“Ye fikilile ifighono ndafilɨngi, ʉnʼdebe jʉla akakongʼhania ifiinu fyake fyoni, 
akavʉʉka ilʉta kʉ ɨɨsi ɨja kʉ vʉtali. Ye afikile ʉkuo, akatengʉla kulia fivi ɨkyʉma 
kyake, kuhanga kumala kyoni. 

14Ye amalile kyoni, ɨnjala jɨkaghua mʉ ɨɨsi jɨla, pe ʉmwene akava nsila nambe 
kɨmonga. 

15Pepano, akalʉta kwa muunhu jʉmonga ʉghwa ɨɨsi jɨla, akasʉʉma ɨkɨbalʉla. 
Ʉmuunhu jʉla, akantwala kʉ mʉghʉnda kusuvila ingʉbe saake. 

16Ʉnʼdɨɨmi jʉla alyale nɨ njala, akanoghelwagha kulia amabandu ghano 
sikalisagha ingʉbe. Neke nakwealyale nambe muunhu, jʉno alyampeliile 
kɨmonga ɨkya kʉlia. 

17“Pambele akasaagha mʉ mwojo ghwake akati, ‘Ongo avavombi vooni ava 
nhaata ghwango, vilia na kusighasia, kɨki ʉne nifua apa nɨ njala! 

18Lɨno, nigomoka kwa nhaata, na kʉkʉmʼbʉʉla kuuti, “Ghwe nhaata, nɨmhokile 
ʉNgʉlʉve, nɨkʉhokile na jʉʉve. 

19Lɨno, nanɨnoghiile kuuva mwana ghwako, ʉmbɨɨke nɨɨve ʉmo mʉ vavombi 
vaako.” ’ 

20“Pe akavʉʉka igomoka kwa viise. Ye alɨ piipi na pa kaaja, ʉviise akamwagha 
pa vʉtali, akamʼbonela ɨkɨsa. Akalʉta lʉvɨlo, akamʉyayɨla na kʉkʉnnonela. 

21Pe ʉmwana jʉla, akamʼbʉʉla ʉviise akati, ‘Ghwe nhaata, nɨmhokile ʉNgʉlʉve, 
nɨkʉhokile na jʉʉve. Nanɨnoghiile kuuva mwana ghwako.’ 

22“Neke ʉviise akavavʉʉla avavombi vaake akati, ‘Mʉleete ngʼhaningʼhaani 
ʉmwenda ʉnnono mʉmfwasie. Mʉmfwasie nɨ pete mʉ kyove, ni filatu mʉ 
maghʉlʉ. 

23Mʉtoole ɨngʼombe jɨla ɨnenefu, mʉbude, tʉvɨɨke ɨkɨkulukulu, 

24ʉlwakʉva ʉmwanango ʉjʉ, alyasovile, lɨno avoniike; alyafwile, lɨno asyʉkile!’ 
Pepano avaanhu vala vooni vakatengʉla kuseeja nʉ lʉkeelo. 

25“Ʉnsiki ʉghuo, ʉmwanaake ʉmʼbaha alyale kʉ mʉghʉnda. Ye igomoka alɨ 
piipi nɨ nyumba, akapʉlɨka avaanhu vikwɨmba na kuseeja. 

26Akankemeela ʉmʼbombi jʉmonga, akamposia akati, ‘Kʉlɨ kɨki?’ 

27Akamʼbʉʉla akati, ‘Ʉnnunaavo isile, neke ʉnhaata ghwako amʼbudiile 
ɨngʼombe jɨla ɨnenefu, ʉlwakʉva amwaghile ʉmwana ghwake ajiighe mwʉmi, 
kange nkafu.’ 

28Ʉmwana ʉmʼbaha jʉla akakalala, akasiita kukwingila mʉ nyumba. Pe ʉviise 
akahʉma kʉnji, akatengʉla pikʉmpelepesia ingile. 

29Neke ʉmwene akamwamʉla ʉviise akati, ‘Pʉlɨkɨsia! Amaaka ghooni agha 
nɨvombile ɨmbombo pa kaaja apa, kange nanɨghelile nambe kɨghono kɨmo 
kupunia sino ʉkʉndaghɨla! Neke ʉne nʉmheliile nambe kapene, kuuti 
nɨhovoke palɨkɨmo na vamanyaani vango. 

30Looli pano isile ʉmwana ghwako ʉjʉ, jʉno aliile fivi ɨkyʉma kyako palɨkɨmo 
na vaghendamwalu, ʉmʼbudiile ɨngʼombe ɨnenefu!’ 

31“Ʉviise akamʼbʉʉla akati, ‘Mwanango, ʉve ʉlɨ nuune ifighono fyoni, ifiinu 
fyoni fino nɨlɨ nafyo fyako. 

32Lɨno, tʉnoghiile kuhovoka na kuvɨɨka ɨkɨkulukulu, ʉlwakʉva ʉnnunaavo 
alyasovile, lɨno avoniike; alyafwile, lɨno mwʉmi!’ ” 

Lʉʉka 16 

Ɨkɨhwanɨkɨsio ɨkya mwɨmɨlɨli ʉnsʉfu 

1ɄYesu akavavʉʉla avavʉlanɨsɨvua vaake akati, “Kwealyale ʉmmofu jʉmonga, 
jʉno alyale nʉ mwɨmɨlɨli ghwa kyʉma kyake. Ʉmmofu ʉjuo akapʉlɨka kuuti 
ʉmwɨmɨlɨli ghwake inangania ɨkyʉma kyake. 

2Pe ʉmmofu akankemeela ʉmwɨmɨlɨli, akamʼbʉʉla akati, ‘Se nyɨki isi sino 
nipʉlɨka vwɨmɨla ɨmbombo jaako? Ʉhʉfie ʉvʉtavɨke vʉle ʉvombiile ɨkyʉma 
kyango, ʉlwakʉva nʉnoghiile kange kuuva mwɨmɨlɨli!’ 

3“Ʉmwɨmɨlɨli jʉla akiposia mʉ mwojo ghwake akati, ‘Ʉmʼbaha ghwango, 
ɨkʉmbʉsia pa mbombo, lɨno nɨsivombe kɨki? Kulɨma, nɨlɨ nsila ngʉfu. Kange, 
kusʉʉma nivona soni. 

4Lɨno, nɨkagwile kɨno kyanivomba, kuuti kyaambʉsisie mʉ mbombo ɨjɨ, 
avaanhu vanyʉpɨlaghe kʉ kaaja saave.’ 

5“Pepano ʉmwɨmɨlɨli jʉla akavakemeela vooni, vano vasighilwagha nʉ mʼbaha 
ghwake. Akamposia ʉghwa kwanda akati, ‘Ghusighilua filɨngi nʉ mʼbaha 
ghwango?’ 

6Akamwamʉla akati, ‘Nisighilua igaloni filʉndo lekelakwoni isa mafuta gha 
seituni.’ Ʉmwɨmɨlɨli akamʼbʉʉla akati, ‘Koogho ɨlɨkalataasi ɨlɨ, lɨno lɨlembilue 
kɨno ghusighilua, lemba ngʼhaningʼhaani filʉndo fine.’ 

7Pe akamposia ʉghwa vʉvɨlɨ akati, ‘Ʉve ghusighilua filɨngi?’ Akamwamʉla 
akati, ‘Amafuko kɨlʉndo agha ngano.’ Ʉmwɨmɨlɨli jʉla akati, ‘Koogho ɨlɨkalataasi 
ɨlɨ, lɨno lɨlembilue kɨno ghusighilua, lemba fijigho lekelakwoni.’ 

8“Ʉmmofu jʉla akampaala ʉmwɨmɨlɨli ʉmʼbiivi jʉla, vʉle avombile nʉ lʉhala. 
Ʉlwakʉva, avaanhu vano navikʉmwɨtɨka ʉNgʉlʉve, vikʉvavombela avaanhu 
avange nʉ lʉhala kukila vano vikʉmwɨtɨka ʉNgʉlʉve. 

9Lɨno, ʉne nɨkʉvavʉʉla kuuti, mʉvatangaghe avajiinu nɨ kyʉma kɨno mʉlɨ 
nakyo, neke kyande kɨsilile, mwʉpɨlue kʉ vukalo ʉvwa kʉvʉsila kʉsila. 

10“Ʉmuunhu ghweni jʉno ikwɨmɨlɨla vʉnofu ifiinu ifidebe, ʉjuo anoghiile 
kukwɨmɨlɨla vʉnofu nambe ifiinu finga. Enendɨɨkɨ, ʉmuunhu ghweni jʉno 
namʉloleleli nnofu kʉ fiinu ifidebe, iiva namʉloleleli nnofu nambe kʉ fiinu 
ifinga. 

11Lɨno, nave namʉlɨ valoleleli vanofu kʉ kyʉma ɨkya mʉ ɨɨsi ɨjɨ, ghwe veeni jʉno 
kyaɨkʉvapeela ɨkyʉma ɨkya kyangʼhaani! 

12Kange, nave namʉlɨ valoleleli vanofu kʉ kyʉma ɨkya jʉnge, ghwe veeni 
kyaɨkʉvapeela ɨkyʉma kiinu jʉmue? 

13Nakwale ʉmuunhu jʉno iiva mʼbanda ghwa vatwa vavɨlɨ. Ʉlwakʉva pano 
ɨkʉmʉghana na kʉkʉmʼbombela vʉnofu ʉntwa ʉjʉ, pepano ɨkʉnkalalɨla na 
kʉkʉmʼbeda ʉntwa ʉjʉnge. Ɨkyʉma kɨngakʉteme nʉngamʼbombele 
ʉNgʉlʉve!” 

14AVafalisayi ye vapʉliike amasio aghuo, vakatengʉla pikʉmʼbenapʉla, 
ʉlwakʉva valyasighanile kyongo indalama. 

15ɄYesu akavavʉʉla akati, “Ʉmue, mukuvɨɨka vagholofu pamaaso gha vaanhu, 
neke ʉNgʉlʉve akagwile sino sili mʉ moojo ghiinu. Ʉlwakʉva si nyinga sino 
avaanhu vikʉsivɨkɨla mwojo, ʉNgʉlʉve ɨkʉsikalalɨla! 

Imbʉlanɨsio vwɨmɨla indaghɨlo 
(Mataayi 11:12-13; 5:31-32; Malɨka 10:11-12) 

16“Indaghɨlo isa Moose na malembe gha vavɨli, filyavalongwisie avaanhu kufika 
amasiki gha Yohani. Kuhʉma amasiki aghuo, ɨMhola ɨNofu ɨja Vʉtwa vwa 
Ngʉlʉve jipʉlɨsɨvua, neke nʉjʉnge ikwingila ni ngʉfu mʉ Vʉtwa ʉvuo. 

17Looli kɨhʉʉgʉ kyongo ʉvʉlanga nɨ ɨɨsi kusovanɨka, neke lʉtalamu kyongo 
kuvʉsia nambe akakelo kamo aka ndaghɨlo. 

18“Ʉmuunhu ghweni jʉno itavʉla ʉnʼdala ghwake na kutoola ʉjʉnge, ivwafuka. 
Nambe jʉno itoola ʉnʼdala jʉno atavʉlilue nʉ mʉghoosi ghwake, ivwafuka. 

Ʉmmofu nʉ nkotofu ʉLasali 



193 

 

 
ɄLʉfingo ʉLʉpia 

© Wycliffe Bible Translators, Inc. 
 

 
 

 

19“Kwealyale ʉmmofu jʉmonga, jʉno akafwalagha amenda amanofu agha 
ndalama nyinga. Ifighono fyoni akalisagha ifyakʉlia ifya lʉtogo. 

20Neke ʉnkotofu jʉmonga, jʉno akatambʉlwagha Lasali, vakamʼbɨkagha jaatu 
pa mʉlyango ghwa mmofu jʉla. ɄLasali alyale ni fikoongʼo ʉmʼbɨlɨ ghwoni, 

21neke imbua sikamyangagha ifikoongʼo fyake. Ɨnjala jɨkamʼbavagha kyongo, pe 
akanoghelwagha kulia ifimenyʉkɨla, fino fikasangʉkagha kuhʉma pa meesa 
pano akalisagha ʉmmofu jʉla. 

22“Pambele, ʉnkotofu ʉLasali akafua. Avanyamhola vakantoola, vakamʼbɨɨka 
piipi nʉ Abulahamu kʉkyanya. Ʉmmofu jʉla, ghwope akafua, vakansyɨla. 

23Neke ʉmmofu jʉla ye ipumuka kyongo kʉvʉfue, akamwagha ʉAbulahamu pa 
vʉtali alɨ nʉ Lasali. 

24Akankemeela fiijo akati, ‘Ghwe nhaata Abulahamu, ʉsʉngʉkɨle! Nipumuka 
kyongo mʉ mwoto ʉghʉ! Ʉnsuungʼhe ʉLasali, asaase ɨkyove mʉ malenga, neke 
adomokesie pa lʉmili lwango kuuti lʉsuvukilile.’ 

25“Neke ʉAbulahamu akamwamʉla akati, ‘Mwanango, ʉkʉmbʉke kuuti mʉ 
vwʉmi vwako vʉla, ʉkaale ni fiinu fyoni ifinono fino ghwalondagha, neke 
ʉLasali, ʉpɨlagha inhalamu. Lɨno, ʉmwene itengaana apa, na jʉʉve ghupumuka. 

26Palɨkɨmo nʉluo, pakate palyʉsue numue, pwelɨlɨ ɨliina ɨlɨkome kyongo. Ɨliina 
ɨlio lɨvɨkilue kuuti, ava kʉno vano vilonda kukwisa kʉlyʉmue, vakunwaghe 
kulovoka, nambe ava ʉkuo vakunwaghe kukwisa kʉlyʉsue.’ 

27“Ʉmmofu jʉla akamʼbʉʉla akati, ‘Lɨno nhaata, nɨkʉkʉsʉʉma ʉnsuungʼhe 
ʉLasali alʉte kʉ kaaja kʉ nyumba ja nhaata ghwango. 

28Ʉkuo nɨlɨ na vanunavango vahaano. Alʉte avapavɨle vasileke inyɨvi saave, 
neke valeke kukwisa kʉno kʉ lʉpumuko ʉlʉkome.’ 

29Pe ʉAbulahamu akamwamʉla akati, ‘Avanyalʉkolo vaako, valɨ na masio 
ghano ghalembilue nʉ Moose na vavɨli, vaghapʉlɨkaghe aghuo!’ 

30“Ʉmmofu jʉla akajova kange akati, ‘Ndali, nhaata Abulahamu! Looli, 
ʉmuunhu kuhʉma kʉ vafue angalʉte kʉ veene, apuo kyavilaata inyɨvi saave.’ 

31ɄAbulahamu akamwamʉla akati, ‘Nave navikʉnda ghano ghalembilue nʉ 
Moose na vavɨli, nambe ʉmuunhu asyʉke kuhʉma kʉ vafue, navangɨtɨke.’ ” 

Lʉʉka 17 

Imbʉlanɨsio vwɨmɨla kusaghɨlana 
(Mataayi 18:6-7, 21-22; Malɨka 9:42) 

1ɄYesu akavavʉʉla avavʉlanɨsɨvua vaake akati, “Ingelo sino sipelela avaanhu 
kuvomba inyɨvi pwesili, neke ɨga kwa muunhu jʉno ipelela ingelo isio! 

2Lwale luuva kʉba kwa muunhu ʉjuo kupinyilisivua ʉlwala kʉ singo na 
kutaghua mʉ nyanja, kukila ʉlʉpumuko lʉno kyaikwʉpɨla, vwɨmɨla 
kʉkʉmwambʉsia jʉmonga mʉ vadebe ava avombe inyɨvi! 

3Lɨno, mulolelelaghe kuuti mʉleke kuvomba ʉluo! “Ʉnnino angakʉhoke, 
mʼbʉʉle vwɨmɨla ʉvʉhosi vwake; angalaate, nsaghɨle. 

4Nambe nave ɨkʉkʉhoka kavɨlɨ kavɨlɨ mʉ kɨghono kɨmo, na kugomoka kʉlyʉve 
kavɨlɨ kavɨlɨ, iiti, ‘Ʉsaghɨle,’ ʉve nsaghɨlaghe!” 

Ingʉfu isa lwɨtɨko 

5Pepano avasungʼhua vala vakamʼbʉʉla ʉMʉtwa vakati, “Ʉtwongelesie 
ʉlwɨtɨko!” 

6ɄMʉtwa akavamʉla akati, “Mwale mʉʉve nʉ lwɨtɨko nambe ʉlʉdebe ndavʉle 
akaveju akadebe fiijo, mwale mʉkʉghʉvʉʉla ʉmpiki ʉnkʉjʉ ʉghʉ kuuti, 
‘Kumuka, ghujogheke mʉ nyanja!’ Ghwope ghwale ghʉkʉvakʉnda. 

Ʉvʉkʉndi mʉ mbombo 

7“Tʉʉti jʉmonga mʉlyʉmue alɨ nʉ mʼbombi jʉno ɨkʉkʉlɨmɨla ʉmʉghʉnda 
nambe ɨkʉkʉdɨmɨla ingʼombe. Ghwe veeni jʉno ndepoonu ɨkʉmʼbʉʉla 
ʉmʼbombi ʉjuo pano ahʉmile kʉ mbombo kuuti, ‘Isagha ngʼhaningʼhaani 
ghukale ʉlie ɨkyakʉlia’? 

8Jeeje naangavombe ʉluo. Looli kyaiiti, ‘Ndɨngʼhanɨkɨsie ɨkyakʉlia, kange 
ʉnhengelele kuhanga nimala kulia na kunyua. Kyanɨmalile, pe na jʉʉve ʉlie na 
kunyua.’ 

9Asi, kyaʉkʉmhongesia ʉmʼbombi jʉla ʉlwakʉva avombile sino ʉveele 
ʉmʉlaghiile? Jeeje! 

10Fye lʉlɨvuo na jʉmue, mʉngamale kuvomba sooni sino ʉNgʉlʉve avalaghiile, 
pe mʉtisaghe, ‘Ʉsue tʉlɨ vavombi vʉvʉle, tʉvombile sino tʉnoghiile kuvomba.’ 
” 

ɄYesu isosia avanya bʉʉba kɨjigho 

11ɄYesu ye ilʉta kʉ Yelusalemu, akakilila ɨsɨla jɨno jɨlyakilile pakate pa ɨɨsi ɨja 
Samalia nɨ ja Galilaya. 

12Ye ikwingila mʉ kɨkaaja kɨmonga, akatangʼhana na vaanhu kɨjigho avanya 
bʉʉba. Avaanhu vala, vakɨɨma pa vʉtali nʉ mwene, 

13vakakemeela fiijo vakati, “Ghwe Yesu ghwe Ntwa, ʉtʉsʉngʉkɨle!” 



195 

 

 
ɄLʉfingo ʉLʉpia 

© Wycliffe Bible Translators, Inc. 
 

 
 

 

14ɄYesu ye avaghile, akavavʉʉla akati, “Lʉtagha muhʉfie kʉ vatekesi.” Ye valɨ 
mʉ sɨla vilʉta, vakavalala. 

15Neke jʉmonga mʉ veene, ye avwene asokile, akagomoka ngʼhaningʼhaani 
kwa Yesu, kʉmo ɨkʉmʉghinia fiijo ʉNgʉlʉve. 

16Ye afikile, akakupama pavʉlongolo pa maghʉlʉ gha Yesu na kʉkʉmhongesia. 
Ʉmuunhu ʉjuo, alyale Nsamalia. 

17ɄYesu akaposia akati, “Navavalasivue avaanhu vooni kɨjigho? Avange 
budikalʉbale valɨ kʉʉghi? 

18Nakwale jʉno agomwike kʉkʉmʉlʉmba ʉNgʉlʉve, looli jʉ mpooma ʉjʉ?” 

19Pe ʉYesu akamʼbʉʉla akati, “Ɨma, lʉtagha, ʉsokile vwɨmɨla ʉlwɨtɨko lwako!” 

Kukwisa ʉVʉtwa vwa Ngʉlʉve 
(Mataayi 24:23-28, 37-41) 

20Ɨkɨghono kɨmonga, aVafalisayi vakamposia ʉYesu vakati, “ɄVʉtwa vwa 
Ngʉlʉve vulikwisa lɨɨghi?” ɄYesu akavamʉla akati, “ɄVʉtwa vwa Ngʉlʉve 
navukwisa ni fivalɨlo fino fivoneka na maaso. 

21Avaanhu navangati, ‘Lolagha! Vʉlɨ apa!’ nambe, ‘Vʉlɨ kʉla!’ Pʉlɨkɨsia, ʉVʉtwa 
vwa Ngʉlʉve vʉlɨ nkate mʉlyʉmue.” 

22Pe ʉYesu akavavʉʉla avavʉlanɨsɨvua vaake akati, “Filikwisa ifighono, fino 
mulinoghelua kʉkʉmbona ne Mwana ghwa Muunhu nambe ɨkɨghono kɨmo, 
neke namulikʉnyaagha. 

23Avaanhu vilikʉvavʉlagha vitisagha, ‘Lolagha! Jʉla pala!’ nambe, ‘Ʉjʉ apa!’ 
Namʉngavɨtɨkaghe nambe kʉkʉvavɨngɨlɨla. 

24Nɨvavʉlile isio, ʉlwakʉva ʉnsiki niliiva nigomoka ne Mwana ghwa Muunhu, 
nilikwisa hwene lʉmuli lwa fula vʉle lukwisa ngʼhaningʼhaani na kumulika 
imbale sooni mʉ mpalanga. 

25Ye sikyale pihʉmɨla isio, taasi ne Mwana ghwa Muunhu nipumuka mʉ nyinga 
na kukanua na vaanhu ava kɨsina ɨkɨ. 

26“Ndavʉle lʉlyale ifighono ifya Nwaka, fye luliiva ʉnsiki ʉghwa kʉgomoka ne 
Mwana ghwa Muunhu. 

27Ifighono ifya Nwaka, avaanhu valyale vilia na kunyua, vitoola na kutolua, 
kuhanga ɨkɨghono kɨla pano ʉNwaka alingiile mʉ safina. Apuo, ɨfula ɨmbaha 
jɨkatoonya, jɨkavatipula avaanhu vooni. 

28“Nambe ifighono ifya Loti, lʉlyale vʉle vʉle. Avaanhu valyale vilia na kunyua, 
vighʉla na kughʉsia, vivyala na kujenga. 

29Neke, ɨkɨghono kɨla ʉLoti ye ahʉmile mʉ Sodoma, ʉmwoto ʉnkali kuhʉma 
kʉkyanya ghʉlikile hwene fula, ghʉkavatipula avaanhu vooni. 

30Fye luliiva ɨkɨghono kɨla, ne Mwana ghwa Muunhu nɨlaava nikwisa. 

31“Ɨkɨghono ɨkio, ʉmuunhu jʉno alɨ pa kɨtʉvɨlɨ, naangikaghe kutoola ifiinu fyake 
fino fili mʉ nyumba, looli ikaghe na kukɨmbɨla. Ghwope jʉno alɨ kʉ mʉghʉnda, 
naangagomokaghe kʉ kaaja kutoola kɨmonga. 

32Mʉkʉmbʉkaghe sino silyahʉmiile kwa nʼdala ghwa Loti. 

33Ʉmuunhu jʉno ilonda kupoka ʉvwʉmi vwake, ʉjuo alambʉsia; neke 
ʉmuunhu jʉno ikwambʉsia, ʉjuo ɨkʉvʉpoka. 

34“Nɨkʉvavʉʉla kuuti, ɨkɨghono ɨkio avaanhu vavɨlɨ viliiva vaghonile pa kɨtala 
kɨmo, jʉmo nɨkʉntoola kuuva palɨkɨmo nuune, ʉjʉnge nɨkʉmʉleka. 

35Avakɨjʉʉva vavɨlɨ viliiva pihavʉla palɨkɨmo, jʉmo nɨkʉntoola kuuva palɨkɨmo 
nuune, ʉjʉnge nɨkʉmʉleka. 

36Avakɨnhaata vavɨlɨ, viliiva pivomba ɨmbombo pa mʉghʉnda, jʉmo 
nɨkʉntoola kuuva palɨkɨmo nuune, ʉjʉnge nɨkʉmʉleka.” 

37Avavʉlanɨsɨvua vakamposia vakati, “Mʉtwa, isio silivombeka kʉʉghi?” 
Akavamʉla nʉ lʉjovo akati, “Kʉno kwelɨlɨ ɨlɨkanu ɨlɨfue kwe kʉno amatumbusi 
ghikongʼhaana.” 

Lʉʉka 18 

Kʉkʉnsʉʉma ʉNgʉlʉve kɨsila kʉkatala 

1ɄYesu akavavʉʉla avavʉlanɨsɨvua vaake ɨkɨhwanɨkɨsio ɨkya kuuti, vanoghiile 
kʉkʉnsʉʉma ʉNgʉlʉve jaatu, valekaghe kukatala. 

2Akavavʉʉla akati, “Kwealyale ʉmhɨghi mʉ lɨkaaja lɨmonga. Ʉmhɨghi ʉjuo, 
naalyale ɨkʉmwoghopa ʉNgʉlʉve, kange naakavɨkɨlagha mwojo kʉkʉvatanga 
avange. 

3Lɨno, mʉ lɨkaaja ɨlio, mwealyale ʉmfwɨle jʉmonga, jʉno akalʉtagha jaatu kwa 
mwene kusʉʉma ʉlʉtango, akatisagha, ‘Nisʉʉma ʉhɨghɨle ʉnkole ghʉno 
nɨkʉnsighila ʉmʉlʉgʉ ghwango vwɨmɨla ifiinu fyango.’ 

4“Ifighono finga filyakilile, ʉmhɨghi jʉla alyale ifikaana kʉkʉntanga ʉmfwɨle 
jʉla. Neke kʉvʉsililo, akijovasia mʉ mwojo ghwake akati, ‘Poope nambe 
nanɨkʉmwoghopa ʉNgʉlʉve, nambe kuvɨkɨla mwojo kʉkʉvatanga avaanhu, 

5neke ʉlwakʉva ʉmfwɨle ʉjʉ ɨkʉngasia kyongo, lɨno nɨntange nɨhɨghe ʉnkole 
vwɨmɨla ifiinu fyake, neke aleke kʉkʉngʼhatasia kange!’ ” 

6Pe ʉMʉtwa akati, “Mʉmanyɨlaghe kwa mhɨghi jʉla ʉmhosi, ndavʉle 
alyalamwile kuvomba! 

7Lɨno, ʉNgʉlʉve, naale ɨkʉvavombela vʉnofu avasalʉlua vaake vano 
vikʉmpelepesia pamwisi na pakɨlo? Ndepoonu idɨɨla kʉkʉvatanga? 

8Nɨkʉvavʉʉla kuuti, ʉNgʉlʉve kyaɨkʉvavombela ngʼhaningʼhaani sino 
vanoghiile. Asi, ʉne ne Mwana ghwa Muunhu niliiva nigomoka mʉ ɨɨsi, 
nilikʉvaagha avaanhu vano vikʉnyɨtɨka?” 

Ɨkɨhwanɨkɨsio ɨkya Mfalisayi nʉ nsongesia songo 

9Pe ʉYesu akavavʉʉla mʉ kɨhwanɨkɨsio, avaanhu vano vakivonagha kuuti 
vagholofu na kubenapʉla avange vooni, akati, 

10“Avaanhu vavɨlɨ valyalʉtile kukufuunya kʉ nyumba ɨnyɨmɨke ɨja kufunyila, 
jʉmonga alyale Mfalisayi, ʉjʉnge alyale nsongesia songo. 

11ɄMfalisayi jʉla akɨɨma pikufuunya, neke mʉ mwojo ghwake akatisagha, 
‘Ghwe Ngʉlʉve, nɨkʉkʉhongesia, ʉlwakʉva ʉne nanɨlɨ ndavʉle avaanhu 
avange, avakuunyi, avahoka makole, avavwafu, nambe ndavʉle ʉnsongesia 
songo ʉjʉ! 

12Ʉne nivʉhɨɨla kulia mʉlwa kufuunya ifighono fivɨlɨ mʉ mʉlʉngʉ. Kange, 
nɨkʉkʉtavʉlɨla ɨlɨtekelo ɨkɨghavo kɨmo mʉ fighavo kɨjigho mʉ fiinu fyango 
fyoni.’ 

13“Neke ʉnsongesia songo jʉla, alyɨmile patali iniime nʉ lʉsukunalo, kʉmo 
ikutovatova pa kɨfuva kyake, iiti, ‘Ghwe Ngʉlʉve, ʉmhyanɨle, ʉne nɨlɨ mhosi!’ ” 

14Pe ʉYesu akati, “Nɨkʉvavʉʉla kuuti, ʉnsongesia songo alyagomwike kʉ kaaja, 
apyanilue inyɨvi saake. Looli ʉjʉnge jʉla naalyapyanilue! Ʉlwakʉva, ʉmuunhu 
ghweni jʉno ikughinia, ʉNgʉlʉve alamwisia; neke ʉmuunhu jʉno ikujisia, 
ʉNgʉlʉve alamʉghinia.” 

ɄYesu ɨkʉvafuunya avaana avafyele 
(Mataayi 19:13-15; Malɨka 10:13-16) 

15Ɨkɨghono kɨmonga, avaanhu vakamʉletela ʉYesu avaana avafyele, kuuti 
avɨɨke amavoko ghaake pa veene avafuunye. Avavʉlanɨsɨvua vaake ye 
valʉvwene ʉluo, vakavadalɨkɨla avaanhu vala. 

16Neke ʉYesu akavakemeela avaana valʉte kwa mwene, akati, “Mʉvaleke 
avaana avadebe visaghe kʉlyʉne, namʉngavasighaghe, ʉlwakʉva ʉVʉtwa vwa 
Ngʉlʉve vwa vaanhu vano valɨ ndavʉle avaana ava. 

17Kyangʼhaani nɨkʉvavʉʉla, ʉmuunhu ghweni jʉno naɨkʉmwɨtɨka ʉNgʉlʉve 
ndavʉle ʉmwana ʉnʼdebe, naangingile nambe lʉsiku mʉ Vʉtwa vwa Ngʉlʉve.” 

Ʉlʉtalamu ʉlwa mmofu kukwingila mʉ Vʉtwa vwa Ngʉlʉve 
(Mataayi 19:16-30; Malɨka 10:17-31) 

18Ʉmʼbaha jʉmonga, akamposia ʉYesu akati, “Ghwe Mʼbʉlanɨsi ghwe nnofu, 
nɨvombe kɨki neke nɨɨve nʉ vwʉmi ʉvwa kʉvʉsila kʉsila?” 

19ɄYesu akamwamʉla akati, “Kɨki kʉkʉnhambʉla kuuti nɨlɨ nnofu? Nakwale 
ʉnnofu, looli jʉ Ngʉlʉve mwene! 

20Ʉsimanyile indaghɨlo isa Ngʉlʉve: ‘Nʉngavwafukaghe, nʉngabudaghe, 
nʉngahɨjaghe, nʉngolekaghe isa vʉdesi, ʉmwoghopaghe ʉvaaso nʉ 
mamaajo.’ ” 

21Ʉmwene akati, “Isio sooni, nɨsigadɨliile kuhʉma ʉvwana vwango.” 

22ɄYesu ye apʉliike isio, akamʼbʉʉla akati, “Ghwaghilue ɨkɨɨnu kɨmo. Ʉlʉte 
ʉghʉsie fyoni fino ʉlɨ nafyo, neke indalama sino ʉkavile ʉvapeele avakotofu. 
Apuo pe ghuuva nɨ kyʉma kʉkyanya. Pepano ghwisaghe ʉmbɨngɨlɨlaghe.” 

23Ʉmʼbaha jʉla, ye apʉliike isio, akasukunala kyongo, ʉlwakʉva alyale nɨ 
kyʉma kinga. 

24ɄYesu ye amwaghile kuuti asukuniile, akati, “Lʉtalamu kyongo avamofu 
kukwingila mʉ Vʉtwa vwa Ngʉlʉve! 

25Kɨhʉʉgʉ ɨngamɨla pikila pa kalyoli ka honelo, kukila ʉmmofu kukwingila mʉ 
Vʉtwa vwa Ngʉlʉve!” 

26Avaanhu vano valyapʉliike isio, vakati, “Pe veeni lɨno, jʉno anoghiile 
kupokua?” 

27ɄYesu akati, “Kʉ vaanhu, lʉtalamu kuvomba, neke kwa Ngʉlʉve sooni 
sivombeka.” 

28Apuo, ʉPeteli akamʼbʉʉla ʉYesu akati, “Lolagha, ʉsue tʉfilekile ifiinu fiitu 
fyoni, tʉkʉkʉvɨngɨlɨla ʉve!” 

29ɄYesu akavavʉʉla akati, “Kyangʼhaani nɨkʉvavʉʉla kuuti, ʉmuunhu ghweni 
jʉno ajɨlekile ɨnyumba jaake, nambe ʉnʼdala ghwake, nambe avanyalʉkolo 
vaake, nambe avapaafi vaake, nambe avaana vaake, vwɨmɨla ʉVʉtwa vwa 
Ngʉlʉve, 

30ʉjuo pano ajiighe pa ɨɨsi apa ikwʉpɨla finga kukila fino akafilekile. Kange, 
ʉnsiki ghʉno ghukwisa, alapelua ʉvwʉmi ʉvwa kʉvʉsila kʉsila.” 

ɄYesu ijova ʉlwa vʉtatu ɨmhola ɨja kʉfua na kusyʉka kwa mwene 
(Mataayi 20:17-19; Malɨka 10:32-34) 

31ɄYesu akavatoola avavʉlanɨsɨvua vaake kɨjigho na vavɨlɨ, akava navoope 
palʉbale, pe akavavʉʉla akati, “Lolagha, tulʉta kʉ Yelusalemu. Neke ʉkuo, 
sooni sino avavɨli valyalembile vwɨmɨla ʉne ne Mwana ghwa Muunhu, silʉta 
kuvombeka. 

32Ʉlwakʉva nitapivɨkua mʉ mavoko gha vaanhu vano naVayahudi. Pe 
kyavikʉnyovelela na kʉkʉndigha, na kʉkʉfunyila amati. 

33Kange, vikʉngʼhopa ni mijeledi na kʉkʉmbuda. Neke ɨkɨghono ɨkya vʉtatu, 
nisyʉka.” 

34Neke avavʉlanɨsɨvua vaake navalyasitangʼhinie sino alyale ɨkʉvavʉʉla, 
ʉlwakʉva valyafisilue ʉmʉlʉvo ghwa masio agha. Navalyakagwile kuuti ijova 
kɨɨnu kɨki. 

ɄYesu ɨkʉnsosia ʉmʼbofu 
(Mataayi 20:29-34; Malɨka 10:46-52) 

35ɄYesu na vavʉlanɨsɨvua vaake ye valɨ piipi nɨ lɨkaaja ɨlya Yeliko, ʉmuunhu 
jʉmonga jʉno alyale mʼbofu alikalile palʉbale pa sɨla, isʉʉma ifiinu. 

36Ye apʉliike avaanhu vinga vikila, akaposia akati, “Kʉlɨ kɨki?” 

37Vakamʼbʉʉla vakati, “ɄYesu ʉghwa kʉ Nasaleti ikila.” 

38Pepano akakemeela fiijo akati, “Ghwe Yesu, Mwana ghwa 
Davɨdi, ʉsʉngʉkɨle!” 

39Avaanhu vano valyale kʉvʉlongolo kwa Yesu, vakava vikʉnʼdalɨkɨla kuuti 
ajike. Neke ʉmwene akaghina kukemeela fiijo iiti, “Ghwe Mwana ghwa Davɨdi, 
ʉsʉngʉkɨle!” 

40ɄYesu akɨɨma, akalaghɨla kuuti vamʉleete kwa mwene. Ʉmʼbofu jʉla ye 
aveleliile, ʉYesu akamposia akati, 

41“Ghulonda nɨkʉvombele kɨki?” Akati, “Ghwe Mʉtwa, nilonda nɨlolaghe.” 

42ɄYesu akamʼbʉʉla akati, “Lɨno ʉlolaghe! Ʉsokile vwɨmɨla ʉlwɨtɨko lwako.” 

43Ʉnsiki ghʉghuo ʉmʼbofu jʉla ye akalolagha, pe akava ɨkʉmʼbɨngɨlɨla ʉYesu 
kʉmo ɨkʉmʉghinia ʉNgʉlʉve. Avaanhu vooni ye vasivwene isio, voope 
vakamʉghinia ʉNgʉlʉve. 

Lʉʉka 19 

ɄYesu itangʼhana nʉ Sakaayi 

1ɄYesu akingila mʉ lɨkaaja ɨlya Yeliko, pe akava ikila mʉ lɨkaaja lɨla. 

2Neke mʉ lɨkaaja lɨla, kwealyale ʉmuunhu jʉmonga, jʉno akatambʉlwagha 
Sakaayi. ɄSakaayi alyale mʼbaha ghwa vasongesia songo, kange alyale mmofu. 

3Ʉmuunhu ʉjʉ akava ilonda kʉkʉmʼbona ʉYesu kuuti alɨ ndaani, neke 
akakunua kʉkʉmwagha, ʉlwakʉva alyale mfupi kange avaanhu valyale vinga 
kyongo. 

4Pepano akalʉta lʉvɨlo, kʉvʉlongolo kʉ lɨpʉgha, akatogha mʉ mpiki ʉnkʉjʉ, 
kuuti amwaghe ʉYesu kyaikila pala. 

5ɄYesu ye afikile pala, akalola kʉkyanya kʉ mpiki, akamwagha ʉSakaayi akati, 
“Sakaayi, ika ngʼhaningʼhaani! Ʉlwakʉva ʉmʉsyʉghʉ nilɨnda kʉ kaaja jaako.” 

6ɄSakaayi akiika ngʼhaningʼhaani, akamwambɨlɨla ʉYesu nʉ lʉkeelo kʉ kaaja ja 
mwene. 

7Avaanhu vooni vano vakamwagha ʉYesu ye ikwingila mula, vakatengʉla 
kukungʼulasia viiti, “Kɨki alʉtile kukukala kwa muunhu ʉmhosi ndavʉle ʉjʉ!” 

8Neke ʉSakaayi akɨɨma, akamʼbʉʉla ʉMʉtwa akati, “Ghwe Mʉtwa! Lɨno, ifiinu 
fyango nighava pakate, lʉbale nɨkʉvapeela avakotofu. Neke ʉmuunhu jʉno 
nɨmpokile kɨmonga, nɨkʉnʼgomokesia kane kʉ fino nɨpokile.” 

9ɄYesu akamʼbʉʉla akati, “Ʉmʉsyʉghʉ, ʉvʉpoki vwisile kʉ vaanhu va mʉ 
nyumba ɨjɨ, ʉlwakʉva ghwope ʉjʉ mwana ghwa kyangʼhaani ghwa kɨkolo kya 
Abulahamu. 

10Ʉlwakʉva ʉne ne Mwana ghwa Muunhu nisile kulonda na kupoka avaanhu 
vano vasovile.” 

Ɨkɨhwanɨkɨsio ɨkya vavombi vano valyapelilue indalama 
(Mataayi 25:14-30) 

11Avaanhu vano valyale vikʉmpʉlɨkɨsia ʉYesu, vakasaghagha kuuti ʉVʉtwa 
vwa Ngʉlʉve vʉlɨ piipi, ʉlwakʉva valyale piipi kufika kʉ Yelusalemu. Pe ʉYesu 
akavavʉʉla ɨkɨhwanɨkɨsio akati, 

12“Kwealyale ʉmuunhu jʉmonga ʉghwa kɨkolo ɨkya kɨtwa, jʉno alyakyʉlile 
kulʉta ɨɨsi ɨja kʉ vʉtali. Alyalʉtile ʉkuo kuuti apelue ʉvʉtavʉlɨlua ʉvwa kuuva 
ntwa, pe agomoke kutema ɨɨsi jaake. 

13“Ye akyale pivʉʉka, akavakemeela avavombi vaake kɨjigho, nʉjʉnge 
akampeela indalama nyinga, akavavʉʉla akati, ‘Mʉvombelaghe indalama isi 
mʉlwa kufulusia kuhanga nigomoka.’ 

14Neke avaanhu ava ɨɨsi jaake navalyamʉghanile, pe vakasuungʼha vamonga kʉ 
ɨɨsi jɨla ɨja kʉ vʉtali kuuti ndɨɨkɨ, ‘Ʉmuunhu ʉjʉ, natulonda aave ntwa ghwitu!’ 

15Poope nambe valyajovile ʉluo, alyapelilue ʉvʉtavʉlɨlua ʉvwa kuuva ntwa. 
“Neke ye agomwike, akavakemeela avavombi vala vano alyavapeliile indalama, 
kuuti akagʉle nʉjʉnge afulwisie ndaani. 

16Ʉmʼbombi ʉghwa kwanda akafika, akamʼbʉʉla akati, ‘Ghwe ntwa, indalama 
sino ghwamheela nɨfulwisie isingi ifighavo kɨjigho.’ 

17Ʉntwa jʉla akamʼbʉʉla akati, ‘Ʉvombile vʉnofu, ʉve ʉlɨ mʼbombi nnofu. 
Ʉlwakʉva ghwakolopalɨla pa fiinu ifidebe, nɨkʉkʉpeela kutema amakaaja 
kɨjigho.’ 

18Ʉmʼbombi ʉghwa vʉvɨlɨ ghwope akafika, akamʼbʉʉla akati, ‘Ghwe ntwa, 
indalama sino ghwamheela, nɨfulwisie isingi ifighavo fihaano.’ 

19Ʉntwa akamʼbʉʉla ghwope akati, ‘Na jʉʉve, nɨkʉkʉpeela kutema amakaaja 
ghahaano.’ 

20“Ʉmʼbombi ʉjʉnge akafika akati, ‘Ghwe ntwa, indalama saako isi apa. 
Nɨkapinyile mʉ kyenda, kuuti sileke pisova. 

21Nɨkavombile ʉluo ʉlwakʉva nɨkʉkwoghopa, ʉve ʉlɨ mwʉmu. Ghutoola fino 
nʉvɨkile, kange ghupeta fino nʉvyalile.’ 

22Ʉntwa akamʼbʉʉla akati, ‘Ghwe mʼbombi ghwe mhosi ʉve! Lɨno, nɨkʉkʉhɨgha 
vwɨmɨla amasio ghaako ghano ʉjovile. Ghwakagʉla kuuti ʉne nɨlɨ muunhu 
mwʉmu, nitoola fino nanɨvɨkile, kange nipeta fino nanɨvyalile, 

23lɨno kɨki naghwavɨɨka indalama sango kʉ vano vifulusia, neke nɨtoole 
palɨkɨmo na sino sifulwike?’ 

24“Pepano ʉntwa jʉla akavavʉʉla avaanhu vano valyɨmile pala akati, ‘Mʉpoke 
indalama isio, mʉmpeele jʉno afulwisie kɨjigho.’ 

25Vakamʼbʉʉla vakati, ‘Ghwe ntwa, ongo jʉla alɨ naso kɨjigho!’ 

26Akati, ‘Nɨkʉvavʉʉla kuuti, ʉmuunhu ghweni jʉno alɨ nafyo ipelua ifingi, neke 
iiva nafyo finga. Looli jʉno nsila kɨmonga, nambe ɨkɨdebe kɨno alɨ nakyo, 
ikunyua. 

27Palɨkɨmo nisio, mʉvaleete avalʉgʉ vango vala, vano navaava vilonda ʉne 
nɨɨve ntwa ghwave, mʉvabude pamaaso ghango!’ ” 

ɄYesu ikwingila mʉ Yelusalemu na kaluulu 
(Mataayi 21:1-11; Malɨka 11:1-11; Yohani 12:12-19) 

28ɄYesu ye ajovile isio, akava ifilʉta kʉ Yelusalemu kʉmo alongwile kʉ lɨpʉgha 
lɨla ɨlya vaanhu. 

29Ye alɨ piipi nɨ kɨkaaja ɨkya Betifage nɨ kya Betania, pa kɨdunda kɨno 
kɨkatambʉlwagha Miseituni, akavasuungʼha avavʉlanɨsɨvua vaake vavɨlɨ, 

30akavavʉʉla akati, “Mʉlʉte mʉ kɨkaaja kɨno kɨlɨ kʉvʉlongolo kʉlyʉmue. Neke 
pano mukwingila mʉ kɨkaaja ɨkio, mʉkʉjaagha ɨnyaana ja dogovi jɨkʉngilue. 
Ɨdogovi ɨjio nambe muunhu naaghelile kʉkʉjangalɨla. Mʉjavʉle, mʉjɨleete apa. 

31Nave ʉmuunhu ɨkʉvaposia iiti, ‘Kɨki mʉkʉjavʉla?’ Mʉmʼbʉlaghe mʉtisaghe, 
‘ɄMʉtwa alɨ nʉ vʉfumbue najo.’ ” 

32Pe avavʉlanɨsɨvua vala vakalʉta, vakasaagha sooni ndavʉle ʉYesu aveele 
avavʉlile. 

33Ye vikʉjavʉla ɨnyaana jɨla ɨja dogovi, avanya joope vakavaposia vakati, “Kɨki 
mʉkʉjavʉla ɨnyaana ja dogovi?” 

34Vakavavʉʉla vakati, “ɄMʉtwa alɨ nʉ vʉfumbue najo.” 

35Vakatwala kwa Yesu, vakatandɨka amenda ghaave pakyanya pa dogovi, neke 
vakantosia ʉYesu. 

36ɄYesu ye ilʉta, avaanhu valyale vitandɨka amenda ghaave mʉ nsevo. 

37Ye alɨ piipi kukwika mʉ kɨdunda ɨkya Miseituni, ɨkɨpʉgha kyoni ɨkya 
vavʉlanɨsɨvua vaake vakahovoka, vakatengʉla kʉkʉmpaala ʉNgʉlʉve vwɨmɨla 
ifidegho fyoni fino valyalolile ʉYesu ye ivomba. Pe vakampalagha fiijo, 

38vakatisagha, “Afunyilue ʉNtwa jʉno ikwisa mʉ lɨtavua lya Mʉtwa ʉNgʉlʉve. 
Ʉlʉtengaano kʉkyanya nʉ vʉvaha kwa Ngʉlʉve jʉno alɨ kʉkyanya.” 

39Mʉ lɨpʉgha lɨla mwevalyale aVafalisayi vamonga. AVafalisayi avuo 
vakamʼbʉʉla ʉYesu vakati, “Mʼbʉlanɨsi, vadalɨkɨle avavʉlanɨsɨvua vaako, 
valeke kujova isio!” 

40ɄYesu akati, “Nɨkʉvavʉʉla, nave ava vajike, amavue kyaghijegheela fiijo 
kʉkʉnginia!” 

ɄYesu ivɨla kuuti ɨYelusalemu jilihemulua 

41ɄYesu ye alɨ piipi, ɨkʉlyagha ɨlɨkaaja ɨlya Yelusalemu, akatengʉla kulɨla 
vwɨmɨla ʉlʉpumuko lʉno lukwisa kʉ lɨkaaja ɨlio 

42akati, “Lwale luuva kʉba ʉkagʉle ʉmʉsyʉghʉ sino ʉnoghiile kuvomba, neke 
ʉʉve nʉ lʉtengaano! Lɨno, sifisilue pamaaso ghaako. 

43Mʉ fighono fino fikwisa, avalʉgʉ vaako vilijenga ɨlɨlinga, kusyʉngʉtɨla 
ɨlɨkaaja lyako lyoni, apuo pe vitengʉla pikʉkwalʉkɨla kuhʉma imbale sooni. 

44Vilikʉkʉghwɨsia paasi, ʉve na vaanhu vaako vooni. Navilikʉkʉlekela nambe 
lɨvue lɨno lilisighala pakyanya pa lɨngɨ, ʉlwakʉva naghwalondagha kukagʉla, 
ʉnsiki ghʉno ʉNgʉlʉve ɨkʉkʉletela ʉvʉpoki!” 

ɄYesu ivalasia ɨnyumba ɨnyɨmɨke ɨja kufunyila 
(Mataayi 21:12-17; Malɨka 11:15-19; Yohani 2:13-22) 

45ɄYesu akingila mʉ lʉvɨɨka ʉlwa nyumba ɨnyɨmɨke ɨja kufunyila, akatengʉla 
kudaga avaanhu vano valyale mula vighʉsia ifiinu. 

46Akavavʉʉla akati, “Lɨlembilue mʉ Malembe aMɨmɨke, ‘Ɨnyumba jango, jiiva 
nyumba ja kufunyila.’ Neke ʉmue, mʉhambwile kuuva ‘mhanga ja valyasi’!” 

47Pepano ʉYesu jaatu akava ivʉlanɨsia avaanhu mʉ nyumba ɨnyɨmɨke ɨja 
kufunyila. Pe avavaha va vatekesi na vavʉlanɨsi va ndaghɨlo na vagojo va 
Vayahudi, vakava vilonda ɨsɨla ɨja kʉmʼbuda, 

48neke vakakunua, ʉlwakʉva avaanhu vooni vano vakamʼbɨngɨlɨlagha, 
vakagadɨlɨlagha vʉnono amasio ghaake. 

Lʉʉka 20 

Ʉlʉposio vwɨmɨla ʉvʉtavʉlɨlua vwa Yesu 
(Mataayi 21:23-27; Malɨka 11:27-33) 

1ɄYesu akavʉlanɨsyagha avaanhu mʉ lʉvɨɨka ʉlwa nyumba ɨnyɨmɨke ɨja 
kufunyila, na kupʉlɨsia ɨMhola ɨNofu. Ɨkɨghono kɨmonga, avavaha va vatekesi, 
avavʉlanɨsi va ndaghɨlo, na vagojo va Vayahudi vakamʉlʉtɨla, 

2pe vakamposia vakati, “Ʉtʉvʉʉle, ghuvomba isi mʉ vʉtavʉlɨlua vwani? Ghwe 
veeni jʉno akʉpeliile ʉvʉtavʉlɨlua ʉvuo?” 

3Akavavʉʉla akati, “Na jʉʉne nɨkʉvaposia lʉmonga, mʉmbʉʉle, 

4ʉvʉtavʉlɨlua ʉvwa Yohani kukwofugha avaanhu, vʉlyahʉmile kwani? 
Vʉlyahʉmile kwa Ngʉlʉve, kʉ vaanhu?” 

5Apuo, vakatengʉla kuposania veene viiti, “Tʉngati vʉlyahʉmile kwa Ngʉlʉve, 
kyaiiti, ‘Ongo namʉlyamwɨtiike?’ 

6Nambe tʉngati vʉlyahʉmile kʉ vaanhu, avaanhu vooni ava, kyavikʉtʉtova na 
mavue, ʉlwakʉva vantangʼhinie ʉYohani kuuti mʼbɨli.” 

7Pambele, vakamʼbʉʉla vakati, “Natʉkagwile ʉvʉtavʉlɨlua ʉvuo kʉno 
vʉlyahʉmile.” 

8ɄYesu akavavʉʉla akati, “Na jʉʉne, nanɨkʉvavʉʉla kʉno vuhʉma 
ʉvʉtavʉlɨlua ʉvwa kʉvomba isi.” 

Ɨkɨhwanɨkɨsio ɨkya vavombi avaviivi 
(Mataayi 21:33-46; Malɨka 12:1-12) 

9Pepano ʉYesu akatengʉla kʉkʉvavʉʉla avaanhu ɨkɨhwanɨkɨsio ɨkɨ, akati, 
“Kwealyale ʉmuunhu jʉmonga alyalɨmile ʉmʉghʉnda, akavyala isabibu. 
Akakodesia kʉ vaanhu ʉmʉghʉnda ghʉla, ʉmwene akakyʉla, akalʉta kʉ ɨɨsi ɨja 
kʉ vʉtali. Ʉkuo akikala ifighono finga. 

10“Ʉnsiki ʉghwa kʉpeta ye ghʉfikile, akasuungʼha ʉmʼbombi ghwake kʉ 
vaanhu vala kuuti vampeele ɨlɨghavo lyake ɨlya mpeto. Neke ʉmʼbombi jʉla ye 
afikile, avaanhu vala vakantova na kʉkʉnʼdaga, akagomoka mavoko gheene. 

11“Ʉnya mʉghʉnda, akasuungʼha ʉmʼbombi ʉjʉnge. Neke ghwope vakantova 
na kʉkʉmʼbombela sino nasinoghiile, pe vakanʼdaga kɨsila kʉmpeela kɨmonga. 

12Akasuungʼha ʉghwa vʉtatu. Ʉjuo ghwope vakamʉlemasia, vakantaagha 
kʉnji. 

13“Pambele, ʉnya mʉghʉnda akati, ‘Lɨno nɨkɨte kɨki? Ʉnsiki ʉghʉ, 
nɨkʉnsuungʼha ʉmwanango ʉmʉghanɨke! Pamo ʉjʉ valamwɨtɨka.’ 

14Ʉnswambe akavʉʉka ilʉta, neke avaanhu vala ye vikʉmwagha, vakava 
vivʉlana viiti, ‘Ʉjʉ ghwe nya vʉhaasi ghwa mʉghʉnda ʉghʉ. Lɨno, tʉmʼbude, 
neke ʉvʉhaasi vʉʉve vwitu.’ 

15Vakankwesa kʉnji kuhʉma mʉghʉnda ʉghwa sabibu, vakamʼbuda.” Pe ʉYesu 
akavaposia akati, “Lɨno, ndepoonu ʉnya mʉghʉnda jʉla kyaɨkʉvavomba kɨki 
avaanhu vala? 

16Ikwisa ɨkʉvabuda, neke ikodesia kʉ vaanhu avange ʉmʉghʉnda ghʉla.” 
Avaanhu ye vapʉliike amasio aghuo, vakati, “Isio sileke kuhʉmɨla nambe 
lʉsiku!” 

17Neke ʉYesu akavalola, akavaposia akati, “Pe amalembe agha, ghalɨ nʉ mʉlʉvo 
mʉki? ‘Ɨlɨvue lɨno avajengi valyalɨkanile, lye lɨvue ɨlɨvaha ɨlya pa nguto.’ 

18“Ʉmuunhu angaghue pa lɨvue ɨlio, idenyengʼhana, kange ʉmuunhu ghweni 
lɨngamʉghwɨle, lɨkʉnʼdijania lwoni.” 

19Pe avavʉlanɨsi va ndaghɨlo na vavaha va vatekesi, vakakagʉla kuuti 
ɨkɨhwanɨkɨsio ɨkio kɨkʉvajova aveene. Pepano vakava vilonda pikʉnkola pala 
pala, neke vakoghopa ɨlɨpʉgha ɨlya vaanhu. 

Kusonga ɨsongo kwa Kaisali 
(Mataayi 22:15-22; Malɨka 12:13-17) 

20Pe avavaha va Vayahudi, vakava vikʉmwʉvɨla ʉYesu. Vakasuungʼha avaanhu 
vano vakivɨɨka hwene vanya vʉfumbue vʉnono, neke vahʉngɨɨle sino ivomba 
ʉYesu. Vakavombagha ʉluo kuuti vakyaghe ɨkɨteghe vwɨmɨla amasio ghaake, 
neke vankole na kʉkʉntwala kwa ntwa kuuti ahɨghue. 

21Pepano avaanhu vala vakamposia ʉYesu vakati, “Mʼbʉlanɨsi, tʉkagwile kuuti 
ghujova na kuvʉlanɨsia isa kyangʼhaani. Kange, naghukwoghopa nambe 
muunhu vwɨmɨla ʉvʉvaha vwake, looli ghuvʉlanɨsia mʉ vwakyangʼhaani sino 
ilonda ʉNgʉlʉve. 

22Asi, indaghɨlo sa Moose sikwɨtɨkɨsia kusonga ɨsongo kwa Kaisali?” 

23Neke ʉYesu akakagʉla ʉvʉkedʉsi vwave, akavavʉʉla akati, 

24“Mʉhʉfie ɨhela ɨdinali. Ɨkɨhwani ɨkɨ nɨ lɨtavua ɨlɨ, fyani?” Vakamwamʉla 
vakati, “Fya Kaisali.” 

25Pe ʉYesu akavavʉʉla akati, “Lɨno, ifya Kaisali, mʉmpelaghe ʉKaisali; ifya 
Ngʉlʉve, mʉmpelaghe ʉNgʉlʉve.” 

26Avaanhu vala vakadegha kyongo ʉlwamʉlo lwa Yesu, vakajika kɨmihe. 
Vakakunua ɨkɨteghe ɨkya kʉnkolela, vwɨmɨla amasio ghano ajovile pamaaso 
gha vaanhu. 

Ɨmhola ɨja lʉsyʉko lwa vafue 
(Mataayi 22:23-33; Malɨka 12:18-27) 

27AVasadukayi vakavʉlanɨsyagha kuuti, avafue navalasyʉka nambe lʉsiku. Pe 
vamonga mʉ veene vakalʉta kwa Yesu, vakamposia vakati, 

28“Ghwe Mʼbʉlanɨsi, ʉMoose alyatʉlembiile ʉlʉlaghɨlo kuuti, nave ʉmuunhu 
afwile, neke amʉlekile ʉnʼdala kɨsila mwana, lʉnoghiile ʉnnine amhaale 
ʉmfwɨle jʉla, kuuti ampapɨle avaana ʉnyakʉsila. 

29Lɨno, kwevalyale avanamuunhu. Ʉghwa kwanda akatoola ʉnʼdala, akafua 
kɨsila mwana. 

30Ʉghwa vʉvɨlɨ, akamhaala ʉmfwɨle jʉla, ghwope akafua kɨsila kʉleka mwana. 

31Ghwope ʉghwa vʉtatu akamhaala, lʉkava vʉle vʉle kʉ vooni lekelalʉbale, 
valyafwile kɨsila kʉleka mwana. 

32Pambele, ʉnʼdala jʉla ghwope akafua. 

33Lɨno, nave kwelʉle ʉlʉsyʉko lwa vafue, ʉmʉkɨjʉʉva jʉla iliiva nʼdala ghwani? 
Ʉlwakʉva alyatolilue na vala vooni lekelalʉbale.” 

34ɄYesu akavavʉʉla akati, “Avaanhu va lɨno, vitoola na kutolua. 

35Neke avaanhu vano ʉNgʉlʉve ivona kuuti vanoghiile kusyʉsɨvua kuhʉma 
kʉvʉlʉngʉ na kukukala kʉ ɨɨsi ɨmhia, avuo navalatoola, nambe kutolua. 

36Palɨkɨmo nʉluo navalafua kange, ʉlwakʉva viliiva ndavʉle avanyamhola. 
Viiva vaana va Ngʉlʉve, ʉlwakʉva vasyʉsivue kuhʉma kʉvʉlʉngʉ. 

37“Najʉ Moose alyajovile kuuti avafue vilisyʉka. Alyajovile ʉluo mʉ Malembe 
aMɨmɨke mʉ mhola ɨja kɨhanji kɨno kɨlyale kiviika ʉmwoto. Alyantambwile 
ʉMʉtwa ʉNgʉlʉve kuuti, ‘Ngʉlʉve ghwa Abulahamu, Ngʉlʉve ghwa Isaka, 
Ngʉlʉve ghwa Yakovo.’ 

38ɄNgʉlʉve naNgʉlʉve ghwa vafue, looli Ngʉlʉve ghwa vʉʉmi, ʉlwakʉva kwa 
mwene vooni vʉʉmi.” 

39Apuo, avavʉlanɨsi vamonga ava ndaghɨlo vakati, “Mʼbʉlanɨsi, ʉjovile se 
seene!” 

40Kutengʉlɨla apuo, vakava vikwoghopa kʉkʉmposia. 

Ʉlʉposio vwɨmɨla ʉKɨlɨsite 
(Mataayi 22:41-46; Malɨka 12:35-37) 

41Neke ʉYesu akavaposia akati, “Asi, lwandaani avaanhu viiti, ʉKɨlɨsite Mwana 
ghwa Davɨdi? 

42Ʉlwakʉva ʉDavɨdi jʉjuo, alyalembile mʉ kɨtabu kya Sabuli, alyatiile, ‘ɄMʉtwa 
ʉNgʉlʉve alyamʼbʉlile ʉMʉtwa ghwango, “Ʉʉve nʉ vʉtavʉlɨlua palɨkɨmo 
nuune, 

43kuhanga nɨkʉtange ʉvaleme avalʉgʉ vaako, ʉvateme.” ’ 

44“Lɨno, ʉDavɨdi ɨkʉntambʉla ʉKɨlɨsite iiti, ‘Mʉtwa.’ Pe ʉKɨlɨsite ivisagha 
mwanaake ndaani?” 

ɄYesu ɨkʉvapavɨla avaanhu vwɨmɨla avavʉlanɨsi va ndaghɨlo 
(Mataayi 23:1-36; Malɨka 12:38-40; Lʉʉka 11:37-54) 

45Avaanhu vooni ye vikʉmpʉlɨkɨsia ʉYesu, ʉmwene akavavʉʉla 
avavʉlanɨsɨvua vaake akati, 

46“Mulolelelaghe na vavʉlanɨsi va ndaghɨlo, vano viiva nʉ lʉkeelo kughenda 
vafwalile isopeka, kuuti avaanhu vavahʉngɨlaghe nʉ vwoghofi mʉ mapuulo. 
Pano valɨ mʉ masinagogi, vilonda kukukala kʉvʉlongolo. Na mʉ fikulukulu 
vilonda kukukala kʉ fitengo ifya voghopua. 

47Avaanhu ava vikʉvafumba avafwɨle ifiinu fyave. Neke mʉ vʉkedʉsi vwave 
vikufuunya inyifuunyo inhali, kuuti vavoneke vagholofu. Avuo, ʉNgʉlʉve 
ilikʉvapeela ʉlʉpumuko ʉlʉkome!” 

Lʉʉka 21 

Ɨlɨtekelo lya mʉkɨjʉʉva ʉmfwɨle 
(Malɨka 12:41-44) 

1ɄYesu ye alɨ mʉ nyumba ɨnyɨmɨke ɨja kufunyila, akavaagha avamofu visopa 
ɨlɨtekelo lyave mʉ kyombo ɨkya kʉsopela. 

2Akamwagha najʉ mfwɨle jʉmonga ʉnkotofu, isopa mula isendi ivɨlɨ. 

3Apuo, ʉYesu akati, “Kyangʼhaani nɨkʉvavʉʉla, ʉmʉkɨjʉʉva ʉmfwɨle ʉjʉ 
ʉnkotofu atavwile kukila vooni. 

4Ʉlwakʉva avange vooni, vatavwile fidebe mʉ finga fino valɨ nafyo. Neke 
ʉmfwɨle ʉjʉ mʉ vʉkotofu vwake, atavwile fyoni fino fiveele fya kʉntanga mʉ 
vwʉmi vwake!” 

Kumemʉlua ɨnyumba ɨnyɨmɨke ɨja kufunyila 
(Mataayi 24:1-2; Malɨka 13:1-2) 

5Avavʉlanɨsɨvua vamonga ava Yesu, valyale vijova ʉlwa nyumba ɨnyɨmɨke ɨja 
kufunyila, ndavʉle jɨlyajengilue na mavue amanono, palɨkɨmo ni fiinu ifya 
lʉtogo fino avaanhu valyatavwile kwa Ngʉlʉve. Pe ʉYesu akati, 

6“Ifio fyoni fino mʉkʉfyagha lɨno, filikwisa ifighono fino nalɨlasighala nambe 
lɨvue lɨno lilighelama pa lɨngɨ, ʉlwakʉva ghooni ghilihemʉlua!” 

Imhumuko ifighono ifya vʉsililo 
(Mataayi 24:3-14; Malɨka 13:3-13) 

7Avaanhu vala vakamposia vakati, “Mʼbʉlanɨsi, isio silivombeka lɨɨghi? Kange, 
kɨvalɨlo kɨki ɨkya kʉtʉhʉfia kuuti sili piipi kuvombeka?” 

8Akavavʉʉla akati, “Mʉvisaghe maaso, kuuti mʉleke kusyangua! Ʉlwakʉva 
vinga vilikwisagha mʉ lɨtavua lyango, nʉjʉnge itisagha, ‘Neene Kɨlɨsite!’ Kange, 
vitisagha, ‘Ʉnsiki ghʉlɨ piipi!’ Avaanhu avuo, mʉlekaghe kʉkʉvavɨngɨlɨla! 

9Ʉmue mʉlaava mupʉlɨka imhola isa vʉlʉgʉ, nʉ vʉgalʉsi vwa vaanhu, 
mʉlekaghe pikwoghopa. Ndalʉve ndaani isio silivoneka taasi, neke ʉnsiki 
ʉghwene ʉghwa vʉsililo ghuuva ghʉkyale.” 

10ɄYesu akafijovagha kuuti, “Ɨɨsi jɨlalwisagha nɨ ɨɨsi ɨjɨngɨ, ʉvʉtwa kulua nʉ 
vʉtwa ʉvʉnge. 

11Imbale ni mbale kwefiliiva ifisenyeena ifivaha, kwejiliiva ɨnjala ni nhamu isa 
kwambʉkɨla. Kange, kwefiliiva ifiinu ifya kwoghofia ni fivalɨlo ifivaha kuhʉma 
kʉkyanya. 

12“Neke, isio sooni ye sikyale kuvoneka, avaanhu vilikʉvakola ʉmue na 
kʉkʉvapumusia. Vilikʉvatwala kʉkʉvahɨgha mʉ masinagogi, na 
kʉkʉvadindila mʉ ndinde. Kange, mulitwalua kʉ vatwa na kʉ vanya 
vʉtavʉlɨlua kuuti mʉhɨghue, ʉlwakʉva ʉmue mʉlɨ vavʉlanɨsɨvua vango. 

13Neke kʉlyʉmue, ʉghuo ghuuva ghwe nsiki ghwa kwoleka ʉlwɨtɨko lwinu. 

14Lɨno, mʉlekaghe kusaagha mʉ moojo ghiinu kuuti kyamukwamʉla kɨki. 

15Ʉlwakʉva ʉne nɨkʉvapeela ʉlʉhala na masio agha kʉjova, kuhanga avalʉgʉ 
viinu vikunua kʉkʉvatola nambe kʉkʉvasigha. 

16“Kange, mulikwohelwagha na vapaafi viinu, na vajiinu, na vanyalʉkolo viinu, 
nava vamanyaani viinu. Kange vamonga mʉlyʉmue vilibudua. 

17Avaanhu vooni vilikʉvakalalɨlagha, ʉlwakʉva mʉkʉmbɨngɨlɨla ʉne. 

18Neke nalulisova nambe lʉnyele lʉmo, mʉ matu ghiinu! 

19Neke ʉmue nave mukuguda, apuo mulikwʉpɨla ʉvwʉmi ʉvwa kʉvʉsila 
kʉsila. 

Ifighono ifya kʉtipulua ɨlɨkaaja ɨlya Yelusalemu 
(Mataayi 24:15-21; Malɨka 13:14-19) 

20“Ʉnsiki ye muvona ɨlɨkaaja ɨlya Yelusalemu lɨsyʉngʉtilue na valua lɨlʉgʉ, 
pepano mʉkagʉlaghe kuuti, ʉnsiki ʉghwa kʉtipulua ɨlɨkaaja ɨlio ghʉlɨ piipi. 

21Pepano vano valɨ mʉ Yudea, vakɨmbɨlɨlaghe kʉ fidunda. Vano valɨ mʉ lɨkaaja 
ɨlya Yelusalemu, vahʉmaghe vakɨmbɨlaghe, na vano valɨ kʉ maghʉnda, 
valekaghe kugomoka mʉ lɨkaaja. 

22Ʉlwakʉva, ifighono ifio filiiva fya lʉpumuko, kuuti amasio ghooni ghano 
ghalembilue mʉ Malembe aMɨmɨke ghavombeke. 

23Ɨga avakɨjʉʉva vano viliiva vakunue na vano vilikwongʼhelesyagha ifighono 
ifio! Ʉlwakʉva luliiva lʉtalamu kyongo mʉ ɨɨsi ɨjɨ, najɨ ngʼhalaasi ja Ngʉlʉve 
jilikʉvisila avaanhu ava kɨsina ɨkɨ. 

24Avaanhu avange, vilibudua ni bamba, avange vilitwalua kʉ vʉkami kʉ ɨɨsi 
isingi. Neke avaanhu vano naVayahudi, vilikwisa kutema ɨlɨkaaja ɨlya 
Yelusalemu, kuhanga ifighono fyave ifya kʉtema pano filiiva fisilile. 

Kukwisa kwa Yesu ʉMwana ghwa Muunhu 
(Mataayi 24:29-31; Malɨka 13:24-27) 

25“Filivoneka ifivalɨlo kʉ lɨjʉva, kʉ mwesi na kʉ nhondue. Neke pa ɨɨsi apa, 
inyanja siliiva na mavɨngo amavaha ghano ghisambalʉka kyongo. Ʉluo 
lulipelela avaanhu ava fisina fyoni, kuuva nʉ lʉpumuko nʉ lʉdwesi. 

26Isio sooni, siliiva sikwisa mʉ ɨɨsi, avaanhu vilipelanɨka kuhanga kusilika 
vwɨmɨla kukwoghopa kyongo. Vilisaghagha kuuti lukwisa ʉlʉtalamu ʉlʉkome, 
ʉlwakʉva ifiinu fyoni ifya kʉkyanya filasukanɨka. 

27“Pepano valambona ʉne ne Mwana ghwa Muunhu nikwisa mʉ mafunde ni 
ngʉfu nyinga nʉ vʉvaha. 

28Isio sooni, silaava sitengʉla kuvombeka, mʉvisaghe nɨ hʉʉvi nʉ lʉkeelo, 
ʉlwakʉva isio sihʉfia kuuti, ʉNgʉlʉve alɨ piipi kʉkʉvavanga!” 

Ɨkɨhwanɨkɨsio ɨkya mpiki ʉntini 
(Mataayi 24:32-35; Malɨka 13:28-31) 

29Pe ʉYesu akavavʉʉla avavʉlanɨsɨvua vaake ɨkɨhwanɨkɨsio akati, “Lolagha 
ʉmpiki ʉntini na mapiki aghange ghooni. 

30Pano muvona amapiki ghatengwile kulemba, apuo mʉkagʉlaghe kuuti, 
amasiki gha fula ghalɨ piipi. 

31“Fye lʉlaava, muliiva mʉkʉsivona sino noliike sivombeka, mʉkagʉlaghe 
kuuti, ʉVʉtwa vwa Ngʉlʉve vʉlɨ piipi. 

32Kyangʼhaani nɨkʉvavʉʉla niiti, ɨkɨsina ɨkɨ nakɨlakila kuhanga isi sooni 
sivombeke. 

33Ʉvʉlanga nɨ ɨɨsi filakila, looli amasio ghango naghalakila. 

Mʉvisaghe maaso 

34“Mʉvisaghe maaso, kuuti mʉlekaghe kulemua nʉ vʉhojofu, nʉ vʉghaasi, nʉ 
vʉkamɨngʼhanɨlua ʉvwa mbombo isa mʉ ɨɨsi ɨjɨ, ɨkɨghono ɨkio ɨkya vʉsililo 
kɨlavisila mʉ ngʼhenyemʉkɨla. 

35Ʉlwakʉva ɨkɨghono ɨkio kilikʉvangʼhʉlania avaanhu vooni mʉ ɨɨsi jooni. 

36Lɨno, mʉvisaghe maaso ʉnsiki ghwoni, mʉnsʉmaghe ʉNgʉlʉve kuuti, 
avapelaghe ingʉfu isa kʉkila vʉnono mʉ sooni sino silihʉmɨla, neke mʉnoghele 
kukwɨma pamaaso ghango ne Mwana ghwa Muunhu.” 

37Mʉ fighono ifio pamwisi, ʉYesu alyale ivʉlanɨsia avaanhu mʉ lʉvɨɨka ʉlwa 
nyumba ɨnyɨmɨke ɨja kufunyila. Pakɨlo, akalʉtagha kughona kʉ kɨdunda ɨkya 
Miseituni. 

38Neke jaatu, avaanhu vooni vakasisimukagha lʉlwakɨlo na kulʉta kʉ nyumba 
ɨnyɨmɨke ɨja kufunyila, kuuti vampʉlɨkɨsie. 

Lʉʉka 22 

ɄYuuda ikwɨtɨka kʉkʉmwohela ʉYesu 
(Mataayi 26:1-5, 14, 16; Malɨka 14:1-2, 10-11; Yohani 11:45-53) 

1Ʉnsiki ʉghwa kyɨmɨke ɨkya makate ghano naghavɨkilue ɨkɨlʉle, ghʉlyale piipi, 
ɨkyɨmɨke ɨkio kɨkatambʉlwagha Pasaka. 

2Avavaha va vatekesi, palɨkɨmo na vavʉlanɨsi va ndaghɨlo, vakalondagha ɨsɨla 
ɨja kʉmʼbudila ʉYesu. Neke vakavombagha ʉluo mʉ vʉsyefu, ʉlwakʉva 
vakoghopagha avaanhu. 

3Neke ʉSetano akamwingila ʉYuuda, jʉno akatambʉlwagha Isikalioti. 
Ʉmuunhu ʉjʉ alyale ʉmo mʉ vasungʼhua vala kɨjigho na vavɨlɨ. 

4Pepano ʉYuuda akalʉta kʉ vavaha va vatekesi, na kʉ vavaha va vasikali vano 
vakalolelelagha ɨnyumba ɨnyɨmɨke ɨja kufunyila. Akapʉlɨngʼhana navo mʉlwa 
kʉnkola ʉYesu. 

5Ʉluo, lʉkavahovosia kyongo avavaha vala, pe vakapʉlɨngʼhana nʉ mwene 
kʉkʉmpeela indalama. 

6ɄYuuda akɨtɨka, pe akatengʉla kulonda ʉnsiki pano ɨlɨpʉgha ɨlya vaanhu 
napwelɨlɨ, neke amwohele ʉYesu. 

Ʉlʉlɨngʼhanio ʉlwa Pasaka 
(Mataayi 26:17-25; Malɨka 14:12-21; Yohani 13:21-30) 

7Ɨkɨghono ɨkya kyɨmɨke kya makate ghano naghavɨkilue ɨkɨlʉle, kɨkafika. 
Ɨkɨghono ɨkɨ, kye kɨno avaanhu vakabudagha inyanangʼholo sino savɨkilue 
kuuti sa Pasaka. 

8Pe ʉYesu akansuungʼha ʉPeteli nʉ Yohani, akavavʉʉla akati, “Mʉlʉte 
mʉkatʉlɨngʼhanɨkɨsie ɨkyakʉlia ɨkya Pasaka.” 

9Vakamposia vakati, “Ghulonda tʉlɨngʼhanie kʉʉghi?” 

10Akavavʉʉla akati, “Kyande mukwingila mʉ lɨkaaja, mutangʼhana nʉ 
mʉkɨnhaata jʉmonga, itwɨkile ʉlʉsaaji lwa malenga. Mʉmʼbɨngɨlɨlaghe 
ʉmuunhu ʉjuo, kuhanga ɨnyumba jɨno kyaikwingila. 

11Apuo, mʉmʼbʉʉle ʉnya nyumba kuuti, ‘ɄMʼbʉlanɨsi iiti, kɨlɨ kʉʉghi ɨkyʉmba 
ɨkya vahesia, pano panoghiile alɨɨle ɨkyɨmɨke ɨkya Pasaka, palɨkɨmo na 
vavʉlanɨsɨvua vaake?’ 

12Apuo, ɨkʉvasoona ɨkyʉmba ɨkyeleefu ɨkya kʉ gholoofa, kɨno kɨlɨngʼhanɨsivue 
ʉvukalo. Ʉmuo mwe mʉtʉlɨngʼhanɨkɨsie.” 

13Avavʉlanɨsɨvua vala vakavʉʉka vilʉta. Ye vafikile, vakasivona sooni ndavʉle 
ʉYesu aveele avavʉlile. Pe vakalɨngʼhania ɨkyakʉlia ɨkya kyɨmɨke ɨkya Pasaka. 

Ɨkyakʉlia ɨkyɨmɨke ɨkya Mʉtwa 
(Mataayi 26:26-30; Malɨka 14:22-26; 1 Vakolinto 11:23-25) 

14Ʉnsiki ʉghwa kʉlia ghʉkafika. Pepano ʉYesu akikala kulia ɨkyakʉlia palɨkɨmo 
na vasungʼhua vaake. 

15Akavavʉʉla akati, “Nilonda fiijo kulia ɨkyɨmɨke ɨkɨ ɨkya Pasaka palɨkɨmo 
numue, pano sikyale kʉkʉnyaagha imhumuko. 

16Nɨkʉvavʉʉla kuuti, nanɨlalia kange ɨkyɨmɨke ɨkya Pasaka, kuhanga ʉNgʉlʉve 
iliiva avangile avaanhu vaake vooni na kutema.” 

17Pepano ʉYesu akatoola ɨkɨkombe, akamhongesia ʉNgʉlʉve akati, “Koogho, 
mʉnywisaghe mweni! 

18Nɨkʉvavʉʉla kuuti, kyangʼhaani nanɨlanyua kange ʉlʉhʉʉje kuhanga 
ʉVʉtwa vwa Ngʉlʉve vuliiva vukwisa.” 

19Pe akatoola ʉnkate, akamhongesia ʉNgʉlʉve, akamenyʉlania, akavapeela, 
akati, “Ʉghʉ, ghwe mʼbɨlɨ ghwango, ghʉno ghutavʉlɨlua vwɨmɨla ʉmue. 
Mʉvombaghe enendɨɨkɨ, kʉkʉngʼhʉmbʉka.” 

20Ye valiile, akatoola ɨkɨkombe akahongesia kwa Ngʉlʉve. Akajova akati, 
“Ɨkɨkombe ɨkɨ lʉfingo lʉpia, lʉno luvombeka mʉlwa kʉkungʼika ɨdanda jango 
vwɨmɨla ʉmue. 

21“Looli mʉkagʉlaghe kuuti, ʉmuunhu jʉno itapikʉnyohela, tʉlɨ palɨkɨmo pilia. 

22Kwekʉti, ʉne ne Mwana ghwa Muunhu nilʉta kubudua, ndavʉle ʉNgʉlʉve 
alyataviike. Neke ɨga, ʉmuunhu ʉjuo jʉno ɨkʉnyohela!” 

23Apuo, avasungʼhua va Yesu vakatengʉla kuposania veene kuuti, ghwe veeni 
mʉ veene ndepoonu ivomba ʉluo. 

Ʉmʼbaha ghwe veeni 

24Avavʉlanɨsɨvua va Yesu vakatengʉla kukanɨngʼhana kuuti, ghwe veeni mʉ 
veene jʉno ndepoonu iiva mʼbaha. 

25Pepano ʉYesu akavavʉʉla akati, “Avatwa va ɨɨsi, vitema avaanhu vaave ni 
ngʉfu, neke avatwa avuo vitambʉlua vatangɨli va vaanhu. 

26“Neke ʉmue, mʉlekaghe kuvomba ʉluo. Looli ʉmuunhu jʉno mʼbaha 
mʉlyʉmue, ʉjuo avisaghe ndavʉle ʉmuunhu jʉno nʼdebe kʉ vooni. Jʉno 
ilongosia avaanhu, avisaghe ndavʉle ʉmuunhu jʉno ɨkʉvavombela avange. 

27Lɨno, ʉmʼbaha ghwe veeni? Jʉno ikukala pilia! Jʉno itengelela? Asi, naghwe 
jʉno ikukala pilia? Lɨno, ʉne nɨlɨ palɨkɨmo numue, nɨlɨ ndavʉle ʉmuunhu jʉno 
ɨkʉvatengelela. 

28“Ʉmue mwemue mukalile nuune, ʉnsiki ghwoni ghʉno nighelua. 

29Lɨno, ʉne nɨkʉvapeela ingʉfu isa kʉtema mʉ Vʉtwa vwango, ndavʉle 
ʉNhaata ghwango vʉle amheliile ʉvʉtavʉlɨlua ʉvwa kʉtema. 

30Apuo mulisagha na kunyua nuune, mʉ Vʉtwa vwango na kukukala pa fitengo 
ifya kɨtwa, kuhɨgha ifisina kɨjigho na fivɨlɨ ifya Isilaeli.” 

ɄYesu ɨkʉmʼbʉʉla ʉPeteli kuuti kyaɨkʉnkaana 
(Mataayi 26:31-35; Malɨka 14:27-31; Yohani 13:36-38) 

31ɄYesu akati, “Simoni, Simoni! Ʉkagʉlaghe vʉnofu kuuti, ʉSetano asʉmile na 
kupelua kʉkʉvaghela ʉmue, ndavʉle ʉmʼbena ngano vʉle ikwelʉsia ɨngano 
jaake. 

32Neke ʉne, nɨkʉsʉmiile kwa Ngʉlʉve kuuti, nʉngalʉlekaghe ʉlwɨtɨko lwako 
kʉlyʉne. Neke kyaʉngomokiile ʉne, ʉvakangasyaghe avanino.” 

33ɄSimoni akamwamʉla akati, “Ghwe Mʉtwa! Ʉne nitavwile kuuva nuuve, 
nambe kʉʉve kwe kʉdindilua mʉ ndinde, nambe kwe kʉfua!” 

34ɄYesu akamwamʉla akati, “Peteli! Nɨkʉkʉvʉʉla kuuti, ʉmʉsyʉghʉ 
ɨngʼhongove ye jɨkyale kuvɨka, ghuuva ʉngʼhanile katatu kuuti nʉmanyile ʉne.” 

Kukulɨngʼhania kutenga mʉ lʉtalamu 

35Pambele ʉYesu akavaposia avavʉlanɨsɨvua vaake akati, “Ye nɨvasungʼhile 
kɨsila ndalama, nambe kɨtwalo nambe filatu, mʉkaghilue kɨmonga?” 
Vakamwamʉla vakati, “Jeeje.” 

36Pe ʉYesu akavavʉʉla akati, “Lɨno, nave ʉmuunhu alɨ ni ndalama, nambe 
ɨkɨtwalo, atoole. Ghwope jʉno nsila bamba, aghʉsie ɨlɨkooti lyake, neke aghʉle. 

37Ʉlwakʉva lɨlembilue, ‘Alyavalilue palɨkɨmo na vahosi.’ Amasio aghuo 
ghalyalembilue vwɨmɨla ʉne. Lɨno nɨkʉvavʉʉla kuuti, isio ʉmpaka sivombeke 
kʉlyʉne, kange sili piipi kuvombeka.” 

38Vakamʼbʉʉla vakati, “Ghwe Mʉtwa! Lolagha, apa pwesili ibamba ivɨlɨ.” 
Ghwope akati, “Namʉngafijovaghe ɨmhola ɨja bamba.” 

ɄYesu ikufuunya kʉ kɨdunda ɨkya Miseituni 
(Mataayi 26:36-46; Malɨka 14:32-42) 

39Pepano ʉYesu akavʉʉka ilʉta kʉ kɨdunda ɨkya Miseituni, ndavʉle lwale lwiho 
lwake. Voope avavʉlanɨsɨvua vaake, vakava vikʉmʼbɨngɨlɨla. 

40Ye afikile pa kɨdunda ɨkio, akavavʉʉla akati, “Mʉnsʉmaghe ʉNgʉlʉve kuuti 
avapeele ingʉfu, neke ingelo sileke kʉkʉvalema.” 

41Pepano, akavaleka pala, akalʉta pavʉlongolo padebe, ʉvʉtali ʉvwa 
kʉhʉlʉnga ɨlɨvue. Akafughama, akifuunya kwa Ngʉlʉve akati, 

42“Ghwe Nhaata! Nave ʉkeliile, ʉmbʉsɨkɨsie ɨkɨkombe ɨkɨ ɨkya lʉpumuko. Neke, 
nakwekʉti sivombeke sino nikeela ʉne, looli sivombeke sino ʉkeliile jʉʉve!” 

43Apuo, ʉnyamhola kuhʉma kʉkyanya akamwisila ʉYesu, akava ɨkʉnkangasia. 

44Neke ʉYesu akaghina kukufuunya, ʉlwakʉva alyale nʉ vʉvafi ʉvʉkome. Ye 
ikufuunya, ɨnhwingʼa hwene danda jɨkava jidomola paasi. 

45Ye ifunyile, akɨɨma, akalʉta pa vavʉlanɨsɨvua vaake, akavona vaghoneliile, 
ʉlwakʉva valyale nʉ lʉsukunalo. 

46Akavavʉʉla akati, “Kɨki mʉghoneliile? Mʉsisimuke! Mʉnsʉmaghe ʉNgʉlʉve 
kuuti avapeele ingʉfu, neke ingelo sileke kʉkʉvalema.” 

ɄYesu ikolua 
(Mataayi 26:47-56; Malɨka 14:43-50; Yohani 18:3-11) 

47ɄYesu ye ajiighe ijova navo, kɨkiisa ɨkɨpʉgha ɨkya vaanhu valongosivue nʉ 
Yuuda, ʉmo mʉ vavʉlanɨsɨvua vaake kɨjigho na vavɨlɨ. Pepano ʉYuuda 
akamʼbelelela ʉYesu kuuti annonele. 

48ɄYesu akamposia akati, “Yuuda! Ʉkʉnyohela ʉne ne Mwana ghwa Muunhu 
mʉlwa kʉnonela?” 

49Pe avavʉlanɨsɨvua va Yesu ye vilola isio na kukagʉla sino kyasivombeka, 
vakamposia vakati, “Ghwe Mʉtwa! Tʉvatemanie ni bamba?” 

50Nakalɨngi, jʉmonga mʉ veene akantova ʉnkami ʉghwa ntekesi ʉmʼbaha, 
akanʼdumula ɨmbulughutu ɨja kʉndio. 

51ɄYesu akajova akati, “Vʉhɨɨla kuvomba ʉluo!” Akabasia ɨmbulughutu ɨja 
nkami jʉla, akansosia. 

52ɄYesu akavaposia avavaha va vatekesi, avavaha va vasikali avaloleleli va 
nyumba ɨnyɨmɨke ɨja kufunyila, palɨkɨmo na vagojo va Vayahudi akati, “Mwisile 
kʉkʉngʼhola ni bamba ni mbunda hwene nɨlɨ mhɨjimʼbudi? 

53Ongo jaatu, twavisagha palɨkɨmo mʉ nyumba ɨnyɨmɨke ɨja kufunyila, 
namwangʼholagha! Lɨno, ʉghʉ ghwe nsiki ghwinu, ʉnsiki ghʉno atemile ʉntwa 
ghwa ngʼhiisi.” 

54Pe avaanhu vala vakankola ʉYesu, vakantwala kʉ nyumba ɨja ntekesi 
ʉmʼbaha. Neke ʉPeteli akava ivɨngɨlɨla pa vʉtali. 

ɄPeteli ɨkʉnkaana ʉYesu 
(Mataayi 26:57-58, 69-75; Malɨka 14:53-54, 66-72; Yohani 18:12-18, 25-27) 

55Avaanhu vala ye vafikile pa nyumba ɨja ntekesi ʉmʼbaha, vakapemba ʉmwoto 
pakate pa lʉvɨɨka, vakikala, vakava vikwota ʉmwoto. Ghwope ʉPeteli akaveela, 
akikala palɨkɨmo na veene. 

56Neke vwɨmɨla ʉlʉmuli lwa mwoto, ʉmʼbombi jʉmonga ʉmhɨnja, akamʉlola 
ʉPeteli akati, “Najʉ muunhu ʉjʉ, aveele palɨkɨmo nʉ mwene.” 

57Neke ʉPeteli akakaana akati, “Ghwe mʉkɨjʉʉva ʉve! Ʉne nanɨmmanyile!” 

58Pambele, ʉmuunhu ʉjʉnge akamwagha ʉPeteli akati, “Na jʉʉve ʉlɨ ʉmo mʉ 
vala.” Neke ʉPeteli akamwamʉla akati, “Ghwe muunhu ʉve! Naneene!” 

59Ye kakilile akavalɨlo kamo ndɨɨkɨ, ʉmuunhu ʉjʉnge akakangasia akati, 
“Kyangʼhaani, ʉmuunhu ʉjʉ aveele palɨkɨmo nʉ mwene! Ʉlwakʉva ghwope ʉjʉ 
Nʼgalilaya!” 

60ɄPeteli akamʉla akati, “Ghwe muunhu ʉve! Sino ghujova isio, nanɨsikagwile!” 
Pala pala ye ijova isio, ɨngʼhongove jɨkavɨka. 

61ɄMʉtwa akasyetʉka, akamʉlola ʉPeteli. Apuo ʉPeteli akakʉmbʉka ɨlɨsio lɨno 
ʉMʉtwa amʼbʉʉla kuuti, “Ʉmʉsyʉghʉ, ɨngʼhongove ye jɨkyale kuvɨka, ghuuva 
ʉngʼhanile katatu.” 

62Pe akahʉma kʉnji, akatengʉla pilɨla kyongo. 

Avasikali vikʉmʼbenapʉla ʉYesu 
(Mataayi 26:67-68; Malɨka 14:65) 

63Avakɨnhaata vano valyale vikʉmʉlolelela ʉYesu, vakava vikʉmʼbenapʉla na 
kʉkʉntova. 

64Vakamʉghumbilila nɨ kyenda kʉ maaso, neke vakava vikʉntova na 
kʉkʉmposia viiti, “Vɨla! Ghwe veeni jʉno akʉtovile?” 

65Vakava vifikʉmʉligha amaligho minga. 

ɄYesu ihɨghua na vavaha va Vayahudi 
(Mataayi 26:59-66; Malɨka 14:55-64; Yohani 18:19-24) 

66Ye kuhenga, avagojo va Vayahudi, na vavaha va vatekesi, na vavʉlanɨsi va 
ndaghɨlo, vakakongʼhaana. Neke ʉYesu akatwalua pa kɨpʉgha ɨkio. 

67Pepano vakamposia vakati, “Tʉvʉʉle! Ʉve veeve Kɨlɨsite?” ɄYesu akavamʉla 
akati, “Nambe nɨvavʉʉle, namʉnganyɨtɨke nambe padebe. 

68Kange nɨngavaposie, namʉnganyamʉle. 

69Neke kutengʉlɨla lɨno, ʉne ne Mwana ghwa Muunhu niiva nɨtemile palɨkɨmo 
nʉ Ngʉlʉve ʉNyangʉfu Sooni.” 

70Apuo vooni vakati, “Kwekʉti ʉve ʉlɨ Mwana ghwa Ngʉlʉve?” ɄYesu 
akavamʉla akati, “Ʉmue mwemue mʉjovile kuuti ʉne neene!” 

71Pepano avavaha vala vakati, “Lɨno pe tulonda ʉvwolesi ʉvʉnge vwakɨki? 
Ongo jʉsue tʉpʉliike ɨlɨsio ɨlɨ, kuhʉma kwa mwene jʉjuo!” 

Lʉʉka 23 

ɄYesu ihɨghua kwa ntwa ʉPilato 
(Mataayi 27:1-2, 11-14; Malɨka 15:1-5; Yohani 18:28-38) 

1Pambele, avavaha vala vooni ava Vayahudi vakɨɨma, vakantwala ʉYesu kwa 
Pilato. 

2Vakatengʉla kujova ifiteghe ifya kʉmpelela kuhɨghua, vakati, “Ʉmuunhu ʉjʉ, 
twamwagha ivʉlanɨsia sino sipela avaanhu kuuva vagalʉsi mʉ ɨɨsi jiitu. Ikaana 
avaanhu kusonga ɨsongo kwa Kaisali, kange ijova kuuti ʉmwene ghwe Kɨlɨsite, 
ʉNtwa.” 

3ɄPilato akamposia ʉYesu, “Asi, ʉve veeve Ntwa ghwa Vayahudi?” ɄYesu 
akamwamʉla akati, “Ʉve ʉjovile.” 

4Apuo, ʉPilato akavavʉʉla avavaha va vatekesi, palɨkɨmo nɨ lɨpʉgha lya vaanhu 
akati, “Nanɨkʉghwagha ʉnkole kwa muunhu ʉjʉ.” 

5Avaanhu vala, vakakangasia vakati, “Ongo imbʉlanɨsio saake sipela avaanhu 
kuuva vagalʉsi! Akwɨsisie imbʉlanɨsio saake ɨɨsi ɨjɨ jooni ɨja Yudea, akatengwile 
kʉ Galilaya kuhanga afikile kʉno.” 

6ɄPilato ye apʉliike isio, akaposia nave ʉYesu Nʼgalilaya. 

7Ye akagwile kuuti Nʼgalilaya, ihʉma kʉ vʉtwa vwa Helode, akantwala kwa 
Helode, ʉlwakʉva ifighono ifio, ʉHelode alyale pala pala pa Yelusalemu. 

ɄHelode ɨkʉmposia ʉYesu 

8ɄHelode ye amwaghile ʉYesu, akahovoka kyongo, ʉlwakʉva akapʉlɨkagha 
imhola saake, neke ifighono finga akalondagha kʉkʉmʼbona. Lɨno, 
akahʉvɨlagha kuuti ilolele jʉjuo ɨkɨdegho kɨno ʉYesu ndepoonu ivomba. 

9Pepano ʉHelode akamposia ʉYesu amasio minga, neke ʉmwene naakamwile 
nambe lɨsio. 

10Avavaha va vatekesi na vavʉlanɨsi va ndaghɨlo vakɨɨma na kujova fiijo ifiteghe 
ifya kʉmpelela ʉYesu ahɨghue. 

11Pe ʉHelode na vasikali vaake, vakatengʉla pikʉmʼbenapʉla ʉYesu na 
pikʉnnenela. Vakamfwasia amenda agha lʉtogo na kʉkʉnseka. Pepano 
ʉHelode akanʼgomosia ʉYesu kwa Pilato. 

12Neke kuhʉma ɨkɨghono ɨkio, ʉHelode nʉ Pilato vakava vʉmanyaani, napano 
ʉlʉtasi valyale kɨlʉgʉ. 

ɄYesu ihɨghua kwa ntwa ʉPilato 
(Mataayi 27:15-26; Malɨka 15:6-15; Yohani 18:39–19:16) 

13Pambele, ʉPilato akavakongʼhania avavaha va vatekesi, na valongosi va 
Vayahudi, palɨkɨmo na vaanhu avange. 

14Akavavʉʉla akati, “Mʉndetiile ʉmuunhu ʉjʉ, na kujova kuuti ivʉlanɨsia 
avaanhu kuuti vaave vagalʉsi. Lɨno, mʉ masio aghuo ghano mujova, nɨmposisie 
pamaaso ghiinu, nanɨghwaghile nambe nkole ghʉmo kwa mwene. 

15Ghwope ʉHelode naaghwaghile ʉnkole kwa mwene, fye nambe anʼgomwisie 
kʉlyʉsue. Lɨno mʉkagʉlaghe vʉnofu kuuti, ʉmuunhu ʉjʉ, nakwekɨlɨ kɨmonga 
kɨno avombile, kɨno kɨkʉmpelela abudue. 

16Kwekʉti, ikopua ingʼhwegho, neke nɨkʉmʉlekesia.” 

17Lwale lwiho pa kɨghono ɨkya Pasaka, ʉPilato kʉkʉvadindulila avaanhu 
ʉnkʉngua jʉmo. 

18Neke avaanhu vala vooni, vakoova palɨkɨmo vakati, “Ʉmuunhu ʉjuo, abudue! 
Tulonda ʉnʼdindulile ʉBalaba!” 

19ɄBalaba alyadindilue mʉ ndinde, ʉlwakʉva alyapelile amabaatu minga mʉ 
lɨkaaja, na kubuda. 

20ɄPilato alyale ilonda pikʉnʼdindulila ʉYesu, pe akajova navo kange avaanhu 
vala. 

21Neke aveene vakaghina kukwova viiti, “Ʉnkomelele pa kɨkovekano! 
Ʉnkomelele pa kɨkovekano!” 

22ɄPilato akajova navo kange ʉlwa vʉtatu akati, “Akomelelue mʉ lʉlɨku? 
Ʉmuunhu ʉjʉ, ahokile nkole mʉki? Ʉne nanɨkʉlwagha nambe lʉmonga kwa 
mwene lʉno lʉkʉmpelela abudue! Lɨno, itovua ni ngʼhwegho pepano 
nɨkʉnʼdindulila.” 

23Looli avaanhu vala vakaghina kukwova fiijo, vilonda kuuti ʉYesu akomelelue 
pa kɨkovekano. Pambele, ɨlyovo lyave lɨkapelela kukwɨtɨkɨsɨvua. 

24Pepano, ʉPilato akalamʉla kuvomba ndavʉle vansʉmile. 

25Akanʼdindulila ʉBalaba jʉno valyankeliile, napano alyadindilue mʉlwa 
kʉpela amabaatu minga na kubuda. Neke akantavʉla ʉYesu kʉ vasikali, kuuti 
vamʼbombe ndavʉle avaanhu vilonda. 

ɄYesu ikomelelua pa kɨkovekano 
(Mataayi 27:32-44; Malɨka 15:21-32; Yohani 19:17-27) 

26Avasikali ye vikʉntwala ʉYesu kʉkʉmʼbuda, vakatangʼhana nʉ muunhu 
jʉmonga jʉno akatambʉlwagha Simoni, ʉmhʉma kʉ lɨkaaja ɨlya Kileene. 
Ʉmuunhu ʉjuo alyahʉmile kʉ maghʉnda. Neke vakankola, vakamʼbeghasia 
ɨkɨkovekano ɨkya Yesu kuuti apɨnde. Pe akapɨnda ivɨngɨlɨla kʉnsana kwa Yesu. 

27Ɨlɨpʉgha ɨlya vaanhu lɨkava lɨkʉmʼbɨngɨlɨla ʉYesu. Mʉ veene avuo, 
mwevalyale avakɨjʉʉva, vano valyale vilɨla na kusukunala vwɨmɨla ʉYesu. 

28ɄYesu akavasyetʉkɨla, akavavʉʉla akati, “Mwe vakɨjʉʉva va mʉ Yelusalemu! 
Mʉlekaghe pilɨla vwɨmɨla ʉne! Looli, mʉlɨlaghe vwɨmɨla ʉvwʉmi vwinu na 
vaana viinu! 

29Mʉkagʉlaghe vʉnofu kuuti, mʉ fighono fino fikwisa, avaanhu viliiti, 
‘Vafunyilue avakɨjʉʉva vano vaghʉmba, vano navapapile nambe 
kukwongʼhesia!’ 

30Pepano, ‘Avaanhu vilitisagha kʉ fidunda, “Tʉghwɨle!” Viliiti kʉ fidunda 
ifidebedebe, “Tʉkupikile!” ’ 

31“Ʉlwakʉva, nave vivomba fivi enendɨɨkɨ, kʉ mpiki ʉmwighu ʉnnono, neke pe 
luliiva ndaani kʉ mpiki ghʉno ghwʉmile?” 

32Ʉnsiki ʉghuo, avasikali vakava vikʉvatwala avahosi vavɨlɨ vakavabude 
palɨkɨmo nʉ Yesu. 

33Ye vafikile pano pakatambʉlwagha Lɨngʼala lya Mutu, vakankomelela ʉYesu 
pa kɨkovekano. Voope avahosi vala vavɨlɨ vakavakomelela, nʉjʉnge pa 
kɨkovekano, jʉmo ʉlʉbale ʉlwa kʉndio ʉlwa Yesu, ʉjʉnge ʉlʉbale ʉlwa 
kʉngʼhɨghɨ. 

34ɄYesu akati, “Ghwe Nhaata! Ʉvasaghɨle! Ʉlwakʉva sino vivomba, 
navasitangʼhinie.” Avasikali vala vakaghavana amenda gha Yesu, mʉ sɨla ɨja 
lʉsodolelo. 

35Avaanhu vakɨɨma pala vilola. Avavaha va Vayahudi vakatengʉla pikʉnnenela 
ʉYesu viiti, “Avapokagha avange! Lɨno, nave ʉmwene ghwe Kɨlɨsite ʉnsalʉlua 
ghwa Ngʉlʉve, ipoke jʉjuo!” 

36Avasikali voope, vakannenela. Vakava vikʉmʼbelelela na kʉkʉmpeela 
ʉlʉhʉʉje lʉno lʉlʉjwike, 

37vakamʼbʉlagha viiti, “Nave veeve Ntwa ghwa Vayahudi, ghupoke jʉʉve!” 

38Neke pakyanya pa kɨkovekano pekɨlyale ɨkɨtapa kɨno kɨlyalembilue amasio 
agha, “ɄJɄ GHWE NTWA GHWA VAYAHUDI.” 

39Neke ʉmo mʉ vahosi vala vavɨlɨ, akamʉligha ʉYesu akati, “Ʉve naveeve 
Kɨlɨsite? Ghupoke jʉʉve, neke ʉtʉpoke na jʉsue!” 

40Neke ʉjʉnge jʉla ʉghwa vʉvɨlɨ akanʼdalɨkɨla akati, “Ghwe! 
Naghʉkʉmwoghopa ʉNgʉlʉve? Ongo tweni tʉhɨghilue mʉ lʉtalamu lʉluo. 

41Ʉsue tʉnoghiile kukwʉpɨla ʉlʉtalamu ʉlʉ, ʉlwakʉva tʉhɨghilue vwɨmɨla sino 
tʉhokile. Neke ʉjʉ, naahokile nambe kɨmonga.” 

42Pe akati, “Ghwe Yesu! Ghuliiva ghukwingila mʉ Vʉtwa 
vwako, ʉngʼhʉmbʉkaghe!” 

43ɄYesu akamwamʉla akati, “Kyangʼhaani nɨkʉkʉvʉʉla, ʉmʉsyʉghʉ ghuuva 
palɨkɨmo nuune kʉ Paladɨsi.” 

ɄYesu ifua pa kɨkovekano 
(Mataayi 27:45-56; Malɨka 15:33-41; Yohani 19:28-30) 

44Kutengʉla akavalɨlo aka ntanda pamwisi, ɨngʼhiisi jɨkakupikila ɨɨsi jooni 
kuhanga kufika akavalɨlo aka budikalʉbale, 

45ɨlɨjʉva nalɨkava limulika. Ʉmwenda ghʉno ghʉlyaghavinie pavɨlɨ ɨnyumba 
ɨnyɨmɨke ɨja Ngʉlʉve, ghʉkademʉka pavɨlɨ kuhʉma kʉkyanya kufika paasi. 

46Pe ʉYesu akalɨla fiijo akati, “Ghwe Nhaata! Nivɨɨka ʉmwojo ghwango mʉ 
mavoko ghaako.” Ye ajovile isio, akakʉngʉka. 

47Ʉmʼbaha ghwa vasikali ye asivwene sino sihʉmiile, akamʉghinia ʉNgʉlʉve 
akati, “Kyangʼhaani, ʉmuunhu ʉjʉ akaale mʉgholofu!” 

48Neke avaanhu vooni vano valyakongʼhanile pala, ye vasivwene sino sihʉmiile, 
vakagomoka kʉ kaaja kʉvanave, vikutovatova pa fifuva fyave nʉ lʉsukunalo. 

49Kange, vooni vano valyakagʉliine nʉ Yesu, palɨkɨmo na vakɨjʉʉva vano 
valyale vikʉmʼbɨngɨlɨla kuhʉma kʉ Galilaya, valyɨmile patali vilola sino 
sivombeka. 

ɄYesu ivɨkua mʉ mbiipa 
(Mataayi 27:57-61; Malɨka 15:42-47; Yohani 19:38-42) 

50-51Kwealyale ʉmuunhu jʉmonga jʉno akatambʉlwagha Yosefu, ʉmhʉma mʉ 
lɨkaaja ɨlya Alimataya, mʉ ɨɨsi ɨja Yudea. ɄYosefu alyale ʉmo mʉ vavaha va 
Vayahudi. Neke naalyɨtɨngʼhiine na vajaake mʉ nongua ɨja kʉmʼbuda ʉYesu, 

ʉlwakʉva alyale mʉgholofu pamaaso gha Ngʉlʉve. Kange, alyale ihʉvɨɨla 
kukwisa ʉVʉtwa vwa Ngʉlʉve. 

52Pe ʉmuunhu ʉjʉ akalʉta kwa Pilato kʉkʉnsʉʉma kuuti atoole ʉmʼbɨlɨ ghwa 
Yesu, akasyɨle. 

53ɄPilato ye ɨtiike, pe ʉmwene akalʉta kukwisia ʉmʼbɨlɨ pa kɨkovekano. 
Akaghʉniengelela nʉ mwenda ʉghwa kʉsyɨlɨla, akaghʉvɨɨka mʉ mbiipa jɨno 
jabughulilue mʉ lɨnhalavue. Ɨmbiipa ɨjio, naalyaghelile kusyɨlua muunhu. 

54Ɨkɨghono ɨkio kyale kya kʉlɨngʼhania ɨSabati, ʉlwakʉva jaale piipi kutengʉla. 

55Avakɨjʉʉva vano valyalʉtile palɨkɨmo nʉ Yesu kuhʉma kʉ Galilaya, vakava 
lʉmo nʉ Yosefu kʉ mbiipa. Vakajaagha ɨmbiipa, kange vakaghwagha nʉ mʼbɨlɨ 
ghwa Yesu, ndavʉle vaghʉghonisie. 

56Pambele, vakagomoka kʉ kaaja, vakalɨngʼhania amafuta nʉ nkota ʉghwa 
kʉsigha kuvola. Neke ɨkɨghono ɨkya Sabati vakapʉʉma, ndavʉle indaghɨlo sa 
Moose vʉle silʉngɨka. 

Lʉʉka 24 

Kusyʉka kwa Yesu 
(Mataayi 28:1-10; Malɨka 16:1-8; Yohani 20:1-10) 

1Ye kuhenga ɨkɨghono ɨkya kwasia mʉ mʉlʉngʉ, avakɨjʉʉva vala vakalʉta kʉ 
mbiipa. Avakɨjʉʉva avuo, vakapɨndile fino valyalɨngʼhanisie: amafuta nʉ nkota 
ʉghwa kʉsigha ʉmfimba ghʉleke kuvola. 

2Ye vafikile, vakavona ɨlɨvue lɨno vakadindiile, lɨbɨlʉsivue lɨlɨ palʉbale pa 
mbiipa. 

3Pepano, vakingila mʉnkate, vakavona ʉmʼbɨlɨ ghwa Mʉtwa ʉYesu, 
namweghʉle, vakadegha kyongo! 

4Ye videgha, vakakenyemʉkɨla avakɨnhaata vavɨlɨ, vano vafwalile amenda 
ghano ghivalatɨka fiijo, vɨmile piipi na veene. 

5Avakɨjʉʉva avuo, lʉkavakola ʉlʉdwesi. Vakinama kuhanga kufika paasi. Neke 
avakɨnhaata vala vakavavʉʉla vakati, “Kɨki mʉkʉmʉlonda ʉmwʉmi kʉ vafue? 

6Napwale apa! Asyʉkile! Mʉkʉmbʉke amasio ghano alyavavʉlile ye alɨ kʉ 
Galilaya palɨkɨmo numue kuuti, 

7‘Lʉnoghiile ʉne ne Mwana ghwa Muunhu nɨvɨkue mʉ mavoko gha vahosi, na 
kubudua pa kɨkovekano, ɨkɨghono ɨkya vʉtatu nisyʉka’!” 

8Avakɨjʉʉva vala, vakakʉmbʉka amasio aghuo agha Yesu. 

9Pe vakahʉma mʉ mbiipa. Vakalʉta kʉkʉvapangɨla imhola sila sooni 
avavʉlanɨsɨvua va Yesu kɨjigho na jʉmo, palɨkɨmo na vavɨngɨlɨli avange vooni. 

10Neke avakɨjʉʉva avuo alyale ghwe: Maliya ʉmhʉma mʉ lɨkaaja ɨlya Magidala, 
nʉ Yoana, nʉ Maliya ʉngʼina ghwa Yakovo, palɨkɨmo na vakɨjʉʉva avange vano 
valyale palɨkɨmo na veene. 

11Avasungʼhua ye vipʉlɨka imhola sila, vakavona nasikola, navakɨtɨka. 

12Neke ʉPeteli akɨɨma ngʼhaningʼhaani, akalʉta lʉvɨlo kʉ mbiipa. Ye afikile, 
akahʉngɨɨla mʉ mbiipa, akaghaagha gha menda gheene ghano vansyɨlɨla 
ʉYesu. Akavʉʉka pala, idegha sino sihʉmiile. 

ɄYesu ikuhʉfia kʉ vavʉlanɨsɨvua vaake vavɨlɨ 
(Malɨka 16:12-13) 

13Ɨkɨghono kɨkio ɨkya pa Nywabaaha, avavʉlanɨsɨvua vavɨlɨ va Yesu valyale 
vilʉta kʉ kɨkaaja ɨkya Emau. Ɨkɨkaaja ɨkio, kɨlyale patali, ʉlʉghendo ʉlwa 
fivalɨlo fivɨlɨ kuhʉma kʉ Yelusalemu. 

14Neke mʉ sɨla, avavʉlanɨsɨvua vala vakava vijova imhola sino sihʉmiile. 

15Ye vajiighe vijova isio, ʉYesu jʉjuo akafika, akava ighenda palɨkɨmo na veene, 

16neke ʉNgʉlʉve akavapela valeke kukagʉla kuuti ghwe Yesu. 

17ɄYesu akavaposia akati, “Mujova ɨmhola nyɨki kʉmo mughenda?” Avaanhu 
vala vakɨɨma, kʉmo vasukuniile. 

18Jʉmonga mʉ veene, jʉno akatambʉlwagha Kileopa, akamwamʉla akati, 
“Neke ʉve ghwe mwene mʉ vaanhu vooni mʉ Yelusalemu, veeve nʉkagwile 
sino sivombiike kʉla ifighono ifi?” 

19Ghwope ʉYesu akati, “Kʉlɨ nongua nyɨki?” Vakamwɨtɨkɨla vakati, “Inongua 
sino vamʼbombile ʉYesu ʉghwa kʉ Nasaleti. Ʉmuunhu ʉjuo akaale mʼbɨli, 
kange akaale ni ngʉfu nyinga mʉ mbombele na mʉ masio ghaake, neke 
ʉNgʉlʉve na vaanhu vakankeliile. 

20Neke avavaha va vatekesi, na valongosi viitu vantavʉla, kuuti ahɨghue 
kubudua. Pe vamʼbuda pa kɨkovekano. 

21Ʉjuo ghwe mwene twahʉvɨlagha kuuti ilikʉtʉpoka ʉsue twe Vaisilaeli. Lɨno, 
ʉmʉsyʉghʉ kɨghono kya vʉtatu, kuhʉma isio sooni sivombeka. 

22“Kange, avakɨjʉʉva vamonga mʉ kɨpʉgha kiitu vatʉkenyemwile, ʉlwakʉva 
ʉmʉsyʉghʉ ye kuhenga, vaveele valʉtile kʉ mbiipa, 

23neke vavwene ʉmʼbɨlɨ namweghʉle. Visile kʉkʉtʉvʉʉla kuuti, vavaghile 
avanyamhola vano vavavʉlile kuuti ʉYesu mwʉmi. 

24Pe vamonga mʉ kɨpʉgha kiitu vaveele valʉtile kʉ mbiipa, vavwene sili 
ndavʉle vaveele vapangile avakɨjʉʉva vala, voope navamwaghile ʉYesu.” 

25Neke ʉYesu jʉjuo akavavʉʉla akati, “Ʉmue mʉlɨ vajasu! Kɨki mʉlɨ vasiiti 
kukwɨtɨka sooni sino silyajovilue na vavɨli! 

26Asi, ʉKɨlɨsite naakanoghiile kukilila mʉ mhumuko sila sooni, neke pambele 
kukwingila mʉ vʉvaha vwake?” 

27Pepano, akavavʉʉla imhola sooni isa mʉ Malembe aMɨmɨke, sino 
silyalembilue vwɨmɨla ʉmwene. Akajovagha isio kutengʉlɨla ifitabu ifya Moose 
ni fitabu fyoni ifya vavɨli. 

28Ye valɨ piipi kufika ɨkɨkaaja kɨno valyale vilʉta, ʉYesu akava hwene ajiighe nʉ 
lʉghendo, ikilingʼhania. 

29Neke aveene vakampelepesia fiijo vakati, “Ghukale apa palɨkɨmo nusue! Ongo 
lukutaana, ɨngʼhiisi jɨlɨ piipi.” Pe ʉYesu akingila mʉ nyumba, akikala na veene. 

30Ye vikalile palɨkɨmo pilia ɨkyakʉlia, ʉYesu akatoola ʉnkate, akamhongesia 
ʉNgʉlʉve, akamenyʉlania, akava ɨkʉvapeela. 

31Ʉnsiki ghʉghuo, ʉNgʉlʉve akavapelela kukagʉla kuuti ghwe Yesu, ʉmwene 
ye akasovanɨkagha pamaaso ghaave. 

32Pe vakiposania viiti, “Fye nambe ʉnsiki ye ijova nusue mʉ sɨla, ɨkʉtʉvʉʉla 
sino sili mʉ Malembe aMɨmɨke, amoojo ghiitu ghaveele nʉ lʉkeelo!” 

33Ʉnsiki ghʉghuo, vakavʉʉka vigomoka kʉ Yelusalemu. Ʉkuo vakavaagha 
avavʉlanɨsɨvua va Yesu kɨjigho na jʉmo vakongʼhanile palɨkɨmo na vange. 

34Pe vikʉvavʉʉla vavɨlɨ vala viiti, “Se seene, ʉMʉtwa ghwitu lweli asyʉkile! 
Avoniike kwa Simoni!” 

35Pepano voope vakavapangɨla sooni sino siveele sivahʉmiile mʉ sɨla, na vʉle 
vaveele vantangʼhinie ʉYesu ye imenyʉla ʉnkate na kʉkʉvapeela. 

ɄYesu ikuhʉfia kʉ vavʉlanɨsɨvua vaake 
(Mataayi 28:16-20; Malɨka 16:14-18; Yohani 20:19-23; Mbombo sa Vasungʼhua 1:6-8) 

36Avavʉlanɨsɨvua va Yesu ye vifijova isio, ʉYesu jʉjuo akɨɨma pakate pa veene. 
Akavavʉʉla akati, “Mʉvisaghe nʉ lʉtengaano!” 

37Vakakenyemʉka, vakoghopa kyongo, ʉlwakʉva vakasaghagha kuuti 
vikʉlyagha ɨlɨsyʉka. 

38Neke, ʉYesu akavavʉʉla akati, “Kɨki muhangajɨka! Kɨki mʉlɨ ni nganighani 
mʉ moojo ghiinu! 

39Mʉlole amavoko ghango na maghʉlʉ ghango, pe mʉkagʉle kuuti neene. 
Mʉnyabasie mʉlole, ʉlwakʉva ɨlɨsyʉka lɨsila mʼbɨlɨ, nambe mafupa. Neke ʉne 
ndavʉle mulola, nɨlɨ nafyo.” 

40ɄYesu ye ajovile ʉluo, akavavonia amavoko na maghʉlʉ ghaake. 

41Apuo avavʉlanɨsɨvua vaake, vakahovoka fiijo, kʉmo videgha kuhanga 
lʉkavapelela kusaagha kuuti pamo nase seene! Ye vajiighe vihovoka na 
kudegha, ʉYesu akavaposia akati, “Ndepoonu mʉlɨ nɨ kyakʉlia kɨmonga apa?” 

42Vakampeela ɨkɨmenyʉle ɨkya samaki ɨnyaanye. 

43Akʉpɨla na kulia pamaaso ghaave. 

44Neke akavavʉʉla akati, “Isi, se sino nɨkavavʉlile ʉnsiki ye nɨlɨ palɨkɨmo 
numue, kuuti imhola sino silembilue mʉ ndaghɨlo sa Moose, mʉ fitabu ifya 
vavɨli, ni sa kɨtabu kya Sabuli sino sikwoleka vwɨmɨla ʉne, sooni sihanga 
sivombeka.” 

45Pepano akavavʉlanɨsia mʉlwa kʉvapeela ʉvʉkagʉsi ʉvwa kʉghatangʼhania 
aMalembe aMɨmɨke aghuo, 

46akavavʉʉla akati, “Lɨlembilue kuuti, ʉKɨlɨsite ilipumusivua, neke ɨkɨghono 
ɨkya vʉtatu, ilisyʉka kuhʉma kʉ vafue. 

47Kange mʉ lɨtavua lyake, avaanhu ava fisina fyoni, kutengʉlɨla kʉ Yelusalemu, 
vilipʉlɨsɨvua kuuti, valaate inyɨvi saave, neke ʉNgʉlʉve avapyanɨle. 

48Isi sino sivombiike, ʉmue mʉlɨ volesi, mʉvolekaghe avange. 

49“Pʉlɨkɨsia! Lɨno, ʉne nilisuungʼha kʉlyʉmue ʉMhepo ʉMwɨmɨke jʉno 
ʉNhaata ghwango alyavavʉlile kuuti ilikʉvapeela. Lɨno, mukalaghe mʉ lɨkaaja 
ɨlɨ, kuhanga pano mupelua ingʉfu kuhʉma kʉkyanya.” 

ɄYesu itogha kʉkyanya 
(Malɨka 16:19-20; Mbombo sa Vasungʼhua 1:9-11) 

50Pambele ʉYesu akahʉma navo mʉ lɨkaaja, ilʉta ʉlʉbale lʉno lwale piipi nɨ 
kɨkaaja ɨkya Betania. Ye vafikile pala, akagholosia amavoko ghaake kʉkyanya, 
akavafuunya. 

51Ye ajiighe ɨkʉvafuunya, akaseghʉka padebe, pe akatolua kulʉta kʉkyanya. 

52Apuo, vakamwɨmɨka. Vakagomoka kʉ Yelusalemu kʉmo vahovwike fiijo. 

53Neke ifighono fyoni, vakavisagha mʉ nyumba ɨnyɨmɨke ɨja kufunyila, 
vikʉmʉghinia ʉNgʉlʉve. 

  



222 

 

 
ɄLʉfingo ʉLʉpia 

© Wycliffe Bible Translators, Inc. 
 

 
 

 

Yohani 

Yohani 1 

ɄLɨsio akiisa akava muunhu 

1Kʉvʉtengʉlɨlo, ɨɨsi ye jɨkyale kupelua, kwealyale ʉLɨsio. ɄLɨsio ʉjuo alyale 
palɨkɨmo nʉ Ngʉlʉve. Kange, ʉLɨsio alyale ghwe Ngʉlʉve. 

2Kuhʉma kʉvʉtengʉlɨlo, ʉLɨsio ʉjuo alyale palɨkɨmo nʉ Ngʉlʉve. 

3ɄNgʉlʉve alyapelile ifiinu fyoni kukilila ʉmwene. Nakwekɨlɨ nambe kɨmo kɨno 
alyapelile kɨsila kʉkilila ʉmwene ʉjuo. 

4Mwa mwene mwevʉlyale ʉvwʉmi. Ʉvwʉmi ʉvuo vʉkava lʉmuli kʉ vaanhu 
vooni. 

5Ʉlʉmuli ʉluo lumulika mʉ ngʼhiisi, ɨngʼhiisi jɨkunilue kʉkʉlʉlema. 

6ɄNgʉlʉve alyansungʼhile ʉmuunhu jʉmonga jʉno akatambʉlwagha Yohani. 

7ɄYohani ʉjuo, alisile kukwoleka imhola isa lʉmuli ʉluo, kuuti avaanhu vooni 
vɨtɨke. 

8ɄYohani ʉjuo naalyale ghwe lʉmuli ʉluo, looli alisile kukwoleka ʉlʉmuli. 

9Ʉlʉmuli ʉluo lwa kyangʼhaani, lʉno lʉkʉvamulikila avaanhu vooni. Ʉlʉmuli 
ʉluo lwisile mʉ ɨɨsi. 

10ɄLɨsio mwealyale mʉ ɨɨsi, najɨ ɨɨsi jooni jɨlyapelilue kukilila ʉmwene, neke 
avaanhu navalyankagwile. 

11Alisile kʉ vaanhu vaake, aveene navalyamwʉpiile. 

12Neke avaanhu vooni vano valyamwʉpiile na kʉkʉmwɨtɨka, akavavɨɨka kuuva 
vaana va Ngʉlʉve. 

13Nakwekʉti vaana va Ngʉlʉve vwɨmɨla ifisina fyave, nambe mʉlwa kʉholua 
na vaanhu, nambe mʉ vughane vwa muunhu, looli ʉNgʉlʉve jʉjuo ghwe jʉno 
avavɨkile kuuva vanaake. 

14ɄLɨsio ʉjuo akava muunhu, akikala palɨkɨmo nusue. Na jʉsue tʉkavʉvona 
ʉvʉvaha vwake, ʉvʉvaha vʉno vuhʉfia kuuti, ghwe Mwana jʉmo mwene ghwa 
Ngʉlʉve ʉNhaata. Ʉmwene alɨ nʉ lʉsʉngʉ fiijo nʉ vwakyangʼhaani vwoni. 

15ɄYohani akavoleka avaanhu imhola isa muunhu ʉjuo, akajova fiijo akati, “Ʉjʉ 
ghwe jʉno najovagha kuuti, ‘Jʉno ikwisa kʉmbele kʉlyʉne, mʼbaha kukila ʉne, 
ʉlwakʉva kwealyale ye nɨkyale kuholua.’ ” 

16Ʉsue tweni mʉ vʉkwɨlanɨfu vwake, twʉpiile ʉlʉsʉngʉ lwake, kange 
ifikʉtʉsʉngʉkɨlagha jaatu. 

17Nijova ʉluo, ʉlwakʉva ʉNgʉlʉve alyatʉpeliile indaghɨlo saake, kukilila 
ʉMoose; ʉlʉsʉngʉ nʉ vwakyangʼhaani, atʉpeliile kukilila ʉYesu Kɨlɨsite. 

18Nakwale ʉmuunhu jʉno aghelile kʉkʉmwagha ʉNgʉlʉve, looli ʉMwana jʉno 
alɨ jʉmo mwene, ghwope ghwe Ngʉlʉve, alɨ palɨkɨmo nʉ Ngʉlʉve ʉNhaata. 
Ʉjuo ghwe mwene atʉhʉfisie ʉNgʉlʉve. 

Ʉvwolesi vwa Yohani ʉMwofughi 
(Mataayi 3:1-12; Malɨka 1:1-8; Lʉʉka 3:1-18) 

19Ɨkɨghono kɨmonga, avalongosi va Vayahudi valyavasungʼhile avatekesi na 
Valeevi kuhʉma mʉ lɨkaaja ɨlya Yelusalemu. Valyavasungʼhile kʉkʉmposia 
ʉYohani kuuti ghwe veeni. 

20Ʉmwene akavoleka kɨsila kʉfisa akati, “Ʉne naneene Kɨlɨsite.” 

21Vakamposia kange vakati, “Lɨno, ʉve veeve veeni? Asi, veeve mʼbɨli Eliya?” 
ɄYohani akavamʉla akati, “Ndali, naneene Eliya.” Vakamposia kange vakati, 
“Ʉve veeve mʼbɨli jʉla jʉno tʉkʉmʉghuula kuhʉma kwa Ngʉlʉve?” ɄYohani 
akavamʉla akati, “Ndali, naneene.” 

22Vakamposia kange vakati, “Lɨno, ʉve veeve veeni? Ghukutambʉla veeve 
veeni? Tulonda tʉgomosie ʉlwamʉlo kʉ vano vatʉsungʼhile.” 

23ɄYohani akavamʉla ndavʉle alyajovile ʉmʼbɨli ʉYesaya akati, “Ʉne neene 
lɨsio lya muunhu lipʉlɨkɨka kuhʉma kʉ lɨhaka liiti, ‘Mʉnnosekesyaghe ʉMʉtwa 
ʉNgʉlʉve ɨsɨla!’ ” 

24Pepano avaanhu vala vano valyasungʼhilue na Vafalisayi, 

25vakamposia kange vakati, “Nave naveeve Kɨlɨsite, nambe naveeve mʼbɨli Eliya, 
nambe mʼbɨli jʉla jʉno tʉkʉmʉghuula kuhʉma kwa Ngʉlʉve, ongo 
ghukwofugha?” 

26ɄYohani akavamʉla akati, “Ʉne nikwofugha na malenga, neke pakate 
palyʉmue pwale jʉno ʉmue namʉnkagwile. 

27Ʉjuo ghwe jʉno ikwisa kʉmbele kʉlyʉne. Ʉne nanɨnoghiile nambe kuuva 
mʼbanda ghwa kʉhʉdʉla ʉtʉkova twa filatu fyake.” 

28Isio sooni silyavombiike mʉ kɨkaaja ɨkya Betania. Ɨkɨkaaja ɨkio kɨlyale ʉlʉbale 
ʉlwa kʉvʉdibulo ʉlwa kɨkogha ɨkya Yolidani. Ʉkuo kwe kʉno ʉYohani alyale 
ikwofugha avaanhu. 

ɄYesu ghwe Kakolo ka Ngʉlʉve 

29Ɨkɨghono ɨkɨvɨngɨlɨli, ʉYohani akamwagha ʉYesu ikwisa kwa mwene. Pe 
akavavʉʉla avaanhu vano pwevalyale pala akati, “Lolagha, ʉjʉ ghwe 
Kakolo ghwa Ngʉlʉve, ghwe mwene ivʉsia ʉvʉhosi vwa vaanhu vooni! 

30Ʉjʉ ghwe jʉno najovagha kuuti, ‘Jʉno ikwisa kʉmbele kʉlyʉne, mʼbaha kukila 
ʉne, ʉlwakʉva kwealyale ye nɨkyale kuholua.’ 

31Na jʉʉne nanɨkakagwile kuuti ghwe Kakolo, looli ʉne nɨlisile kukwofugha 
avaanhu na malenga, kuuti aVaisilaeli vankagʉle.” 

32Kange ʉYohani akavavʉʉla akati, “Nɨmwaghile ʉMhepo ʉMwɨmɨke ikwika 
kuhʉma kʉkyanya hwene ngʼhʉnda na kukwɨma pa mwene, 

33nanɨveele nɨkagwile kuuti ghwe veeni. Neke ʉNgʉlʉve jʉno asungʼhile 
kukwofugha avaanhu na malenga ambʉlile kuuti, ‘Ʉmuunhu jʉno 
kyaʉkʉmwagha ʉMhepo ikwika na kukwɨma pa mwene, ʉjuo ghwe jʉno 
ikwofughagha nʉ Mhepo ʉMwɨmɨke.’ ” 

34ɄYohani akafijovagha akatisagha, “Ʉne nɨsivwene isio na maaso ghango, 
kange nijova isa kyangʼhaani, kuuti ʉjʉ ghwe Mwana ghwa Ngʉlʉve.” 

Avavʉlanɨsɨvua va Yesu avatasi 

35Ɨkɨghono ɨkɨvɨngɨlɨli, ʉYohani ʉMwofughi akava pala pala, palɨkɨmo na 
vavʉlanɨsɨvua vaake vavɨlɨ. 

36Pe akamwagha ʉYesu ikila, akajova akati, “Lolagha, ʉKakolo ghwa Ngʉlʉve!” 

37Avavʉlanɨsɨvua vavɨlɨ vala ye vampʉliike ʉYohani ijova amasio aghuo, 
vakamʼbɨngɨlɨla ʉYesu. 

38Pe ʉYesu akasyetʉka, akavona vikʉmʼbɨngɨlɨla, akavaposia akati, “Mulonda 
kɨki?” Aveene vakamwamʉla vakati, “Labi, kwekʉti Mʼbʉlanɨsi, ghukukala 
kʉʉghi?” 

39ɄYesu akati, “Mwise, mʉkʉpaagha.” Pe vakamʼbɨngɨlɨla. Pakɨvwilile, akavalɨlo 
aka kɨjigho, vakafika pano ikalagha, vakava lʉmo ɨkɨghono kɨla. 

40Ʉmo mʉ vavʉlanɨsɨvua vavɨlɨ vano vakapʉliike amasio gha Yohani na 
kʉkʉmʼbɨngɨlɨla ʉYesu, alyale ghwe Ndeleeya, ʉnnuuna ghwa Simoni ʉPeteli. 

41Ɨkɨɨnu ɨkya kwanda kɨno ʉNdeleeya akavomba, akalʉta kʉkʉmʉlonda ʉnkʉlʉ 
ʉSimoni, akamʼbʉʉla akati, “Tʉmwaghile ʉMesiya!” Mesiya kwekʉti Kɨlɨsite. 

42Pe ʉNdeleeya akantwala ʉSimoni kwa Yesu. ɄYesu akamʉlola ʉSimoni, 
akamʼbʉʉla akati, “Ʉve veeve Simoni mwana ghwa Yohani, lɨno 
ghutambʉlwagha Keefa,” mʉ Kɨyunaani viiti Peteli, ʉmʉlʉvo ghwake kwekʉti 
Lɨnhalavue. 

ɄYesu ɨkʉvakemeela avavʉlanɨsɨvua avange vavɨlɨ 

43Ɨkɨghono ɨkɨvɨngɨlɨli, ʉYesu akalamʉla kulʉta kʉ kɨghavo ɨkya Galilaya. Ʉkuo 
akamwagha ʉFilipo, akamʼbʉʉla akati, “Ʉmbɨngɨlɨlaghe.” 

44ɄFilipo alyale mhʉma mʉ lɨkaaja ɨlya Betisaida. Ghwope ʉNdeleeya nʉ Peteli 
vakahʉmagha mʉ lɨkaaja ɨlio. 

45ɄFilipo akamwagha ʉNatanaeli, akamʼbʉʉla akati, “Tʉmwaghile ʉmuunhu 
jʉno imhola saake silyalembilue nʉ Moose mʉ kɨtabu ɨkya Ndaghɨlo, na mʉ 
fitabu ifya vavɨli. Ʉjuo ghwe Yesu ʉmwana ghwa Yosefu ʉmhʉma kʉ Nasaleti.” 

46ɄNatanaeli akamposia ʉFilipo akati, “Ɨkɨɨnu ɨkɨnono ndepoonu kihʉma mʉ 
kɨkaaja ɨkɨdebe ɨkya Nasaleti?” ɄFilipo akamwamʉla akati, “Ghwise, ʉlole!” 

47ɄYesu ye amwaghile ʉNatanaeli ikwisa kwa mwene, akajova akati, “Lolagha, 
ʉjuo ghwe Mʉisilaeli ghwa kyangʼhaani, nsila vʉkedʉsi nkate mwa mwene.” 

48ɄNatanaeli akamposia ʉYesu akati, “Ghwe Mʉtwa, ʉngʼhagwile ndaani?” 
ɄYesu akamwamʉla akati, “Nambe ʉFilipo ye akyale pikʉkʉkemeela, ʉne 
nɨveele nɨkwaghile, ghukalile paasi pa mpiki ʉntini.” 

49Pe ʉNatanaeli akamwamʉla akati, “Ghwe Mʼbʉlanɨsi, lɨno nɨkagwile kuuti, ʉlɨ 
Mwana ghwa Ngʉlʉve! Ʉlɨ Ntwa ghwa Isilaeli!” 

50ɄYesu akamposia akati, “Ghukwɨtɨka ʉlwakʉva nɨkʉvʉlile kuuti nɨveele 
nɨkʉvwene ye ghukalile pa mpiki ʉntini? Lɨno, ghʉkʉsivona isingi imbaha 
kukila isi!” 

51Akavavʉʉla akati, “Kyangʼhaani nɨkʉvavʉʉla, mulivona ʉvʉlanga vudinduka 
na vanyamhola va Ngʉlʉve vitogha na kukwika palyʉne ne Mwana ghwa 
Muunhu.” 

Yohani 2 

ɄYesu kʉ kɨkulukulu ɨkya vʉtolani kʉ Kana 

1Ɨkɨghono ɨkya vʉtatu kuhʉma ijova isio, kwevʉlyale ʉvʉtolani mʉ kɨkaaja ɨkya 
Kana, mʉ kɨghavo ɨkya Galilaya. Pa vʉtolani ʉvuo pwealyale ʉngʼina ghwa Yesu. 

2Ghwope ʉYesu na vavʉlanɨsɨvua vaake pwevalyale pa vʉtolani, ʉlwakʉva 
valyakutilue. 

3Pa vʉtolani apuo ʉlʉhʉʉje lʉkasila, pe ʉngʼina ghwa Yesu akamʼbʉʉla ʉYesu 
akati, “Avaanhu vamalile ʉlʉhʉʉje.” 

4ɄYesu akamwamʉla ʉngʼina akati, “Mama, kɨki ʉkʉmbʉʉla isio? Ʉnsiki ʉghwa 
kʉvomba ɨmbombo jango ghʉkyale.” 

5Pe ʉngʼina akavavʉʉla avavombi akati, “Kɨno kyaɨkʉvavʉʉla, mʉvombaghe.” 

6Pa vʉtolani pala, pwesilyale isaaji ntanda isa mavue. Isaaji isio silyale sa 
malenga agha kwogha mʉlwa kuvalasia ndavʉle lwale lwiho kʉ Vayahudi. 

Ʉlʉsaaji lʉmo lʉkamemagha amalenga amateneka ghahaano nambe ntanda 
ndɨɨkɨ. 

7ɄYesu akavavʉʉla avavombi vala akati, “Mʉmemie amalenga mʉ saaji.” 
Avavombi vala vakamemia. 

8Pe ʉYesu akavavʉʉla akati, “Lɨno, negha amalenga ghamonga mʉ saaji, 
mʉntwalɨle ʉmʼbaha ʉghwa kɨkulukulu.” Pe vakanegha, vakantwalɨla ʉmʼbaha 
jʉla. 

9Ʉmʼbaha jʉla akavonja amalenga ghala, ghano ghakahambwike kuuva 
lʉhʉʉje. Neke naalyakagwile kʉno lʉhʉmile, looli avavombi vano valyaneghile 
amalenga, valyakagwile kʉno lʉhʉmile. Pe ʉmʼbaha ʉghwa kɨkulukulu 
akankemeela ʉntolanʼdala, 

10akamʼbʉʉla akati, “Ʉmuunhu ghweni taasi ihʉmia ʉlʉhʉʉje ʉlʉnono, neke 
kyande avaanhu vanywile vakwɨlile, pe ihʉmia ʉlʉhʉʉje ʉlʉpepe. Neke ʉve 
ʉveele ʉjiighe ʉvikile ʉlʉhʉʉje ʉlʉnono kuhanga kʉvʉsililo!” 

11ɄYesu alyavombile ɨkɨdegho ɨkɨ kʉ Kana, kʉ kɨghavo ɨkya Galilaya. Ɨkɨdegho 
ɨkio kyale kɨvalɨlo kya kwanda kuhʉfia ʉvʉvaha vwake. Mʉ ʉluo 
avavʉlanɨsɨvua vaake vakaghina kʉkʉmwɨtɨka. 

12Ɨkɨkulukulu kya vʉtolani ye kɨsilile, ʉYesu palɨkɨmo nʉ ngʼina na vanuuna na 
vavʉlanɨsɨvua vaake vakalʉta kʉ lɨkaaja ɨlya Kapelenaumu. Ʉkuo vakikala 
ifighono fidebe. 

ɄYesu ivalasia ɨnyumba ɨnyɨmɨke ɨja kufunyila 
(Mataayi 21:12-13; Malɨka 11:15-17; Lʉʉka 19:45-46) 

13Ʉnsiki ʉghwa kyɨmɨke ɨkya Pasaka ɨkya Vayahudi ye ghʉlɨ piipi, ʉYesu 
akalʉta kʉ Yelusalemu. 

14Ye afikile kʉla, akingila mʉ lʉvɨɨka ʉlwa nyumba ɨnyɨmɨke ɨja 
kufunyila, akavaagha avaanhu vighʉsia ingʼombe, ingʼholo ni ngʼhʉnda, kange 
avange vakananiagha indalama. 

15ɄYesu akatenda ʉnʼjeledi ʉghwa ngoji, akatengʉla kʉkʉvadaga vooni mʉ 
lʉvɨɨka ʉlwa nyumba jɨla. Akavadaga palɨkɨmo ni ngʼombe ni ngʼholo saave. 
Akabɨlɨvandʉla imeesa isa vano vakananiagha indalama na kukuungʼa 
indalama saave. 

16Pe akavavʉʉla vano valyale vighʉsia ingʼhʉnda akati, “Vʉsia ingʼhʉnda apa. 
Namʉngavɨkaghe ɨnyumba ja Nhaata ghwango kuuva lɨghʉlɨlo.” 

17Avavʉlanɨsɨvua vaake ye vapʉliike isio, vakakʉmbʉka amasio ghano 
ghalembilue mʉ Malembe aMɨmɨke kuuti, “Ʉlʉghano lwango vwɨmɨla ɨnyumba 
jaako, lʉkʉmbuda.” 

18Pe avalongosi va Vayahudi ye vasivwene isio, vakamposia vakati, “Ghuhʉfia 
ɨkɨvalɨlo kɨki kuvonia kuuti, ʉlɨ nʉ vʉtavʉlɨlua ʉvwa kʉvomba isi?” 

19ɄYesu akavamʉla akati, “Memʉla ɨnyumba ɨnyɨmɨke ɨjɨ ɨja Ngʉlʉve, ʉne 
nijenga kange mʉ fighono fitatu.” 

20Pe aveene vakamwamʉla vakati, “Ɨnyumba ɨnyɨmɨke ɨja kufunyila 
jɨlyajengilue amaaka fijigho fine nɨ ntanda. Lɨno, lwandaani ʉve ghujenga mʉ 
fighono fitatu?” 

21ɄYesu naakava ijova ɨnyumba ɨnyɨmɨke ɨja kufunyila, akava ijova vwɨmɨla 
ʉmʼbɨlɨ ghwake. 

22Lɨno, ye asyʉsivue kuhʉma kʉ vafue, avavʉlanɨsɨvua vaake vakakʉmbʉka 
amasio aghuo ghano alyajovile, vakɨtɨka amasio ghano ghalembilue mʉ 
Malembe aMɨmɨke na masio ghano alyajovile ʉYesu. 

ɄYesu avatangʼhinie avaanhu vooni 

23ɄYesu ye alɨ kʉ Yelusalemu kʉ kyɨmɨke ɨkya Pasaka, avaanhu vinga 
valyamwɨtiike, ʉlwakʉva valyafyaghile ifivalɨlo vwɨmɨla ifidegho fino alyale 
ivomba. 

24Neke ʉYesu naalyavɨtiike mʉ mwojo ghwake, ʉlwakʉva alyavatangʼhinie 
avaanhu vooni vʉle valɨvuo. 

25Kange, nakwevʉlyale ʉvʉfumbue ʉvwa muunhu kʉkʉmʼbʉʉla sino avaanhu 
vakava visaagha, ʉlwakʉva alyasikagwile sooni isa mʉ moojo ghaave. 

Yohani 3 

ɄYesu ijova nʉ Nikodemu 

1Kwealyale ʉmʼbaha jʉmonga ʉghwa Vayahudi, ʉghwa mʉ kɨpʉgha kya 
Vafalisayi, akatambʉlwagha Nikodemu. 

2Ʉmuunhu ʉjuo alyalʉtile pakɨlo kwa Yesu, akamʼbʉʉla akati, “Ghwe 
Mʼbʉlanɨsi, tʉkagwile kuuti ʉlɨ Mʼbʉlanɨsi jʉno asungʼhilue nʉ Ngʉlʉve, 
ʉlwakʉva nakwale ʉmuunhu jʉno ndepoonu ihʉfia ifivalɨlo ifi fino ghuvomba, 
nave ʉNgʉlʉve naalɨ palɨkɨmo nʉ mwene.” 

3ɄYesu akamwamʉla akati, “Kyangʼhaani nɨkʉkʉvʉʉla, nakwale ʉmuunhu 
jʉno ikwingila mʉ Vʉtwa vwa Ngʉlʉve, nave naaholilue vʉpia.” 

4ɄNikodemu akamposia ʉYesu akati, “Ʉmuunhu ʉnʼgoyo iholua ndaani? 
Ndepoonu ikwingila mʉ lɨleme lya ngʼina neke aholue vʉpia?” 

5ɄYesu akamwamʉla akati, “Kyangʼhaani nɨkʉkʉvʉʉla, nakwale ʉmuunhu 
jʉno ikwingila mʉ Vʉtwa vwa Ngʉlʉve, nave naaholilue na malenga nʉ Mhepo 
ghwa Ngʉlʉve. 

6Ʉmuunhu jʉno iholua na vapaafi, iholua kɨmʼbɨlɨ. Neke jʉno iholua vʉpia nʉ 
Mhepo ghwa Ngʉlʉve alɨ nʉ vwʉmi ʉvwa fighono fyoni. 

7Nʉngadeghaghe ʉlwakʉva nɨkʉvʉlile kuuti, ‘Lulondua mʉholue vʉpia.’ 

8Ɨmhepo jigugula kulʉngama kʉno jilonda. Ghupʉlɨka pano jigugula, neke 
nʉngakagʉle kʉno jihʉma na kʉno jilʉta. Fye lʉlɨvuo na kwa muunhu jʉno 
aholilue nʉ Mhepo ghwa Ngʉlʉve.” 

9ɄNikodemu akamposia ʉYesu akati, “Ʉmuunhu iholua ndaani nʉ Mhepo ghwa 
Ngʉlʉve?” 

10ɄYesu akamwamʉla akati, “Ʉve ʉlɨ mʼbʉlanɨsi ghwa Vaisilaeli, lwandaani 
nʉsikagwile isi? 

11Kyangʼhaani nɨkʉkʉvʉʉla, ʉsue tujova sino tʉsikagwile, kange tukwoleka 
sino tʉsivwene, neke ʉmue namukwʉpɨla. 

12Nave namukwɨtɨka pano nɨkʉvavʉʉla isa mʉ ɨɨsi muno, pe kyande mukwɨtɨka 
ndaani, pano nɨkʉvavʉʉla isa kʉkyanya? 

13Nakwale ʉmuunhu jʉno aghelile kulʉta kʉkyanya, looli ʉne ne Mwana ghwa 
Muunhu ne jʉno nisile kuhʉma kʉkyanya. 

14“ɄMoose alyatendile ɨkɨhwani ɨkya njoka ɨja shaba kʉ lʉkʉve na kutosia 
mʉnkyanya mʉ lʉpiki kuuti aVaisilaeli vapokue. Fye enendɨɨkɨ ne Mwana ghwa 
Muunhu nilondua kutosivua, 

15kuuti ʉmuunhu ghweni jʉno ɨkʉnyɨtɨka ʉne aave nʉ vwʉmi ʉvwa fighono 
fyoni. 

16“ɄNgʉlʉve avaghanile fiijo avaanhu vooni mʉ ɨɨsi muno. Fye nambe 
alyanhavwile ʉne ne mwanaake, ne jʉno nɨlɨ jʉmo mwene. Alyavombile ʉluo, 
kuuti ʉmuunhu ghweni jʉno ɨkʉnyɨtɨka ʉne, aleke pisova na kuuva patali nʉ 
mwene, looli aave nʉ vwʉmi ʉvwa kʉvʉsila kʉsila. 

17Nijova ʉluo, ʉlwakʉva ʉNgʉlʉve naalyasungʼhile ʉne ne Mwanaake 
kʉkʉvahɨgha avaanhu, looli alyasungʼhile kʉkʉvapoka. 

18“Ʉmuunhu ghweni jʉno ɨkʉnyɨtɨka, naihɨghua. Neke jʉno naɨkʉnyɨtɨka 
ahɨghilue, ʉlwakʉva naɨkʉnyɨtɨka ʉne ne Mwana ghwa Ngʉlʉve, ne jʉno nɨlɨ 
jʉmo mwene. 

19Ʉvʉhɨghi ʉvuo vwe ʉvʉ: Ʉlʉmuli lwisile mʉ ɨɨsi muno, neke avaanhu 
vajɨghanile ɨngʼhiisi kukila ʉlʉmuli, ʉlwakʉva imbombo saave mbiivi. 

20Ʉmuunhu ghweni jʉno imbombo saake mbiivi, ɨkʉlʉkalalɨla ʉlʉmuli, ikaana 
kukwisa kʉ lʉmuli, ʉlwakʉva nailonda imbombo saake imbiivi sivoneke pa 
vʉvalafu. 

21Looli ʉmuunhu jʉno ivomba isa kyangʼhaani, ikwisa kʉ lʉmuli, kuuti 
imbombo saake sivoneke sivombiike mʉ ngʉfu sa Ngʉlʉve.” 

ɄYohani ʉMwofughi ijova imhola isa Yesu 

22Pambele ʉYesu na vavʉlanɨsɨvua vaake vakalʉta kʉ kɨghavo ɨkya Yudea. 
Ʉkuo akikala ifighono ndafilɨngi palɨkɨmo na veene, ikwofugha avaanhu. 

23Ʉnsiki ʉghuo, ghwope ʉYohani ʉMwofughi alyale ikwofugha avaanhu kʉ 
kɨkaaja ɨkya Ainoni, piipi nɨ lɨkaaja ɨlya Salemu, ʉlwakʉva ʉkuo kweghalyale 
amalenga minga. Avaanhu vakalʉtagha kwa mwene, kuuti avofughe. 

24Ʉnsiki ʉghuo ʉYohani alyakyale kudindilua mʉ ndinde. 

25Ɨkɨghono kɨmonga, avavʉlanɨsɨvua vamonga va Yohani, valyale vikanɨngʼhana 
nʉ Mʉyahudi jʉmonga vwɨmɨla ʉlwiho ʉlwa kuvalasia. 

26Pe vakalʉta kwa Yohani, vakamʼbʉʉla vakati, “Ghwe Mʼbʉlanɨsi, ʉmuunhu 
jʉla jʉno aava nuuve ɨmwambo ɨja kɨkogha kya Yolidani, jʉno ghwolekagha 
imhola saake, lɨno ghwope ikwofugha avaanhu. Avaanhu vinga vilʉta kwa 
mwene.” 

27ɄYohani akavamʉla akati, “Ʉmuunhu naangave nɨ kɨmonga, nave ʉNgʉlʉve 
naampeliile. 

28Ʉmue mwemue mʉlɨ volesi vango, mʉ sino nɨkajovile kuuti, ‘Ʉne naneene 
Kɨlɨsite, ʉlwene ʉNgʉlʉve asungʼhile kuuti nɨmʉlongolele ʉKɨlɨsite.’ 

29Ʉmhɨnja jʉno itolua muunhu ghwa ntolanʼdala. Ʉne ne jʉno nɨlɨ ndavʉle 
ʉmmanyaani ghwa ntolanʼdala, nɨmile palʉbale pa ntolanʼdala, nihovoka pano 
nipʉlɨka ɨlɨsio lyake. Kyangʼhaani nɨhovwike fiijo. 

30Lʉnoghiile ʉmwene aave mʼbaha fiijo, ʉne nɨɨve nʼdebe fiijo.” 

Imhola isa jʉno ihʉma kʉkyanya 

31Ʉmwene jʉno ikwisa kuhʉma kʉkyanya mʼbaha kukila avaanhu vooni. Jʉno 
ihʉma mʉ ɨɨsi, ghwa mʉ ɨɨsi, ijova isa mʉ ɨɨsi. Neke jʉno ahʉmile kʉkyanya 
mʼbaha kukila avaanhu vooni. 

32Sino asivwene na kupʉlɨka se sino ikwoleka, neke nakwale ʉmuunhu jʉno 
ikwʉpɨla ʉvwolesi vwake. 

33Ʉmuunhu jʉno ikwʉpɨla ʉvwolesi vwake, ihʉfia kuuti sino ijova ʉNgʉlʉve sa 
kyangʼhaani. 

34Jʉno asungʼhilue nʉ Ngʉlʉve, ijova amasio gha Ngʉlʉve, ʉlwakʉva ʉNgʉlʉve 
ampeliile ingʉfu sooni isa Mhepo ʉMwɨmɨke. 

35ɄNgʉlʉve ʉNhaata amʉghanile ʉMwanaake, kange avɨkile fyoni mʉ mavoko 
ghaake. 

36Ʉmuunhu jʉno ɨkʉmwɨtɨka ʉMwana ghwa Ngʉlʉve, alɨ nʉ vwʉmi ʉvwa 
kʉvʉsila kʉsila. Neke ʉmuunhu jʉno naɨkʉmwɨtɨka, naalɨ nʉ vwʉmi ʉvuo, 
ʉlwene alɨ mʉ vʉhɨghi vwa Ngʉlʉve. 

Yohani 4 

ɄYesu nʉ mʉkɨjʉʉva ʉNsamalia 

1Lɨno, aVafalisayi vakapʉlɨka imhola sa Yesu kuuti, ikwofugha na kuuva na 
vavʉlanɨsɨvua vinga kukila ʉYohani ʉMwofughi. 

2Neke ʉYesu jʉjuo naalyofwighe, looli avavʉlanɨsɨvua vaake ve vano valyale 
vikwofugha. 

3ɄYesu ye apʉliike kuuti imhola saake sipʉlɨkiike, akavʉʉka mʉ kɨghavo ɨkya 
Yudea palɨkɨmo na vavʉlanɨsɨvua vaake, akagomoka kʉ kɨghavo ɨkya Galilaya. 

4Ye vigomoka kʉ Galilaya, lʉkavoneka kuuti, kwevʉle ʉvʉfumbue ʉvwa 
kʉkilila mʉ kɨghavo ɨkya Samalia, pe vakakila ɨsɨla ɨjio. 

5Pe vakafika mʉ lɨkaaja ɨlya Sikali lɨno lyale mʉ kɨghavo ɨkya Samalia. Ɨlɨkaaja 
ɨlio lɨlyale piipi nʉ mʉghʉnda ghʉno ʉYakovo alyampeliile ʉmwanaake 
ʉYosefu. 

6Apuo pwekɨlyale ɨkɨtiimu kɨno kɨkatambʉlwagha kɨtiimu kya Yakovo. ɄYesu 
akikala palʉbale pa kɨtiimu ɨkio kuuti apʉʉme, ʉlwakʉva alyakatiile nʉ 
lʉghendo. Ʉnsiki ʉghuo ghwale ghwa kavalɨlo aka ntanda pamwisi. 

7-8Avavʉlanɨsɨvua vaake vakalʉta kughʉla ɨkyakʉlia, ʉYesu akajigha mwene pa 
kɨtiimu. Pe akiisa ʉmʉkɨjʉʉva jʉmonga kunegha amalenga pa kɨtiimu kɨla. 
Ʉmʉkɨjʉʉva ʉjuo alyale Nsamalia. ɄYesu akamʼbʉʉla akati, “Nisʉʉma 
amalenga nɨnyue.” 

9Ʉmʉkɨjʉʉva jʉla ʉNsamalia akamwamʉla akati, “Ʉve ʉlɨ Mʉyahudi, ʉne nɨlɨ 
Nsamalia, lwandaani ghusʉʉma amalenga kʉlyʉne?” Alyajovile enendɨɨkɨ, 
ʉlwakʉva aVayahudi navalyale vʉhangɨlanɨsi na Vasamalia. 

10ɄYesu akamwamʉla akati, “Ghwale ʉkagʉlaghe sino ʉNgʉlʉve ilonda 
kʉkʉkʉpeela na kuuti neene veeni ne jʉno nɨkʉkʉsʉʉma amalenga, ngale 
ʉsʉmile ʉne. Ʉne nale nɨkʉkʉpeela amalenga ghano ghikʉvapeela avaanhu 
ʉvwʉmi.” 

11Ʉmʉkɨjʉʉva jʉla akamwamʉla ʉYesu akati, “Ghwe ntwa, ɨkɨtiimu kɨtali fiijo, 
ʉve nʉlɨ nʉ lʉghoji nambe ɨkya kʉneghela amalenga, lɨno ʉkʉghaagha kʉʉghi 
amalenga aghuo, ghano ghikʉvapeela avaanhu ʉvwʉmi? 

12Ʉnkʉʉlʉ ghwitu ʉYakovo alyatʉpeliile ɨkɨtiimu ɨkɨ. Ʉmwene na vanaake 
vanywile amalenga agha kɨtiimu ɨkɨ palɨkɨmo ni fidɨmua fyake. Lɨno ʉve 
ndepoonu ʉlɨ mʼbaha kukila ʉYakovo?” 

13ɄYesu akamwamʉla akati, “Ʉmuunhu ghweni jʉno inyua amalenga gha 
kɨtiimu ɨkɨ, ikwʉmɨlua kange, 

14neke ʉmuunhu jʉno inyua amalenga ghano nɨkʉmpeela ʉne, naangʉmɨlue 
lʉsiku. Kyangʼhaani amalenga ghano nɨkʉmpeela ghiiva nkate mwa mwene, 
kiiva kɨnʼdwivu kya malenga, ghikʉmpelagha ʉvwʉmi vʉno navusila lʉsiku.” 

15Pe ʉmʉkɨjʉʉva jʉla akansʉʉma ʉYesu akati, “Ghwe ntwa, ʉmheele amalenga 
aghuo, nɨleke pikwʉmɨlua, kange nɨleke kukwisa apa, kunegha amalenga!” 

16ɄYesu akamʼbʉʉla akati, “Lʉtagha, ʉkankemeele ʉmʉghoosi ghwako, ghwise 
naghwo apa.” 

17Akamwamʉla akati, “Ʉne nɨlɨ nsila mʉghoosi.” ɄYesu akamʼbʉʉla akati, 
“Ʉjovile se seene kuuti ʉlɨ nsila mʉghoosi, 

18ʉlwakʉva ʉlyatolilue na vaghoosi vahaano, ghwope jʉno ghukukala naghwo 
lɨno, naghwako. Ʉjovile isa kyangʼhaani.” 

19Ʉmʉkɨjʉʉva jʉla akamwamʉla akati, “Ghwe ntwa, nivona ʉve ʉlɨ mʼbɨli. 

20Avakʉʉlʉ viitu valyale vikʉmwɨmɨka ʉNgʉlʉve pa kɨdunda ɨkɨ ɨkya 
Gelasimu, neke ʉmue mwe Vayahudi mwiti, kʉ Yelusalemu kwe kʉno 
kʉnoghiile kʉkʉmwɨmɨka ʉNgʉlʉve.” 

21ɄYesu akamʼbʉʉla akati, “Ghwe mʉkɨjʉʉva ʉve, ghwɨtɨkaghe sino nijova, 
ghukwisa ʉnsiki ghʉno namʉkʉmwɨmɨkagha ʉNgʉlʉve ʉNhaata pa kɨdunda 
ɨkɨ, nambe kʉ Yelusalemu. 

22Ʉmue mwe Vasamalia mʉkʉmwɨmɨka ʉNgʉlʉve jʉno namʉnkagwile, neke 
ʉsue twe Vayahudi tʉkʉmwɨmɨka ʉNgʉlʉve jʉno tʉnkagwile. Nijova ʉluo, 
ʉlwakʉva ʉNgʉlʉve ɨkʉvapoka avaanhu kukilila kʉ Vayahudi. 

23Lɨno ʉnsiki ghukwisa, kange ghʉfikile, pano avaanhu vano vikʉmwɨmɨka 
ʉNgʉlʉve ʉNhaata mʉ vwakyangʼhaani, vikʉmwɨmɨkagha mʉlwa 
kʉlongosivua nʉ Mhepo ghwake na vʉle vulʉngɨka ʉvwakyangʼhaani vwake. 
ɄNgʉlʉve ʉNhaata ilonda avaanhu vano vikʉmwɨmɨka enendɨɨkɨ. 

24ɄNgʉlʉve ghwe Mhepo, avaanhu vano vikʉmwɨmɨka ʉmwene, vanoghiile 
kʉkʉmwɨmɨka mʉ ngʉfu isa Mhepo ghwake na mʉ vwakyangʼhaani.” 

25Ʉmʉkɨjʉʉva jʉla akamwamʉla akati, “Nɨkagwile kuuti ʉMesiya, jʉno ghwe 
Kɨlɨsite, ikwisa. Iliiva isile, ilikʉtʉvʉʉla sooni.” 

26ɄYesu akamʼbʉʉla akati, “Ʉne, ne jʉno nijova nuuve, neene Mesiya.” 

27Ʉnsiki ʉghuo avavʉlanɨsɨvua vaake vakagomoka, vakadegha kyongo kuvona 
ʉYesu ijova nʉ mʉkɨjʉʉva. Neke nakwealyale mʉ vavʉlanɨsɨvua jʉno 
alyamposisie ʉYesu kuuti, “Ghulonda kɨki kwa mwene?” Nambe kuuti, “Kɨki 
ghujova naghwo?” 

28Ʉmʉkɨjʉʉva jʉla akalʉleka pala pala ʉlʉsaaji lwake ʉlwa malenga, akalʉta 
kʉ kɨkaaja, akavavʉʉla avaanhu akati, 

29“Mwise mʉlole ʉmuunhu jʉno ambʉlile sooni sino nɨvombile. Asi, ʉmuunhu 
ʉjuo ndepoonu iiva ghwe Kɨlɨsite?” 

30Avaanhu ye vapʉliike isio, vakavʉʉka pa kɨkaaja apuo, vakalʉta kʉno kwale 
ʉYesu. 

31Avaanhu vala ye vakyale kufika, avavʉlanɨsɨvua vaake vakava vikʉmʼbʉʉla 
ʉYesu viiti, “Ghwe Mʼbʉlanɨsi, ʉlie ɨkyakʉlia.” 

32Ʉmwene akavamʉla akati, “Ʉne nɨlɨ nɨ kyakʉlia kɨno ʉmue namʉkɨkagwile.” 

33Avavʉlanɨsɨvua vaake vakatengʉla kuposania viiti, “Asi, kʉlɨ muunhu isile 
kʉkʉmʉletela ɨkyakʉlia?” 

34ɄYesu akavavʉʉla akati, “Ɨkyakʉlia kyango ʉne, kwe kʉvomba isa vughane 
vwa Nhaata jʉno asungʼhile na kumala ɨmbombo jaake. 

35Kwelʉle ʉlʉjovo lʉno lwiti, ‘Ghasighiile ameesi ghane kupeta.’ Neke ʉne 
nɨkʉvavʉʉla niiti, lolagha avaanhu vʉle vilɨngʼhanisie kukwʉpɨla ɨlɨsio lya 
Ngʉlʉve, lʉlɨ ndavʉle ifiinu mʉ maghʉnda vʉle fyelile, fighuula kupetua. 

36Ghwope jʉno ipeta ikwʉpɨla ʉlʉhombo lwake, ʉmpeto ve vaanhu vano 
vikwʉpɨla ʉvwʉmi ʉvwa kʉvʉsila kʉsila. Apuo jʉno ivyala na jʉno ipeta vooni 
vivisagha nʉ lʉkeelo palɨkɨmo. 

37Kwelʉle ʉlʉjovo lʉno lwiti, ‘Jʉmonga ivyala, ʉjʉnge ipeta.’ Ʉlʉjovo ʉluo lwa 
kyangʼhaani. 

38Ʉne nɨvasungʼhile ʉmue kupeta fino namʉhangajɨkiile. Avange vakavombile 
ɨmbombo ɨnhalamu, ʉmue mupeta vwɨmɨla ɨmbombo jaave.” 

AVasamalia vikʉmwɨtɨka ʉYesu 

39AVasamalia vinga ava mʉ lɨkaaja lɨla ɨlya Sikali, vakamwɨtɨka ʉYesu, 
ʉlwakʉva valyapʉliike sino alyajovile ʉmʉkɨjʉʉva jʉla kuuti, “Ʉmuunhu ʉjuo 
ambʉlile sooni sino nɨvombile.” 

40Pe aVasamalia vala vakafika pano pwale ʉYesu, vakampelepesia kuuti ikale 
palɨkɨmo na veene, pe akikala mʉ lɨkaaja ɨlio ifighono fivɨlɨ. 

41Avaanhu vinga fiijo vakamwɨtɨka ʉYesu vwɨmɨla ɨlɨsio lyake. 

42Vakamʼbʉʉla ʉmʉkɨjʉʉva jʉla vakati, “Lɨno, nakwekʉti tʉmwɨtiike ʉmuunhu 
ʉjʉ vwɨmɨla si sino ʉtʉvʉlile ʉve, looli tʉmwɨtiike, ʉlwakʉva tʉpʉliike jʉsue 
sino ajovile. Kange tʉkagwile kuuti, kyangʼhaani ʉmuunhu ʉjʉ ghwe Mpoki 
ghwa vaanhu vooni.” 

ɄYesu ɨkʉnsosia ʉmwana ghwa mʉlongosi ʉghwa silikali 
(Mataayi 8:5-13; Lʉʉka 7:1-10) 

43Ifighono fivɨlɨ ye fikilile, ʉYesu akavʉʉka mʉ lɨkaaja ɨlya Sikali akalʉta mʉ 
kɨghavo ɨkya Galilaya. 

44ɄYesu alyoliike kuuti, ʉmʼbɨli naikwoghopua na vaanhu ava mʉ kɨkaaja 
kyake. 

45Avaanhu ava kʉ Galilaya valyamwʉpiile ʉYesu, ʉlwakʉva valyasivwene 
sooni sino alyavombile kʉ kyɨmɨke ɨkya Pasaka kʉ Yelusalemu. Kʉ kyɨmɨke 
ʉkuo voope kwevalyale. 

46ɄYesu akalʉta kange kʉ kɨkaaja ɨkya Kana mʉ kɨghavo ɨkya Galilaya. Kʉ 
kɨkaaja ɨkio kwe kʉno alyahambwisie amalenga kuuva lʉhʉʉje. Kwealyale 
ʉmʉlongosi jʉmonga ʉghwa silikali kʉ Kapelenaumu. Ʉmʉlongosi ʉjuo 
ʉmwanaake alyale ntamu. 

47Ye apʉliike kuuti ʉYesu isile kange kʉ Galilaya kuhʉma kʉ Yudea, akalʉta 
kʉkʉmpelepesia ʉYesu kuuti alʉte kʉ Kapelenaumu, ansosie ʉmwanaake, 
ʉlwakʉva ʉmwanaake ʉjuo ghʉlyale ghukova. 

48ɄYesu akamwamʉla akati, “Ʉmue, namʉnganyɨtɨke kɨsila kʉfyagha ifivalɨlo 
ni fidegho!” 

49Ʉmʉlongosi jʉla akamwamʉla akati, “Ghwe Mʉtwa, nɨkʉkʉsʉʉma, tʉvʉʉke 
ʉnsosie ʉmwanango pano akyale pifua.” 

50ɄYesu akamʼbʉʉla akati, “Vujagha, ʉmwanaako asokile.” Akɨtɨka amasio gha 
Yesu, akavʉʉka ivuja. 

51Ʉmʉlongosi jʉla ye alɨ mʉ sɨla ivuja, akatangʼhana na vavombi vaake, 
vakamʼbʉʉla vakati, “Ʉmwanaako asokile, nkafu.” 

52Pe akavaposia akati, “Asokile ʉnsiki ghʉlɨku?” Aveene vakamwamʉla vakati, 
“Asooka pamihe pamwisi, akavalɨlo aka lekelalʉbale.” 

53Ʉviise ghwa mwana jʉla akakagʉla kuuti asooka ʉnsiki ghʉla ghʉla ghʉno 
ʉYesu ajova kuuti, “Ʉmwanaako asokile.” Pe ʉmwene palɨkɨmo na vaanhu 
vooni ava mʉ nyumba jaake vakamwɨtɨka ʉYesu. 

54Ɨkɨdegho ɨkio kyale kɨvalɨlo kya vʉvɨlɨ kɨno alyavombile ʉYesu kʉ Galilaya ye 
ahʉmile kʉ Yudea. 

Yohani 5 

ɄYesu ɨkʉnsosia ʉmʉlema amaghʉlʉ mʉ kɨghono ɨkya Sabati 

1Pambele ʉYesu akalʉta kʉ lɨkaaja ɨlya Yelusalemu kʉ kɨkulukulu ɨkya 
Vayahudi. 

2Mʉ lɨkaaja ɨlio pweghʉlyale ʉmʉlyango ʉmʼbaha ghʉno ghʉkatambʉlwagha 
Mʉlyango ghwa Ngʼholo. Piipi nʉ mʉlyango ʉghuo, pwelɨlyale ɨlɨlamba lɨno mʉ 
njovele ɨja Kɨebulania lɨkatambʉlwagha Betisata. Mʉlʉbale mʉ lɨlamba ɨlio, 
pwefilyale ifibalaasa fihaano ifyeleefu. 

3Mʉ fibalaasa ifio valyaghonile avatamu vinga: avabofu amaaso, avalema 
amaghʉlʉ na vanya lɨteela. Avatamu avuo vakaghulagha amalenga 
ghatimbusivue, 

4ʉlwakʉva kweghʉkavisagha ʉnsiki pano ʉnyamhola ghwa Ngʉlʉve akikagha 
kutimbusia amalenga mʉ lɨlamba ɨlio. Ʉntamu ʉghwa kwasia kukwingila pano 
amalenga ghatimbwike, alyale isooka ɨnhamu jaake. 

5Lɨno pa lɨlamba pala, pwealyale ʉmʉkɨnhaata jʉmonga jʉno alyale ntamu 
amaaka fijigho fitatu na lekelakwoni. 

6ɄYesu akamwagha ʉmuunhu ʉjuo aghonile pala. Alyakagwile kuuti ʉmuunhu 
ʉjuo ɨnhamu jaake ja maaka minga, akamposia akati, “Asi, ghulonda kusooka?” 

7Ʉntamu jʉla akamwamʉla akati, “Ghwe ntwa, amalenga ghangatimbusivue, 
nakwale ʉmuunhu ʉghwa kʉmbɨɨka mʉ lɨlamba. Pano nilonda kukwingila mʉ 
lɨlamba, ye nivonagha ʉmuunhu ʉjʉnge anhaliile pikwingila.” 

8Pepano ʉYesu akamʼbʉʉla akati, “Ɨma, veghala ɨkɨteefu kyako, vujagha.” 

9Ʉnsiki ghʉghuo ʉmuunhu jʉla akasooka, akaveghala ɨkɨteefu kyake, 
akatengʉla pighenda. Ɨkɨghono ɨkio jaale Sabati. 

10Pe avalongosi va Vayahudi vakamʼbʉʉla ʉmuunhu jʉla jʉno asokile vakati, 
“Ʉmʉsyʉghʉ kɨghono kya Sabati, indaghɨlo nasikʉkwɨtɨkɨsia kupɨnda ɨkɨteefu.” 

11Neke ʉmuunhu jʉla akavamʉla akati, “Ʉmuunhu jʉno asosisie ghwe mwene 
ambʉlile kuuti, ‘Veghala ɨkɨteefu kyako, vujagha.’ ” 

12Pe avalongosi vala vakamposia vakati, “Jʉno akʉvʉlile kuvomba ʉluo ghwe 
veeni?” 

13Neke ʉmuunhu jʉla naalyammanyile jʉno ansosisie, ʉlwakʉva ʉYesu 
alyavʉkile pa lɨpʉgha lɨla. 

14Pambele ʉYesu akamwagha ʉmuunhu jʉla mʉ nyumba ɨnyɨmɨke ɨja 
kufunyila, akamʼbʉʉla akati, “Lolagha, lɨno ʉsokile. Nʉngavombaghe inyɨvi 
kange, nave ghuvomba lʉkʉkwagha ʉlʉtalamu ʉlʉkome kukila ʉlwa kwanda.” 

15Ʉmuunhu jʉla akavʉʉka pala, akalʉta kʉkʉvavʉʉla avalongosi va Vayahudi 
kuuti, jʉno ansosisie ghwe Yesu. 

16Pepano avalongosi va Vayahudi vakatengʉla kʉkʉnʼgasia ʉYesu, ʉlwakʉva 
avasosyagha avaanhu mʉ kɨghono ɨkya Sabati. 

ɄMwana ghwa Ngʉlʉve mpela vwʉmi 

17Neke ʉYesu akavavʉʉla akati, “ɄNhaata ghwango ivomba ɨmbombo ifighono 
fyoni, na jʉʉne nivomba ɨmbombo ifighono fyoni.” 

18Vwɨmɨla ʉluo, avalongosi va Vayahudi vakava vighina kulonda ɨsɨla ɨja 
kʉmʼbuda ʉYesu. Vakalondagha kʉkʉmʼbuda, ʉlwakʉva vakatisagha adenyile 
ʉlʉlaghɨlo lwa kɨghono ɨkya Sabati, kange ijova kuuti, ʉNgʉlʉve ghwe Viise. Mʉ 
ʉluo ikuvɨɨka kuuti alɨngʼhiine nʉ Ngʉlʉve. 

19ɄYesu akavavʉʉla akati, “Kyangʼhaani nɨkʉvavʉʉla, ʉne ne Mwanaake 
nanivomba lʉmonga vwɨmɨla amasaaghe ghango, looli nivomba si sino 
nɨkʉmwagha ʉNhaata ivomba. Nijova ʉluo, ʉlwakʉva sino ivomba ʉNhaata, se 
sino na jʉʉne ne Mwanaake nivomba. 

20ɄNhaata anganile ʉne ne Mwanaake, ɨkʉhʉfia sooni sino ivomba ʉmwene. 
Kange, ilikʉhʉfia ʉne imbombo sino ilonda nɨvombe, imbombo imbaha kukila 
isio, kuuti pe mʉdeghe fiijo. 

21Ndavʉle ʉNhaata vʉle ɨkʉvasyʉsia avafue na kʉkʉvapeela ʉvwʉmi, fye 
enendɨɨkɨ na jʉʉne nɨkʉvapeela ʉvwʉmi, vano nilonda kʉkʉvapeela. 

22Kange, ʉNhaata naihɨgha muunhu, looli amheliile ʉne ʉvʉtavʉlɨlua vwoni 
ʉvwa kʉhɨgha, 

23neke avaanhu vooni vanyoghopaghe ndavʉle vikʉmwoghopa ʉmwene. 
Ʉmuunhu jʉno naɨkʉnyoghopa ʉne ne Mwanaake, naɨkʉmwoghopa ʉNhaata 
jʉno asungʼhile. 

24“Kyangʼhaani nɨkʉvavʉʉla, ʉmuunhu jʉno ipʉlɨka amasio ghango, na 
kʉkʉmwɨtɨka ʉNgʉlʉve jʉno asungʼhile, alɨ nʉ vwʉmi ʉvwa fighono fyoni. Ʉne 
nanilikʉmhɨgha kuuti mhosi, ʉjuo akilile ʉvʉfue na kukwingila mʉ vwʉmi 
ʉvwa kʉvʉsila kʉsila. 

25Kyangʼhaani nɨkʉvavʉʉla, ʉnsiki ghukwisa, kange ghʉfikile, avafue vilipʉlɨka 
ɨlɨsio lyango ne Mwana ghwa Ngʉlʉve. Avaanhu vano vilipʉlɨka, viliiva nʉ 
vwʉmi ʉvwa kʉvʉsila kʉsila. 

26Nijova ʉluo, ʉlwakʉva ndavʉle ʉNhaata vʉle alɨ ni ngʉfu isa kʉmpeela 
ʉmuunhu ʉvwʉmi ʉvwa kʉvʉsila kʉsila, na jʉʉne amheliile ingʉfu isa 
kʉvapeela avaanhu ʉvwʉmi ʉvuo. 

27Kange, amheliile ʉvʉtavʉlɨlua ʉvwa kʉhɨgha avaanhu, ʉlwakʉva ʉne nɨlɨ 
Mwana ghwa Muunhu. 

28Namʉngadeghaghe amasio aghuo, ʉlwakʉva ghukwisa ʉnsiki ghʉno avafue 
vooni vilipʉlɨka ɨngʼhemeelo jango. 

29Avafue vilisyʉka, vano vavombagha inofu viliiva nʉ vwʉmi ʉvwa fighono 
fyoni, vano vavombagha ʉvʉhosi vilihɨghua.” 

Ʉvwolesi vwɨmɨla ʉYesu 

30ɄYesu akafijovagha akatisagha, “Ʉne nanivomba kɨmonga vwɨmɨla 
amasaaghe ghango, ʉne nihɨgha avaanhu ndavʉle ɨkʉmbʉʉla ʉNhaata. Nihɨgha 
mʉ vwakyangʼhaani, ʉlwakʉva nanivomba mʉ vughane vwango, looli mʉ 
vughane vwa Ngʉlʉve jʉno asungʼhile. 

31Nave ʉne nikujoleka jʉʉne, ʉvwolesi vwango navwa kyangʼhaani. 

32Looli kwale ʉjʉnge jʉno ikwoleka imhola sango, ʉjuo ghwe Nhaata, na jʉʉne 
nɨkagwile kuuti, sooni sino ikwoleka vwɨmɨla ʉne, sa kyangʼhaani. 

33Ʉmue mʉlyasungʼhile avaanhu kwa Yohani ʉMwofughi, ghwope alyavoliike 
isa kyangʼhaani vwɨmɨla ʉne. 

34Neke ʉne nanihʉvɨɨla sino vikwoleka avaanhu, ʉlwene nijova isi kuuti 
mʉkave ʉvʉpoki. 

35ɄYohani ʉMwofughi alyahʉfisie ʉvwakyangʼhaani kʉlyʉmue, ndavʉle ɨtaala 
vʉle jiviika na kumulika mʉ ngʼhiisi. Ʉmue mʉlyahovwike vwɨmɨla ʉluo kʉ 
nsiki nʼdebe. 

36“Neke ʉne nɨlɨ ni mhola sino sikʉnyoleka fiijo kukila sino alyoliike ʉYohani. 
Nijova ʉluo, ʉlwakʉva imbombo sino nivomba, sino ʉNhaata alyamheliile kuuti 
nɨvombe, se sino sikʉnyoleka kuuti, ʉNhaata ghwe jʉno asungʼhile. 

37Ghwope ʉNhaata jʉno asungʼhile ʉne, ikwoleka imhola sango. Ʉmue 
namʉghelile nambe lʉsiku kupʉlɨka ɨlɨsio lyake, nambe kʉkʉmwagha vʉle 
alɨvuo. 

38Kange, imbʉlanɨsio saake nasili nkate mʉlyʉmue, ʉlwakʉva namʉkʉnyɨtɨka 
ʉne ne jʉno asungʼhile kʉlyʉmue. 

39Mughimba kulolesia mʉ Malembe aMɨmɨke, ʉlwakʉva musaagha kuuti mʉ 
Malembe ʉmuo ndepoonu mukava ʉvwʉmi ʉvwa kʉvʉsila kʉsila. AMalembe 
aMɨmɨke aghuo ghikʉnyoleka ʉne. 

40Neke ʉmue namulonda kukwisa kʉlyʉne, kuuti mʉpelue ʉvwʉmi ʉvwa 
kʉvʉsila kʉsila. 

41“Ʉne nanihʉvɨɨla avaanhu vanginie. 

42Ʉlwene nɨkagwile kuuti ʉmue namʉmʉghanile ʉNgʉlʉve. 

43Ʉne nisile mʉ vʉtavʉlɨlua vwa Nhaata ghwango, ʉmue musiita kʉkʉnyʉpɨla. 
Neke ʉjʉnge angiise mʉ vʉtavʉlɨlua vwake jʉjuo, mʉkʉmwʉpɨla. 

44Lɨno, ndepoonu mʉkʉnyɨtɨka ndaani ʉmue mwe vano mulonda kughinisivua 
na vaanhu, namulonda kughinisivua nʉ Ngʉlʉve jʉno alɨ jʉmo mwene? 

45“Mʉlekaghe piiti ʉne nilikʉvatwala kwa Nhaata avahɨghe. ɄMoose ghwe jʉno 
ilikʉvatwala mʉhɨghue, ʉlwakʉva ghwe jʉno mʉkʉmhʉvɨɨla. 

46Nave lweli mʉkʉmwɨtɨka ʉMoose, ngale mʉkʉnyɨtɨka na jʉʉne, ʉlwakʉva 
ʉMoose alyalembile imhola sango. 

47Neke nave namukwɨtɨka amasio ghano alyalembile ʉMoose, ndepoonu 
mukwɨtɨka ndaani amasio ghango?” 

Yohani 6 

ɄYesu ilɨsia avaanhu imbilima ihaano 

(Mataayi 14:13-21; Malɨka 6:30-44; Lʉʉka 9:10-17) 

1Pambele ʉYesu akalovoka ɨlɨsʉmbe ɨlya Galilaya. Ɨlɨsʉmbe ɨlio ɨlɨtavua ɨlɨngɨ 
lɨkatambʉlwagha Tibelia. 

2Avaanhu vinga vakamʼbɨngɨlɨla ʉYesu, ʉlwakʉva valyale vikʉfyagha ifivalɨlo 
vwɨmɨla ifidegho fino avombagha mʉlwa kʉsosia avatamu. 

3Pe ʉYesu na vavʉlanɨsɨvua vaake vakatogha kʉ kɨdunda, vakikala ʉkuo. 

4Ʉnsiki ʉghuo, ɨkyɨmɨke ɨkya Pasaka ɨkya Vayahudi kɨlyale piipi. 

5ɄYesu akalɨvona ɨlɨpʉgha ɨlya vaanhu likwisa kwa mwene. Pe akamposia 
ʉFilipo akati, “Filipo, ndepoonu tughʉla kʉʉghi amakate, kuuti avaanhu ava 
valie?” 

6ɄYesu akamposia enendɨɨkɨ kʉkʉmʉghela, ʉlwakʉva ʉmwene alyakagwile 
kɨno itapivomba. 

7ɄFilipo akamwamʉla akati, “Nambe twale tʉʉve ni ndalama nyinga idinali 
filʉndo fivɨlɨ kughʉla amakate, amakate aghuo naghaale ghikwɨla nambe 
kʉkʉmpeela nʉjʉnge akamenyʉle akadebe.” 

8Pe ʉNdeleeya ʉnnuuna ghwa Simoni ʉPeteli, ʉmo mʉ vavʉlanɨsɨvua vaake, 
akamʼbʉʉla akati, 

9“Pwale apa ʉmwana jʉmonga, alɨ na makate ghahaano agha ngongilue ni 
samaki ivɨlɨ. Neke ifyakʉlia ifi fitanga kɨki kʉ vaanhu avinga ava?” 

10ɄYesu akavavʉʉla avavʉlanɨsɨvua vaake akati, “Mʉvavʉʉle avaanhu vikale 
paasi.” Pe avaanhu vala vakikala. Apoonu pala pano valikalile, palyale pe lʉsoli. 
Mʉ lɨpʉgha lɨla avakɨnhaata veene valyale imbilima ihaano. 

11Pe ʉYesu akatoola amakate ghala, akamhongesia ʉNgʉlʉve, akavaghavɨla 
avaanhu vooni vano pwevalyale pala. Akatoola isamaki akavomba vʉle vʉle. 
Nʉjʉnge akapelua ndavʉle aveele ilonda. 

12Avaanhu vooni ye vikwite, ʉYesu akavavʉʉla avavʉlanɨsɨvua vaake akati, 
“Mʉkongʼhanie ifisighasi fyoni, kɨleke kusova kɨmonga.” 

13Pe vakakongʼhania ifisighasi ifya makate ghala agha ngongilue, vakamemia 
indɨɨlo kɨjigho ni vɨlɨ. 

14Avaanhu vala ye vakyaghile ɨkɨdegho kɨno avombile ʉYesu, kɨkava kɨvalɨlo kʉ 
veene kukagʉla ʉvʉvaha vwake, vakati, “Kyangʼhaani ʉmuunhu ʉjʉ ghwe 
mʼbɨli jʉno twahʉvɨlagha kuuti ikwisa mʉ ɨɨsi muno.” 

15ɄYesu akakagʉla kuuti avaanhu vala vilonda kʉkʉmwʉmɨlɨsia aave Ntwa 
ghwave. Neke akavʉʉka pala, akalʉta kange kʉ kɨdunda, ʉkuo akava mwene. 

ɄYesu ighenda pakyanya pa malenga 
(Mataayi 14:22-33; Malɨka 6:45-52) 

16Ye vwilile, avavʉlanɨsɨvua va Yesu vakalʉta kʉ lɨsʉmbe ɨlya Galilaya. 

17Vakapanda ɨngalava, vakatengʉla kulovoka ɨlɨsʉmbe kulʉta kʉ 
Kapelenaumu. Ʉnsiki ʉghuo jɨlyale ngʼhiisi, neke ʉYesu alyakyale kufika pa 
veene. 

18Ɨlɨsʉmbe lɨkatengʉla kusambalʉka, ʉlwakʉva ɨmhepo ɨmbaha jɨkava 
jigugula. 

19Avavʉlanɨsɨvua va Yesu ye vaghendisie ɨngalava ikilomita ihaano nambe 
ntanda ndɨɨkɨ, vakamwagha ʉYesu ighenda pakyanya pa malenga, alɨ piipi nɨ 
ngalava, vakoghopa kyongo. 

20ɄYesu akavavʉʉla akati, “Namʉngoghopaghe, neene!” 

21Pe aveene vakalondagha kuuti ingile mʉ ngalava. Nakalɨngi ɨngalava jɨkafika 
ɨmwambo jɨno vakalʉtagha. 

ɄYesu ghwe nkate ghwa vwʉmi 

22Ɨkɨghono ɨkɨvɨngɨlɨli, avaanhu vinga vano valyajiighe ɨmwambo ɨjɨngɨ ɨja 
lɨsʉmbe, vakajaagha pala ɨngalava jɨmo jeene. Kange, vakakagwile kuuti ʉYesu 
naavʉʉka na vavʉlanɨsɨvua vaake ye vilʉta nɨ ngalava, ʉlwakʉva 
avavʉlanɨsɨvua vaake vakalʉtile veene. 

23Pe avaanhu avange vakiisa ni ngalava isingi kuhʉma kʉ lɨkaaja ɨlya Tibelia, 
vakafika pano avaanhu vakaliile amakate, ʉYesu ye amhongisie ʉNgʉlʉve. 

24Avaanhu vala ye vakagwile kuuti, ʉYesu napwale pala, nambe avavʉlanɨsɨvua 
vaake, vakapanda ingalava sila, vakalʉta kʉ Kapelenaumu kʉkʉmʉlonda 
ʉYesu. 

25Avaanhu vala ye vafikile ɨmwambo ɨja lɨsʉmbe, vakamwagha ʉYesu, 
vakamposia vakati, “Ghwe Mʼbʉlanɨsi, ghwisa lɨɨghi kʉno?” 

26ɄYesu akavamʉla akati, “Kyangʼhaani nɨkʉvavʉʉla, nakwekʉti mʉkʉndonda 
ʉlwakʉva mwafyagha ifivalɨlo kukilila ifidegho fino navomba, ʉlwene 
mʉkʉndonda ʉlwakʉva mwalia amakate, mukuta. 

27Namʉngatʉngʉmalɨlaghe ɨkyakʉlia kɨno kinangɨka, looli ɨkyakʉlia kɨno 
nakinangɨka, kɨno kɨkʉkʉpeela ʉvwʉmi ʉvwa kʉvʉsila kʉsila. Ɨkyakʉlia ɨkio 
kye kɨno ʉne ne Mwana ghwa Muunhu nɨkʉvapeela, ʉlwakʉva ʉNgʉlʉve 
ʉNhaata ahʉfisie kyangʼhaani kuuti, ʉne neene ghwa kʉvomba ɨmbombo ɨjio.” 

28Pe aveene vakamposia vakati, “Tʉkɨte kɨki neke tʉvombe imbombo sino 
ikeela ʉNgʉlʉve?” 

29ɄYesu akavamʉla akati, “Ɨmbombo jɨno ikeela ʉNgʉlʉve je ɨjɨ: Mʉnyɨtɨkaghe 
ʉne ne jʉno nɨsungʼhilue nʉ mwene.” 

30Vakamʼbʉʉla vakati, “Ghuhʉfia ɨkɨvalɨlo kɨki tʉkyaghe, neke tʉkwɨtɨke? Lɨno, 
ghuhʉfia ɨkɨvalɨlo kɨki? 

31Avakʉʉlʉ viitu ye valɨ kʉ lʉkʉve, valyaliile ɨmana, ndavʉle lɨlembilue mʉ 
Malembe aMɨmɨke kuuti, ‘Alyavapeliile amakate kuhʉma kʉkyanya.’ ” 

32ɄYesu akavavʉʉla akati, “Kyangʼhaani nɨkʉvavʉʉla, ʉMoose naghwe jʉno 
alyavapeliile amakate kuhʉma kʉkyanya, looli ghwe Nhaata jʉno lɨno 
ɨkʉvapeela ʉmue amakate agha kyangʼhaani ghano ghihʉma kʉkyanya. 

33Nijova ʉluo, ʉlwakʉva ʉnkate ʉghwa kyangʼhaani, neene ne jʉno ʉNgʉlʉve 
asungʼhile kuhʉma kʉkyanya kʉkʉvapeela avaanhu ʉvwʉmi ʉvwa kʉvʉsila 
kʉsila.” 

34Pe vakamʼbʉʉla vakati, “Ghwe ntwa, tusʉʉma ʉtʉpelaghe jaatu ʉnkate 
ʉghuo.” 

35ɄYesu akavavʉʉla akati, “Ʉne nɨlɨ nkate ghʉno ghʉkʉvapeela avaanhu 
ʉvwʉmi. Ʉmuunhu jʉno ikwisa kʉlyʉne, ɨnjala najɨlamʼbava lʉsiku, jʉno 
ɨkʉnyɨtɨka, ɨkyʉmɨlua nakɨlamwagha lʉsiku. 

ɄYesu ivomba isa vughane vwa Nhaata 

36“Neke nɨvavʉlile kuuti napano mʉnyaghile, mʉjiighe namʉkʉnyɨtɨka. 

37Avaanhu vooni vano ʉNhaata ɨkʉmheela, vikwisa kʉlyʉne na kʉkʉnyɨtɨka. 
Jʉno ikwisa kʉlyʉne nanɨlantaagha lʉsiku. 

38Nijova ʉluo, ʉlwakʉva ʉne nisile kuhʉma kʉkyanya kuuti nɨvombaghe isa 
vughane vwa Nhaata jʉno asungʼhile, nanisile kuvomba isa vughane vwango. 

39Ʉvughane vwa Nhaata jʉno asungʼhile vwe ʉvʉ: Nɨleke kusofia nambe jʉmo 
mʉ vano amheliile, looli nɨvasyʉsie ɨkɨghono ɨkya vʉsililo. 

40ɄNhaata ghwango ilonda kuuti, ʉmuunhu jʉno akagwile kuuti ʉne nɨlɨ 
Mwanaake na kʉkʉnyɨtɨka, ʉpɨle ʉvwʉmi ʉvwa kʉvʉsila kʉsila. Na jʉʉne 
nilikʉnsyʉsia ɨkɨghono ɨkya vʉsililo.” 

41Pe aVayahudi vakatengʉla kukungʼulasia, ʉlwakʉva ʉYesu alyajovile kuuti, 
“Ʉne neene nkate ghʉno ʉNgʉlʉve aletile kuhʉma kʉkyanya.” 

42Vakiposania veene viiti, “Asi, ʉmuunhu ʉjʉ naghwe Yesu, ʉmwana ghwa 
Yosefu? Avapaafi vaake tʉvamanyile! Lɨno, lwandaani iiti ahʉmile kʉkyanya?” 

43ɄYesu akavamʉla akati, “Mʉleke pikungʼulasia. 

44Nakwale ʉmuunhu jʉno ndepoonu ikwisa kʉlyʉne, nave ʉNhaata jʉno 
asungʼhile ʉne naamʉlongwisie. Na jʉʉne nilikʉnsyʉsia ʉmuunhu ʉjuo 
ɨkɨghono ɨkya vʉsililo. 

45Ʉmʼbɨli jʉmonga alyalembile mʉ Malembe aMɨmɨke kuuti, ‘Avaanhu vooni 
vilivʉlanɨsɨvua nʉ Ngʉlʉve.’ Ʉmuunhu jʉno ɨkʉmpʉlɨkɨsia ʉNhaata na 
kumanyɨla kwa mwene, ikwisa kʉlyʉne. 

46Nakwale ʉmuunhu jʉno amwaghile ʉNhaata, looli ʉne neene nɨmwaghile, 
ʉlwakʉva nɨhʉmile kwa mwene. 

Ʉmʼbɨlɨ nɨ danda ja Yesu Kɨlɨsite 

47“Kyangʼhaani nɨkʉvavʉʉla, ʉmuunhu jʉno ɨkʉnyɨtɨka ʉne, alɨ nʉ vwʉmi 
ʉvwa kʉvʉsila kʉsila. 

48Ʉne nɨlɨ nkate ghʉno ghʉkʉvapeela avaanhu ʉvwʉmi. 

49Avakʉʉlʉ viinu nambe valyaliile ɨmana kʉ lʉkʉve, valyafwile. 

50Neke apa pweghʉle ʉnkate ghʉno ghʉhʉmile kʉkyanya, ʉmuunhu angalie, 
naifua. 

51Ʉne nɨlɨ nkate ghʉno ghʉhʉmile kʉkyanya. Ʉmuunhu jʉno ilia ʉnkate ʉghuo, 
iiva nʉ vwʉmi ʉvwa kʉvʉsila kʉsila. Ʉnkate ʉghuo ghwe mʼbɨlɨ ghwango 
ghʉno nitavʉla kuuti, avaanhu vooni vavisaghe nʉ vwʉmi ʉvwa kʉvʉsila 
kʉsila.” 

52AVayahudi vakatengʉla kukanɨngʼhana na kuposania veene viiti, “Asi, 
ʉmuunhu ʉjʉ ɨkʉtʉpeela ndaani ʉmʼbɨlɨ ghwake tʉlie?” 

53ɄYesu akavavʉʉla akati, “Kyangʼhaani nɨkʉvavʉʉla, nave namulia ʉmʼbɨlɨ 
ghwango ne Mwana ghwa Muunhu, na kunyua ɨdanda jango, namuuva nʉ 
vwʉmi ʉvwa kʉvʉsila kʉsila. 

54Ʉmuunhu jʉno ilia ʉmʼbɨlɨ ghwango na kunyua ɨdanda jango, alɨ nʉ vwʉmi 
ʉvwa kʉvʉsila kʉsila, na jʉʉne nilikʉnsyʉsia ɨkɨghono ɨkya vʉsililo. 

55Nijova ʉluo, ʉlwakʉva ʉmʼbɨlɨ ghwango kye kyakʉlia kya kyangʼhaani, najɨ 
danda jango jivʉsia ɨkyʉmɨlua kyangʼhaani. 

56Jʉno ilia ʉmʼbɨlɨ ghwango na kunyua ɨdanda jango, ʉjuo ikukala mʉlyʉne, na 
jʉʉne nikukala mwa mwene. 

57“Ndavʉle ʉNhaata jʉno asungʼhile vʉle mwʉmi, na jʉʉne nɨlɨ mwʉmi mʉ 
ngʉfu saake, fye enendɨɨkɨ kwa muunhu jʉno ilia ʉmʼbɨlɨ ghwango, iiva mwʉmi 
mʉ ngʉfu sango. 

58Ʉne nɨlɨ nkate ghʉno ghʉhʉmile kʉkyanya. Ʉnkate ʉghʉ naghʉlɨ ndavʉle 
ʉnkate ghʉno avakʉʉlʉ viinu valyaliile. Nambe valyaliile, vakafua. Ʉmuunhu 
jʉno ilia ʉnkate ʉghʉ, iiva nʉ vwʉmi ʉvwa kʉvʉsila kʉsila.” 

59ɄYesu alyajovile amasio aghuo ye alɨ pivʉlanɨsia mʉ sinagogi kʉ 
Kapelenaumu. 

Avavɨngɨlɨli vamonga vikʉmʉleka ʉYesu 

60Avaanhu vinga mʉ vavɨngɨlɨli vaake ye vapʉliike isio, vakajova vakati, 
“Imbʉlanɨsio isi nhalamu kyongo! Ghwe veeni jʉno ndepoonu ikwʉpɨla 
imbʉlanɨsio isio?” 

61ɄYesu ye alʉtangʼhinie kuuti avavɨngɨlɨli vaake vikungʼulasia vwɨmɨla 
imbʉlanɨsio isio, akavaposia akati, “Asi, ɨlɨsio ɨlɨ lɨkʉvakʉvasia? 

62Pe luliiva ndaani, muliiva mʉkʉnyaagha ne Mwana ghwa Muunhu, nitogha 
kulʉta kʉkyanya kʉno nɨlyale ʉlʉtasi? 

63ɄMhepo ghwa Ngʉlʉve ghwe jʉno ɨkʉvapeela avaanhu ʉvwʉmi ʉvwa 
fighono fyoni. Ingʉfu sa muunhu nasingampeele ʉmuunhu ʉvwʉmi. Amasio 
ghano nɨvavʉlile ghikʉvapeela ʉmue kuuva nʉ Mhepo ghwa Ngʉlʉve, ghwope 
ɨkʉvapeela ʉvwʉmi. 

64“Neke pwevale vamonga pakate palyʉmue vano navikʉnyɨtɨka.” ɄYesu 
alyajovile amasio aghuo, ʉlwakʉva alyakagwile kuhʉma kʉvʉtengʉlɨlo kuuti 
ve vaani vano navikʉmwɨtɨka, kange ghwe veeni jʉno ilikʉmwohela. 

65Pe akafijovagha akatisagha, “Fye nambe nɨvavʉlile kuuti, nakwale ʉmuunhu 
jʉno ndepoonu ikwisa kʉlyʉne nave ʉNhaata naamʉlongwisie.” 

66Kuhʉma ʉnsiki ʉghuo, vinga mʉ vavɨngɨlɨli vaake vakamʉleka, vakavʉhɨɨla 
kʉkʉmʼbɨngɨlɨla. 



242 

 

 
ɄLʉfingo ʉLʉpia 

© Wycliffe Bible Translators, Inc. 
 

 
 

 

67Pe ʉYesu akavaposia avavʉlanɨsɨvua vala kɨjigho na vavɨlɨ akati, “Asi, na 
jʉmue mulonda pikʉndeka?” 

68ɄSimoni ʉPeteli akamwamʉla akati, “Ghwe Mʉtwa, tʉkʉleke tʉlʉte kwani? 
Ʉve ʉlɨ na masio ghano ghikʉtʉpeela ʉvwʉmi ʉvwa kʉvʉsila kʉsila. 

69Ʉsue tukwɨtɨka, kange tʉkagwile kuuti, ʉve veeve Mwɨmɨke kuhʉma kwa 
Ngʉlʉve.” 

70Pepano ʉYesu akavavʉʉla akati, “Nɨvasalwile ʉmue kɨjigho na vavɨlɨ kuuva 
vavʉlanɨsɨvua vango, neke jʉmonga pakate palyʉmue ilongosivua nʉ Setano.” 

71Apuo ʉYesu alyale ɨkʉnʼjova ʉYuuda ʉmwana ghwa Simoni ʉIsikalioti, 
ʉlwakʉva ghwe jʉno ilikʉmwohela ʉYesu, napano alyale ʉmo mʉ 
vavʉlanɨsɨvua kɨjigho na vavɨlɨ. 

Yohani 7 

ɄYesu ilʉta kʉ kɨkulukulu ɨkya fyeve kʉ Yelusalemu 

1Pambele ʉYesu akalʉta mʉ fikaaja ifya mʉ kɨghavo ɨkya Galilaya. 
Naakalondagha kulʉta kʉ kɨghavo ɨkya Yudea, ʉlwakʉva avalongosi va 
Vayahudi vakalondagha kʉkʉmʼbuda. 

2Ʉnsiki ʉghwa kɨkulukulu ɨkya Vayahudi, ɨkɨkulukulu ɨkya fyeve ghʉlyale piipi 
kufika. 

3Avanuuna va Yesu vakamʼbʉʉla ʉYesu vakati, “Lɨno, ʉvʉʉke apa, ʉlʉte kʉ 
kɨghavo ɨkya Yudea kuuti avavɨngɨlɨli vaako vafyaghe ifidegho fino ghuvomba. 

4Ʉmuunhu jʉno ilonda kukagʉlɨka, naivomba imbombo saake kʉ vʉsyefu. Lɨno, 
ʉlwakʉva ghuvomba isi sooni, ghuhʉfie kʉ vaanhu vooni.” 

5Avanuuna valyajovile enendɨɨkɨ, ʉlwakʉva voope navalyamwɨtiike kuuti ghwe 
Kɨlɨsite. 

6Pe ʉYesu akavavʉʉla akati, “Ʉnsiki ghwango ʉghwa kʉlʉta kʉ Yudea ghʉkyale 
pifika, looli ʉmue ndepoonu mulʉta amasiki ghooni. 

7Avaanhu va mʉ ɨɨsi muno navangavakalalɨle ʉmue, looli vikʉngʼhalalɨla ʉne, 
ʉlwakʉva nɨkʉvavʉʉla kuuti, sino vivomba mbiivi. 

8Ʉmue lʉtaghi kʉ kɨkulukulu ɨkio. Ʉne nanilʉta kʉ kɨkulukulu, ʉlwakʉva ʉnsiki 
ghwango ghʉkyale pifika.” 

9ɄYesu ye ajovile isio, akajigha mʉ kɨghavo ɨkya Galilaya. 

10Neke avanuuna ye valʉtile kʉ Yelusalemu kʉ kɨkulukulu, ghwope ʉYesu 
akalʉta, neke akalʉta kɨsyefu, kɨsila kukuhʉfia kʉ vaanhu. 

11Kʉ kɨkulukulu ʉkuo, avalongosi va Vayahudi vakava vikʉmʉlonda ʉYesu, 
viposia kʉ vaanhu viiti, “Alɨ kʉʉghi ʉmuunhu jʉla?” 

12Avaanhu vinga mʉ lɨpʉgha lɨla, vakava vikujovasia, vamo viiti, “Ʉmuunhu 
ʉjuo nnofu,” avange viiti, “Ndali! Ʉmuunhu ʉjuo isofia avaanhu.” 

13Neke nakwealyale ʉmuunhu jʉno alyale ijova imhola sa Yesu pa vʉvalafu, 
ʉlwakʉva vakoghopagha avalongosi va Vayahudi. 

ɄYesu ivʉlanɨsia avaanhu mʉ nyumba ɨnyɨmɨke ɨja kufunyila 

14Pakate pa fighono ifya kɨkulukulu, ʉYesu akingila mʉ lʉvɨɨka ʉlwa nyumba 
ɨnyɨmɨke ɨja kufunyila, akatengʉla kuvʉlanɨsia avaanhu. 

15Avalongosi va Vayahudi vakava videgha, viiti, “Ʉmuunhu ʉjʉ akagwile ndaani 
isi, kɨsila kwɨmba?” 

16Pepano ʉYesu akavavʉʉla akati, “Imbʉlanɨsio sino nivʉlanɨsia nasango, looli 
sihʉmile kwa jʉno asungʼhile. 

17Ʉmuunhu jʉno ilonda kuvomba isa vughane vwa Ngʉlʉve, ikagʉla kuuti 
imbʉlanɨsio isi sihʉmile kwa Ngʉlʉve au nijova mʉ vʉtavʉlɨlua vwango jʉʉne. 

18Ʉmuunhu jʉno ijova mʉ vʉtavʉlɨlua vwake jʉjuo, ilonda avaanhu 
vamʉghiniaghe. Neke ʉmuunhu jʉno ilonda avaanhu vamʉghiniaghe jʉno 
ansungʼhile, ʉjuo ijova isa kyangʼhaani, naijova isa vʉdesi.” 

19ɄYesu akafijovagha iiti, “Mʉkagwile kuuti ʉMoose alyavapeliile indaghɨlo 
avakʉʉlʉ viinu. Neke nakwale nambe jʉmo pakate palyʉmue jʉno ivɨngɨlɨla 
indaghɨlo isio. Lɨno, kɨki mulonda pikʉmbuda?” 

20Avaanhu mʉ lɨpʉgha lɨla vakamwamʉla vakati, “Ʉlɨ nɨ lɨpepo ʉve! Ghwe veeni 
jʉno ilonda pikʉkʉbuda?” 

21ɄYesu akavamʉla akati, “Ʉne nɨkavombile ɨkɨdegho mʉ kɨghono ɨkya 
Sabati, ʉmue mweni mʉkakenyemʉka. 

22ɄMoose alyalaghiile kuvomba ɨkɨvʉngo ɨkya kʉdumula ɨngola ɨja 
kɨdɨɨmi avaana viinu. Ʉlʉlaghɨlo ʉluo nalʉlyahʉmile kwa Moose, looli 
lʉlyahʉmile kʉ vakʉʉlʉ viinu. Ʉmue muvomba ʉluo nambe kɨɨve kɨghono kya 
Sabati. 

23Lɨno, nave lukwɨtɨkɨsɨvua ʉmwana kuvombelua ɨkɨvʉngo ɨkio mʉ kɨghono 
ɨkya Sabati, kuuti mʉleke kudeenya ʉlʉlaghɨlo lwa Moose, kɨki mʉkʉngʼhalalɨla 
ʉne kʉkʉnsosia ʉmuunhu mʉ kɨghono ɨkya Sabati? 

24Mʉlekaghe kuhɨgha ʉmuunhu mʉlwa kʉlola pamaaso, looli mʉhɨghaghe mʉ 
vwakyangʼhaani.” 

Avaanhu viposania kuuti ʉYesu ghwe veeni 

25Avaanhu vamonga ava mʉ lɨkaaja lya Yelusalemu vakava viposania viiti, “Asi, 
ʉmuunhu ʉjʉ naghwe jʉno avalongosi va Vayahudi vilonda kʉkʉmʼbuda? 

26Lolagha, ijova pa vʉvalafu, neke aveene navijova kɨmonga! Pamo aveene 
avalongosi viiti ʉmuunhu ʉjʉ ghwe Kɨlɨsite! 

27ɄKɨlɨsite iliiva ikwisa nakwale nambe muunhu jʉno ilikagʉla kʉno ihʉmɨla! 
Ʉsue tʉkagwile ʉmuunhu ʉjʉ kʉno ihʉma!” 

28ɄYesu ye ajiighe ivʉlanɨsia mʉ lʉvɨɨka ʉlwa nyumba ɨnyɨmɨke ɨja kufunyila, 
akajova fiijo akati, “Lweli mʉngʼhagwile ʉne, kange mʉkagwile kʉno nihʉma. 
Nambe mwiti mʉkagwile ʉluo, ʉne nanɨlisile mʉ vʉtavʉlɨlua vwango. 
ɄNgʉlʉve jʉno asungʼhile ghwa kyangʼhaani, ʉmue namʉnkagwile. 

29Ʉne nɨnkagwile, ʉlwakʉva nɨhʉmile kwa mwene, kange ghwe jʉno 
asungʼhile.” 

30Pepano avalongosi va Vayahudi vakava vilonda kʉkʉnkola, neke nakwealyale 
ʉmuunhu jʉno akaghela kʉkʉnkola, ʉlwakʉva ʉnsiki ghwake ʉghwa kʉkolua 
ghʉlyakyale kufika. 

31Avaanhu vinga mʉ lɨpʉgha lɨla vakamwɨtɨka ʉYesu, vakava vijova viiti, “Asi, 
iliiva ikwisa ʉKɨlɨsite ilivomba ifidegho finga fino fihʉfia ifivalɨlo kʉ vaanhu 
kukila fino avombile ʉjʉ?” 

Avasikali visungʼhua kʉkʉnkola ʉYesu 

32AVafalisayi vakapʉlɨka ɨlɨpʉgha lya vaanhu vipwepa vwɨmɨla imhola sa Yesu, 
pe avavaha va vatekesi na Vafalisayi vakasuungʼha avasikali avaloleleli kuuti 
vankole. 

33ɄYesu akavavʉʉla avaanhu vala akati, “Niiva numue ʉnsiki nʼdebe vʉvʉle, 
neke pambele nigomoka kwa jʉno asungʼhile. 

34Mulikʉndonda, neke namulikʉnyaagha; kange kʉno niliiva, ʉmue 
namʉngafike.” 

35Pe aVayahudi vakava viposania viiti, “Ʉmuunhu ʉjʉ ilʉta kʉʉghi kʉno ʉsue 
natʉngamwaghe? Asi, ilʉta kʉ Vayahudi vano vapalasiine vano vikukala mʉ ɨɨsi 
isingi, kuuti avavʉlanɨsie avaanhu vano naVayahudi? 

36Asi, kwekʉti kɨki pano iiti, ‘Mulikʉndonda, neke namulikʉnyaagha, kange 
kʉno niliiva, ʉmue namʉngafike’?” 

ɄYesu ijova ɨmhola ɨja Mhepo ʉMwɨmɨke 

37Ɨkɨghono ɨkya vʉsililo ɨkya kɨkulukulu kya fyeve, kɨno kyale kɨghono kɨvaha, 
ʉYesu akɨɨma pa nyumba ɨnyɨmɨke ɨja kufunyila, akajova fiijo akati, “Ʉmuunhu 
nave alɨ nɨ kyʉmɨlua, iise kʉlyʉne anyue. 

38Ʉmuunhu jʉno ɨkʉnyɨtɨka ʉne, iiva ndavʉle ghijova aMalembe aMɨmɨke 
kuuti, ‘Isaasa isa malenga amanya vwʉmi sidwivuka mʉ mwojo ghwake.’ ” 

39ɄYesu alyajovile ʉluo mʉ mhola ɨja Mhepo ʉMwɨmɨke, jʉno avaanhu vano 
vikʉmwɨtɨka ʉYesu, vilikʉmwʉpɨla pambele. Ʉnsiki ʉghuo, ʉNgʉlʉve 
alyakyale kʉkʉnsuungʼha ʉMhepo ghwake, ʉlwakʉva alyakyale kʉkʉvahʉfia 
avaanhu ʉvʉvaha vwa Yesu. 

Avaanhu vilekengʼhana vwɨmɨla ʉYesu 

40Avaanhu vamonga mʉ lɨpʉgha lɨla ye vapʉliike amasio aghuo, vakati, 
“Kyangʼhaani, ʉmuunhu ʉjʉ ghwe mʼbɨli jʉno twamʉghulilagha kuhʉma kwa 
Ngʉlʉve.” 

41Vamonga vakati, “Ʉmuunhu ʉjʉ ghwe Kɨlɨsite.” Neke avange vakati, “Ndali, 
ʉKɨlɨsite naangahʉme mʉ ɨɨsi ɨja Galilaya. 

42Asi, aMalembe aMɨmɨke naghiiti, ‘ɄKɨlɨsite ilihʉma mʉ kɨkolo ɨkya ntwa 
ʉDavɨdi, iliholua mʉ kɨkaaja ɨkya Betelehemu, ɨkɨkaaja kɨno alyale ikukala 
ʉntwa ʉDavɨdi’?” 

43Pepano avaanhu vakalekengʼhana vwɨmɨla ʉYesu. 

44Avaanhu vamonga mʉ lɨpʉgha lɨla vakava vilonda kʉkʉnkola, neke 
nakwealyale ʉmuunhu jʉno akaghela kʉkʉnkola. 

Avalongosi va Vayahudi navikʉmwɨtɨka ʉYesu 

45Pepano avasikali avaloleleli vala vakagomoka kʉ vavaha va vatekesi na kʉ 
Vafalisayi, kɨsila kʉnkola ʉYesu. Avavaha vala vakavaposia vakati, “Kɨki 
namʉnkolile na kʉkʉmʉleeta?” 

46Avasikali avaloleleli vala vakamʉla vakati, “Naaghelile kuhʉmɨla ʉmuunhu 
jʉno ijova ndavʉle ʉmuunhu jʉla.” 

47AVafalisayi vakavaposia vakati, “Kwekʉti na jʉmue mʉsyangilue? 

48Asi, ghwe veeni mʉ valongosi viitu, nambe mʉ Vafalisayi jʉno amwɨtiike? 

49Avaanhu avuo vikʉmwɨtɨka, ʉlwakʉva navasikagwile indaghɨlo sa Moose, 
avuo vaghunilue!” 

50Pepano ʉNikodemu, ʉmo mʉ valongosi va Vafalisayi, jʉno ɨkɨghono kɨmonga 
alyalʉtile kwa Yesu pakɨlo, akavaposia avajaake akati, 

51“Asi, indaghɨlo siitu sikwɨtɨkɨsia kʉkʉmhɨgha ʉmuunhu kɨsila kʉmpʉlɨkɨsia 
na kʉkʉsitangʼhania sino avombile?” 

52Aveene vakamwamʉla vakati, “Neke na jʉʉve ʉhʉmile kʉ Galilaya! Lʉtagha 
ʉkɨmbe vʉnofu aMalembe aMɨmɨke, pe kyaghukagʉla kuuti, nakwale ʉmʼbɨli 
jʉno ndepoonu ihʉma kʉ Galilaya!” 

53Pambele avaanhu vooni vakalʉta mʉ makaaja ghaave. 

Yohani 8 

Ʉmʉkɨjʉʉva jʉno alyakolilue ivwafuka 

1ɄYesu akavʉʉka, akalʉta kʉ kɨdunda ɨkya Miseituni. 

2Palwakɨlo ye kʉkiile, ʉYesu akagomoka mʉ lʉvɨɨka ʉlwa nyumba ɨnyɨmɨke ɨja 
kufunyila. Avaanhu vinga vakalʉta pa mwene, pe akikala, akatengʉla 
kʉkʉvavʉlanɨsia. 

3Ye ivʉlanɨsia, avavʉlanɨsi va ndaghɨlo sa Moose na Vafalisayi, vakamʉleeta 
kwa mwene ʉmʉkɨjʉʉva jʉmonga jʉno akolilue ivwafuka, vakamʼbɨɨka pakate 
pa lɨpʉgha lya vaanhu. 

4Vakamʼbʉʉla ʉYesu vakati, “Ghwe Mʼbʉlanɨsi, ʉmʉkɨjʉʉva ʉjʉ akolilue 
ivwafuka. 

5ɄMoose mʉ ndaghɨlo saake, alyatʉlaghiile kuuti ʉmʉkɨjʉʉva ndavʉle ʉjʉ, 
atovwaghe na mavue kuhanga afue. Ʉve ghwiti ndaani?” 

6Avavʉlanɨsi va ndaghɨlo na Vafalisayi valyamposisie ʉluo kʉkʉmʉghela, kuuti 
vaave nɨ kɨteghe ɨkya kʉmhɨghɨla. Neke ʉYesu akinama, akalemba nɨ kyove 
kyake pa lɨhanga. 

7Ye vajiighe vifikʉmposia, akinamʉka, akavamʉla akati, “Ʉnsila nkole pakate 
palyʉmue, aave ghwa kwanda kʉkʉntova nɨ lɨvue ʉmʉkɨjʉʉva ʉjʉ.” 

8Pe akinama kange, akalemba pa lɨhanga. 

9Ye vapʉliike ʉluo, vakatengʉla pivʉʉka jʉmo jʉmo, kutengʉlɨla avagoyo 
kuhanga ʉnʼdebe. Akajigha jʉ Yesu nʉ mʉkɨjʉʉva jʉla ɨmile pala pala. 

10ɄYesu ye ikwinamuka, akamposia akati, “Valɨ kʉʉghi vano vikʉkʉhɨgha? 
Nakwale nambe jʉmo jʉno ɨkʉkʉhɨgha kuuti ʉnoghiile kubudua?” 

11Ʉmʉkɨjʉʉva jʉla akamwamʉla akati, “Ghwe Mʉtwa, nakwale nambe jʉmo!” 
Pepano ʉYesu akamʼbʉʉla akati, “Na jʉʉne nanɨkʉkʉhɨgha. Lʉtagha, looli 
kuhʉma ʉnsiki ʉghʉ, nʉngavombaghe inyɨvi kange.” 

ɄYesu ghwe lʉmuli lwa ɨɨsi 

12ɄYesu akatengʉla pijova kange na vaanhu vinga vala akati, “Ʉne nɨlɨ lʉmuli 
lwa vaanhu mʉ ɨɨsi. Ʉmuunhu jʉno ɨkʉmbɨngɨlɨla ʉne, naighendagha mʉ 
ngʼhiisi nambe lʉsiku, looli iiva nʉ lʉmuli lʉno lʉkʉmʉlongosia kʉ vwʉmi 
ʉvwa kʉvʉsila kʉsila.” 

13AVafalisayi ye vapʉliike isio, vakamʼbʉʉla ʉYesu vakati, “Ʉvwolesi vwako 
navwa kyangʼhaani, ʉlwakʉva ghukwoleka jʉʉve imhola saako.” 

14ɄYesu akavamʉla akati, “Nambe nikwoleka jʉʉne imhola sango, ʉvwolesi 
vwango vwa kyangʼhaani, ʉlwakʉva nɨkagwile kʉno nɨhʉmile, na kʉno nilʉta. 
Ʉmue namʉkagwile kʉno nɨhʉmile nambe kʉno nilʉta. 

15Ʉmue muhɨgha kulɨngʼhana na masaaghe ghiinu, neke ʉne nanihɨgha 
muunhu. 

16Poope nambe nɨhɨghe, ʉvʉhɨghi vwango vwa kyangʼhaani, ʉlwakʉva 
nanihɨgha ne mwene, looli nʉ Nhaata jʉno asungʼhile ʉne. 

17Mʉ ndaghɨlo siinu lɨlembilue kuuti, ʉvwolesi vwa vaanhu vavɨlɨ, vwa 
kyangʼhaani. 

18Mʉ ʉluo, ʉne nikujoleka, najʉ Nhaata jʉno asungʼhile ikwoleka kuuti ʉne 
neene veeni.” 

19AVafalisayi ye vapʉliike isio, vakamposia ʉYesu vakati, “ɄNhaata ghwako alɨ 
kʉʉghi?” ɄYesu akavamʉla akati, “Ʉmue namʉngʼhagwile, ghwope ʉNhaata 
namʉnkagwile. Mwale mʉngʼhagʉle ʉne, najʉ Nhaata mwale mʉkʉnkagʉla.” 

20ɄYesu alyajovile isio sooni ye ivʉlanɨsia mʉ kyʉmba kɨno kɨkatambʉlwagha 
kyʉmba kya kʉvɨɨka indalama mʉ nyumba ɨnyɨmɨke ɨja kufunyila. Neke 
nakwealyale nambe muunhu ʉghwa kʉnkola, ʉlwakʉva ʉnsiki ghwake ʉghwa 
kʉkolua ghʉlyakyale kufika. 

ɄYesu ijova vwɨmɨla kufua kwa mwene 

21ɄYesu akavavʉʉla kange avaanhu vala akati, “Ʉne nilʉta, ʉmue 
mulikʉndonda, neke mulifua mʉ vʉhosi vwinu. Kange, kʉno nilʉta, ʉmue 
namʉngafike.” 

22Pe avalongosi va Vayahudi vakiposania vakati, “Kwekʉti ilonda pikubuda? 
Ongo iiti, ‘Kʉno nilʉta namʉngafike’?” 

23ɄYesu akavamʉla akati, “Ʉmue mʉhʉmile mʉ ɨɨsi ɨjɨ, ʉne nɨhʉmile kʉkyanya. 
Ʉmue mʉlɨ va mʉ ɨɨsi ɨjɨ, ʉne nanɨlɨ ghwa mʉ ɨɨsi ɨjɨ. 

24Fye nambe nɨvavʉlile kuuti mulifua mʉ vʉhosi vwinu. Nave namukwɨtɨka 
kuuti, ‘Ʉne Neene Kwale,’ kyangʼhaani mulifua mʉ vʉhosi vwinu.” 

25Pe vakamposia ʉYesu vakati, “Tʉvʉʉle, ʉve veeve veeni?” ɄYesu akavamʉla 
akati, “Kuhʉma ʉlʉtasi nɨvavʉlile kuuti neene veeni. 

26Nɨlɨ ni nyinga isa kʉjova na kʉkʉvahɨgha ʉmue. Neke ʉne nɨkʉvavʉʉla 
avaanhu mʉ ɨɨsi muno si sino asungʼhile ʉNhaata kʉkʉvavʉʉla. ɄNhaata jʉno 
asungʼhile ghwa kyangʼhaani.” 

27Aveene navalyalʉtangʼhinie kuuti ijova navo imhola isa Nhaata ghwake. 

28Pepano ʉYesu akavavʉʉla akati, “Muliiva mʉnhosisie ne Mwana ghwa 
Muunhu kuuti mʉmbude, pe mulikʉngʼhagʉla kuuti, ‘Ʉne Neene Kwale.’ Kange, 

mulikagʉla kuuti sooni sino nivomba, nanivomba mʉ vughane vwango, looli 
nijova sino ʉNhaata ambʉlanisie. 

29Jʉno asungʼhile ʉne alɨ palɨkɨmo nuune, naandekile ne mwene, ʉlwakʉva 
ifighono fyoni nivomba isa vughane vwake.” 

30ɄYesu ye ijova isio, avaanhu vinga vakamwɨtɨka. 

Ʉvwakyangʼhaani vʉkʉvavɨɨka avaanhu kuuva vavʉke 

31Pepano ʉYesu akavavʉʉla aVayahudi vala, vano vamwɨtiike akati, “Nave 
mugadɨlɨla imbʉlanɨsio sango, muuva vavʉlanɨsɨvua vango kyangʼhaani. 

32Apuo pe mukagʉla ʉvwakyangʼhaani vwa Ngʉlʉve. Ʉvwakyangʼhaani ʉvuo, 
vʉkʉvavɨɨka kuuva vavʉke.” 

33Aveene vakamʼbʉʉla vakati, “Ʉsue tʉlɨ va kɨsina kya Abulahamu. Natʉghelile 
kuuva vakami va muunhu nambe lʉsiku! Lwandaani ghwiti ʉsue tuvɨkua 
vavʉke?” 

34ɄYesu akavamʉla akati, “Kyangʼhaani nɨkʉvavʉʉla, ʉmuunhu ghweni jʉno 
ivomba inyɨvi nkami ghwa nyɨvi. 

35Ʉnkami naikukala mʉ nyumba ɨja ntwa ghwake ifighono fyoni, looli ʉmwana 
ghwa ntwa ikukala ifighono fyoni. 

36Lɨno, ʉne ne Mwana ghwa Ngʉlʉve nɨngavapoke kuhʉma mʉ nyɨvi, namuuva 
vakami va nyɨvi kange, looli muuva vavʉke kyangʼhaani. 

37Nɨkagwile kuuti ʉmue mʉlɨ va kɨsina kya Abulahamu, neke mulonda 
pikʉmbuda, ʉlwakʉva namukwɨtɨka imbʉlanɨsio sango. 

38Ʉne nɨkʉvavʉʉla sino nɨsivwene kwa Nhaata ghwango, neke ʉmue muvomba 
sino mʉpʉliike kwa nhaata ghwinu.” 

39Aveene vakamwamʉla ʉYesu vakati, “Ʉsue tʉlɨ kɨsina kya 
Abulahamu.” ɄYesu akavavʉʉla akati, “Mwale mʉʉve va kɨsina kya Abulahamu 
kyangʼhaani, mwale muvombagha sino alyale ivomba ʉAbulahamu. 

40Ʉne nɨvavʉlile ʉvwakyangʼhaani vʉno nɨpʉliike kuhʉma kwa Ngʉlʉve, ʉmue 
mulonda kʉkʉmbuda! ɄAbulahamu naalyavombile ndavʉle isio. 

41Ʉmue muvomba imbombo sino ʉnhaata ghwinu ivomba.” AVayahudi vala 
vakamwamʉla vakati, “Ʉsue natʉlɨ vaana va mʉ lɨsoli, ʉNhaata ghwitu alɨ jʉmo 
mwene, ghwe Ngʉlʉve.” 

42ɄYesu akavavʉʉla akati, “ɄNgʉlʉve ale aave Nhaata ghwinu, mwale 
mʉkʉngana ʉne, ʉlwakʉva nɨhʉmile kwa mwene. Ʉne nanisile mʉ vʉtavʉlɨlua 
vwango, looli ʉNgʉlʉve ghwe jʉno asungʼhile. 

43Kɨki namʉkʉsitangʼhania sino nijova? Namʉkʉsitangʼhania, ʉlwakʉva 
namulonda kukwʉpɨla imbʉlanɨsio sango. 

44Ʉmue ʉnhaata ghwinu ghwe Setano, mulonda kuvomba sino ilonda ʉmwene. 
Kuhʉma mʼbʉkʉʉlʉ ʉSetano mʼbudi, nailonda ʉvwakyangʼhaani, ʉlwakʉva 
mwa mwene ʉvwakyangʼhaani namwevʉle. Kujova ʉvʉdesi, lwiho lwake, 
ʉlwakʉva ʉmwene nʼdesi, kange ghwe nhaata ghwa vadesi vooni. 

45Lɨno, ʉne nijova isa kyangʼhaani, fye nambe namʉkʉnyɨtɨka. 

46“Asi, ghwe veeni pakate palyʉmue jʉno ndepoonu ikwoleka kyangʼhaani 
kuuti ʉne nɨlɨ mhosi? Nave sino nɨkʉvavʉʉla sa kyangʼhaani, kɨki 
namʉkʉnyɨtɨka? 

47Ʉmuunhu ghwa Ngʉlʉve ivɨngɨlɨla sino ijova ʉNgʉlʉve. Ʉmue namuvɨngɨlɨla 
sino ijova ʉNgʉlʉve, ʉlwakʉva namʉlɨ vaanhu vaake.” 

ɄYesu mʼbaha kukila ʉAbulahamu 

48AVayahudi vakamʼbʉʉla ʉYesu vakati, “Asi, nase seene pano twiti ʉve ʉlɨ 
Nsamalia, kange ʉlɨ nɨ lɨpepo ɨlɨlamafu?” 

49ɄYesu akavamʉla akati, “Ʉne nanɨlɨ nɨ lɨpepo ɨlɨlamafu. Ʉne nɨkʉmwoghopa 
ʉNhaata ghwango, neke ʉmue namʉkʉnyoghopa. 

50Ʉne nanilonda avaanhu vanginie, looli kwale ʉnya kʉnginia, ʉmwene ghwe 
mhɨghi ghwa kyangʼhaani. 

51Kyangʼhaani nɨkʉvavʉʉla, ʉmuunhu jʉno ivɨngɨlɨla sino nivʉlanɨsia, ʉvʉfue 
navʉlamwagha lʉsiku.” 

52Pepano aVayahudi vakamʼbʉʉla ʉYesu vakati, “Lɨno, tʉkagwile kuuti ʉlɨ nɨ 
lɨpepo ɨlɨlamafu! ɄAbulahamu alyafwile, voope avavɨli valyafwile, lwandaani 
ʉve ghwiti, ‘Ʉmuunhu jʉno ivɨngɨlɨla sino nivʉlanɨsia, ʉvʉfue navʉlamwagha 
lʉsiku’? 

53Kwekʉti ʉve ʉlɨ mʼbaha kukila ʉnkʉʉlʉ ghwitu ʉAbulahamu? ɄAbulahamu 
alyafwile, avavɨli voope valyafwile. Neke ʉve ghukuvɨɨka veeve veeni?” 

54ɄYesu akavamʉla akati, “Nɨngighinie jʉʉne, ʉlughinio lwango luuva lʉsila 
mbombo. ɄNhaata ghwango, jʉno ʉmue mwiti ghwe Ngʉlʉve ghwinu, ghwe 
mwene ɨkʉnginia ʉne. 

55Ʉmue namʉnkagwile ʉNgʉlʉve, ʉne nɨnkagwile. Nɨngati nanɨnkagwile 
ʉNgʉlʉve, niiva nʼdesi ndavʉle ʉmue. Ʉne nɨnkagwile ʉNgʉlʉve, kange sino 
ijova nikʉnda. 

56Ʉnkʉʉlʉ ghwinu ʉAbulahamu alyahovwike fiijo ye akagwile kuuti ʉne 
nilikwisa, ye anyaghile, akava nʉ lʉkeelo fiijo.” 

57Pepano aVayahudi vakamposia ʉYesu vakati, “Ʉve nʉfikisie nambe amaaka 
fijigho fihaano, ʉAbulahamu ʉmmanyile ndaani?” 

58ɄYesu akavamʉla akati, “Kyangʼhaani nɨkʉvavʉʉla niiti, ʉAbulahamu ye 
akyale kuholua Ʉne Kwenɨlɨ.” 

59AVayahudi ye vapʉliike isio, vakahola amavue kuuti vantove, vamʼbude. Neke 
ʉmwene akifisa, akahʉma mʉ lʉvɨɨka ʉlwa nyumba ɨnyɨmɨke ɨja kufunyila. 

Yohani 9 

ɄYesu ɨkʉnsosia ʉmʼbofu amaaso 

1Ɨkɨghono kɨmonga, ʉYesu ye ighenda, alɨ na vavʉlanɨsɨvua vaake, akamwagha 
ʉmuunhu jʉmonga ʉmʼbofu amaaso kuhʉma iholua. 

2Avavʉlanɨsɨvua vala vakamposia ʉYesu vakati, “Ghwe Mʼbʉlanɨsi, ʉmuunhu 
ʉjʉ alyaholilue mʼbofu vwɨmɨla inyɨvi saani? Asi, vwɨmɨla inyɨvi saake, vwɨmɨla 
inyɨvi isa vapaafi vaake?” 

3ɄYesu akavamʉla akati, “Ʉmuunhu ʉjʉ naalyaholilue mʼbofu vwɨmɨla inyɨvi 
saake, nambe vwɨmɨla inyɨvi isa vapaafi vaake. Ʉlwene alyaholilue mʼbofu, neke 
ingʉfu sa Ngʉlʉve sivoneke kukilila ʉmwene. 

4Tulondua kuvomba ɨmbombo ɨja Ngʉlʉve jʉno asungʼhile, ʉlwakʉva jɨjiighe 
mwisi. Ɨkɨlo jikwisa pano ʉmuunhu naangavombe ɨmbombo ɨjɨ. 

5Pano nɨjiighe mʉ ɨɨsi, nɨlɨ lʉmuli kʉ vaanhu vooni.” 

6ɄYesu ye ajovile isio, akafuunya amati paasi, akakanda akatope na mati ghala, 
akapaka amaaso gha mʼbofu jʉla. 

7Akamʼbʉʉla akati, “Lʉtagha ghwoghe kʉ maaso mʉ lɨlamba ɨlya Siloamu.” 
Ɨlɨtavua ɨlɨ Siloamu kwekʉti jʉno asungʼhilue. Pepano akalʉta kukwogha kʉ 
maaso, akagomoka kʉ kaaja kwa mwene ilola. 

8Avabadɨngʼhani vaake na vange vooni vano valyale vikʉmwagha ʉlʉtasi 
isʉʉma ifiinu, vakava vikuposania viiti, “Asi, ʉmuunhu ʉjʉ naghwe jʉno 
ikalagha pamonga isʉʉma ifiinu?” 

9Vamonga vakati, “Ghwe mwene.” Avange vakati, “Naghwe mwene, looli 
ahwaniine fiijo nʉ mwene.” Neke ʉmwene akavavʉʉla akati, “Neene!” 

10Pe vakamposia vakati, “Lwava ndaani kuhanga amaaso ghaako ghilola?” 

11Ʉmwene akavamʉla akati, “Ʉmuunhu jʉno itambʉlua Yesu, akanda akatope 
amhaka amaaso, pe ambʉʉla aati, ‘Lʉtagha ghwoghe kʉ maaso mʉ lɨlamba ɨlya 
Siloamu.’ Nalʉta, noogha, ye navonagha nilola.” 

12Avaanhu vala vakamposia vakati, “Ʉmuunhu ʉjuo alɨ kʉʉghi?” Ʉmwene 
akavamʉla akati, “Nwisi.” 

AVafalisayi vikʉmposia ʉmʼbofu jʉno asokile 

13Pe avaanhu vala vakantwala kʉ Vafalisayi ʉmuunhu jʉla jʉno alyale mʼbofu. 

14Ɨkɨghono kɨno ʉYesu alyakandile akatope na kʉkʉnsosia ʉmʼbofu jʉla, kɨlyale 
kɨghono kya Sabati. 

15Pe aVafalisayi vakamposia ʉmuunhu jʉla vakati, “Asi, ʉsokile ndaani ʉvʉbofu 
vwako?” Akavamʉla akati, “Ʉmuunhu jʉmonga amhaka akatope amaaso, neke 
noogha, lɨno nilola.” 

16Pepano aVafalisayi vamonga vakati, “Ʉmuunhu jʉno avombile ʉluo 
naahʉmile kwa Ngʉlʉve, ʉlwakʉva ivomba mʉ kɨghono ɨkya Sabati lʉno 
nalwɨtɨkɨsivue mʉ ndaghɨlo.” Neke avange vakati, “Ʉmuunhu ʉmhosi 
naangavombe ifidegho ifi fino fihʉfia ifivalɨlo kʉ vaanhu.” Mʉ ʉluo 
vakalekengʼhana. 

17Pe aVafalisayi vakamposia kange ʉmuunhu jʉla vakati, “Asi, ʉve ghwiti 
ndaani vwɨmɨla ʉmuunhu jʉno akʉsosisie amaaso?” Ʉmwene akavamʉla akati, 
“Ʉne niiti ʉmuunhu jʉla mʼbɨli ghwa Ngʉlʉve.” 

18Avalongosi va Vayahudi vala navalyɨtiike kuuti ʉmuunhu jʉla alyaholilue 
mʼbofu, neke lɨno asokile ilola. Pe vakavakemeela avapaafi vaake, 

19vakavaposia vakati, “Asi, ʉmuunhu ʉjʉ jʉno mwiti alyaholilue mʼbofu, 
mwana ghwinu? Asokile ndaani ʉvʉbofu vwake?” 

20Avapaafi vaake vakavamʉla vakati, “Ʉsue tʉkagwile kuuti ʉjʉ ghwe mwana 
ghwitu, alyaholilue mʼbofu. 

21Neke natʉkagwile atengwile ndaani kulola. Kange, najʉ muunhu jʉno 
ansosisie amaaso, natʉmmanyile. Mʉmposie, muunhu nʼgoyo, ɨkʉvavʉʉla 
jʉjuo.” 

22Avapaafi vaake valyajovile ʉluo, ʉlwakʉva valyale vikʉvoghopa avalongosi 
va Vayahudi. Avalongosi avuo valyɨtɨngʼhiine kuuti, ʉmuunhu jʉno ikwɨtɨka 
kuuti ʉYesu ghwe Kɨlɨsite, vikʉnʼdaga mʉ masinagogi ghaave. 

23Fye nambe avapaafi vala valyatiile, “Ʉmwene muunhu nʼgoyo, mʉmposie 
jʉjuo.” 

24Avalongosi va Vayahudi vakankemeela ʉlwa vʉvɨlɨ ʉmuunhu jʉla jʉno alyale 
mʼbofu, vakamʼbʉʉla vakati, “Jova isa kyangʼhaani pamaaso gha Ngʉlʉve! Ʉsue 
tʉkagwile kuuti ʉmuunhu ʉjuo jʉno akʉsosisie, mhosi.” 

25Ʉmwene akavamʉla akati, “Kuuti ʉmuunhu ʉjuo mhosi, ʉne nanɨkagwile, 
looli nɨkagwile ɨkɨɨnu kɨmo kyene, nɨlyale mʼbofu, lɨno nilola.” 

26Vakamposia kange vakati, “Asi, ʉmuunhu ʉjuo avombile kɨki kusosia amaaso 
ghaako?” 

27Ʉmwene akavamʉla akati, “Ʉne nɨvavʉlile, ʉmue namulonda kʉkʉmhʉlɨka. 
Kɨki mulonda nɨvavʉʉle kange? Neke na jʉmue mulonda kuuva vavʉlanɨsɨvua 
vaake?” 

28Pe avalongosi ava Vayahudi vakamʼbenapʉla vakanʼjova vakati, “Ʉve veeve 
mʼbʉlanɨsɨvua ghwake! Ʉsue tʉlɨ vavʉlanɨsɨvua va Moose. 

29Tʉkagwile kuuti ʉNgʉlʉve alyajovile nʉ Moose, neke ʉmuunhu ʉjuo, ʉYesu, 
natʉnkagwile na kʉno ahʉmile.” 

30Ʉmwene akavamʉla akati, “Isi sa kʉdegha! Namʉnkagwile kʉno ahʉmile 
ʉmuunhu jʉno asosisie amaaso ghango! 

31Tʉkagwile kuuti ʉNgʉlʉve naipʉlɨka inyifuunyo isa vahosi, looli ɨkʉmpʉlɨka 
ʉmuunhu jʉno ɨkʉmwɨmɨka na kuvomba isa vughane vwake. 

32Kuhʉma ʉNgʉlʉve ipela ɨɨsi, natʉghelile kupʉlɨka nambe lʉsiku kuuti 
ʉmuunhu jʉmonga ansosisie ʉmuunhu jʉno aholilue mʼbofu! 

33Ʉmuunhu ʉjuo ale aave naahʉmile kwa Ngʉlʉve, naale ivomba isi.” 

34Aveene vakamwamʉla vakati, “Ʉve ʉlyaholilue mʉ vʉhosi, ghulonda 
pikʉtʉvʉlanɨsia ʉsue?” Pe vakanʼdaga mʉ sinagogi. 

Ʉvʉbofu ʉvwa mʉ mwojo 

35ɄYesu akapʉlɨka kuuti ʉmuunhu jʉla vanʼdagile mʉ sinagogi. Pe akalondagha 
kutangʼhana naghwo. Ye amwaghile, akamposia akati, “Ʉve ghʉkʉmwɨtɨka 
ʉMwana ghwa Muunhu?” 

36Ʉmuunhu jʉla akamwamʉla akati, “Ghwe ntwa, ghwe veeni ʉMwana ghwa 
Muunhu, nɨmwɨtɨke?” 

37ɄYesu akamwamʉla akati, “Ʉmwaghile, ʉmuunhu ʉjuo ghwe jʉno ijova 
nuuve lɨno.” 

38Ʉmuunhu jʉla akati, “Nikwɨtɨka, Mʉtwa!” Pe akamwɨmɨka ʉYesu. 

39ɄYesu akati, “Ʉne nisile mʉ ɨɨsi kuhɨgha avaanhu, kuuti avabofu amaaso, 
valolaghe; vano vikuvona vilola, vaave vabofu amaaso.” 

40AVafalisayi vamonga vano pwevalyale pala, ye vapʉliike imhola isio, 
vakamposia vakati, “Asi, kwekʉti ʉsue tʉlɨ vabofu?” 

41ɄYesu akavamʉla akati, “Mwale mʉʉve vabofu, namwale muuva vahosi. Neke 
ʉlwakʉva mwiti mulola, mujigha nʉ vʉhosi vwinu.” 

Yohani 10 

Ɨkɨhwanɨkɨsio ɨkya nʼdɨɨmi ʉnnofu 

1ɄYesu akafijovagha akatisagha, “Kyangʼhaani nɨkʉvavʉʉla, ʉmuunhu jʉno 
ikwingila mʉ lʉvagha lwa ngʼholo kɨsila kʉkilila pa mʉlyango, neke ikilila 
pavʉnge, ʉjuo mhɨɨji kange mhɨjimʼbudi. 

2Looli jʉno ikilila pa mʉlyango, ʉjuo ghwe nʼdɨɨmi ghwa ngʼholo. 

3Ʉmʉloleleli ghwa lʉvagha ɨkʉnʼdindulila ʉmʉlyango, nasi ngʼholo sipʉlɨka 
ɨlɨsio ɨlya nʼdɨɨmi ʉjuo. Ghwope ɨkʉsikemeela ingʼholo saake nɨjɨngɨ nɨ lɨtavua 
lyake na kʉkʉsihʉmia kʉnji. 

4Kyande asihʉmisie ingʼholo saake sooni, ʉmwene ilongola, iseene 
sikʉmʼbɨngɨlɨla, ʉlwakʉva silɨkagwile ɨlɨsio lyake. 

5Ingʼholo nasingamʼbɨngɨlɨle nambe padebe ʉmuunhu ʉmhesia, ʉlwene 
sikʉnkɨmbɨla, ʉlwakʉva nasilɨmanyile ɨlɨsio lyake.” 

6ɄYesu alyavavʉlile aVafalisayi ɨkɨhwanɨkɨsio ɨkɨ, neke aveene 
navalyasitangʼhinie sino ɨkʉvavʉʉla. 

7Pe ʉYesu akavavʉʉla kange akati, “Kyangʼhaani nɨkʉvavʉʉla, ʉne neene 
mʉlyango ghwa lʉvagha pano sikwingilila ingʼholo. 

8Avaanhu vooni vano valyatalile kʉlyʉne vano vivɨkagha vadɨɨmi va ngʼholo, 
valyale vahɨɨji kange vahɨjivabudi, nasi ngʼholo nasilyale sikʉvapʉlɨkɨsia. 

9Ʉne neene mʉlyango, ʉmuunhu jʉno ikwingila kukilila ʉne, ipokua. Kukilila 
ʉne ikwingilagha na kuhʉma na kuuva nɨ kyakʉlia. 

10Ʉmhɨɨji ikwisa nʉ vʉfumbue ʉvwa kʉhɨɨja, kubuda na kunangania. Ʉne nisile 
kuuti avaanhu vaave nʉ vwʉmi, ʉvwʉmi ʉvʉkwɨlanɨfu. 

11“Ʉne nɨlɨ nʼdɨɨmi nnofu. Ʉnʼdɨɨmi ʉnnofu, ikutavʉla kufua vwɨmɨla ingʼholo 
saake. 

12Ʉmuunhu jʉno idɨɨma ingʼholo vwɨmɨla ʉlʉhombo, ʉjuo nanʼdɨɨmi ghwa 
ngʼholo, kange ingʼholo nasaake, angavone ɨngʼhekeeva jikwisa, ikɨmbɨla na 
kʉkʉsileka ingʼholo seene. Pe ɨngʼhekeeva jikwalʉkɨla ingʼholo na kupalasania. 

13Ʉmuunhu ʉjuo ikɨmbɨla, ʉlwakʉva ʉvʉfumbue vwake lwe lʉhombo, ingʼholo 
nakɨɨnu kwa mwene. 

14Ʉne nɨlɨ nʼdɨɨmi nnofu. Ingʼholo sango nɨsikagwile, soope singʼhagwile, 

15ndavʉle ʉNhaata vʉle angʼhagwile ʉne, na jʉʉne vʉle nɨnkagwile ʉmwene. 
Ʉne nikutavʉla kufua vwɨmɨla ingʼholo. 

16Nɨlɨ ni ngʼholo isingi sino nasili mʉ lʉvagha ʉlʉ, soope isio nilondua 
kʉkʉsileeta, soope sikʉmhʉlɨkagha. Apuo kiiva kɨpʉgha kɨmo, nʉ nʼdɨɨmi jʉmo. 

17“ɄNhaata anganile, ʉlwakʉva nitavwile kufua, neke nɨɨve mwʉmi kange. 

18Nakwale ʉmuunhu jʉno ndepoonu ivʉsia ʉvwʉmi vwango. Ʉne nitavwile 
jʉʉne kufua. Ʉne nɨlɨ nʉ vʉtavʉlɨlua ʉvwa kʉvʉsia ʉvwʉmi vwango, kange nɨlɨ 
nʉ vʉtavʉlɨlua ʉvwa kʉvʉgomosia. Ʉluo lwe lʉno ʉNhaata ghwango andaghiile 
nɨvombe.” 

19Amasio aghuo ghakapelela aVayahudi kulekengʼhana. 

20Vinga mʉ veene vakati, “Ʉjʉ alɨ nɨ lɨpepo, kange apelwike. Lwakɨki 
kʉkʉmpʉlɨkɨsia?” 

21Neke avange vakava vikaana viiti, “Amasio aghuo naghihʉma mwa muunhu 
ʉnya lɨpepo. Asi, ɨlɨpepo ndepoonu lɨkʉmpelela ʉmʼbofu amaaso kulola?” 

AVayahudi vikʉnkaana ʉYesu 

22Ʉnsiki ʉghwa kɨkulukulu ɨkya Vayahudi kukʉmbʉka kuvalasivua ɨnyumba 
ɨnyɨmɨke ɨja kufunyila kʉ Yelusalemu, ghʉkafika. Ʉnsiki ʉghuo ghʉlyale ghwa 
mhepo. 

23ɄYesu alyale pa nyumba ɨnyɨmɨke ɨjio, ighendaghenda mʉ balaasa jɨno 
jɨkatambʉlwagha Lʉgono lwa Solomoni. 

24Pe aVayahudi vamonga vakankongʼhanɨla, vakamʼbʉʉla vakati, 
“Ghʉkʉtʉvɨɨka mʉ nganighani ʉmpaka lɨɨghi? Nave veeve Kɨlɨsite, tʉvʉʉle pa 
vʉvalafu!” 

25ɄYesu akavamʉla akati, “Ʉne nɨvavʉlile kuuti neene veeni, neke ʉmue 
namukwɨtɨka. Sino nivomba mʉ ngʉfu sa Nhaata, sikwoleka kuuti neene veeni. 

26Neke ʉmue namukwɨtɨka, ʉlwakʉva namʉlɨ ngʼholo sango. 

27Ingʼholo sango sipʉlɨka ɨlɨsio lyango, na jʉʉne nɨsikagwile, soope 
sikʉmbɨngɨlɨla. 

28Nɨkʉsipeela ʉvwʉmi ʉvwa kʉvʉsila kʉsila, nasilasova lʉsiku. Kange, 
nakwale ʉmuunhu ʉghwa kʉsivʉsia mʉ mavoko ghango. 

29ɄNhaata ghwango jʉno amheliile ingʼholo isio, mʼbaha kukila vooni, kange 
nakwale ʉmuunhu jʉno ndepoonu ɨkʉsivʉsia mʉ mavoko ghaake. 

30Ʉne nʉ Nhaata tʉlɨ jʉmo.” 

31AVayahudi ye vapʉliike isio, vakahola kange amavue kuuti vantove, 
vamʼbude. 

32Neke ʉYesu akavavʉʉla akati, “Nɨvombile imbombo nyinga inofu pamaaso 
ghiinu. Imbombo isio nɨvombile mʉ ngʉfu sa Nhaata. Lɨno, mʉ sino nɨvombile, 
lʉlɨku lʉno lʉkʉvapelela kulonda kʉkʉnhova na mavue?” 

33AVayahudi vakamwamʉla vakati, “Natulonda kʉkʉkʉtova na mavue vwɨmɨla 
imbombo inofu sino ʉvombile, ʉlwene tʉkʉkʉtova ʉlwakʉva ʉkʉmʉligha 
kyongo ʉNgʉlʉve. Ghukuvɨɨka ʉlɨ Ngʉlʉve napano ʉlɨ muunhu ndavʉle 
avaanhu avange!” 

34ɄYesu akavamʉla akati, “Nalɨlembilue mʉ fitabu fiinu ifya ndaghɨlo kuuti, 
ʉNgʉlʉve alyatiile, ‘Ʉmue mʉlɨ mangʉlʉve’? 

35ɄNgʉlʉve alyavatambwile ‘mangʉlʉve’ avaanhu vano valyapʉliike ɨlɨsio 
lyake, ʉsue tʉkagwile kuuti, aMalembe aMɨmɨke ifighono fyoni ghijova isa 
kyangʼhaani. 

36Lɨno, lwandaani ʉmue mwiti nɨkʉmʉligha kyongo ʉNgʉlʉve, pano niiti, ‘Ʉne 
nɨlɨ Mwana ghwa Ngʉlʉve’? ɄNhaata ghwe jʉno anyɨmiike ʉne na 
kʉkʉsuungʼha mʉ ɨɨsi. 

37Nave nanivomba imbombo isa Nhaata, namʉnganyɨtɨkaghe. 

38Neke nave nivomba, nambe namʉkʉnyɨtɨka, mwɨtɨkaghe vwɨmɨla imbombo 
isio neke mʉkagʉle na kʉkʉlʉtangʼhania kuuti ʉNhaata alɨ mʉlyʉne, na jʉʉne 
nɨlɨ mwa Nhaata.” 

39Pe aVayahudi vakava vilonda pikʉnkola kange, neke ʉYesu akavatyegha. 

40ɄYesu akalʉta kange ɨmwambo ɨja kɨkogha ɨkya Yolidani, pano ʉYohani 
alyale ikwofugha avaanhu, akava ʉkuo ifighono fidebe. 

41Ye alɨ ʉkuo, avaanhu vinga vakalʉta kwa mwene viiti, “ɄYohani 
naalyavombile nambe ɨkɨvalɨlo kɨmo, neke imhola sooni sino alyajovile vwɨmɨla 
ʉmuunhu ʉjʉ, sa kyangʼhaani.” 

42Ʉkuo avaanhu vinga vakamwɨtɨka ʉYesu. 

Yohani 11 

Kufua kwa Lasali 

1Kwealyale ʉmuunhu jʉmonga akatambʉlwagha Lasali. Ʉmwene palɨkɨmo na 
valʉmbʉ, ʉMaliya nʉ Malita vakikalagha mʉ kɨkaaja ɨkya Betania. Ʉmuunhu 
ʉjʉ alyale ntamu. 

2ɄMaliya ʉjuo, ʉlʉmbʉ ghwa Lasali jʉno alyale ntamu, ghwe jʉno alyampakile 
amafuta ʉMʉtwa ʉYesu mʉ maghʉlʉ, na kʉkʉmpulusia nɨ lɨnyele lyake. 

3Avalʉmbʉ avuo vakasuungʼha ɨmhola kwa Yesu kuuti, “Mʉtwa, ʉmmanyaani 
ghwako ʉLasali ntamu.” 

4ɄYesu ye apʉliike ɨmhola ɨjio akati, “Ɨnhamu ɨjio najɨkʉmpelela ʉLasali kuuti 
kufua kwa mwene vwe vʉsililo vwake, looli jɨmwaghile kuuti avaanhu 

vavʉvone ʉvʉvaha vwa Ngʉlʉve, neke ʉMwana ghwa Ngʉlʉve aghinisivue 
kukilila ɨnhamu ɨjio.” 

5ɄYesu alyamʉghanile ʉLasali palɨkɨmo na valʉmbʉ, ʉMalita nʉ Maliya. 

6Neke ye apʉliike kuuti ʉLasali ntamu, ʉmwene akajigha ifighono fivɨlɨ ikalile 
kʉkuo, kɨsila kʉlʉta kwa Lasali. 

7Pambele akavavʉʉla avavʉlanɨsɨvua vaake akati, “Tʉvʉʉke tʉgomoke kʉ 
kɨghavo ɨkya Yudea.” 

8Avavʉlanɨsɨvua vala vakamʼbʉʉla vakati, “Ghwe Mʼbʉlanɨsi, imihe bahaapa 
aVayahudi vamonga valondagha pikʉkʉtova na mavue, ʉve ghulonda kange 
pigomoka ʉkuo?” 

9ɄYesu akavamʉla akati, “Asi, ɨmwisi najɨlɨ ni fivalɨlo kɨjigho na fivɨlɨ? 
Ʉmuunhu angaghende pamwisi, naangakʉvale, ʉlwakʉva ʉlʉmuli 
lukummulikila, ɨkʉfyagha fyoni. 

10Neke angaghende pakɨlo ikʉvala, ʉlwakʉva nsila lʉmuli.” 

11ɄYesu ye amalile kujova isio, akavavʉʉla avavʉlanɨsɨvua vaake akati, 
“Ʉmmanyaani ghwitu ʉLasali aghoneliile, neke nilʉta kʉkʉnsisimula.” 

12Avavʉlanɨsɨvua vaake vakati, “Ghwe Mʉtwa, nave aghoneliile, isooka.” 

13ɄYesu alyale ijova kufua kwa Lasali, neke avavʉlanɨsɨvua vaake valyale 
visaagha kuuti ijova ɨmhola ɨja kʉghonelela itʉlʉ. 

14ɄYesu akavavʉʉla pa vʉvalafu akati, “ɄLasali afwile. 

15Neke ʉne nihovoka ʉlwakʉva nakwenɨveele ʉLasali ye ifua, kuuti ʉmue 
mʉnyɨtɨkaghe. Lɨno, tʉvʉʉke kwa Lasali.” 

16Pe ʉTomasi jʉno itambʉlua Mʉngʼhʉngʉ, akavavʉʉla avavʉlanɨsɨvua 
avajaake akati, “Na jʉsue tʉvʉʉke, tʉkafue palɨkɨmo nʉ mwene.” 

ɄYesu ilʉta kʉ kɨkaaja ɨkya Betania 

17ɄYesu ye afikile mʉ kɨkaaja ɨkya Betania, akavona ʉLasali alɨ ni fighono fine 
mʉ mbiipa. 

18Ɨkɨkaaja ɨkya Betania kɨlyale piipi nɨ lɨkaaja ɨlya Yelusalemu, ikilomita itatu 
ndɨɨkɨ. 

19Avaanhu vinga valisile kʉkʉmhʉngɨla ʉMalita nʉ Maliya, ʉlwakʉva 
valyafwɨlilue nʉ lʉmbʉ. 

20ɄMalita akapʉlɨka kuuti ʉYesu afiike, akalʉta kʉkʉmwʉpɨlɨla, neke ʉMaliya 
akajigha mʉ nyumba. 

21Pe ʉMalita akamʼbʉʉla ʉYesu akati, “Mʉtwa, peʉsava, ʉlʉmbʉlyango ngale 
naafwile. 

22Neke nambe lɨno nɨkagwile kuuti ʉngansʉʉme ʉNgʉlʉve kɨmonga, 
ɨkʉkʉpeela.” 

23ɄYesu akamʼbʉʉla akati, “Ʉlʉmbʉlio isyʉka.” 

24ɄMalita akati, “Nɨkagwile kuuti ilisyʉka ɨkɨghono ɨkya vʉsililo kɨno avaanhu 
vooni vilisyʉka.” 

25ɄYesu akamʼbʉʉla akati, “Ʉne neene lʉsyʉko kange neene vwʉmi. Jʉno 
ɨkʉnyɨtɨka ʉne, nambe afue, iiva mwʉmi. 

26Ghwope ʉmwʉmi jʉno ɨkʉnyɨtɨka ʉne, naangafue lʉsiku. Lɨno ghukwɨtɨka 
isio?” 

27ɄMalita akamwamʉla akati, “Eena Mʉtwa, nikwɨtɨka kuuti ʉve veeve Kɨlɨsite, 
Mwana ghwa Ngʉlʉve, ghwe jʉno twahʉvɨlagha kuuti ikwisa mʉ ɨɨsi muno.” 

28ɄMalita ye ajovile isio, akalʉta kʉkʉnkemeela ʉnnuuna ʉMaliya, akamʼbʉʉla 
kʉ vʉsyefu akati, “ɄMʼbʉlanɨsi isile, ɨkʉkʉkemeela.” 

29Pe ʉMaliya akavʉʉka ngʼhaningʼhaani, akalʉta kwa Yesu. 

30Ʉnsiki ʉghuo ʉYesu alyakyale kukwingila mʉ kɨkaaja ɨkio ɨkya Betania, alyale 
pala pala pano ʉMalita akalʉtile kʉkʉmwʉpɨlɨla. 

31Avaanhu vala vano vakalʉtile kʉkʉmhʉngɨla ʉMaliya, ye vamwaghile ivʉʉka 
ngʼhaningʼhaani ihʉma kʉnji, vakamʼbɨngɨlɨla ʉlwakʉva vakava visaagha kuuti, 
ilʉta kulɨla kʉ mbiipa. 

32ɄMaliya akafika pa Yesu, akafughama, akamʼbʉʉla akati, “Mʉtwa, peʉsava, 
ʉlʉmbʉlyango ngale naafwile.” 

33ɄYesu ye avwene ʉMaliya ilɨla, voope vano vakava vikʉmʼbɨngɨlɨla vilɨla, 
akalemala na kupumuka mʉ mwojo ghwake. 

34Pe akavaposia akati, “Mʉmʼbɨkile kʉʉghi?” Vakamwamʉla vakati, “Ghwe 
Mʉtwa, ghwise ʉlole.” 

35ɄYesu akalɨla. 

36Pe avaanhu vala vakajova vakati, “Lolagha vʉle akamʉghanile ʉLasali!” 

37Neke vamonga vakati, “Ʉjʉ ghwe jʉno akansosisie ʉmʼbofu amaaso. Lɨno, kɨki 
naavombile kɨmonga kwa Lasali kuuti aleke pifua?” 

ɄYesu ɨkʉnsyʉsia ʉLasali 

38ɄYesu ye ajiighe ipumuka mʉ mwojo ghwake, akafika pa mbiipa. Ɨmbiipa ɨjio 
jɨlyabughulue na kudindua nɨ lɨvue ɨlɨkome. 

39ɄYesu akavavʉʉla avaanhu vala akati, “Vʉsia ɨlɨvue ɨlio.” ɄMalita ʉlʉmbʉ 
ghwa Lasali ʉmfue akati, “Ghwe Mʉtwa, lɨno inuuka, ʉlwakʉva fikilile ifighono 
fine kuhʉma tʉkʉmʼbɨɨka mʉ mbiipa.” 

40ɄYesu akamʼbʉʉla akati, “Nanɨveele nɨkʉvʉlile kuuti ʉngɨtɨke, ghʉkʉvwagha 
ʉvʉvaha vwa Ngʉlʉve?” 

41Pe vakavʉsia ɨlɨvue lɨla. ɄYesu akalola kʉkyanya akati, “Ghwe Nhaata, 
nɨkʉkʉhongesia ʉlwakʉva ʉpʉliike ʉlufuunyo lwango. 

42Nɨkagwile kuuti ghʉkʉmhʉlɨka ifighono fyoni, neke nijova isi vwɨmɨla 
ɨlɨpʉgha lya vaanhu ava, neke vɨtɨke kuuti ʉve veeve ʉsungʼhile.” 

43ɄYesu ye ajovile isio, akakemeela fiijo akati, “Lasali, hʉma kʉnji kʉno!” 

44Pe ʉLasali ʉmfue, akahʉma kʉnji, amaghʉlʉ na mavoko ghaake 
ghaniengelilue nɨ sanda, kʉ maaso apinyilue nɨ kɨtambala. ɄYesu akavavʉʉla 
akati, “Mʉmhʉdʉle, mʉmʉleke alʉtaghe.” 

Ʉvwʉvɨsi ʉvwa kʉmʼbuda ʉYesu 
(Mataayi 26:1-5; Malɨka 14:1-2; Lʉʉka 22:1-2) 

45Avaanhu vinga vano valyalʉtile kʉkʉmhʉngɨla ɨfua ʉMaliya, ye vasivwene 
sino avombile ʉYesu, vakamwɨtɨka. 

46Neke vamo mʉ veene vakalʉta kʉ Vafalisayi kʉkʉvavʉʉla sino ʉYesu 
avombile. 

47Pe avavaha va vatekesi na Vafalisayi vakakongʼhania ɨkɨpʉgha ɨkya 
valongosi, vakaposania vakati, “Tʉvombe kɨki, ʉlwakʉva ʉmuunhu ʉjʉ ivomba 
ifidegho finga! Ifidegho ifio fivalɨlo, fihʉfia kuuti ʉmwene ghwe veeni. 

48Nave tʉkʉmʉleka, avaanhu vooni vikʉmwɨtɨka. Pe aValooma vilikwisa 
kunangania ɨnyumba ɨnyɨmɨke najɨ ɨɨsi jiitu.” 

49Pe ʉmo mʉ veene, jʉno akatambʉlwagha Kayafa, alyale ghwe ntekesi 
ʉmʼbaha ʉmwaka ʉghuo, akavavʉʉla akati, “Ʉmue namʉkagwile kɨmonga! 

50Asi, namʉkagwile kuuti lʉnoghiile kʉlyʉmue ʉmuunhu jʉmo afue vwɨmɨla 
avaanhu viitu, neke avaanhu vooni mʉ ɨɨsi jiitu valeke kutipulua?” 

51Amasio ghano alyajovile ʉntekesi ʉmʼbaha, naalyajovile mʉ lʉhala lwake 
jʉjuo. Ʉlwene ʉlwakʉva alyale ntekesi mʼbaha ʉmwaka ʉghuo, alyavɨlile kɨsila 
kʉkagʉla kuuti ʉYesu ilifua vwɨmɨla ɨkɨsina ɨkya Vayahudi. 

52Nakwekʉti ifua vwɨmɨla aVayahudi veene, looli na vaanhu avange vooni 
avaana va Ngʉlʉve vano vapalasiine valɨ mʉ ɨɨsi isingi, kuuti avakongʼhanie 
vaave palɨkɨmo. 

53Kuhʉma ɨkɨghono ɨkio, avalongosi va Vayahudi vakatengʉla kulonda ɨsɨla ɨja 
kʉmʼbuda ʉYesu. 

54Mʉ ʉluo ʉYesu akaleka kughenda pa vʉvalafu kʉ Vayahudi. Pepano 
akavʉʉka pala akalʉta kʉ kɨkaaja kɨmonga kɨno kɨkatambʉlwagha Efulaimu. 
Ɨkɨkaaja ɨkio kɨlyale piipi nɨ lɨhaka, akikala ʉkuo palɨkɨmo na vavʉlanɨsɨvua 
vaake. 

55Lɨno, ɨkyɨmɨke ɨkya Pasaka ɨja Vayahudi kɨlyale piipi. Avaanhu vinga kuhʉma 
mʉ fikaaja vakalʉta kʉ Yelusalemu kuuti vivalasie ye kɨkyale pifika ɨkyɨmɨke 
ɨkio. 

56Pe vakava vikʉmʉlonda ʉYesu. Ye valɨ mʉ nyumba ɨnyɨmɨke ɨja kufunyila, 
vakɨɨma viposania viiti, “Mwiti ndaani, ʉmuunhu ʉjʉ neke naikwisa kʉ 
kyɨmɨke!” 

57Avavaha va vatekesi na Vafalisayi valyavavʉlile avaanhu kuuti, ʉmuunhu 
ghweni angakagʉle pano pwale ʉYesu, alʉtaghe kʉkʉvavʉʉla, neke vankole. 

Yohani 12 

ɄYesu ipakua amafuta amanofu 
(Mataayi 26:6-13; Malɨka 14:3-9; Lʉʉka 7:36-50) 

1Ifighono ntanda ye kɨkyale kufika ɨkyɨmɨke ɨkya Pasaka, ʉYesu akalʉta kange 
kʉ kɨkaaja ɨkya Betania. Ʉkuo kwe kʉno akikalagha ʉLasali, jʉno ʉYesu 
alyansyʉsisie kuhʉma kʉ vafue. 

2Pe vakamʉlɨngʼhanɨkɨsia ɨkyakʉlia ɨkya pakɨvwilile. ɄMalita ghwe jʉno akava 
ɨkʉvatengelela. ɄLasali akava ʉmo mʉ vano valikalile nʉ Yesu vilia ɨkyakʉlia. 

3Pe ʉMaliya akatoola ɨsupa ɨnya mafuta amanofu agha kʉpakala agha ndalama 
nyinga, akampaka ʉYesu mʉ maghʉlʉ na kʉkʉmpulusia nɨ lɨnyele lyake. 
Ʉlʉnuusi lwa mafuta aghuo, lʉkamema ɨnyumba jooni. 

4Neke ʉYuuda Isikalioti, ʉmo mʉ vavʉlanɨsɨvua va Yesu ʉnya kʉmwohela 
akati, 

5“Kɨki amafuta aghuo naghaghʉsivue? Amafuta aghuo ghaale ghighʉsɨvua 
idinali filʉndo fitatu, neke indalama isio sale sikʉvatanga avakotofu.” 

6ɄYuuda ye ijova isio, nakwekʉti alyale ɨkʉvavonela ɨkɨsa avakotofu, looli 
ʉlwakʉva alyale mhɨɨji. Ʉmwene ghwe jʉno alyale ikola ɨnyambe ɨja ndalama, 
akahɨjagha indalama mʉ nyambe ɨjio. 

7ɄYesu akati, “Mʉleke amhake kulɨngʼhania ʉmʼbɨlɨ ghwango vwɨmɨla ɨkɨghono 
ɨkya kʉsyɨlua. 

8Avakotofu mʉlɨ navo ifighono fyoni, neke ʉne naniiva numue ifighono fyoni.” 

Avalongosi ava Vayahudi vilonda kʉkʉmʼbuda ʉLasali 

9AVayahudi vinga vakapʉlɨka kuuti ʉYesu alɨ kʉ Betania, pe vakalʉta ʉkuo. 
Navalyalʉtile kʉkʉmʉlola jʉ Yesu mwene, looli valondagha vamwaghe nʉ 
Lasali jʉno ʉYesu akansyʉsisie kuhʉma kʉ vafue. 

10Pe avavaha va vatekesi vakalamʉla kuuti vamʼbude ghwope ʉLasali, 

11ʉlwakʉva vwɨmɨla kusyʉka kwa mwene, aVayahudi vinga valyavalekile 
avalongosi vaave, vakamwɨtɨka ʉYesu. 

ɄYesu ikwingila mʉ Yelusalemu na kaluulu 
(Mataayi 21:1-11; Malɨka 11:1-11; Lʉʉka 19:28-40) 

12Ɨkɨghono ɨkɨvɨngɨlɨli, avaanhu vinga vano valisile kʉ Yelusalemu kʉ kyɨmɨke 
ɨkya Pasaka, vakapʉlɨka kuuti ʉYesu alɨ mʉ sɨla ikwisa. 

13Pe vakatoola amataafi agha mapiki gha mitende, vakahʉma kʉkʉmwʉpɨlɨla 
kʉmo viiti, “Aghinwaghe! Afunyilue jʉno ikwisa mʉ lɨtavua lya Mʉtwa 
ʉNgʉlʉve! Afunyilue ʉNtwa ʉghwa Vaisilaeli.” 

14ɄYesu ye alɨ piipi nɨ lɨkaaja ɨlya Yelusalemu, akajaagha ɨnyaana ja dogovi, 
akajangalɨla, ndavʉle lɨlembilue mʉ Malembe aMɨmɨke kuuti, 

15“Namʉngoghopaghe ʉmue mwe vano mukukala mʉ lɨkaaja ɨlya Syoni! 
Lolagha, ʉNtwa ghwinu ikwisa, angaliile ɨnyaana ja dogovi!” 

16Ʉnsiki ʉghuo, avavʉlanɨsɨvua va Yesu navalyasitangʼhinie isio. Looli ʉYesu ye 
asyʉkile na kughinisivua, pe vakakʉmbʉka kuuti, isio silyalembilue mʉ 
Malembe aMɨmɨke vwɨmɨla ʉmwene, na kuuti avaanhu vakamʼbombiile isio. 

17Avaanhu vano valyale palɨkɨmo nʉ Yesu ye ɨkʉnkemeela ʉLasali kuhʉma mʉ 
mbiipa na kʉkʉnsyʉsia, vakava vikʉvoleka avange ɨmhola ɨjio. 

18Mʉ ʉluo avaanhu vinga vakalʉta kʉkʉmwʉpɨlɨla, ʉlwakʉva valyapʉliike 
kuuti avombile ɨkɨdegho ɨkio kɨno kyale kɨvalɨlo kʉ veene. 

19Neke aVafalisayi vakavʉlana vakati, “Mulola! Natʉnoghiile kuvomba 
kɨmonga. Lolagha, avaanhu vooni vikʉmʼbɨngɨlɨla.” 

ɄYesu ijova vwɨmɨla kufua kwa mwene 

20Mʉ vaanhu vano valyalʉtile kʉkʉmwɨmɨka ʉNgʉlʉve, kʉ Yelusalemu 
ɨkɨghono ɨkya kyɨmɨke ɨkya Pasaka, mwevalyale aVayunaani vamonga. 

21AVayunaani avuo vakalʉta kwa Filipo ʉmhʉma mʉ lɨkaaja ɨlya Betisaida mʉ 
kɨghavo ɨkya Galilaya, vakati, “Tusʉʉma tʉtangʼhane nʉ Yesu.” 

22ɄFilipo akalʉta kʉkʉmʼbʉʉla ʉNdeleeya ɨmhola ɨjio, pe vooni ve vavɨɨlɨ 
vakalʉta kʉkʉmʼbʉʉla ʉYesu. 

23ɄYesu akavamʉla akati, “Ʉnsiki ʉghwa kʉghinisivua ʉne ne Mwana ghwa 
Muunhu, ghʉfikile. 

24Kyangʼhaani nɨkʉvavʉʉla, ɨmbeju nave najisyɨlua mʉ lɨhanga na kufua, jijigha 
jɨjio jeene. Looli jɨngasyɨlue na kufua, apuo jimela na kukoma ifipeke finga. 

25Ʉmuunhu jʉno avʉghanile ʉvwʉmi vwake, ʉjuo alambʉsia. Ʉmuunhu jʉno 
ɨkʉvʉkalalɨla ʉvwʉmi vwake mʉ ɨɨsi ɨjɨ, ʉjuo ɨkʉvʉpoka kuhanga kufika 
kʉvʉsila kʉsila. 

26Ʉmuunhu jʉno ilonda kʉkʉmbombela ʉne, ambɨngɨlɨlaghe. Pano pwenɨlɨ, 
najʉ mʼbombi ghwango pweivisagha. Kange, ʉmuunhu angambombele ʉne, 
ʉNhaata ɨkʉmʉghinia. 

27“Lɨno, ʉmwojo ghwango ghupumuka, nɨsivombe kɨki? Nɨnsʉʉme ʉNhaata 
amhoke ʉnsiki ʉghʉ ʉghwa lʉpumuko. Neke nanɨngavombe ʉluo, ʉlwakʉva 
nisile vwɨmɨla kukwʉpɨla ʉlʉtalamu ʉluo. 

28Ghwe Nhaata, ʉhʉfie ʉvʉvaha vwa lɨtavua lyako.” Pe lɨkapʉlɨkɨka ɨlɨsio 
kuhʉma kʉkyanya lɨkati, “Nɨhʉfisie ʉvʉvaha vwa lɨtavua lyango, nihʉfia 
kange.” 

29Ɨlɨpʉgha lya vaanhu vano pwevalyale pala valyapʉliike ɨlɨsio ɨlio, vamonga 
vakati, “Fula jɨgulwime!” Avange vakati, “Nyamhola ajovile naghwo!” 

30Neke ʉYesu akavavʉʉla akati, “Ɨlɨsio ɨlio nalɨpʉlɨkiike mʉlwa kʉnhanga ʉne, 
looli mʉlwa kʉvatanga ʉmue. 

31Lɨno, ghʉfikile ʉnsiki ʉghwa Ngʉlʉve kuhɨgha avaanhu mʉ ɨɨsi ɨjɨ, na 
kʉkʉnʼdaga ʉSetano ʉmʼbaha ghwa ɨɨsi ɨjɨ. 

32Neke niliiva nɨtosivue mʉnkyanya, nilikʉvapelela vooni kukwisa kʉlyʉne.” 

33Alyajovile ʉluo kuvonia kuuti ilifua vʉfue vʉki. 

34Avaanhu vala vakamwamʉla vakati, “Twɨmbile mʉ Malembe aMɨmɨke kuuti, 
ʉKɨlɨsite iiva mwʉmi amasiki ghooni. Lɨno, lwandaani ghwiti ʉMwana ghwa 
Muunhu ilondua kutosivua mʉnkyanya? ɄMwana ghwa Muunhu ghwe veeni?” 

35ɄYesu akavamʉla akati, “Ʉlʉmuli lʉlɨ palɨkɨmo numue ʉnsiki nʼdebe. 
Mʉghendaghe mʉ lʉmuli ʉluo vʉle lʉjiighe pwelʉle, neke ɨngʼhiisi jɨleke 
kʉkʉvalema, ʉlwakʉva jʉno ighenda mʉ ngʼhiisi naakagwile kʉno ilʉta. 

36Lɨno, ʉlwakʉva mʉlɨ nʉjuo jʉno ghwe lʉmuli, mʉmwɨtɨkaghe neke mʉʉve 
vaana va lʉmuli.” Ye amalile kujova isio, akavʉʉka, akifisa kuuti valeke 
kʉkʉmwagha. 

AVayahudi vikaana kʉkʉmwɨtɨka ʉYesu 

37Nambe ʉYesu alyavombile ifidegho finga fino fikahʉfyagha ifivalɨlo pamaaso 
ghaave, navalyamwɨtiike. 

38Mʉ ʉluo, ghakava ghakwɨlanɨsivue amasio ghano alyajovile ʉmʼbɨli ʉYesaya 
kuuti, “Mʉtwa ʉNgʉlʉve, ghwe veeni jʉno ɨtiike imhola sino tʉpʉlisie? Kange, 
ghwe veeni jʉno ʉmhʉfisie ingʉfu saako?” 

39Sino silyavapeleliile valeke kukwɨtɨka, se sino alyajovile kange ʉmʼbɨli 
ʉYesaya kuuti, 

40“ɄNgʉlʉve avabofwile amaaso ghaave, aghavɨkile amoojo ghaave kuuva 
masiiti kukwɨtɨka, kuuti valeke kulola na maaso ghaave, na kʉkʉlʉtangʼhania 
na moojo ghaave, kuuti valangomokela, nɨvapoke.” 

41ɄYesaya alyajovile isio, ʉlwakʉva alyavwaghile ʉvʉvaha vwa Yesu, akajova 
imhola saake. 

42Avalongosi vinga ava Vayahudi valyamwɨtiike ʉYesu. Neke navakihʉfyagha 
pa vʉvalafu kuuti vikʉmwɨtɨka, ʉlwakʉva valyale vikwoghopa kuuti, 
aVafalisayi kyande vikʉvadaga mʉ masinagogi. 

43Avalongosi avuo valyale vilonda kughinisivua na vaanhu, kukila kughinisivua 
nʉ Ngʉlʉve. 

Kuhɨghua vwɨmɨla amasio ghano ajovile ʉYesu 

44ɄYesu akajova fiijo akati, “Jʉno ɨkʉnyɨtɨka ʉne, naɨkʉnyɨtɨka jʉʉne, looli 
ɨkʉmwɨtɨka na jʉno asungʼhile. 

45Ghwope jʉno ɨkʉnyaagha ʉne, ɨkʉmwagha jʉno asungʼhile. 

46Ʉne nisile kuuti nɨɨve lʉmuli mʉ ɨɨsi, neke vooni vano vikʉnyɨtɨka valeke 
kujigha mʉ ngʼhiisi. 

47“Ʉmuunhu jʉno ipʉlɨka amasio ghango, neke naigadɨlɨla, ʉne nanɨkʉmhɨgha, 
ʉlwakʉva nanɨlisile mʉ ɨɨsi kʉkʉvahɨgha avaanhu, looli kʉkʉvapoka. 

48Neke jʉno ɨkʉngʼhaana ʉne, kange naikwʉpɨla amasio ghango, amasio ghano 
nijova ghe ghano ghilikʉmhɨgha ɨkɨghono ɨkya vʉsililo. 

49Ʉlwakʉva nanɨjovile mʉ vʉtavʉlɨlua vwango jʉʉne ne mwene, looli ʉNhaata 
jʉno asungʼhile, ghwe jʉno andaghiile isa kʉjova. 

50Kange, nɨkagwile kuuti ʉlʉlaghɨlo lwake lʉkʉvapeela avaanhu ʉvwʉmi ʉvwa 
kʉvʉsila kʉsila. Mʉ ʉluo, sooni sino nijova se sino ʉNhaata andaghiile kuuti 
nɨjove.” 

Yohani 13 

ɄYesu ɨkʉvofugha amaghʉlʉ avavʉlanɨsɨvua vaake 

1Ye kɨkyale ɨkɨghono kɨmo kufika ɨkyɨmɨke ɨkya Pasaka, ʉYesu akakagwile 
kuuti, ʉnsiki ghwake ʉghwa kʉvʉʉka mʉ ɨɨsi kulʉta kwa Viise, ghʉfikile. Ʉnsiki 
ghwoni ye ajiighe mʉ ɨɨsi alyavaghanile avaanhu vaake, alyavaghanile fiijo. 

2ɄYesu na vavʉlanɨsɨvua vaake ye vilia ɨkyakʉlia pakɨvwilile, ʉSetano akava 
ampeliile ʉYuuda ʉmwana ghwa Simoni Isikalioti amasaaghe agha kʉmwohela 
ʉYesu. 

3ɄYesu alyakagwile kuuti, ʉNhaata ampeliile ʉvʉtavʉlɨlua vwoni, na kuuti 
alyahʉmile kwa mwene kange igomoka kwa mwene. 

4Pambele akɨɨma, akafuula ɨsopeka jaake, akatoola ɨkɨtambala, akidɨnga. 

5Akavɨɨka amalenga mʉ lɨkalai, akatengʉla kʉkʉvofugha 
amaghʉlʉ avavʉlanɨsɨvua vaake na kupulusia nɨ kɨtambala kɨno idɨngile. 

6Pe akafika pa Simoni ʉPeteli, ʉSimoni akati, “Ghwe Mʉtwa, ghulonda 
pikʉnyofugha ʉne amaghʉlʉ?” 

7ɄYesu akamwamʉla akati, “Lʉno nivomba, ʉve naghʉkʉlʉtangʼhania lɨno, 
looli kyaghʉkʉlʉtangʼhania pambele.” 

8ɄSimoni ʉPeteli akati, “Ʉve nʉnganyofughe ʉne amaghʉlʉ nambe padebe!” 
ɄYesu akamwamʉla akati, “Nave nanɨkʉkwofugha, naghuuva vʉhangɨlanɨsi 
nuune.” 

9ɄSimoni ʉPeteli akati, “Ghwe Mʉtwa, nave fye lʉlɨvuo, ʉleke pikʉnyofugha 
gha maghʉlʉ, looli ʉnyofughe nagha mavoko naghʉ mutu.” 

10ɄYesu akamwamʉla akati, “Ʉmuunhu jʉno oghile ʉmʼbɨlɨ, anoghiile 
kukwogha gha maghʉlʉ gheene, ʉlwakʉva ʉmʼbɨlɨ ghwoni ghʉvaliile. Na 
jʉmue mʉvaliile, neke jʉmonga mʉlyʉmue naavaliile.” 

11ɄYesu alyankagwile jʉno kyande ɨkʉmwohela, fye nambe alyatiile, “Jʉmonga 
mʉlyʉmue naavaliile.” 

12ɄYesu ye amalile kʉkʉvofugha amaghʉlʉ avavʉlanɨsɨvua vaake, akafwala 
ɨsopeka jaake, akagomoka pano akikalile, pe akavaposia akati, “Asi, 
mʉlʉtangʼhinie lʉno nɨvombile kʉlyʉmue? 

13Ʉmue mʉkʉnhambʉla mwiti, ‘Mʼbʉlanɨsi,’ kange mwiti, ‘Ntwa.’ Mujova se 
seene, ʉlwakʉva nɨlɨ Mʼbʉlanɨsi, kange nɨlɨ Ntwa. 

14Lɨno, ʉne ne jʉno nɨlɨ Mʼbʉlanɨsi, kange nɨlɨ Ntwa nɨvofwighe amaghʉlʉ, 
enendɨɨkɨ na jʉmue fye mʉvombelanɨlaghe. 

15Nɨvahʉfisie ɨkɨhwanɨkɨsio ɨkɨ, kuuti na jʉmue fye mʉvombelanɨlaghe ndavʉle 
nɨvavombiile. 

16Kyangʼhaani nɨkʉvavʉʉla, ʉnkami namʼbaha kukila ʉntwa ghwake, nambe 
ʉnsungʼhua namʼbaha kukila jʉno ansungʼhile. 

17Lɨno, ʉlwakʉva mʉsikagwile isio, ʉNgʉlʉve ɨkʉvafuunya nave 
mʉkʉsivɨngɨlɨla. 

18“Nanijova isi kʉlyʉmue mweni. Ʉne nɨvakagwile mwe vano nɨvasalwile 
kuuva vavʉlanɨsɨvua vango. Neke ndalʉve ndaani ʉmpaka ghakwɨlanɨsɨvue 
aMalembe aMɨmɨke ghano ghiiti, ‘Ʉmuunhu jʉno aliile ɨkyakʉlia kyango, 
angalʉkiile.’ 

19Nɨkʉvavʉʉla isi lɨno pano sikyale kuvoneka, neke kyasivoniike mwɨtɨke 
kuuti, ‘Ʉne Neene Kwale.’ 

20Kyangʼhaani nɨkʉvavʉʉla, jʉno ɨkʉmwʉpɨla ʉmuunhu jʉno nɨnsungʼhile, 
ɨkʉnyʉpɨla ʉne; jʉno ɨkʉnyʉpɨla ʉne, ɨkʉmwʉpɨla jʉno asungʼhile ʉne.” 

ɄYesu ijova vwɨmɨla ʉnya kʉmwohela 
(Mataayi 26:20-25; Malɨka 14:17-21; Lʉʉka 22:21-23) 

21ɄYesu ye ajovile isio, akapumuka mʉ mwojo, akavavʉʉla avavʉlanɨsɨvua 
vaake akati, “Kyangʼhaani nɨkʉvavʉʉla, jʉmonga mʉlyʉmue itapikʉnyohela.” 

22Avavʉlanɨsɨvua vaake vakava vilolana, navakakagʉla kuuti ɨkʉnʼjova veeni. 

23Ʉmo mʉ vavʉlanɨsɨvua va Yesu jʉno ʉYesu alyamʉghanile fiijo, alyeghiime 
pa kɨfuva kya Yesu. 

24ɄSimoni ʉPeteli akampalɨsia ʉmʼbʉlanɨsɨvua ʉjuo, akamʼbʉʉla akati, “Posia, 
ɨkʉnʼjova veeni?” 

25Pe ʉmʼbʉlanɨsɨvua jʉla kʉmo eghiime pa kɨfuva kya Yesu, akamposia akati, 
“Ghwe Mʉtwa, ghwe veeni jʉno kyaɨkʉkwohela?” 

26ɄYesu akamwamʉla akati, “Jʉno nɨkʉmpeela ɨkɨnkate kɨno nitapisaasa, ghwe 
mwene.” Pe akasaasa ɨkɨnkate, akampeela ʉYuuda ʉmwana ghwa Simoni 
Isikalioti. 

27ɄYuuda ye ʉpiile ɨkɨnkate kɨla, ʉSetano akamwingila. Apuo ʉYesu 
akamʼbʉʉla akati, “Sino ghulʉta pivomba, vomba ngʼhaningʼhaani!” 

28Neke vooni vano valyale vilia pala, nakwealyale nambe jʉmo jʉno 
alyakagwile kuuti, kɨki ʉYesu amʼbʉlile ʉYuuda enendɨɨkɨ. 

29Neke ʉlwakʉva ʉYuuda ghwe jʉno alyale ikola indalama, vamonga vakati, 
evone ʉYesu amʼbʉlile kuuti akaghʉle ifiinu fino filondua pa kɨkulukulu; 
avange vakatisagha, evone ansungʼhile akaghʉle fimonga ifya kʉvapeela 
avakotofu. 

30ɄYuuda ye ʉpiile ɨkɨnkate kɨla, akahʉma kʉnji. Ʉnsiki ʉghuo jɨlyale kɨlo. 

Ʉlʉlaghɨlo ʉlʉpia 

31ɄYuuda ye ahʉmile kʉnji, ʉYesu akati, “Lɨno, ʉnsiki ʉghwa kʉghinisivua ne 
Mwana ghwa Muunhu ghʉfikile, ghwope ʉNgʉlʉve aghinisivue kukilila ʉne. 

32Ʉlwakʉva ʉNgʉlʉve ighinisivua kukilila ʉne, ghwope ɨkʉnginia ʉne kukilila 
ʉmwene jʉjuo. Ivomba ʉluo kɨsila kʉdɨɨla. 

33“Mwe vanango, nɨlɨ numue ʉnsiki nʼdebe vʉvʉle. Mulikʉndonda, neke lɨno 
nɨkʉvavʉʉla ndavʉle nɨkavavʉlile avavaha va Vayahudi kuuti, ‘Ʉne kʉno nilʉta 
ʉmue namʉngafike.’ 

34Lɨno, nɨkʉvapeela ʉlʉlaghɨlo ʉlʉpia kuuti, ‘Mʉghananaghe, ndavʉle ʉne vʉle 
nɨvaghanile ʉmue.’ 

35Nave mughanana, avaanhu vooni vikagʉla kuuti ʉmue mʉlɨ vavʉlanɨsɨvua 
vango.” 

ɄYesu ɨkʉmʼbʉʉla ʉPeteli kuuti kyaɨkʉnkaana 
(Mataayi 26:31-35; Malɨka 14:27-31; Lʉʉka 22:31-34) 

36ɄSimoni ʉPeteli akamposia akati, “Ghwe Mʉtwa, ghulʉta kʉʉghi?” ɄYesu 
akamwamʉla akati, “Kʉno nilʉta nʉngambɨngɨlɨle lɨno, looli ghulikʉmbɨngɨlɨla 
pambele.” 

37ɄPeteli akamposia kange akati, “Ghwe Mʉtwa, kɨki nanɨngakʉvɨngɨlɨle lɨno? 
Ʉne nitavwile vwɨmɨla ʉve, nambe kʉʉve kwe kʉfua.” 

38ɄYesu akamwamʉla akati, “Ghutavwile vwɨmɨla ʉne, nambe kʉʉve kwe 
kʉfua? Kyangʼhaani nɨkʉkʉvʉʉla, ɨngʼhongove ye jɨkyale kuvɨka, ghuuva 
ʉngʼhanile katatu.” 

Yohani 14 

Ɨsɨla ɨja kʉlʉta kwa Ngʉlʉve 

1ɄYesu akavavʉʉla avavʉlanɨsɨvua vaake akati, “Namʉngasaghaghe mʉ moojo 
ghiinu. Mʉmwɨtɨkaghe ʉNgʉlʉve, mʉnyɨtɨkaghe na jʉʉne. 

2Ʉvukalo kwa Nhaata ghwango vweleefu, vwale vʉleke kuuva vweleefu, 
nanaale nɨkʉvavʉʉla kuuti nilʉta kʉkʉvalɨngʼhanɨkɨsia ʉvukalo. 

3Nɨngalʉte kʉkʉvalɨngʼhanɨkɨsia ʉvukalo, nigomoka kʉkʉvatoola, neke pano 
pwenɨlɨ ʉne na jʉmue pwemʉvisaghe. 

4Kʉno nilʉta, ɨsɨla mʉjɨkagwile.” 

5ɄTomasi akati kwa Yesu, “Ghwe Mʉtwa, ʉsue natʉkagwile kʉno ghulʉta. Lɨno, 
ndepoonu tʉkʉjɨkagʉla ndaani ɨsɨla?” 

6ɄYesu akamwamʉla akati, “Ʉne neene sɨla, neene vwakyangʼhaani, kange 
neene vwʉmi. Nakwale jʉno ifika kwa Nhaata kɨsila kʉkilila kʉlyʉne. 

7Mwale mʉngʼhagʉle ʉne, mwale mʉkʉnkagʉla najʉ Nhaata ghwango. 
Kuhʉma lɨno, mʉnkagwile, kange mʉmwaghile.” 

8ɄFilipo akati, “Ghwe Mʉtwa, ʉtʉsoone ʉNhaata. Ʉngatʉsoone ghuuva ʉmalile 
sooni.” 

9ɄYesu akamwamʉla akati, “Filipo, nikalile numue ifighono fyoni ifi, 
nʉngʼhagwile? Ʉmuunhu jʉno anyaghile ʉne, amwaghile ʉNhaata. Lɨno kɨki 
ghwiti, ‘Ʉtʉsoone ʉNhaata’? 

10Asi, naghukwɨtɨka kuuti ʉne nɨlɨ nkate mwa Nhaata, ghwope ʉNhaata alɨ 
nkate mʉlyʉne? Amasio ghano nɨkʉvavʉʉla, nanijova mʉ vʉtavʉlɨlua vwango, 
looli ʉNhaata jʉno alɨ nkate mʉlyʉne, ghwe jʉno ivomba imbombo saake isi. 

11“Mʉnyɨtɨke ʉne, kuuti nɨlɨ nkate mwa Nhaata, ghwope ʉNhaata alɨ nkate 
mʉlyʉne. Neke nave namukwɨtɨka sino nijova, mwɨtɨkaghe vwɨmɨla imbombo 
sino nivomba. 

12Kyangʼhaani nɨkʉvavʉʉla, jʉno ɨkʉnyɨtɨka ʉne, ivombagha imbombo sino 
nivomba ʉne. Kange, ivombagha imbaha kukila isi, ʉlwakʉva nilʉta kwa 
Nhaata. 

13Mʉngasʉʉme kɨmonga mʉ lɨtavua lyango, nivomba. Mʉ ʉluo, nihʉfia 
ʉvʉvaha vwa Nhaata. 

14Mʉngasʉʉme kɨmonga mʉ lɨtavua lyango, nivomba.” 

ɄYesu ijova kukwisa kwa Mhepo ʉMwɨmɨke 

15ɄYesu akavavʉʉla avavʉlanɨsɨvua vaake akati, “Nave mʉnganile, 
muvɨngɨlɨlagha indaghɨlo sango. 

16Pe na jʉʉne nɨkʉnsʉʉma ʉNhaata, ghwope ɨkʉvapeela ʉNtangɨli ʉjʉnge, 
ikalaghe numue ifighono fyoni. 

17ɄNtangɨli ʉjuo ghwe Mhepo jʉno ihʉfia ʉvwakyangʼhaani. Neke avaanhu 
vano navikʉmwɨtɨka ʉNgʉlʉve navangamwʉpɨle ʉMhepo ʉjuo, ʉlwakʉva 
navikʉmwagha, kange navankagwile. Looli ʉmue mʉnkagwile ʉlwakʉva 
ikukala numue, kange iiva nkate mʉlyʉmue. 

18“Nanɨngavaleke mwe veene hwene mʉlɨ vapɨɨna, nikwisa kange kʉlyʉmue. 

19Ghʉsighiile ʉnsiki nʼdebe avaanhu vano navikʉmwɨtɨka ʉNgʉlʉve, 
navanganyaaghe kange. Looli ʉmue mulikʉnyaagha kange. Ʉlwakʉva ʉne nɨlɨ 
mwʉmi, na jʉmue muuva vʉʉmi. 

20Ɨkɨghono kɨla mulikagʉla kuuti ʉne nɨlɨ nkate mwa Nhaata, na jʉmue mʉlɨ 
nkate mʉlyʉne, na jʉʉne nɨlɨ nkate mʉlyʉmue. 

21Ʉmuunhu jʉno ikwʉpɨla indaghɨlo sango na kʉkʉsivɨngɨlɨla, ʉjuo ghwe jʉno 
anganile. Jʉno anganile, ghwope ʉNhaata ɨkʉmʉghana ʉmwene. Na jʉʉne 
nɨkʉmʉghana na kukuhʉfia kwa mwene.” 

22Pe ʉmʼbʉlanɨsɨvua jʉmonga jʉno akatambʉlwagha Yuuda, ʉjʉ naghwe 
Yuuda ʉIsikalioti, akamposia ʉYesu akati, “Ghwe Mʉtwa, lwandaani 
ghulikuhʉfia kʉlyʉsue, neke naghulikuhʉfia kʉ vano navikʉkwɨtɨka?” 

23ɄYesu akamwamʉla akati, “Ʉmuunhu jʉno anganile ivomba sino 
nɨkʉmʼbʉʉla, ghwope ʉNhaata ɨkʉmʉghana ʉmwene. Ʉne nʉ Nhaata tukwisa 
kwa mwene, na kukukala palɨkɨmo nʉ mwene. 

24Neke jʉno naanganile, naivomba sino nɨkʉmʼbʉʉla. Kange, sino nɨkʉmʼbʉʉla 
nasango, looli sa Nhaata jʉno asungʼhile. 

25“Nɨvavʉlile sooni isio pano nɨjiighe palɨkɨmo numue, 

26neke ʉNtangɨli ʉjuo, ʉMhepo ʉMwɨmɨke jʉno ʉNhaata ɨkʉnsuungʼha mʉ 
lɨtavua lyango, ghwe ɨkʉvavʉlanɨsyagha na kʉkʉvakʉmbʉsia sooni sino 
nɨvavʉlile. 

27Nɨkʉvapeela ʉlʉtengaano lwango. Ʉlʉtengaano ʉlʉ lʉno nɨkʉvapeela, nalʉlɨ 
ndavʉle lʉno luhʉma kʉ vaanhu ava mʉ ɨɨsi. Namʉngapumukaghe mʉ moojo 
ghiinu, nambe kukwoghopa kɨmonga. 

28Mʉkamhʉliike ye nijova kuuti, ‘Nilʉta, neke nigomoka kange kʉlyʉmue.’ 
Nave mʉnganile kyangʼhaani, mwale muhovoka kuuti nilʉta kwa Nhaata, 
ʉlwakʉva ʉNhaata mʼbaha kukila ʉne. 

29“Nɨvavʉlile isi lɨno pano sikyale kuvoneka, neke kyande sivoniike, mwɨtɨke. 

30Nanɨngajove numue kange amasio minga, ʉlwakʉva ʉSetano ʉmʼbaha ghwa 
ɨɨsi ɨjɨ ikwisa. Neke nsila ngʉfu kʉlyʉne. 

31Nivomba ndavʉle andaghiile ʉNhaata, neke avaanhu ava mʉ ɨɨsi vakagʉle 
kuuti nɨmʉghanile. Lɨno, mwɨme tʉlʉtaghe.” 

Yohani 15 

ɄYesu ghwe nsabibu ghwa kyangʼhaani 

1ɄYesu akati, “Ʉne neene nsabibu ghwa kyangʼhaani, ʉNhaata ghwe jʉno ilɨma 
ʉmʉghʉnda. 

2Ɨlɨtaafi mʉlyʉne lɨno nalikoma ifipeke, ʉNhaata ɨkʉlɨvʉsia. Looli lɨno likoma, 
ɨkʉlɨnosia vʉnofu kuuti lɨkome fiijo. 

3Ʉmue mʉnosivue vwɨmɨla amasio ghano nɨkavavʉlile. 

4Mukalaghe nkate mʉlyʉne, na jʉʉne nikukalagha nkate mʉlyʉmue. Ɨlɨtaafi 
nalɨngakome ifipeke nave nalikukala mʉ nsabibu, fye lʉlɨvuo, na jʉmue 
namʉngakome ifipeke nave namukukala nkate mʉlyʉne. 

5“Ʉne nɨlɨ nsabibu, ʉmue mʉlɨ mataafi. Jʉno ikukala nkate mʉlyʉne, na jʉʉne 
mwa mwene, ʉjuo ikomagha fiijo ifipeke, ʉlwakʉva kɨsila kuuva nkate 
mʉlyʉne, namʉngavombe kɨmonga. 

6Ʉmuunhu jʉno naikukala nkate mʉlyʉne itaghua, ndavʉle ɨlɨtaafi lɨno 
nalikoma vʉle litaghua na kukwʉma, avaanhu vihola na kunyaanya. 

7Nave mujigha mukukala nkate mʉlyʉne na masio ghango ghikale mʉlyʉmue, 
mʉsʉmaghe kwa Nhaata kɨno mulonda, ghwope ɨkʉvapeela. 

8Pano mukoma fiijo ifipeke, ʉNhaata ghwango ighinisivua fiijo. Kange, muuva 
muhʉfia kuuti ʉmue mʉlɨ vavʉlanɨsɨvua vango kyangʼhaani. 

9“Ndavʉle ʉNhaata vʉle anganile ʉne, enendɨɨkɨ na jʉʉne nɨvaghanile ʉmue. 
Lɨno, mukalaghe mʉ lʉghano lwango. 

10Nave muvɨngɨlɨla sino nɨkʉvalaghɨla, apuo mukukala mʉ lʉghano lwango, 
ndavʉle ʉne vʉle nɨkʉsivɨngɨlɨla sino ʉNhaata andaghiile na kukukala mʉ 
lʉghano lwake. 

11“Nɨvavʉlile isio kuuti mʉʉve nʉ lʉkeelo ndavʉle ʉne, kange mʉʉve nʉ 
lʉkeelo ʉlʉvaha fiijo. 

12Lɨno nɨkʉvalaghɨla kuuti, mʉghananaghe ndavʉle ʉne vʉle nɨvaghanile 
ʉmue. 

13Nakwelʉle ʉlʉghano ʉlʉkome fiijo, ndavʉle ʉlʉghano ʉlwa muunhu 
kukutavʉla kufua vwɨmɨla ʉmmanyaani ghwake. 

14Nave muvomba sino nɨvalaghiile, ʉmue mʉlɨ vamanyaani vango. 

15Lɨno, nanɨkʉvatambʉla vakami vango, ʉlwakʉva ʉnkami naikagʉla sino 
ivomba ʉntwa ghwake. Looli nɨkʉvatambʉla ʉmue kuuti mʉlɨ vamanyaani 
vango, ʉlwakʉva nɨvavʉlile sooni sino nɨpʉliike kuhʉma kwa Nhaata. 

16Ʉmue namʉlyasalwile ʉne, looli ʉne nɨlyavasalwile ʉmue. Nɨlyavasalwile 
kuuti mʉlʉte kukoma ifipeke, ifipeke fino nafisila lʉsiku. Ghwope ʉNhaata kɨno 
mʉkʉnsʉʉma mʉ lɨtavua lyango, ɨkʉvapeela. 

17Lɨno nɨkʉvalaghɨla ʉmue kuuti, mʉghananaghe. 

Avaanhu ava mʉ ɨɨsi ɨjɨ vikʉvakalalɨla avɨtɨki va Yesu 

18“Nave avaanhu ava mʉ ɨɨsi muno, vikʉvakalalɨla ʉmue, mʉkagʉlaghe kuuti 
valyatalile kʉkʉngʼhalalɨla ʉne. 

19Mwale mʉʉve vaanhu va mʉ ɨɨsi muno, avaanhu avuo vale vikʉvaghana, 
ʉlwakʉva mʉlɨ vaanhu vaave. Neke ʉmue nɨvasalwile kuhʉma mʉ ɨɨsi muno, 
lɨno ʉmue namʉlɨ va mʉ ɨɨsi. Mʉ ʉluo avaanhu ava mʉ ɨɨsi vikʉvakalalɨla. 

20Mʉkʉmbʉkaghe ɨlɨsio lɨno nɨlyavavʉlile kuuti, ‘Ʉnkami namʼbaha kukila 
ʉntwa ghwake.’ Lɨno, nave vakamhumwisie ʉne, na jʉmue vikʉvapumusia. 
Nave vakɨtiike imbʉlanɨsio sango, nasi siinu vikwɨtɨka. 

21Vikʉvavombelagha isio sooni, ʉlwakʉva mʉkʉmbɨngɨlɨla ʉne, kange 
ʉlwakʉva navammanyile jʉno asungʼhile ʉne. 

22Nale nɨleke kukwisa na kujova navo, navaale viiva vahosi vwɨmɨla 
kʉkʉngʼhaana ʉne. Neke lɨno navangakaane vwɨmɨla ʉvʉhosi vwave kuuti 
navalyakagwile lʉmonga. 

23“Ʉmuunhu jʉno ɨkʉngʼhalalɨla ʉne, ɨkʉnkalalɨla najʉ Nhaata ghwango. 

24Nɨvombile ifidegho ifivaha, fino nambe muunhu naaghelile kuvomba. Vale 
valeke kʉkʉfyagha, ngale vasila vʉhosi ʉvwa kʉngʼhaana ʉne. Nambe 
vafyaghile fyoni fino nɨvombile, vajiighe vikʉngʼhalalɨla ʉne najʉ Nhaata. 

25Vavombile isio, kukwɨlanɨsia aMalembe aMɨmɨke ghano ghiiti, 
‘Vakangʼhalaliile vʉvʉle.’ 

26“Nɨkʉnsuungʼha kʉlyʉmue ʉNtangɨli kuhʉma kwa Nhaata. ɄNtangɨli ʉjuo 
ghwe Mhepo jʉno ihʉfia ʉvwakyangʼhaani, ʉmwene ikwolekagha 
ʉvwakyangʼhaani vwango. 

27Na jʉmue mukwolekagha imhola sango, ʉlwakʉva mʉlɨ palɨkɨmo nuune 
kuhʉma ye nitengʉla ɨmbombo. 

Yohani 16 

1“Nɨvavʉlile isio kuuti namʉngalʉlekaghe ʉlwɨtɨko lwinu. 

2Avaanhu vikʉvadagagha mʉ masinagogi ghaave. Kange, ghukwisa ʉnsiki pano 
ʉmuunhu angavabude ʉmue, itisagha ɨkʉmʼbombela ʉNgʉlʉve. 

3Vilikʉvavombelagha isio, ʉlwakʉva navankagwile ʉNhaata, kange 
navangʼhagwile ʉne. 

4Nɨvavʉlile isi kuuti ʉnsiki ʉghuo ghuliiva ghʉfikile, mʉkʉmbʉkaghe kuuti 
nɨlyavavʉlile. Nanɨlyavavʉlile isi ʉlʉtasi, ʉlwakʉva nɨlyale palɨkɨmo numue. 

Ɨmbombo ɨja Mhepo ʉMwɨmɨke 

5“Lɨno, nilʉta kwa jʉno alyasungʼhile ʉne kʉlyʉmue. Asi, napwale nambe jʉmo 
pakate palyʉmue jʉno ɨkʉmhosia kuuti, ‘Ghulʉta kʉʉghi?’ 

6Neke ʉlwakʉva nɨvavʉlile isio, mʉsukuniile fiijo. 

7“Nɨkʉvavʉʉla isa kyangʼhaani kuuti, luuva lʉnofu kʉlyʉmue ʉne nɨvʉʉke, 
ʉlwakʉva nɨngaleke pivʉʉka ʉNtangɨli nailikwisa. Looli nɨngalʉte, 
nilikʉnsuungʼha kʉlyʉmue. 

8ɄNtangɨli ʉjuo iliiva isile, ɨkʉvahʉfyagha avaanhu ava mʉ ɨɨsi ʉvʉhosi vwave, 
ʉvʉgholofu vwango nʉ vʉhɨghi vwa Ngʉlʉve. 

9Ɨkʉvahʉfyagha ʉvʉhosi vwave, ʉlwakʉva navikʉnyɨtɨka ʉne. 

10Ɨkʉvahʉfia ʉvʉgholofu vwango, ʉlwakʉva nilʉta kwa Nhaata, 
namulikʉnyaagha kange. 

11Ɨkʉvahʉfyagha ʉvʉhɨghi vwa Ngʉlʉve, ʉlwakʉva ʉNgʉlʉve amalile 
kʉkʉmhɨgha ʉSetano ʉmʼbaha ghwa ɨɨsi ɨjɨ. 

12“Napano nɨjiighe naso nyinga isa kʉvavʉʉla, neke nanɨkʉvavʉʉla, ʉlwakʉva 
ʉnsiki ʉghʉ namʉngasitangʼhanie. 

13Looli ʉMhepo ʉjuo jʉno ihʉfia ʉvwakyangʼhaani iliiva isile, ilikʉvalongosia 
kuvɨngɨlɨla ʉvwakyangʼhaani. Ʉmwene naijovagha mʉ vʉtavʉlɨlua vwake 
jʉjuo, looli ijovagha sino apʉliike na kʉkʉvavʉʉla sino sikwisa. 

14Ʉmwene ihʉfyagha ʉvʉvaha vwango, ʉlwakʉva ɨkʉvavʉlagha sino ʉpiile 
kʉlyʉne. 

15Fyoni fino alɨ nafyo ʉNhaata, fyango. Fye nambe nɨvavʉlile kuuti, ʉMhepo 
ʉjuo ɨkʉvavʉlagha sino ʉpiile kuhʉma kʉlyʉne.” 

Ʉlʉsukunalo lulihambʉka lʉkeelo 

16ɄYesu akavavʉʉla kange akati, “Ghʉsighiile ʉnsiki nʼdebe namʉkʉnyaagha, 
neke pambele ʉnsiki nʼdebe mʉkʉnyaagha.” 

17Vamo mʉ vavʉlanɨsɨvua vaake vakava viposania viiti, “Asi, kwekʉti kɨki pano 
iiti, ‘Ghʉsighiile ʉnsiki nʼdebe namʉkʉnyaagha, neke pambele ʉnsiki nʼdebe 
mʉkʉnyaagha’? Na pano iiti, ‘Ʉlwakʉva nilʉta kwa Nhaata’?” 

18Vakava vifiposania viiti, “Kwekʉti kɨki pano iiti, ‘Ghʉsighiile ʉnsiki nʼdebe’? 
Natʉsitangʼhinie isi sino ijova.” 

19ɄYesu akakagʉla kuuti vilonda kʉkʉmposia sino ajovile, pe akati, 
“Muposania sino nɨjovile kuuti, ‘Ghʉsighiile ʉnsiki nʼdebe namʉkʉnyaagha, 
neke pambele ʉnsiki nʼdebe mʉkʉnyaagha’? 

20Kyangʼhaani nɨkʉvavʉʉla, ʉmue mulilɨla na kusukunala, neke avaanhu ava 
mʉ ɨɨsi vilihovoka. Mulisukunala, neke pambele ʉlʉsukunalo lwinu 
lulihambʉka lʉkeelo. 

21Ʉmʉkɨjʉʉva pano ipaapa, iiva nʉ lʉsukunalo ʉlwakʉva alɨ nʉ vʉvafi. Neke 
kyande apapile, naikʉmbʉka kange ʉvʉvafi ʉvuo, ʉlwakʉva iiva nʉ lʉkeelo 
ʉlwa kuuva nʉ mwana. 

22Na jʉmue mʉlɨ nʉ lʉsukunalo lɨno, neke nilikwisa kange kʉlyʉmue, apuo 
muliiva nʉ lʉkeelo. Nakwale jʉno ilivʉsia ʉlʉkeelo ʉluo kʉlyʉmue. 

23“Kange, ʉnsiki ʉghuo ghuliiva ghʉfikile, namulikʉmhosia kɨmonga. 
Kyangʼhaani nɨkʉvavʉʉla, mʉngansʉʉme kɨmonga ʉNhaata mʉ lɨtavua lyango, 
ɨkʉvapeela. 

24Kuhanga ʉnsiki ʉghʉ namʉnsʉmile kɨmonga mʉ lɨtavua lyango. Mʉsʉmaghe 
mupelua, neke ʉlʉkeelo lwinu lʉkwɨlane. 

ɄYesu ɨkʉjɨlefia ɨɨsi 

25“Nɨjovile isio numue mʉ fihwanɨkɨsio, neke ghukwisa ʉnsiki ghʉno 
nanijovagha numue kange mʉ fihwanɨkɨsio. Looli nijovagha numue pa vʉvalafu 
imhola sa Nhaata. 

26Ʉnsiki ʉghuo musʉmagha mʉ lɨtavua lyango. Naniiti ʉne nɨkʉvasʉmɨlagha 
kwa Nhaata, jeeje! 

27ɄNhaata jʉjuo avaghanile ʉmue, ʉlwakʉva mʉnganile ʉne, kange mukwɨtɨka 
kuuti nɨhʉmile kwa Ngʉlʉve. 

28Nɨlyahʉmile kwa Nhaata, nɨkiisa mʉ ɨɨsi muno. Lɨno, nivʉʉka mʉ ɨɨsi muno, 
nigomoka kwa Nhaata.” 

29Avavʉlanɨsɨvua vaake vakati, “Lɨno, ghujova pa vʉvalafu, naghujova mʉ 
fihwanɨkɨsio. 

30Lɨno tʉkagwile kuuti, ʉve ʉsikagwile sooni, nakʉlɨ vʉfumbue vwa muunhu 
kʉkʉkʉposia lʉmonga. Mʉ ʉluo tukwɨtɨka kuuti ʉlyahʉmile kwa Ngʉlʉve.” 

31ɄYesu akavaposia akati, “Lɨno mukwɨtɨka? 

32Ʉnsiki ghʉlɨ piipi, kange ghʉfikile, ʉnsiki ghʉno ʉmue mupalasana nʉjʉnge 
ilʉta kwa mwene na kʉkʉndeka ne mwene. Neke ʉne nanɨlɨ ne mwene, 
ʉlwakʉva ʉNhaata alɨ palɨkɨmo nuune. 

33Nɨkʉvavʉʉla isi kuuti mʉʉve nʉ lʉtengaano, ʉlwakʉva mʉlɨ nkate mʉlyʉne. 
Pa ɨɨsi apa mʉlɨ ni mhumuko, neke namʉngoghopaghe ʉlwakʉva ʉne nɨjɨlefisie 
ɨɨsi.” 

Yohani 17 

ɄYesu ikufuunya 

1ɄYesu ye amalile kujova isio, akalola kʉkyanya akati, “Nhaata, akavalɨlo 
kafikile! Ʉnginie ne mwanaako, neke na jʉʉne nɨkʉghinie ʉve, 

2ʉlwakʉva ʉmheliile ʉvʉtavʉlɨlua ʉvwa kʉvalongosia avaanhu vooni, neke 
avaanhu vooni vano ʉmheliile nɨvapeele ʉvwʉmi ʉvwa kʉvʉsila kʉsila. 

3Ʉvwʉmi ʉvwa kʉvʉsila kʉsila vwe ʉvʉ: Vakʉkagʉle ʉve ghwe Ngʉlʉve ghwe 
jʉno ʉlɨ jʉmo mwene ghwa kyangʼhaani, kange vangʼhagʉle ʉne ne Yesu 
Kɨlɨsite ne jʉno ʉsungʼhile kʉ veene. 

4Ʉne nɨkʉghinisie pa ɨɨsi apa mʉlwa kʉmala ɨmbombo jɨla jɨno ʉlyamheliile. 

5Lɨno ghwe Nhaata, ʉmheele ʉvʉvaha pamaaso ghaako, ndavʉle nɨlyale navwo 
ye nɨlɨ palɨkɨmo nuuve ɨɨsi ye jɨkyale kupelua. 

ɄYesu ɨkʉvasʉmɨla avavʉlanɨsɨvua vaake 

6“Ghwe Nhaata, avaanhu vano ʉlyamheliile mʉ ɨɨsi, nɨvahʉfisie ʉvʉvaha 
vwako. Avaanhu avuo valyale vaako, ʉkamheela ʉne, voope valɨgadɨliile ɨlɨsio 
lyako. 

7Lɨno vakagwile kuuti, fyoni fino ʉmheliile fihʉmile kʉlyʉve, 

8ʉlwakʉva ɨmhola jɨno ʉkamheliile nɨvapeliile, voope vʉpiile. Vakagwile kuuti 
kyangʼhaani nɨhʉmile kʉlyʉve, kange vɨtiike kuuti ʉve veeve ʉlyasungʼhile ʉne. 

9“Ʉne nanɨkʉvasʉmɨla avaanhu vooni mʉ ɨɨsi, looli nɨkʉvasʉmɨla vano 
ʉlyamheliile, ʉlwakʉva avuo ve vaako. 

10Avaanhu vango vooni, vaako; avaanhu vaako, vango. Ʉvʉvaha vwango 
vʉvoniike kukilila aveene. 

11Ʉne lɨno nivʉʉka mʉ ɨɨsi, nikwisa kʉlyʉve, neke aveene vajiighe mʉ ɨɨsi. 
Ghwe Nhaata ghwe Mwɨmɨke, ʉvalolelelaghe mʉ ngʉfu isa lɨtavua lyako lɨno 
ʉlyamheliile. Ʉvalolelelaghe kuuti vaave vʉmo ndavʉle ʉne nuuve vʉle tʉlɨ 
vʉmo. 

12Ye nɨlɨ palɨkɨmo na veene, navalolelelagha mʉ ngʉfu isa lɨtavua lyako lɨno 
ʉlyamheliile. Nɨvadɨmile, nakwale nambe jʉmo jʉno asovile, looli jʉno 
akanoghiile kusova kukwɨlanɨsia sino silyalembilue mʉ Malembe aMɨmɨke. 

13“Lɨno nikwisa kʉlyʉve, nijova amasio agha pano nɨjiighe mʉ ɨɨsi, kuuti 
avavʉlanɨsɨvua vango vavisaghe nʉ lʉkeelo mʉ moojo ghaave ndavʉle nɨlɨ 
nalwo ʉne. 

14Nɨvavʉlile ɨlɨsio lyako, neke avaanhu mʉ ɨɨsi vavakalaliile, ʉlwakʉva 
avavʉlanɨsɨvua vango nava mʉ ɨɨsi ndavʉle ʉne vʉle nanɨlɨ ghwa mʉ ɨɨsi. 

15“Ʉne nanɨkʉkʉsʉʉma kuuti ʉvavʉsie mʉ ɨɨsi muno, looli nisʉʉma 
ʉvalolelelaghe nʉ Mhosi ʉSetano. 

16Aveene nava mʉ ɨɨsi, ndavʉle ʉne vʉle nanɨlɨ ghwa mʉ ɨɨsi. 

17Ghwe Nhaata, ɨlɨsio lyako vwe vwakyangʼhaani, lɨno nɨkʉkʉsʉʉma ʉvavalasie 
avaanhu vaako nʉ vwakyangʼhaani. 

18Ndavʉle ʉlyasungʼhile ʉne mʉ ɨɨsi, na jʉʉne fye nɨvasungʼhile mʉ ɨɨsi. 

19Nikutavʉla lwoni kʉlyʉve vwɨmɨla aveene, neke aveene vavalasɨvue nʉ 
vwakyangʼhaani. 

ɄYesu ɨkʉvasʉmɨla vano vikʉmwɨtɨka 

20“Nanɨkʉvasʉmɨla va vavʉlanɨsɨvua veene, looli nɨkʉvasʉmɨla na vano 
vilikʉnyɨtɨka vwɨmɨla kupʉlɨsɨvua na veene. 

21Nisʉʉma vooni avuo vavisaghe vʉmo, vavisaghe nkate mʉlyʉsue, ndavʉle 
ʉve vʉle ʉlɨ nkate mʉlyʉne na jʉʉne nɨlɨ nkate mʉlyʉve. Nisʉʉma ʉluo, neke 
avaanhu vɨtɨke kuuti ʉve veeve ʉsungʼhile ʉne. 

22Ʉvʉvaha vʉno ʉlyamheliile, na jʉʉne nɨvapeliile aveene, neke vavisaghe 
vʉmo, ndavʉle ʉne vʉle nɨlɨ vʉmo nuuve. 

23Ʉne nɨɨve nkate mʉ veene, na jʉʉve nkate mʉlyʉne neke vaave nʉ vʉmo 
ʉvʉkwɨlanɨfu. Lʉʉve enendɨɨkɨ neke avaanhu avange vakagʉle kuuti, ʉve veeve 
ʉlyasungʼhile ʉne, na kuuti avaanhu vano ʉlyamheliile, ʉvaghanile ndavʉle 
ʉnganile ʉne. 

24“Ghwe Nhaata, nilonda kuuti, avaanhu vano ʉmheliile vavisaghe palɨkɨmo 
nuune pooni pano niiva, neke vavwaghe ʉvʉvaha vwango vʉno ʉlyamheliile, 
ʉlwakʉva ʉlyanganile kuhʉma ɨɨsi ye jɨkyale kupelua. 

25Ghwe Nhaata ghwe ghwa kyangʼhaani, avaanhu ava mʉ ɨɨsi navakʉkagwile, 
neke ʉne nɨkʉkagwile. Kange, avavʉlanɨsɨvua vango vakagwile kuuti ʉve veeve 
ʉlyasungʼhile. 

26Nɨvahʉfisie ʉvʉvaha vwako, kange nifivombagha ʉluo kuuti vavaghanaghe 
avange ndavʉle ʉnganile ʉne, na jʉʉne nɨɨve nkate mʉ veene.” 

Yohani 18 

ɄYesu ikolua 
(Mataayi 26:47-56; Malɨka 14:43-50; Lʉʉka 22:47-53) 

1ɄYesu ye amalile pikufuunya, akavʉʉka palɨkɨmo na vavʉlanɨsɨvua vaake, 
vakakila ʉlʉvonde ʉlwa Keduloni, vakingila mʉ mʉghʉnda ʉghwa miseituni. 

2ɄYuuda ʉnya kʉmwohela ʉYesu, alyaghʉmanyile ʉmʉghʉnda ʉghuo, 
ʉlwakʉva kekinga ʉYesu na vavʉlanɨsɨvua vaake vakakongʼhanagha apuo. 

3Pe akakɨlongosia ɨkɨpʉgha ɨkya vasikali ava Kɨlooma na vasikali avaloleleli 
kuhʉma kʉ vavaha va vatekesi na kʉ Vafalisayi, akalʉta navo mʉ mʉghʉnda 
kʉmo vakolile itaala, imuli ni filwɨlo. 

4ɄYesu alyakagwile sooni sino kyasikʉmwagha, akalʉta kʉ veene, akavaposia 
akati, “Mʉkʉmʉlonda veeni?” 

5Pe aveene vakamwamʉla vakati, “Tʉkʉmʉlonda ʉYesu ʉmhʉma kʉ Nasaleti.” 
ɄYesu akavavʉʉla akati, “Neene.” ɄYuuda ʉmwohesi alyɨmile palɨkɨmo na 
vaanhu avuo. 

6ɄYesu ye avavʉlile kuuti, “Neene,” vakagomoka kɨnsanansana, vakaghua. 

7ɄYesu akavaposia kange akati, “Mʉkʉmʉlonda veeni?” Vakamwamʉla vakati, 
“Tʉkʉmʉlonda ʉYesu ʉMʉnasaleti.” 

8ɄYesu akavavʉʉla akati, “Nɨvavʉlile kuuti neene. Lɨno, nave mʉkʉndonda 
ʉne, mʉvaleke ava valʉtaghe.” 

9ɄYesu alyajovile enendɨɨkɨ kukwɨlanɨsia sino alyajovile kuuti, “Vano 
ʉlyamheliile, nanɨnsofisie nambe jʉmo.” 

10ɄSimoni ʉPeteli alyale nɨ bamba, akasomola ɨbamba jɨla, akantova ʉnkami 
ʉghwa ntekesi ʉmʼbaha, akanʼdumula ɨmbulughutu ɨja kʉndio. Ʉnkami ʉjuo 
akatambʉlwagha Maluko. 

11Neke ʉYesu akamʼbʉʉla ʉPeteli akati, “Gomosia ɨbamba jaako mʉ nyambe 
jaake. Ʉne nɨnoghiile kukwʉpɨla ʉlʉpumuko lʉno ʉNhaata andɨngʼhanɨkisie.” 

ɄYesu itwalua kwa ntekesi ʉmʼbaha ʉHanasi 
(Mataayi 26:57-58; Malɨka 14:53-54; Lʉʉka 22:54) 

12Avasikali vala nʉ mʼbaha ghwave na vavombi avaloleleli va valongosi va 
Vayahudi vakankola ʉYesu, vakankʉnga. 

13Vakantwala taasi kwa Hanasi, ʉnkwive ghwa Kayafa. ɄKayafa ʉjuo alyale 
ghwe ntekesi ʉmʼbaha ʉnsiki ʉghuo. 

14Kange, ghwe jʉno alyavavʉlile aVayahudi kuuti, lʉnoghiile ʉmuunhu jʉmo 
afue vwɨmɨla avaanhu viitu. 

ɄPeteli ɨkʉnkaana ʉYesu 
(Mataayi 26:58, 69-70; Malɨka 14:54, 66-68; Lʉʉka 22:55-57) 

15ɄSimoni ʉPeteli nʉ mʼbʉlanɨsɨvua ʉjʉnge vakava vikʉmʼbɨngɨlɨla ʉYesu 
mʉmbele. Ʉmʼbʉlanɨsɨvua ʉjʉnge ʉjuo, alyakagʉliike nʉ ntekesi ʉmʼbaha, fye 
nambe akingila palɨkɨmo nʉ Yesu mʉ lʉvɨɨka ʉlwa ntekesi ʉmʼbaha. 

16Neke ʉPeteli akɨɨma panji pa mʉlyango. Ʉmʼbʉlanɨsɨvua ʉjʉnge jʉla jʉno 
alyakagʉliike nʉ ntekesi ʉmʼbaha, akahʉma panji, akajova nʉ mhɨnja jʉno 

alyale ɨkʉvadindulila avaanhu ʉmʉlyango, pe akamwɨtɨkɨsia ʉPeteli 
kukwingila mʉ lʉvɨɨka. 

17Ʉmhɨnja jʉla akamposia ʉPeteli akati, “Asi, ʉve nʉlɨ ʉmo mʉ vavʉlanɨsɨvua 
va muunhu ʉjʉ?” ɄPeteli akamwamʉla akati, “Ndali, naneene.” 

18Lɨno, avakami na vasikali avaloleleli valyapembile ʉmwoto, ʉlwakʉva jɨlyale 
mhepo, valyɨmile vikwota ʉmwoto. Ghwope ʉPeteli alyɨmile palɨkɨmo na veene 
ikwota ʉmwoto. 

Ʉntekesi ʉmʼbaha ɨkʉmposia ʉYesu 
(Mataayi 26:59-66; Malɨka 14:55-64; Lʉʉka 22:66-71) 

19Ʉntekesi ʉmʼbaha akamposia ʉYesu vwɨmɨla avavʉlanɨsɨvua vaake ni 
mbʉlanɨsio saake. 

20ɄYesu akamwamʉla akati, “Ʉne najovagha na vaanhu pa vʉvalafu, ifighono 
fyoni navʉlanɨsyagha mʉ masinagogi na mʉ nyumba ɨnyɨmɨke ɨja kufunyila, 
muno vikongʼhaana aVayahudi vooni. Nanajovagha nambe lɨsio lɨmonga kʉ 
vʉsyefu. 

21Lɨno, kɨki ghʉkʉmhosia ʉne? Ʉvaposie vano vapʉlɨkagha, aveene vakagwile 
sino najovagha.” 

22ɄYesu ye ajovile isio, ʉmo mʉ vasikali avaloleleli jʉno alyale piipi nʉ mwene, 
akantova nɨ lɨpɨ akati, “Kɨki ʉkʉmwamʉla enendɨɨkɨ ʉntekesi ʉmʼbaha?” 

23ɄYesu akamwamʉla akati, “Nave nɨjovile fivi, jova ʉvʉviivi vwango. Neke 
nave nɨjovile vʉnofu kɨki ghʉkʉnhova?” 

24ɄYesu ye ajiighe akʉngilue, ʉHanasi akalaghɨla kuuti atwalue kwa ntekesi 
ʉmʼbaha, ʉKayafa. 

ɄPeteli ɨkʉnkaana kange ʉYesu 
(Mataayi 26:71-75; Malɨka 14:69-72; Lʉʉka 22:58-62) 

25Lɨno, ʉSimoni ʉPeteli alyɨmile ikwota ʉmwoto. Vamo mʉ vano valyale 
vikwota ʉmwoto vakamposia vakati, “Asi, ʉve nʉlɨ ʉmo mʉ vavʉlanɨsɨvua va 
muunhu ʉjʉ?” Ʉmwene akakaana akati, “Ndali, naneene.” 

26Neke ʉmo mʉ vakami va ntekesi ʉmʼbaha, jʉno alyale nyalʉkolo ghwa 
muunhu jʉla jʉno ʉPeteli akanʼdumwile ɨmbulughutu, akamposia akati, “Asi, 
naveeve nɨveele nɨkwaghile ʉlɨ palɨkɨmo nʉ Yesu mʉ mʉghʉnda?” 

27ɄPeteli akakaana kange, nakalɨngi ɨngʼhongove jɨkavɨka. 

Avalongosi va Vayahudi vikʉntwala ʉYesu kwa Pilato 
(Mataayi 27:1-2, 11-14; Malɨka 15:1-5; Lʉʉka 23:1-5) 

28Palwakɨlo, vakantoola ʉYesu kuhʉma kwa Kayafa, vakantwala mʉ nyumba 
ɨja kɨtwa ɨja ntwa ʉMʉlooma ʉghwa kɨghavo ɨkya Yudea. Neke aveene 

navakingila mʉ nyumba ɨjio, ʉlwakʉva vale vingile, vale viiva valamafu. Mʉ 
ʉluo navaale vilia ɨkyakʉlia ɨkyɨmɨke ɨkya Pasaka. 

29Pe ʉmʼbaha ʉghwa kɨghavo ʉPilato akahʉma kʉnji, akavaposia akati, “Asi, 
ʉmuunhu ʉjʉ avombile vʉhosi vʉki vʉno vʉkʉmpelela mʉmʉleete ahɨghue?” 

30Aveene vakamwamʉla vakati, “Ʉmuunhu ʉjʉ ale aave namhosi, natwale 
tʉkʉmʉleeta kʉlyʉve.” 

31ɄPilato akavavʉʉla akati, “Lɨno, mʉntoole jʉmue, mʉkamhɨghe ndavʉle 
silʉngɨka indaghɨlo siinu.” AVayahudi vakamwamʉla vakati, “Ʉsue natʉlɨ nʉ 
vʉtavʉlɨlua ʉvwa kʉmhɨgha ʉmuunhu kuuti abudue.” 

32Isio silyavombiike enendɨɨkɨ kukwɨlanɨsia sino alyajovile ʉYesu vʉle ilifua. 

Ʉntwa ʉPilato ɨkʉmposia ʉYesu 

33ɄPilato akagomoka mʉnkate, mʉ nyumba ɨja kɨtwa, akankemeela ʉYesu 
akamposia akati, “Asi, ʉve veeve Ntwa ghwa Vayahudi?” 

34ɄYesu akamwamʉla akati, “Sino ghʉkʉmhosia, sihʉma mʉ masaaghe ghaako 
jʉʉve? Pamo avaanhu avange vakʉvʉlile imhola sango?” 

35ɄPilato akamwamʉla akati, “Nɨlɨ Mʉyahudi ʉne? Avaanhu kuhʉma mʉ kɨsina 
kyako, na vavaha va vatekesi ve vano vakʉletile kʉlyʉne. Ʉvombile kɨki?” 

36ɄYesu akamwamʉla akati, “ɄVʉtwa vwango navwa mʉ ɨɨsi muno, vwale 
vʉʉve vwa mʉ ɨɨsi muno avavombi vango vale vikʉnhanga kuuti nɨleke 
kukolua na Vayahudi. Neke lɨno ʉVʉtwa vwango navwa mʉ ɨɨsi muno.” 

37Pe ʉPilato akamposia akati, “Kwekʉti ʉve ʉlɨ ntwa?” ɄYesu akamwamʉla 
akati, “Ʉve ʉjovile, kuuti ʉne nɨlɨ ntwa. Ʉne nɨlyaholilue mʉ ɨɨsi vwɨmɨla 
kukwoleka ʉvwakyangʼhaani. Ʉmuunhu jʉno ivɨngɨlɨla ʉvwakyangʼhaani, 
ɨkʉmhʉlɨkɨsia.” 

38ɄPilato akamposia akati, “Ʉvwakyangʼhaani kye kɨki?” ɄPilato ye ajovile isio, 
akahʉma kange kʉnji, akavavʉʉla aVayahudi akati, “Ʉne nanɨvʉvwene nambe 
ʉvʉhosi vʉmo kwa muunhu ʉjʉ. 

39Neke kwelʉle ʉlwiho ʉmue kʉkʉsʉʉma ʉne kʉkʉnʼdindulila ʉnkʉngua jʉmo 
ɨkɨghono ɨkya kyɨmɨke kya Pasaka. Asi, mulonda nɨvadindulile ʉNtwa ghwa 
Vayahudi?” 

40Neke avaanhu vooni vakoova vakati, “Ndali! Nʉngatʉdindulilaghe ʉmuunhu 
ʉjʉ, ʉtʉdindulile ʉBalaba.” ɄBalaba ʉjuo, alyale mhɨjimʼbudi. 

Yohani 19 

ɄYesu ihɨghua kubudua pa kɨkovekano 
(Mataayi 27:15-31; Malɨka 15:6-20; Lʉʉka 23:13-25) 

1Pepano ʉPilato akavavʉʉla avasikali vantoole ʉYesu, na kʉkʉnkopa ni 
mijeledi. 

2Ye vankopile, vakatenda ɨngeela ɨja mifua, vakamfwasia kʉ mutu, kange 
vakamfwasia ɨsopeka ɨndangali. 

3Pe vakava viveela kwa mwene viiti, “Kamwene ghwe Ntwa ghwa Vayahudi.” 
Vakava vikʉntova na mapi. 

4ɄPilato akahʉma kange kʉnji, akavavʉʉla akati, “Pʉlɨkɨsia, ʉmuunhu ʉjʉ 
nɨkʉmʉleeta kʉlyʉmue kʉnji kʉno mʉkagʉle kuuti, ʉne nanɨkʉvwagha 
ʉvʉhosi vʉmonga kwa mwene.” 

5Pe ʉYesu akahʉma kʉnji afwalile ɨngeela ɨja mifua nɨ sopeka ɨndangali. ɄPilato 
akajova akati, “Lolagha, ʉmuunhu jʉjuo ghwe ʉjʉ!” 

6Avavaha va vatekesi na vasikali avaloleleli ye vamwaghile, vakoova vakati, 
“Ʉnkomelele pa kɨkovekano, ʉnkomelele!” ɄPilato akavavʉʉla akati, 
“Mʉntoole jʉmue mʉkankomelele, ʉlwakʉva ʉne nivona nsila nkole.” 

7AVayahudi vakamwamʉla vakati, “Ʉsue tʉlɨ nʉ lʉlaghɨlo, vwɨmɨla ʉlʉlaghɨlo 
ʉluo ʉjʉ anoghiile kubudua, ʉlwakʉva ivɨkile Mwana ghwa Ngʉlʉve.” 

8ɄPilato ye apʉliike amasio aghuo, akoghopa kyongo. 

9Pe akingila kange mʉ nyumba jaake ɨja kɨtwa, akamposia ʉYesu akati, “Ʉve 
ghuhʉma kʉʉghi?” Neke ʉYesu naalyamwamwile kɨmonga. 

10Pe ʉPilato akati, “Kɨki naghʉkʉnyamʉla? Asi, nʉkagwile kuuti ʉne nɨlɨ nʉ 
vʉtavʉlɨlua ʉvwa kʉkʉdindulila, nʉ vwa kʉkʉkomelela pa kɨkovekano?” 

11ɄYesu akamwamʉla akati, “Ʉve naghwale ghuuva nʉ vʉtavʉlɨlua vʉmonga 
kʉlyʉne, nave nʉpelilue nʉ Ngʉlʉve. Lɨno, ʉmuunhu jʉno ambɨkile mʉ mavoko 
ghaako, mhosi kukila ʉve.” 

12Kuhʉma ʉnsiki ʉghuo ʉPilato akava ilonda ɨsɨla ɨja kʉnʼdindulila ʉYesu. Neke 
aVayahudi vakoova vakati, “Ʉnganʼdindulile ʉmuunhu ʉjʉ, naghuuva 
mmanyaani ghwa ntwa ʉmʼbaha ʉKaisali. Ʉmuunhu jʉno ikuvɨɨka kuuva ntwa, 
ikaana ʉvʉtwa vwa ntwa ʉmʼbaha ʉKaisali.” 

13ɄPilato ye apʉliike amasio aghuo, akahʉma nʉ Yesu kʉnji, akikala pa kɨtengo 
ɨkya vʉhɨghi, pano pitambʉlua Lwalo lwa Mavue, mʉ njovele ɨja Kɨebulania 
viiti, Gabata. 

14Ɨkɨghono ɨkio kɨlyale kɨghono kya kʉlɨngʼhania ɨkyɨmɨke ɨkya Pasaka, kaale 
kavalɨlo ka ntanda ndɨɨkɨ. ɄPilato akavavʉʉla aVayahudi akati, “Lolagha, ʉjʉ 
ghwe Ntwa ghwinu!” 

15Aveene vakoova vakati, “Mʼbude, mʼbude! Ʉnkomelele pa kɨkovekano!” 
ɄPilato akavaposia akati, “Asi, nɨnkomelele pa kɨkovekano ʉNtwa ghwinu?” 
Avavaha va vatekesi vakamwamʉla vakati, “Ʉsue natʉlɨ nʉ ntwa ʉjʉnge, looli 
jʉ Kaisali!” 

16Pepano ʉPilato akamʼbɨɨka ʉYesu mʉ mavoko ghaave kuuti vankomelele pa 
kɨkovekano. Pe avasikali vakantoola ʉYesu, vakalʉta naghwo. 

ɄYesu ikomelelua pa kɨkovekano 
(Mataayi 27:32-44; Malɨka 15:21-32; Lʉʉka 23:26-43) 

17ɄYesu akahʉma mʉ lɨkaaja apɨndile ɨkɨkovekano kyake kuhanga kufika pano 
pakatambʉlwagha mʉ Kɨebulania Goligota, kwekʉti, Lɨngʼala lya Mutu. 

18Apuo vakankomelela palɨkɨmo na vange vavɨlɨ, jʉmo ʉlʉbale ʉlwa kʉndio, 
ʉjʉnge ʉlwa kʉngʼhɨghɨ, ʉmwene akava pakate. 

19ɄPilato akalemba amasio na kuvɨɨka pakyanya pa kɨkovekano kya Yesu. 
Amasio aghuo ghalyalembilue, “ɄYESU ɄMɄNASALETI, ɄNTWA GHWA 
VAYAHUDI.” 

20Amasio aghuo ghalyalembilue mʉ njovele ɨja Kɨebulania, ɨja Kɨlooma nɨ ja 
Kɨyunaani. AVayahudi vinga vakava vikwɨmba amalembe aghuo, ʉlwakʉva 
pano alyakomelilue palyale piipi nɨ lɨkaaja lya Yelusalemu. 

21Avavaha va vatekesi vakamʼbʉʉla ʉPilato vakati, “Nʉngalembaghe ‘Ntwa 
ghwa Vayahudi,’ ʉlembe kuuti, ‘Ʉmuunhu ʉjʉ alyatiile, ɄNE NEENE NTWA 
GHWA VAYAHUDI.’ ” 

22ɄPilato akavamʉla akati, “Sino nɨlembile, nɨlembile.” 

23Avasikali ye vankomeliile ʉYesu pa kɨkovekano, vakatoola amenda ghaake, 
vakaghava fighavo fine, pe nʉjʉnge akatoola ɨkɨghavo kyake. Kange, vakatoola 
ɨsopeka jaake. Ɨsopeka ɨjio najɨlyahonilue, ʉlwene jɨlyatavilue kuhʉma kʉ mutu 
kuhanga kufika kʉ maghʉlʉ. 

24Avasikali avuo vakavʉlana vakati, “Ɨsopeka ɨjɨ tʉleke pidemʉla, ʉlwene 
tʉsodolele kuuti jɨɨve jaani.” Isio silyavombiike kukwɨlanɨsia aMalembe 
aMɨmɨke ghano ghiiti, “Valyaghaviine amenda ghango, na kuvɨɨka ʉlʉsodolelo 
ɨsopeka jango.” Enendɨɨkɨ fye valyavombile avasikali. 

25Piipi nɨ kɨkovekano pano akomelilue ʉYesu, valyɨmile ʉngʼina ghwa Yesu, nʉ 
nnuuna ghwa ngʼina ghwa Yesu, nʉ Maliya ʉnʼdala ghwa Kiliopa nʉ Maliya 
ʉmhʉma mʉ kɨkaaja ɨkya Magidala. 

26ɄYesu akamwagha ʉngʼina nʉ mʼbʉlanɨsɨvua jʉno alyamʉghanile fiijo, vɨmile 
piipi nʉ mwene, akamʼbʉʉla ʉngʼina akati, “Mama, lolagha, ʉjuo mwanaako.” 

27Kange, akamʼbʉʉla ʉmʼbʉlanɨsɨvua jʉla akati, “Lolagha, ʉjuo mama ghwako.” 
Kuhʉma ʉnsiki ʉghuo ʉmʼbʉlanɨsɨvua jʉla akantoola ʉmama jʉla, akikalagha 
naghwo kʉ kaaja kwa mwene. 

ɄYesu ifua pa kɨkovekano 
(Mataayi 27:45-56; Malɨka 15:33-41; Lʉʉka 23:44-49) 

28ɄYesu ye avwene sooni sivombiike, akati, “Nʉmilue!” Alyajovile enendɨɨkɨ 
kukwɨlanɨsia aMalembe aMɨmɨke. 

29Apoonu pala pwekɨlyale ɨkɨkongʼholo kɨno kɨmemile ʉlʉhʉʉje ʉlʉkali. 
Vakatoola ɨkyenda, vakasuvika mʉ lʉhʉʉje, vakakɨnienga mʉ lʉpiki ʉlwa 
mpiki ʉmʉhisopo, vakantwalɨla pa mʉlomo. 

30ɄYesu ye amimile ʉlʉhʉʉje lʉla, akati, “Sooni sivombiike!” Akinamɨsia 
ʉmutu, akakʉngʉka. 

ɄYesu ihomua nɨ mhalala 

31Ɨkɨghono ɨkio kyale kya kʉlɨngʼhania ɨSabati. AVayahudi navakalondagha 
amavɨlɨ gha vafue ghajighe pa kɨkovekano pa kɨghono ɨkya Sabati, ʉlwakʉva 
ɨkɨghono kɨla kyale kɨvaha. Pe vakansʉʉma ʉPilato avɨtɨkɨsie kuuti amaghʉlʉ 
agha vaanhu avuo, ghadenyue, neke vavavʉsie pa kɨkovekano. 

32Pepano avasikali vakalʉta, vakadeenya amaghʉlʉ agha muunhu ʉghwa 
kwanda nʉ ghwa vʉvɨlɨ vano valyakomelilue palɨkɨmo nʉ Yesu. 

33Neke ye vafikile pa Yesu, vakavona afwile. Mʉ ʉluo navakadeenya amaghʉlʉ 
ghaake. 

34Ʉmuunhu ʉmo mʉ vasikali akamhoma nɨ mhalala ʉYesu pa lʉvafu, jɨkahʉma 
ɨdanda na malenga. 

35Imhola isi silembilue nʉ muunhu jʉno alyasivwene ye sivombeka. Sino ijova 
sa kyangʼhaani, kange ghwope akagwile kuuti sino ijova sa kyangʼhaani, 
ikwoleka neke na jʉmue mwɨtɨke. 

36Isio silyavombiike kukwɨlanɨsia aMalembe aMɨmɨke ghano ghiiti, “Nambe 
ʉmfupa ghwake ghʉmo, naghudenyua.” 

37Kange, aMalembe aMɨmɨke ghiiti, “Vikʉmʉlolagha jʉno vamhomile.” 

ɄYesu ivɨkua mʉ mbiipa 
(Mataayi 27:57-61; Malɨka 15:42-47; Lʉʉka 23:50-56) 

38Isio ye sivombiike, akiisa ʉYosefu ʉmhʉma mʉ lɨkaaja ɨlya Alimataya. 
Ʉmuunhu ʉjʉ alyale mʼbɨngɨlɨli ghwa Yesu kɨsyefu, ʉlwakʉva akoghopagha 
avalongosi va Vayahudi. Akansʉʉma ʉPilato kuuti avʉsie ʉmʼbɨlɨ ghwa Yesu pa 
kɨkovekano. ɄPilato akamwɨtɨkɨsia, pe akalʉta, akaghʉvʉsia. 

39Najʉ Nikodemu, jʉno ɨkɨghono kɨmonga alyalʉtile kwa Yesu pakɨlo, akiisa na 
mafuta amanya lʉnuusi ʉlʉnono. Amafuta aghuo ghalyale ikiilo fijigho fitatu 
ndɨɨkɨ. 

40Vooni ve vavɨɨlɨ vakatoola ʉmʼbɨlɨ ghwa Yesu, vakaghʉniengelela nʉ mwenda 
ʉghwa kʉsyɨlɨla, palɨkɨmo na mafuta ghala amanya lʉnuusi ʉlʉnono, ndavʉle 
lwale lwiho lwa Vayahudi kusyɨla avaanhu. 

41Pano valyankomeliile ʉYesu paale pe mʉghʉnda. Mʉ mʉghʉnda mula 
mwejɨlyale ɨmbiipa ɨmhia jɨno navaghelile kuvɨɨka nambe muunhu. 

42Lɨno, ʉlwakʉva kʉ Vayahudi ɨkɨghono ɨkio kyale kya kʉlɨngʼhania ɨSabati, 
vakavɨɨka ʉmʼbɨlɨ ghwa Yesu mʉ mbiipa jɨla, ʉlwakʉva jɨlyale piipi. 

Yohani 20 

Kusyʉka kwa Yesu 
(Mataayi 28:1-8; Malɨka 16:1-8; Lʉʉka 24:1-12) 

1Ye kuhenga, ɨkɨghono ɨkya kwasia mʉ mʉlʉngʉ, ʉMaliya ʉmhʉma mʉ lɨkaaja 
ɨlya Magidala akalʉta kʉ mbiipa. Ye afikile, akavona ɨlɨvue lɨno vadindila pa 
mʉlyango ghwa mbiipa, lɨvʉsivue. 

2Pe akavʉʉka lʉvɨlo kulʉta kwa Simoni ʉPeteli na kwa mʼbʉlanɨsɨvua ʉjʉnge 
jʉno ʉYesu alyamʉghanile fiijo, akavavʉʉla akati, “Vamʼbʉsisie ʉMʉtwa mʉ 
mbiipa, natʉkagwile kʉno vamʼbɨkile!” 

3Pe ʉPeteli palɨkɨmo nʉ mʼbʉlanɨsɨvua ʉjʉnge jʉla, vakavʉʉka, vilʉta kʉ 
mbiipa. 

4Vooni ve vavɨɨlɨ vakavʉʉka lʉvɨlo, neke ʉmʼbʉlanɨsɨvua ʉjʉnge jʉla, 
akakɨmbɨla fiijo kukila ʉPeteli, akatala kufika kʉ mbiipa. 

5Akinama, akahʉngɨɨla mʉ mbiipa, akaghavona gha menda amapala ghano 
vansyɨlɨla, neke naalingiile mʉnkate. 

6ɄSimoni ʉPeteli ye afikile pala, akingila mʉ mbiipa akaghavona amenda ghala, 

7nɨ kɨtambala kɨno valyampinyile ʉYesu kʉ mutu. Ɨkɨtambala ɨkio nakɨlyale 
palɨkɨmo na menda aghange, looli ɨkyene kɨlyale palʉbale kɨniengilue. 

8Pe ʉmʼbʉlanɨsɨvua ʉjʉnge jʉla, jʉno alyatalile pifika pala, ghwope akingila mʉ 
mbiipa, akalola, akɨtɨka kuuti ʉYesu asyʉkile. 

9Ʉlwakʉva ye lʉkyale kuvombeka ʉlʉ, navalyaghatangʼhinie aMalembe 
aMɨmɨke ghano ghiiti ʉYesu isyʉka kuhʉma kʉ vafue. 

10Pe avavʉlanɨsɨvua vala, vakagomoka kʉno vakikalagha. 

ɄYesu ikuhʉfia kwa Maliya ʉmhʉma kʉ lɨkaaja ɨlya Magidala 
(Mataayi 28:9-10; Malɨka 16:9-11) 

11Neke ʉnsiki ʉghuo ʉMaliya ʉghwa kʉ Magidala alyɨmile piipi nɨ mbiipa, ilɨla. 
Ye ajiighe ifilɨla akinama, akahʉngɨɨla mʉ mbiipa. 

12Ye ihʉngɨɨla, akavaagha avanyamhola vavɨlɨ vafwalile amenda amapala, 
vikalile pano ghʉlyale ʉmʼbɨlɨ ghwa Yesu. Jʉmo alikalile ʉlʉbale ʉlwa kʉ mutu, 
ʉjʉnge ʉlwa kʉ maghʉlʉ. 

13Avanyamhola vala vakamposia vakati, “Ghwe mama, ghulɨlɨla kɨki?” 
Akavamʉla akati, “Nilɨla ʉlwakʉva vamʼbʉsisie ʉMʉtwa ghwango, kange 
nanɨkagwile kʉno vamʼbɨkile.” 

14ɄMaliya ye ajovile amasio aghuo, akasyetʉka kʉnsana, akamwagha ʉmuunhu 
ɨmile, neke naalyakagwile kuuti ghwe Yesu. 

15ɄYesu akamposia akati, “Mama, ghulɨlɨla kɨki? Ghʉkʉmʉlonda veeni?” 
ɄMaliya akasaghagha kuuti ʉmuunhu ʉjuo ghwe mʼbombi mʉ mʉghʉnda 
ʉghuo. Akamʼbʉʉla akati, “Ntwa, nave veeve ʉmʼbʉsisie ʉMʉtwa, ʉmbʉʉle 
kʉno ʉmʼbɨkile, nɨntoole.” 

16ɄYesu akati, “Maliya!” ɄMaliya akasyetʉka, akajova mʉ njovele ɨja Kɨebulania 
akati, “Laboni,” kwekʉti, “Mʼbʉlanɨsi.” 

17ɄYesu akamʼbʉʉla akati, “Nʉngangʼholaghe, ʉlwakʉva nɨkyale kulʉta 
kʉkyanya kwa Nhaata. Looli lʉtagha kʉ vavʉlanɨsɨvua vango, ʉvavʉʉle kuuti, 
nilʉta kʉkyanya kwa Nhaata ghwango, jʉno ghwe Nhaata ghwinu, kange 
Ngʉlʉve ghwango, jʉno ghwe Ngʉlʉve ghwinu.” 

18ɄMaliya ʉmhʉma mʉ lɨkaaja ɨlya Magidala akalʉta kʉ vavʉlanɨsɨvua va Yesu, 
akavavʉʉla akati, “Ʉne nɨmwaghile ʉMʉtwa!” Pe akavavʉʉla sooni sino ʉYesu 
amʉlaghiile. 

ɄYesu ikuhʉfia kʉ vavʉlanɨsɨvua vaake 
(Mataayi 28:16-20; Malɨka 16:14-18; Lʉʉka 24:36-49) 

19Pakɨvwilile ɨkɨghono ɨkya kwasia mʉ mʉlʉngʉ, avavʉlanɨsɨvua va Yesu 
valyakongʼhanile mʉ nyumba vidindiile, ʉlwakʉva valyale vikwoghopa 
avalongosi va Vayahudi. ɄYesu akiisa, akɨɨma pakate pa veene, akavavʉʉla 
akati, “Mʉvisaghe nʉ lʉtengaano!” 

20Ye ajovile ʉluo, akavavonia amavoko ni mbafu saake. Avavʉlanɨsɨvua vaake 
ye vakagwile kuuti ghwe Mʉtwa ʉYesu, vakahovoka fiijo. 

21ɄYesu akavavʉʉla kange akati, “Ʉlʉtengaano lʉvisaghe numue. Ndavʉle 
ʉNhaata vʉle alyasungʼhile ʉne, na jʉʉne nɨkʉvasuungʼha ʉmue.” 

22Ye ajovile amasio aghuo, akavapulila ʉmwʉja ghwake akati, “Ʉpɨla ʉMhepo 
ʉMwɨmɨke. 

23Avaanhu vooni vano mʉkʉvasaghɨla inyɨvi saave, ʉNgʉlʉve ɨkʉvasaghɨla; 
vano namʉkʉvasaghɨla inyɨvi saave, ʉNgʉlʉve naɨkʉvasaghɨla.” 

ɄYesu ikuhʉfia kwa Tomasi 

24Neke ʉTomasi jʉno akatambʉlwagha Mʉngʼhʉngʉ, ʉmo mʉ vavʉlanɨsɨvua 
kɨjigho na vavɨlɨ, napwealyale ʉYesu ye ikuhʉfia kʉ vavʉlanɨsɨvua avange. 

25Avavʉlanɨsɨvua avange vala, vakamʼbʉʉla ʉTomasi vakati, “Ʉsue tʉmwaghile 
ʉMʉtwa.” Neke ʉmwene akavamʉla akati, “Ʉne nanɨngɨtɨke isio, nave 
nanɨfyaghile na kukwabasia nɨ kyove kyango ifivamba ifya masumale mʉ 
mavoko ghaake, na kukwabasia nʉ lʉvoko lwango ɨkɨvamba mʉ mbafu saake.” 

26Ifighono lekelalʉbale ye fikilile, avavʉlanɨsɨvua va Yesu valyakongʼhanile 
kange mʉ nyumba jɨla, najʉ Tomasi mwealyale. Amalyango ghalyale madinde, 
ʉYesu akiisa kange, akɨɨma pakate pa veene akati, “Ʉlʉtengaano lʉvisaghe 
numue.” 

27Pe akamʼbʉʉla ʉTomasi akati, “Tomasi, ghwise ghwabasie amavoko ghango 
nɨ kyove kyako, kange ghwabasie imbafu sango nʉ lʉvoko lwako. Ʉlekaghe 
piiva nsiiti kukwɨtɨka, looli ghwɨtɨkaghe.” 

28ɄTomasi akamʉla akati, “Ʉve ʉlɨ Mʉtwa ghwango! Kange, ʉlɨ Ngʉlʉve 
ghwango!” 

29ɄYesu akamʼbʉʉla akati, “Ghwɨtiike ʉlwakʉva ʉnyaghile! Vafunyilue vano 
vikwɨtɨka, kɨsila kʉnyaagha.” 

Ʉvʉfumbue ʉvwa kʉlemba ɨkɨtabu ɨkɨ 

30ɄYesu alyavombile ifidegho ifingi finga fino fihʉfia ifivalɨlo pamaaso gha 
vavʉlanɨsɨvua vaake fino nafilembilue mʉ kɨtabu ɨkɨ. 

31Ifidegho ifi fino filembilue, filembilue neke mwɨtɨke kuuti, ʉYesu ghwe 
Kɨlɨsite, Mwana ghwa Ngʉlʉve, neke vwɨmɨla kʉkʉmwɨtɨka ʉmwene, mwʉpɨle 
ʉvwʉmi mʉ lɨtavua lyake. 

Yohani 21 

ɄYesu ikuhʉfia kʉ vavʉlanɨsɨvua vaake lekelalʉbale 

1Pambele, ʉYesu akihʉfia kange kʉ vavʉlanɨsɨvua vaake kʉ lɨsʉmbe ɨlya 
Tibelia. Ye akyale kukuhʉfia lʉlyale ndɨɨkɨ: 

2ʉSimoni ʉPeteli, ʉTomasi jʉno akatambʉlwagha Mʉngʼhʉngʉ, ʉNatanaeli 
ʉmhʉma mʉ kɨkaaja ɨkya Kana mʉ kɨghavo ɨkya Galilaya, avaana vavɨlɨ ava 
Sebedaayi na vavʉlanɨsɨvua vaake avange vavɨlɨ, vooni avuo valyale palɨkɨmo. 

3ɄSimoni ʉPeteli akavavʉʉla avajaake akati, “Nilʉta kulova isamaki.” Aveene 
vakamwamʉla vakati, “Na jʉsue tulʉta palɨkɨmo nuuve.” Pe vakavʉʉka vilʉta, 
vakapanda ɨngalava, neke ɨkɨlo jooni, navakambʉlɨla kɨmonga. 

4Ye kuhenga, ʉYesu akɨɨma mʉlʉbale mʉ lɨsʉmbe, neke avavʉlanɨsɨvua vaake 
navalyakagwile kuuti ghwe Yesu. 

5ɄYesu akavaposia akati, “Vanango, namʉlovile nambe samaki jɨmo?” Aveene 
vakamwamʉla vakati, “Natʉlovile nambe jɨmo!” 

6ɄYesu akavavʉʉla akati, “Isia ʉvwafu ʉlʉbale ʉlwa kʉndio ʉlwa ngalava, ʉkuo 
mulova.” Pe vakisia ʉvwafu, neke vakakunua kukwesa, ʉlwakʉva valyakolile 
isamaki nyinga. 

7Pepano ʉmʼbʉlanɨsɨvua jʉla, jʉno ʉYesu alyamʉghanile fiijo, akamʼbʉʉla 
ʉPeteli akati, “Ʉjʉ ghwe Mʉtwa!” ɄSimoni ʉPeteli ye apʉliike kuuti ghwe 
Mʉtwa, akatoola ʉmwenda ghwake ghʉno aveele afulile ye ilova, akafwala, pe 
akitosia mʉ lɨsʉmbe. 

8Avavʉlanɨsɨvua avange vala vakava vikwesa ʉvwafu vʉmemile isamaki, vilʉta 
kʉnji kʉ lɨsʉmbe. Kuhʉma pano valyale, kufika kʉnji kʉ lɨsʉmbe, palyale imita 
kɨlʉndo kɨmo ndɨɨkɨ. 

9Ye vafikile kʉnji kʉ lɨsʉmbe, vakaghwagha ʉmwoto. Pa mwoto apuo 
pweghʉlyale ʉnkate ni samaki. 

10ɄYesu akavavʉʉla akati, “Mʉleete isamaki simo sino mʉlovile.” 

11Pe ʉSimoni ʉPeteli akingila mʉ ngalava, akakwesela kʉnji kʉ lɨsʉmbe ʉvwafu 
vʉla vʉno vʉlyamemile isamaki imbaha. Isamaki isio silyale kɨlʉndo kɨmo ni 
fijigho fihaano ni tatu. Napano isamaki silyale nyinga enendɨɨkɨ, ʉvwafu 
navʉlyademwike. 

12ɄYesu akavavʉʉla akati, “Mwise mʉlavʉke.” Neke napwealyale nambe jʉmo 
mʉ vavʉlanɨsɨvua vala, jʉno alyaghelile kuposia kuuti, “Ʉve veeve veeni?” 
Navalyamposisie, ʉlwakʉva valyakagwile kuuti ghwe Mʉtwa. 

13ɄYesu akatoola ʉnkate, akavapeela. Kange, akatoola ɨsamaki, akavapeela. 

14Ʉluo lʉlyale lwa vʉtatu ʉYesu kukuhʉfia kʉ vavʉlanɨsɨvua vaake, kuhʉma 
isyʉsɨvua kʉ vafue. 

ɄYesu nʉ Peteli 

15Ye vamalile kulia, ʉYesu akamposia ʉSimoni ʉPeteli akati, “Simoni mwana 
ghwa Yohani, ʉnganile ʉne kukila vʉle vanganile avange ava?” ɄPeteli 
akamwamʉla akati, “Eena Mʉtwa, ʉve ʉkagwile kuuti nɨkʉghanile.” ɄYesu 
akamʼbʉʉla akati, “Ʉdɨmaghe ingʼholo sango.” 

16ɄYesu akamposia ʉlwa vʉvɨlɨ akati, “Simoni mwana ghwa Yohani, ʉnganile?” 
ɄPeteli akamwamʉla akati, “Eena Mʉtwa, ʉve ʉkagwile kuuti nɨkʉghanile.” 
ɄYesu akamʼbʉʉla akati, “Ʉlolelelaghe vʉnono ingʼholo sango.” 

17Akamposia ʉlwa vʉtatu akati, “Simoni mwana ghwa Yohani, ʉnganile?” 
ɄPeteli akasukunala, ʉlwakʉva amposisie ʉlwa vʉtatu kuuti, “Ʉnganile?” 
Akamwamʉla akati, “Ghwe Mʉtwa, ʉve ʉkagwile sooni, ʉkagwile kuuti 
nɨkʉghanile.” ɄYesu akamʼbʉʉla akati, “Ʉdɨmaghe ingʼholo sango. 

18Kyangʼhaani nɨkʉkʉvʉʉla, ye ʉlɨ nsoleka ʉlyale ghufwala jʉʉve amenda na 
kulʉta kʉno ghulonda. Neke ghuliiva mʉghogholo, ghuligholosia amavoko 
ghaako, ʉmuunhu ʉjʉnge ɨkʉkʉkʉnga na kʉkʉkʉtwala kʉno naghulonda.” 

19ɄYesu alyajovile isio kuvonia vʉle ʉPeteli ilifua vwɨmɨla kʉkʉmʉghinia 
ʉNgʉlʉve. Ye ajovile isio, akamʼbʉʉla ʉPeteli akati, “Ʉmbɨngɨlɨlaghe.” 

20ɄPeteli akasyetʉka, akamwagha ʉmʼbʉlanɨsɨvua jʉno ʉYesu alyamʉghanile 
fiijo, ɨkʉvavɨngɨlɨla mʉmbele. Ʉmʼbʉlanɨsɨvua ʉjuo ghwe jʉno alyeghiime pa 
kɨfuva kya Yesu ye valɨ pilia ɨkyakʉlia ɨkya pakɨvwilile, ghwe jʉno alyamposisie 
ʉYesu kuuti, “Mʉtwa, ghwe veeni jʉno kyaɨkʉkwohela?” 

21ɄPeteli ye amwaghile ʉmʼbʉlanɨsɨvua jʉla, akamposia ʉYesu akati, “Ghwe 
Mʉtwa, kilihʉmɨla kɨki kwa mʼbʉlanɨsɨvua ʉjʉ?” 

22ɄYesu akamwamʉla akati, “Nave nilonda ʉjʉ aave mwʉmi kuhanga niliiva 
nigomoka, ʉve kɨkʉkʉvava kɨki? Ʉve mbɨngɨlɨlaghe.” 

23Amasio aghuo ghano ʉYesu alyajovile, ghakapʉlɨkɨka kʉ vavɨngɨlɨli vinga, pe 
vakasaghagha kuuti, ʉmʼbʉlanɨsɨvua ʉjuo nailifua. Neke ʉYesu naalyajovile 
kuuti, ʉmʼbʉlanɨsɨvua ʉjuo nailifua, ʉlwene alyatiile, “Nave nilonda ʉjʉ aave 
mwʉmi kuhanga niliiva nigomoka, kɨkʉkʉvava kɨki?” 

24Ʉmʼbʉlanɨsɨvua ʉjuo ghwe jʉno ikwoleka isi sooni, kange ghwe jʉno alembile 
isi. Ʉsue tʉkagwile kuuti ʉvwolesi vwake vwa kyangʼhaani. 

ɄYesu alyavombile isingi nyinga 

25Kwesili isingi nyinga sino alyavombile ʉYesu. Sale silembue sooni, nisaagha 
kuuti ɨɨsi jooni najaale jikwɨla kuvɨɨka ifitabu ifio. 

Mbombo sa Vasungʼhua 

Mbombo sa Vasungʼhua 1 

1Kʉlyʉve Tiofilo, mʉ kɨtabu kyango ɨkɨlongosi, nɨlyalembile sooni sino ʉYesu 
alyavombile na kuvʉlanɨsia, kuhʉma itengʉla ɨmbombo jaake, 

2kuhanga ɨkɨghono kɨno alyatoghile kulʉta kʉkyanya. Ye akyale kutogha 
kʉkyanya, alyavalaghiile mʉ ngʉfu isa Mhepo ʉMwɨmɨke avasungʼhua vano 
alyavasalwile. Alyavalaghiile sino vanoghiile kuvomba. 

3Ʉnsiki ghwa fighono fijigho fine kuhʉma isyʉka, akava ikuvonesia kʉ 
vasungʼhua avuo na kʉkʉvahʉfia kʉ sɨla si nyinga kuuti mwʉmi. Kange, 
akavavʉlagha imhola isa Vʉtwa vwa Ngʉlʉve. 

4Ɨkɨghono kɨmonga, ʉYesu ye ilia na vasungʼhua vaake, akavavʉʉla akati, 
“Mʉlekaghe kuvʉʉka mʉ lɨkaaja ɨlɨ ɨlya Yelusalemu, mʉghulaghe muno muno, 
kuhanga mupelua ʉMhepo ʉMwɨmɨke jʉno ʉNhaata alyavalaghile kuuti 
ɨkʉvapeela. Ɨmhola ɨjio jɨno alyavalaghile, je jɨno navavʉlagha. 

5Ʉlwakʉva ʉYohani avofughagha avaanhu na malenga, looli ʉmue ifighono 
ifidebe fino fikwisa, ʉNgʉlʉve ɨkʉvofugha nʉ Mhepo ʉMwɨmɨke.” 

ɄYesu itogha kʉkyanya 

6Avasungʼhua va Yesu ye vakongʼhanile palɨkɨmo nʉ mwene pa kɨdunda, 
vakamposia vakati, “Ghwe Mʉtwa, ʉnsiki ʉghʉ ghwe ghʉno ghutapigomosia 
ʉvʉtwa vʉʉve mʉ mavoko gha Vaisilaeli?” 

7Neke ʉYesu akavavʉʉla akati, “Nambombo jiinu kukagʉla ifighono na masiki 
ghano ʉNhaata avɨkile mʉ vughane vwake. 

8Looli mulipelua ingʉfu alaava avisiile ʉMhepo ʉMwɨmɨke. Apuo pe muvisagha 
volesi vango mʉ Yelusalemu, mʉ kɨghavo kyoni ɨkya Yudea, nɨ kya Samalia, ni 
mbale sooni isa ɨɨsi.” 

9ɄYesu ye ajovile isio kʉ vasungʼhua vaake, akatolua pamaaso ghaave kulʉta 
kʉkyanya. Ɨlɨfunde lɨkamwʉpɨla, navakamwagha kange. 

10Ʉnsiki ghʉghuo ye vilola kʉkyanya pano ilʉta, nakalɨngi vakavoneka 
avakɨnhaata vavɨlɨ vafwalile amenda amapala, vɨmile piipi na veene. 

11Avaanhu avuo vakati, “Mwe vakɨnhaata va kʉ Galilaya, kɨki mwɨmile apa 
mulola kʉkyanya? ɄYesu ʉjʉ jʉno atolilue pamaaso ghiinu kulʉta kʉkyanya, 
iligomoka vʉle vʉle ndavʉle mʉmwaghile ilʉta kʉkyanya.” 

ɄMatiya ipyanɨla pa Yuuda 

12Pepano avasungʼhua va Yesu vakavʉʉka pa kɨdunda kɨla kɨno 
kɨkatambʉlwagha Miseituni, vakagomoka kʉ Yelusalemu. Kuhʉma pa kɨdunda 
ɨkio, kwale kʉtali ɨkilomita jɨmo kufika kʉ Yelusalemu. 

13Ye vafikile, vakingila mʉ nyumba jɨno vakikalagha, kʉ kyʉmba ɨkya kʉ 
gholoofa. Avasungʼhua avuo ve ava: ʉPeteli, ʉYohani, ʉYakovo, ʉNdeleeya, 
ʉFilipo, ʉTomasi, ʉBatolomaayo, ʉMataayi, ʉYakovo ʉnkina Alufaayo, ʉSimoni 
ʉNselote, nʉ Yuuda ʉnkina Yakovo. 

14Avuo vooni valyale vikongʼhaana mʉ vʉfumbue ʉvwa kufuunya kwa 
Ngʉlʉve, palɨkɨmo nʉ Maliya ʉngʼina ghwa Yesu, na vakɨjʉʉva avange, na 
vanuuna va Yesu. 

15Ɨkɨghono kɨmonga, avaanhu kɨlʉndo kɨmo ni fijigho fivɨlɨ ndɨɨkɨ, vano valyale 
vikʉmwɨtɨka ʉYesu valyakongʼhanile palɨkɨmo. Pe ʉPeteli akɨɨma pakate pa 
veene, 

16akavavʉʉla akati, “Vanyalʉkolo vango, imhola sino silyalembilue mʉ 
Malembe aMɨmɨke vwɨmɨla ʉYuuda, nasaale sileka kuvombeka. Lɨno, imhola 
isio sino ʉMhepo ʉMwɨmɨke alyajovile kukilila kwa nkʉʉlʉ ghwitu ʉDavɨdi mʉ 
kɨtabu ɨkya Sabuli, sivombiike. Neke ʉYuuda ʉjuo ghwe jʉno alyavalongwisie 
avaanhu vala vano valyankolile ʉYesu. 

17Alyavombile ʉluo napano alyale ʉmo mʉ kɨpʉgha kiitu twe vasungʼhua, 
kange tʉkavombagha ɨmbombo palɨkɨmo nʉ mwene.” 

18Lɨno, indalama sino alyʉpiile ʉYuuda vwɨmɨla ʉvʉhosi vwake, alyaghʉlile 
ʉmʉghʉnda. Mʉ mʉghʉnda ʉghuo mwe muno akasangʉka na kubajʉka 
ɨlɨleme, ʉvʉtumbu vwoni vʉkahʉma kʉnji. 

19Ɨmhola ɨjio ɨja Yuuda jɨkapʉlɨkɨka kʉ vaanhu vooni vano vakikalagha mʉ 
Yelusalemu. Neke mʉ njovele jaave, ʉmʉghʉnda ʉghuo ghʉkatambʉlua Hakeli 
Dama, kwekʉti Mʉghʉnda ghwa Danda. 

20ɄPeteli akafijovagha akatisagha, “Isio se sino silembilue mʉ kɨtabu ɨkya 
Sabuli kuuti, ‘Ɨnyumba jaake jɨvisaghe vʉkɨva, nambe jʉmonga naangikalaghe 
mʉ nyumba ɨjio.’ “Kange, lɨlembilue kuuti, ‘Pa mbombo jaake ɨja kʉlongosia, 
apyanɨle ʉmuunhu ʉjʉnge.’ 

21“Lɨno, tulondua tʉnsalʉle ʉmuunhu ʉjʉnge, mʉ vano vavisagha palɨkɨmo 
nusue, ʉnsiki ghwoni ʉMʉtwa ʉYesu ye alɨ nusue, 

22kuhʉma ye ikwofughua nʉ Yohani kuhanga ɨkɨghono kɨla kɨno itolua pakate 
palyʉsue kulʉta kʉkyanya. Ʉmuunhu ʉjuo avisaghe palɨkɨmo nusue 
kukwoleka kuuti, ʉMʉtwa ʉYesu asyʉkile kuhʉma kʉ vafue.” 

23Pe vakatambʉla amatavua gha vakɨnhaata vavɨlɨ. Jʉmonga alyale ghwe 
Yosefu jʉno akatambʉlwagha Balisaba, ɨlɨtavua ɨlɨngɨ ghwe Yusito, ʉjʉnge 
akatambʉlwagha Matiya. 

24Pe vakansʉʉma ʉNgʉlʉve vakati, “Ghwe Mʉtwa Ngʉlʉve, ʉkagwile sino sili 
nkate mʉ moojo gha vaanhu vooni. Lɨno, ʉtʉhʉfie jʉno ʉnsalwile mʉ vaanhu 
vavɨlɨ ava, 

25neke apyanɨle pa mbombo ɨjɨ ɨja vʉsungʼhua jɨno ʉYuuda akajɨlekile, akafua 
na kulʉta pano pannoghiile jʉjuo.” 

26Pepano vakansalʉla ʉMatiya mʉ vaanhu vavɨlɨ avuo, vakamʼbɨɨka kuuva 
palɨkɨmo na vasungʼhua avange vala kɨjigho na jʉmo. 

Mbombo sa Vasungʼhua 2 

ɄMhepo ʉMwɨmɨke ɨkʉvisila avɨtɨki 

1Ɨkɨghono ɨkya Pentekositi ye kɨfikile, avaanhu vooni vano valyamwɨtiike 
ʉYesu, valyakongʼhanile mʉ nyumba jɨmonga. 

2Ye vikalile mula, nakalɨngi lɨkapʉlɨkɨka ɨlɨsio kuhʉma kʉkyanya hwene mhepo 
mbaha jigugula. Ɨlɨsio ɨlio lɨkakwɨla mʉ nyumba jooni. 

3Pe vakafivona ifiinu hwene ndape sa mwoto sipalasiine, sikavisila avaanhu 
vooni vano pwevalyale pala. 

4Avaanhu vooni vakʉpɨla ʉMhepo ʉMwɨmɨke, nʉjʉnge akatengʉla kujova 
ɨnjovele ɨjɨngɨ, ndavʉle ʉMhepo ʉMwɨmɨke vʉle akavapeliile kujova. 

5Ʉnsiki ʉghuo, kʉ Yelusalemu kwevalyale aVayahudi vano vakamwɨmɨkagha 
ʉNgʉlʉve. Avaanhu avuo valyahʉmile mʉ ɨɨsi nyinga. 

6Ye vapʉliike ɨlɨsio ɨlio, avaanhu vinga vakakongʼhaana pa nyumba jɨla. 
Vakakenyemʉka kyongo ʉlwakʉva nʉjʉnge akava ipʉlɨka ɨnjovele jaake jʉjuo, 
jijovua na vɨtɨki vala. 

7Avaanhu va lɨpʉgha lɨla vakava videgha kyongo, vakaposaniagha vakatisagha, 
“Asi, avaanhu vooni ava vano vijova, naVagalilaya? 

8Lɨno lwandaani sino vijova, ʉsue tupʉlɨka nʉjʉnge mʉ njovele jaake ɨja 
kʉholua? 

9Apa, pwevale avaanhu vano vahʉmile mʉ ɨɨsi ɨja Vapaliti, nɨ ja Vamedi, nɨ ja 
Vaelami na mʉ ɨɨsi ɨja Mesopotamia. Avange vahʉmile mʉ kɨghavo ɨkya Yudea, 
ɨkya Kapadokia, ɨkya Ponto, ɨkya Asia, 

10nɨ kya Pamfilia, na vaanhu ava mʉ ɨɨsi ɨja Fuligia, na mʉ ɨɨsi ɨja Misili. Avange 
vahʉmile imbale isa ɨɨsi ɨja Libia sino sili piipi nɨ lɨkaaja ɨlya Kileene, avange 
vahʉmile mʉ lɨkaaja ɨlya Looma. 

11Mʉ avuo mwevale aVayahudi na vange vano vahʉmile mʉ ɨɨsi isingi, vano 
vivɨngɨlɨla ʉlwɨtɨko lwitu ʉlwa Kɨyahudi, pwevale aVakilete na Valabu. Lola, 
ʉsue tweni tʉkʉvapʉlɨka vijova injovele siitu, vikʉmʉghinia ʉNgʉlʉve kʉ 
mbombo imbaha sino avombile!” 

12Avaanhu vooni vala vakava videgha na kuuva ni nganighani, viposania viiti, 
“Inongua isi kwekʉti kɨki?” 

13Neke avange mʉ veene vakatengʉla kʉkʉvabenapʉla avɨtɨki vala, vakajova 
vakati, “Avaanhu ava vaghalile.” 

ɄPeteli ilʉvʉlania vwɨmɨla ʉMhepo ʉMwɨmɨke 

14Pe ʉPeteli akɨɨma palɨkɨmo na vasungʼhua avange vala kɨjigho na jʉmo, 
akatengʉla kʉkʉlɨvʉʉla ɨlɨpʉgha lɨla, akajova fiijo akati, “Mwe Vayahudi 
vajango, na jʉmue mweni mwe vano mukukala mʉ Yelusalemu, mʉmhʉlɨkɨsie 
vʉnofu nɨvoleke sino sihʉmiile. 

15Ʉmue musaagha kuuti avaanhu ava vaghalile, jeeje, navaghalile, ʉlwakʉva 
ʉnsiki ʉghʉ lwakɨlo, kavalɨlo ka vʉtatu! 

16Lɨno, isi se sino ʉNgʉlʉve alyajovile kukilila kwa mʼbɨli ʉYoeli kuuti, 

17‘Mʉ fighono ifya vʉsililo, nilikʉvapeela avaanhu vooni ʉMhepo ghwango. 
Avaswambiinu na valɨviinu vilipʉlɨsyagha ɨmhola kuhʉma kʉlyʉne, avaana 
viinu avadɨɨmi nilikʉvapeela inyivonelo, voope avagoyo viinu nilikʉvapeela 
injosi. 

18Mʉ fighono ifio na vavombi vango, avakɨnhaata na vakɨjʉʉva, nilikʉvapeela 
ʉMhepo ghwango, kuuti voope vapʉlɨsyaghe ɨmhola kuhʉma kʉlyʉne. 

19Nilivomba ifidegho kʉkyanya, ni fivalɨlo mʉ ɨɨsi muno. Kwejiliiva ɨdanda nʉ 
mwoto, nɨ lyosi linga lisukagha. 

20Ɨlɨjʉva lilihambʉka kuuva ngʼhiisi, naghʉ mwesi ghuliiva mʉlangali hwene 
danda. Isio sooni silivombeka ye kɨkyale kufika ɨkɨghono ɨkɨvaha ɨkya Mʉtwa 
ʉNgʉlʉve. 

21Neke luliiva, ʉmuunhu ghweni jʉno ɨkʉnsʉʉma na kʉkʉmhʉvɨɨla ʉMʉtwa, 
ipokua.’ ” 

22ɄPeteli akafijovagha akatisagha, “Ʉmue mwe vakɨnhaata Vaisilaeli, 
mʉpʉlɨkɨsie amasio agha! ɄNgʉlʉve akavahʉfisie ʉmue kuuti ivomba 
ɨmbombo kukilila ʉYesu ʉMʉnasaleti. Ʉmue mʉkagwile kuuti, mwa Yesu ʉjuo 
avombile ifidegho ni fivalɨlo fino fili papinga pakate palyʉmue. 

23ɄNgʉlʉve alyakagwile kuhʉma mʼbʉkʉʉlʉ sino silihʉmɨla. Lɨno ndavʉle 
alyataviike, akantavʉla ʉYesu ʉjuo iise kʉlyʉmue. Ʉmue mʉkamʼbuda pano 
mʉkamʼbɨɨka mʉ mavoko gha vaanhu avaviivi, avuo vakankomelela pa 
kɨkovekano. 

24Neke ʉNgʉlʉve akamwavʉla mʉ lʉpumuko ʉlwa vʉfue, akansyʉsia kuhʉma 
kʉ vafue, ʉlwakʉva ʉvʉfue navwale ni ngʉfu isa kʉjigha sinkoleliile. 

25Ʉntwa ʉDavɨdi alyajovile isi vwɨmɨla ʉYesu kuuti, ‘Ʉne nɨkava nɨkʉmwagha 
ʉMʉtwa ʉNgʉlʉve kuuti alɨ nuune ifighono fyoni. Ʉlwakʉva ʉmwene alɨ 
palɨkɨmo nuune, nakwekɨlɨ ɨkya kʉnyoghofia. 

26Pe ʉmwojo ghwango ghʉkahovoka, kange nɨkalulutila nʉ lʉkeelo. Ʉmʼbɨlɨ 
ghwango ghwope ghʉlɨ nʉ lʉhʉvɨɨlo ʉlwa vwʉmi, 

27ʉlwakʉva ʉve nʉngandeke kʉvʉfue, nambe kʉkʉmʉleka ʉMwɨmɨke ghwako 
kuuti avole. 

28Ʉsonile isɨla isa vwʉmi. Kange ghulikʉmheela ʉlʉkeelo, pano niliiva palɨkɨmo 
nuuve.’ ” 

29ɄPeteli akavavʉʉla kange akati, “Vanyalʉkolo vango, nilonda nɨvavʉʉle 
kɨsila kʉfisa kuuti, ʉnkʉʉlʉ ghwitu ʉDavɨdi alyafwile, akasyɨlua, najɨ mbiipa 
jaake pwejɨlɨ palyʉsue apa nambe lɨno. 

30ɄDavɨdi alyakagwile kuuti, ʉNgʉlʉve alyajɨghile kʉkʉmwɨmɨka jʉmonga 
kuhʉma mʉ kɨsina kyake kuuva ntwa, pa vʉtwa vwake. Kange alyale mʼbɨli, 

31alyasivwene sino silihʉmɨla, fye nambe akajova isa kʉsyʉka ʉKɨlɨsite kuuti, 
ʉNgʉlʉve naangamʉleke kʉvʉfue, nambe ʉmʼbɨlɨ ghwake naghʉlyavolile. 

32ɄNgʉlʉve akansyʉsisie ʉYesu ʉjuo, na jʉsue tweni tʉlɨ volesi va mhola ɨjɨ. 

33ɄNgʉlʉve akantosia ʉYesu kuuti ateme palɨkɨmo nʉ mwene, akampeela 
ʉMhepo ʉMwɨmɨke. Pe ʉYesu atʉletiile ʉsue ʉMhepo ʉMwɨmɨke, jʉno 
ʉNgʉlʉve alyalaghile kʉkʉtʉpeela. ɄMhepo ʉjuo ghwe jʉno avombile isi sino 
mʉkʉsivona lɨno na kʉkʉsipʉlɨka. 

34ɄDavɨdi jʉjuo naalyatoghile kʉkyanya, looli alyajovile kuuti, ‘ɄMʉtwa 
ʉNgʉlʉve akamʼbʉʉla ʉMʉtwa ghwango, “Ʉʉve nʉ vʉtavʉlɨlua palɨkɨmo 
nuune, 

35kuhanga nɨkʉtange ʉvaleme avalʉgʉ vaako, ʉvateme.” ’ ” 

36ɄPeteli akava ifijova iiti, “Lɨno, aVaisilaeli vooni vakagʉlaghe vʉnofu kuuti, 
ʉYesu ʉjuo jʉno ʉmue mʉkankomeliile pa kɨkovekano, ʉNgʉlʉve amʼbɨkile 
kuuva ghwe Mʉtwa, kange ghwe Kɨlɨsite.” 

37Avaanhu vala ye vapʉliike amasio aghuo, ghakavakola mʉ moojo ghaave. 
Vakamposia ʉPeteli na vasungʼhua avange vakati, “Vanyalʉkolo viitu, lɨno 
tʉvombe kɨki?” 

38ɄPeteli akavamʉla akati, “Nʉjʉnge alataghe inyɨvi saake, na kukwofughua 
mʉ lɨtavua ɨlya Yesu Kɨlɨsite, neke apyanɨlue inyɨvi saake, pe mukwʉpɨla 
ʉMhepo ʉMwɨmɨke. 

39Ʉlwakʉva ʉNgʉlʉve alyalaghile kʉkʉvapeela ʉMhepo ʉMwɨmɨke. 
Alyalaghile kʉkʉvapeela ʉmue na vaana viinu na vaanhu vooni vano valɨ kʉ 
vʉtali, kwekʉti ʉmuunhu ghweni jʉno ʉNgʉlʉve ʉMʉtwa ghwitu 
ɨkʉnkemeela.” 

40ɄPeteli akava ifikʉvavʉʉla avaanhu vala amasio aghange minga agha 
kʉvapavɨla akatisagha, “Mʉnsʉʉme ʉNgʉlʉve avapoke, kuuti mʉleke 
kutipulua palɨkɨmo na vaanhu ava kɨsina ɨkɨ ɨkɨhosi.” 

41Ɨkɨghono ɨkio avaanhu vano valyʉpiile ɨmhola ɨjio, vakofughua. Avaanhu 
imbilima itatu ndɨɨkɨ vakongelela mʉ kɨpʉgha ɨkya vɨtɨki. 

42Avɨtɨki vooni vakakongʼhanagha palɨkɨmo, vakavɨngɨlɨlagha imbʉlanɨsio isa 
vasungʼhua, kange vakahangagha ʉnkate na kukufuunya. 

Ʉvʉhangɨlanɨsi vwa vɨtɨki 

43Avaanhu vooni vakava vikʉmwoghopa ʉNgʉlʉve, ʉlwakʉva avasungʼhua 
vakavombagha ifidegho ni fivalɨlo finga. 

44Avaanhu vooni vano valyamwɨtiike ʉYesu, valyale kɨɨnu kɨmo, kange nʉjʉnge 
kɨno alɨ nakyo, vakahangagha. 

45Vakaghʉsyagha ifiinu fyave, neke indalama vakaghavanagha kulɨngʼhana nʉ 
vʉfumbue vwa muunhu. 

46Ifighono fyoni vakakongʼhanagha mʉ nyumba ɨnyɨmɨke ɨja kufunyila, kange 
vakahangɨlanɨlagha palɨkɨmo mʉ nyumba saave. Vakavombagha ʉluo nʉ 
lʉkeelo nʉ mwojo ʉmʼbalafu. 

47Vakamʉghiniagha ʉNgʉlʉve, nava vaanhu vooni vakavahovokelagha. 
Ifighono fyoni ʉMʉtwa ʉYesu akavapokagha avaanhu, ɨkɨpʉgha ɨkya vɨtɨki 
kɨkongelelagha. 

Mbombo sa Vasungʼhua 3 

ɄPeteli ɨkʉnsosia ʉmʉlema amaghʉlʉ 

1Ɨkɨghono kɨmonga, akavalɨlo aka budikalʉbale pamwisi, ʉnsiki ghʉno ghwale 
ghwa kufuunya, ʉPeteli nʉ Yohani vakava vilʉta mʉ nyumba ɨnyɨmɨke ɨja 
kufunyila. 

2Neke kwealyale ʉmuunhu jʉmonga jʉno alyale mʉlema amaghʉlʉ kuhʉma 
iholua. Jaatu avaanhu vakampɨndagha ʉmuunhu ʉjuo na kʉkʉmʼbɨɨka piipi nʉ 
mʉlyango ghwa kwingilila mʉ nyumba ɨnyɨmɨke ɨja kufunyila. Ʉmʉlyango 
ʉghuo ghʉkatambʉlwagha Mʉlyango Nnono. Vakamʼbɨkagha apuo kuuti 
asʉmaghe ifiinu kʉ vaanhu vano vikwingila mula. 

3Ʉmuunhu ʉjuo ye amwaghile ʉPeteli nʉ Yohani vikwingila mʉ nyumba 
ɨnyɨmɨke ɨja kufunyila, akasʉʉma vampeele indalama. 

4ɄPeteli nʉ Yohani vakamʉlʉngʉvalɨla, pe ʉPeteli akamʼbʉʉla akati, “Ʉtʉlole 
ʉsue!” 

5Pepano ʉmuunhu jʉla akavalola, kʉmo ihʉvɨɨla kuuti itapipelua kɨmonga na 
veene. 

6Neke ʉPeteli akamʼbʉʉla akati, “Ʉne nɨlɨ nsila ndalama, looli kɨno nɨlɨ nakyo 
kye kɨno nɨkʉkʉpeela. Mʉ lɨtavua lya Yesu Kɨlɨsite ʉMʉnasaleti, ɨma 
ʉghendaghe!” 

7Pe akankola ʉlʉvoko ʉlwa ndio, akamwɨmia. Pala pala isajo ni fifundo fya 
maghʉlʉ gha muunhu jʉla fikava ni ngʉfu. 

8Akakima, akatengʉla kughendaghenda. Pe akingila mʉ nyumba ɨnyɨmɨke ɨja 
kufunyila palɨkɨmo nʉ Peteli nʉ Yohani, kʉmo ighenda na kukima ɨkʉmʉghinia 
ʉNgʉlʉve. 

9Avaanhu vooni vakamwagha ighenda jʉjuo kʉmo ɨkʉmʉghinia ʉNgʉlʉve. 

10Vakankagʉla kuuti, ghwe jʉno ikalagha na kusʉʉma ifiinu pa Mʉlyango 
ʉNnono ʉghwa nyumba ɨnyɨmɨke ɨja kufunyila. Avaanhu vala vakava videgha 
kyongo kʉ sino sivombiike kwa muunhu jʉla. 

ɄPeteli ikwoleka kuuti ʉYesu isosia 

11Ʉnsiki ʉghuo, ʉmuunhu jʉla ye avakolile ɨkʉvavɨngɨlɨla ʉPeteli nʉ Yohani, 
valɨ pa Lʉgono lwa Solomoni, mʉ nyumba ɨnyɨmɨke ɨja kufunyila, avaanhu 
vooni vakaguuna vilʉta pa veene kʉmo videgha. 

12ɄPeteli ye asivwene isio, akavavʉʉla avaanhu vala akati, “Ʉmue mwe 
Vaisilaeli, kɨki mudegha isi? Kɨki mʉtʉlʉngʉvaliile? Pamo mwiti ingʉfu siitu, 
nambe ʉvʉgholofu vwitu pamaaso gha Ngʉlʉve fye fino fimpeleliile ʉmuunhu 
ʉjʉ kuuti aghendaghe! 

13ɄNgʉlʉve ghwa Abulahamu, ʉNgʉlʉve ghwa Isaka, ʉNgʉlʉve ghwa Yakovo, 
amʉghinisie ʉmʼbombi ghwake ʉYesu vwɨmɨla kʉkʉnsosia ʉmuunhu ʉjʉ. 
ɄYesu ʉjuo ghwe jʉno ʉmue mʉkantavwile kuuti abudue. Kange, ʉPilato ye 
alamwile kuuti amʉlekesie, ʉmue mʉkakaana. 

14Mʉkasʉʉma amʉlekesie ʉmuunhu jʉno alyale mʼbudi, na kukaana kuuti 
aleke kʉkʉmʉlekesia ʉYesu ʉMwɨmɨke kange Ghwa Kyangʼhaani. 

15Mʉkamʼbuda ʉmpela vwʉmi, neke ʉNgʉlʉve akansyʉsia kuhʉma kʉ vafue, 
na jʉsue tʉlɨ volesi va mhola ɨja kʉsyʉka kwa mwene. 

16Lɨno mʉkagʉlaghe vʉnofu kuuti, ʉmuunhu ʉjʉ jʉno mʉkʉmʼbona apa kange 
mʉnkagwile, asokile ɨnhamu jaake vwɨmɨla ʉlwɨtɨko mʉ lɨtavua lya Yesu. 
Ʉlwɨtɨko mwa Kɨlɨsite lwe lʉno lʉmpeliile ʉmuunhu ʉjʉ kuuva nkafu, ndavʉle 
mʉkʉmwagha mweni. 

17“Lɨno vanyalʉkolo vango, nɨkagwile kuuti ʉmue na valongosi viinu 
mʉlyamʼbudile ʉYesu Kɨlɨsite, ʉlwakʉva namʉlyakagwile sino muvomba. 

18Neke ʉNgʉlʉve avombile sino alyajovile kuhʉma mʼbʉkʉʉlʉ kukilila kʉ 
vavɨli vaake vooni, kuuti ʉKɨlɨsite ghwake ilipumusivua. 

19Lɨno, mʉlataghe na kʉkʉnsyetʉkɨla ʉNgʉlʉve, neke avapyanɨle inyɨvi siinu. 

20Mʉ ʉluo ʉMʉtwa ʉNgʉlʉve ɨkʉvapeela amasiki agha kʉtengaana, na 
kʉkʉvaletela kange ʉKɨlɨsite. ɄKɨlɨsite ʉjuo ghwe Yesu jʉno alyansalwile 
pihʉma mʼbʉkʉʉlʉ kʉkʉvapoka na kʉkʉvalongosia ʉmue. 

21ɄYesu ijigha kʉkyanya kuhanga kufika ʉnsiki ghʉno ʉNgʉlʉve ihambʉsia 
ifiinu fyoni fiive fipia, ndavʉle alyajovile kuhʉma mʼbʉkʉʉlʉ kukilila kʉ vavɨli 
vaake avɨmɨke. 

22Fye nambe ʉMoose alyatiile, ‘ɄMʉtwa ʉNgʉlʉve ghwinu ilikʉvasalʉlɨla 
ʉmʼbɨli, kuhʉma nkate mʉ kɨsina kiinu, ndavʉle akasalwile ʉne. 
Mʉpʉlɨkɨsyaghe sooni sino ʉmʼbɨli ghwake ʉjuo ɨkʉvavʉʉla. 

23Neke ʉmuunhu ghweni jʉno naɨkʉmpʉlɨkɨsia ʉmʼbɨli ʉjuo, ʉNgʉlʉve 
ilikʉmʼbʉsia pakate pa vaanhu vaake na kʉkʉntipula lwoni.’ 

24Na vavɨli avange vooni kutengʉla ʉSamueli na vano valisile pambele, voope 
valyapʉlisie vwɨmɨla sino sivombeka ifighono ifi. 

25“Sino ʉNgʉlʉve alyalaghile kukilila avavɨli, siinu ʉmue. Kange, na jʉmue 
mukwʉpɨla ʉlʉfingo lʉno ʉNgʉlʉve alyamʼbʉlile ʉAbulahamu kuuti, ‘Vwɨmɨla 
ɨkɨsina kyako avaanhu vooni ava mʉ ɨɨsi vilifunyua.’ 

26Pepano ʉNgʉlʉve akansalʉla ʉmʼbombi ghwake ʉYesu, akansuungʼha taasi 
kʉlyʉmue, kuuti avafuunye mweni mʉlwa kʉvahʉmia mʉ vʉhosi vwinu.” 

Mbombo sa Vasungʼhua 4 

ɄPeteli nʉ Yohani vitwalua pa vʉhɨghi 

1ɄPeteli nʉ Yohani ye vifijova kʉ vaanhu vala, ʉnsiki ghʉghuo vakiisa 
avatekesi, aVasadukayi, palɨkɨmo nʉ mʼbaha ghwa vasikali avaloleleli va 
nyumba ɨnyɨmɨke ɨja kufunyila. 

2Avalongosi avuo vakiisa vakaliile, ʉlwakʉva ʉPeteli nʉ Yohani valyale 
vivʉlanɨsia na kupʉlɨsia avaanhu kuuti ʉYesu alyasyʉkile, neke vwɨmɨla 
kusyʉka kwa mwene, avafue vilisyʉka. 

3Pe vakankola ʉPeteli nʉ Yohani. Neke ʉlwakʉva jɨlyale vwilile, vakavadindila 
mʉ ndinde kuhanga kufika palwakɨlo. 

4Neke vinga mʉ lɨpʉgha lɨla, vano valyapʉliike imbʉlanɨsio sa Peteli nʉ Yohani, 
vakamwɨtɨka ʉNgʉlʉve. Avaanhu vano valyɨtiike, avakɨnhaata veene valyale 
imbilima ihaano ndɨɨkɨ. 

5Ye kʉkiile, avatekesi, avagojo na vavʉlanɨsi va ndaghɨlo vakakongʼhaana pa 
Yelusalemu. 

6Mʉ valongosi avuo, mwealyale ʉHanasi ʉntekesi ʉmʼbaha, palɨkɨmo nʉ 
Kayafa, nʉ Yohani ʉjʉnge, ʉAlekisanda, na vanyalʉkolo avange ava ntekesi 
ʉmʼbaha ʉHanasi. 

7Pe ʉPeteli nʉ Yohani, vakaletua pavʉlongolo pa veene. Pepano avalongosi vala 
vakavaposia vakati, “Isio sino mʉvombile, mʉvombile mʉ ngʉfu nyɨki na mʉ 
vʉtavʉlɨlua vwani?” 

8Pe ʉPeteli mʉ ngʉfu isa Mhepo ʉMwɨmɨke akavamʉla akati, “Ʉmue mwe 
valongosi, numue mwe vagojo! 

9Nave ʉmʉsyʉghʉ mʉkʉtʉposia ʉsue vwɨmɨla inofu sino avombilue ʉmuunhu 
ʉjʉ jʉno alyale mʉlema na vʉle asokile, 

10lɨno lʉkagʉlɨke kʉlyʉmue mweni palɨkɨmo na Vaisilaeli avange vooni kuuti, 
ʉmuunhu ʉjʉ, jʉno ɨmile pamaaso ghiinu, asokile vwɨmɨla ingʉfu sa Yesu 
Kɨlɨsite ʉMʉnasaleti. ɄYesu ʉjuo ghwe jʉno mʉkamʼbudile pa kɨkovekano, 
neke ʉNgʉlʉve akansyʉsia kuhʉma kʉ vafue. 

11ɄYesu ʉjuo ghwe jʉno aMalembe aMɨmɨke ghalyalembilue vwɨmɨla ʉmwene 
kuuti, ‘Ɨlɨvue lɨno ʉmue mwe vajengi mʉlyalɨkanile, lye lɨvue ɨlɨvaha ɨlya pa 
nguto.’ 

12“Kwekʉti nakwale ʉjʉnge mʉ ɨɨsi muno, jʉno anoghiile kʉkʉtʉpoka, looli jʉ 
Yesu mwene. Ʉjuo ghwe jʉno ʉNgʉlʉve ansungʼhile kʉkʉvapoka avaanhu.” 

13Avalongosi vala valyammanyile ʉPeteli nʉ Yohani kuuti navɨmbi, kange 
vasila vʉkagʉsi. Neke vakadegha kyongo vʉle vikwamʉla kɨsila vwoghofi. Apuo 
vakakagʉla kuuti, avaanhu ava vakavisagha lʉmo nʉ Yesu. 

14Neke avalongosi vala ye vikʉmwagha ʉmʉkɨnhaata jʉno asokile ɨmile 
palɨkɨmo nʉ Peteli nʉ Yohani, vakakunua ɨkya kʉjova. 

15Pe vakamʼbʉʉla ʉPeteli nʉ Yohani nʉ muunhu jʉla kuuti vavʉʉke pa vʉhɨghi 
pala, valʉte kʉnji. Neke aveene avalongosi vakajigha viposania 

16viiti, “Tʉsivombe kɨki avaanhu ava? Lolagha, avaanhu vooni vano vikukala 
mʉ Yelusalemu muno, vakagwile kuuti, avaanhu ava vavombile ɨkɨdegho 
ɨkɨkome, na jʉsue natʉngaghele kukaana. 

17Lɨno, tʉvoghofie valeke kupʉlɨsia kange imhola isa Yesu, neke ɨmhola ɨjɨ ɨja 
kɨdegho, jɨleke kupʉlɨkɨka kʉ vaanhu.” 

18Pepano avalongosi vala vakankemeela ʉPeteli nʉ Yohani, vakavavʉʉla kuuti 
navangaghelaghe kujova nambe kuvʉlanɨsia mʉ lɨtavua lya Yesu. 

19Neke ʉPeteli nʉ Yohani vakamʉla vakati, “Mʉlamʉle jʉmue, nave lʉnoghiile 
pamaaso gha Ngʉlʉve kuuti, tʉvakʉnde ʉmue tʉleke kʉkʉnkʉnda ʉNgʉlʉve. 

20Ʉlwakʉva ʉsue natʉngavʉhɨɨle kupʉlɨsia sino tʉsivwene na sino tʉpʉliike.” 

21Avalongosi vala vakakunua ɨsɨla ɨja kʉmhɨghɨla ʉPeteli nʉ Yohani, pe 
vakavoghofia kuuti, nave vigomokela kange kupʉlɨsia imhola sa Yesu vihɨghua. 
Pe vakavalekesia valʉtaghe. Valyakunilue kʉkʉvahɨgha, ʉlwakʉva avaanhu 
vooni valyale vikʉmʉghinia kyongo ʉNgʉlʉve, vwɨmɨla sino silyavombiike. 

22Ʉmuunhu ʉjuo jʉno vakansosisie alyale mʉlema amaghʉlʉ kuhʉma 
iholua. Ʉnsiki ʉghuo alyale na maaka kukila ifijigho fine. 

Ʉlufuunyo lwa vɨtɨki 

23ɄPeteli nʉ Yohani ye valekesivue, vakagomoka kʉ vɨtɨki avajanave, vakoleka 
sooni sino vavʉlilue na vavaha va vatekesi na vagojo. 

24Avajanave avuo ye vapʉliike isio, vooni vakansʉʉma ʉNgʉlʉve nʉ mwojo 
ghʉmo vakati, “Ghwe Ntwa ghwa fyoni, ʉve veeve ʉpelile ʉvʉlanga nɨ ɨɨsi, nɨ 
nyanja, ni fiinu fyoni fino mwefili ʉmuo. 

25Vwɨmɨla ʉMhepo ʉMwɨmɨke ʉve ʉlyajovile kukilila ʉnkʉʉlʉ ghwitu ʉDavɨdi, 
ʉmʼbombi ghwako kuuti, ‘Kɨki avaanhu vano naVaisilaeli vikalala, kange 
aVaisilaeli visaagha kuvomba isila lʉvʉmbʉlɨlo? 

26Avatwa va ɨɨsi na valongosi va vaanhu vakongʼhanile palɨkɨmo, kuuti 
vankaane ʉMʉtwa ʉNgʉlʉve nʉ Kɨlɨsite ghwake jʉno ansalwile.’ 

27“Luvoneka pa vʉvalafu kuuti ʉntwa ʉHelode nʉ Pontio Pilato palɨkɨmo na 
Vaisilaeli na vano naVaisilaeli voope valyakongʼhanile mʉ lɨkaaja ɨlɨ, kuuti 
vankaane ʉYesu ʉMʼbombi ghwako ʉMwɨmɨke, jʉno ʉlyansalwile kuuti aave 
ghwe Kɨlɨsite. 

28Isio sino avaanhu avuo valyavombile, se sino ʉve kuhʉma mʼbʉkʉʉlʉ 
ʉlyafumbilue kuuti sivombeke mʉ ngʉfu saako na mʉ vughane vwako. 

29Lɨno ʉve Mʉtwa Ngʉlʉve, lola vʉle vikʉtwoghofia! Ʉtʉtange, ʉsue twe 
vavombi vaako, tʉdalɨkɨle ɨlɨsio lyako kɨsila vwoghofi. 

30Ʉhʉfie ingʉfu saako kusosia avatamu, ʉtʉtange kuuti tʉvombaghe ifidegho 
ni fivalɨlo fino fili papinga mʉ ngʉfu isa Yesu, ʉmʼbombi ghwako ʉMwɨmɨke.” 

31Avaanhu avuo ye vamalile kʉkʉnsʉʉma ʉNgʉlʉve, pano valyakongʼhanile 
pakasenyeneka. Avaanhu vooni vakʉpɨla ʉMhepo ʉMwɨmɨke, vakatengʉla 
kupʉlɨsia ɨlɨsio lya Ngʉlʉve kɨsila vwoghofi. 

Ʉvʉhangɨlanɨsi vwa vɨtɨki 

32Avaanhu vooni vano valyamwɨtiike ʉYesu valyale nʉ mwojo ghʉmo, nʉ 
vʉfumbue vʉmo. Kange, nakwealyale nambe jʉmo jʉno akatisagha ifiinu fino 
alɨ nafyo fyake mwene, looli ifiinu fyoni vakahangɨlanɨlagha. 

33Avasungʼhua va Yesu vakolekagha kʉ ngʉfu sooni kusyʉka kwa Mʉtwa ʉYesu 
kuhʉma kʉ vafue. ɄNgʉlʉve akava ɨkʉvafuunya avɨtɨki vooni. 

34Nakwealyale nambe jʉmo mʉ veene jʉno akaghɨlwagha kɨmonga, ʉlwakʉva 
vano valyale na maghʉnda nambe inyumba, vakaghʉsyagha. Indalama sino 
vakavile, 

35vakavapelagha avasungʼhua va Yesu, pe avasungʼhua vakavaghavɨlagha 
avɨtɨki kulɨngʼhana nʉ vʉfumbue vwa muunhu. 

36Kwealyale ʉMʉleevi jʉmonga jʉno akatambʉlwagha Yosefu, alyale mhʉma 
mʉ ɨɨsi ɨja Kipulo. Avasungʼhua va Yesu valyampeliile ɨlɨtavua ɨlɨ Balinaba, 
kwekʉti, “Jʉno inyamasia ʉmwojo.” 

37ɄBalinaba ʉjuo ghwope akaghʉsia ʉmʉghʉnda ghwake. Indalama sino 
akavile akavapeela avasungʼhua. 

Mbombo sa Vasungʼhua 5 

ɄAnania nʉ Safila 

1Kwealyale ʉmuunhu jʉmonga jʉno akatambʉlwagha Anania. ɄAnania nʉ 
nʼdala ghwake ʉSafila voope vakaghʉsia ʉmʉghʉnda ghwave. 

2Indalama sino vakavile, ʉAnania akaghava simonga siive saave. Najʉ nʼdala 
ghwake alyakagwile ʉluo. Neke isingi akatwala kʉ vasungʼhua. 

3Neke ʉPeteli akamposia akati, “Anania! Kɨki ʉmwɨtiike ʉSetano akʉlongosie 
kujova ʉvʉdesi kwa Mhepo ʉMwɨmɨke? Indalama sino ʉkavile, simonga ʉfisile! 

4Ye ʉkyale kughʉsia ʉmʉghʉnda, ghʉkaale ghwako. Nambe ye ʉghʉsisie, 
indalama sino ghwʉpiile siveele mʉ vʉlamʉsi vwako. Lɨno, kɨki ʉlamwile mʉ 
mwojo ghwako kuvomba enendɨɨkɨ? Nʉnsyangile muunhu, looli ʉnsyangile 
ʉNgʉlʉve!” 

5ɄAnania ye apʉliike amasio aghuo, akaghua na kufua pala pala. Avaanhu vooni 
vano valyapʉliike ɨmhola ɨjio, lʉkavakola ʉlʉdwesi. 

6Pe vakiisa avasoleka, vakaghʉniengelela ʉmʼbɨlɨ ghʉla nʉ mwenda, vakalʉta 
kusyɨla. 

7Ye ghʉkilile ʉnsiki ʉghwa fivalɨlo fitatu ndɨɨkɨ kuhʉma ifua ʉAnania, ghwope 
ʉnʼdala ghwake akingila mʉ nyumba jɨla, kɨsila kʉkagʉla sino sihʉmiile. 

8ɄPeteli akamposia akati, “Mbʉʉle, indalama sino mwaghʉsia ʉmʉghʉnda se 
sisiisi?” Akamʉla akati, “Lweli, se sisisio!” 

9Pepano ʉPeteli akamʼbʉʉla akati, “Kɨki mwɨtɨngʼhiine nʉ mʉghoosi ghwako 
kʉkʉmʉghela ʉMhepo ghwa Mʉtwa ʉNgʉlʉve? Lolagha, avaanhu vano 
vahʉmile kʉkʉnsyɨla ʉmʉghoosi ghwako, vaghende pa mʉlyango apuo, na 
jʉʉve vitoola ʉmʼbɨlɨ ghwako, vilʉta kʉkʉkʉsyɨla!” 

10Pala pala, ʉSafila akaghua pa maghʉlʉ gha Peteli, akafua. Avasoleka vala ye 
vikwingila, vakavona ʉSafila afwile. Pe vakamhʉmia kʉnji, vakansyɨla piipi nʉ 
mʉghoosi ghwake. 

11Ʉlʉdwesi lʉkavavona avɨtɨki vooni palɨkɨmo na vaanhu vooni vano 
valyasipʉliike isio. 

Avasungʼhua vivomba ifidegho 

12Avasungʼhua va Yesu vakava vivomba ifidegho ni fivalɨlo finga kʉ vaanhu mʉ 
ngʉfu sa Ngʉlʉve. Avɨtɨki vooni vakakongʼhanagha palɨkɨmo mʉ lʉvɨɨka ʉlwa 
nyumba ɨnyɨmɨke ɨja kufunyila, pa Lʉgono ʉlwa Solomoni. 

13Avaanhu vano navalyamwɨtiike ʉYesu, vakavaghiniagha fiijo avɨtɨki, neke 
aveene vakoghopagha kuhangɨlanɨla navo. 

14Palɨkɨmo nʉluo, avaanhu vinga valyamwɨtiike ʉMʉtwa ʉYesu, avakɨnhaata 
na vakɨjʉʉva. Mʉ ʉluo avɨtɨki vakava vifikwongelela. 

15Lɨno, vwɨmɨla ifidegho fino avasungʼhua vakavombagha, avaanhu 
vakavatwalagha avatamu mʉ masevo na kʉkʉvaghonia mʉ fitala na mʉ fiteefu. 
Vakavombagha ʉluo kuuti ʉPeteli pano ikila, ʉmwɨghɨɨghɨ ghwake 
ghʉvafikilaghe vamonga kuuti vasooke. 

16Avaanhu vinga kuhʉma mʉ fikaaja fino fyale piipi nɨ lɨkaaja ɨlya Yelusalemu, 
vakakongʼhanagha mʉ lɨkaaja ɨlio. Vakavatwalagha avatamu, na vano valyale 
na mapepo amalamafu, neke vooni vakasokagha. 

Avasungʼhua vipumusivua 

17Pepano ʉntekesi ʉmʼbaha na vajaake vooni, vano valyale va kɨpʉgha ɨkya 
Vasadukayi vakava nɨ kɨvini kʉ vasungʼhua va Yesu. 

18Pe vakavakola avasungʼhua vala na kʉkʉvadindila mʉ ndinde. 

19Neke pakɨlo, ʉnyamhola ghwa Mʉtwa ʉNgʉlʉve akadindula inyiighi isa 
ndinde, akavahʉmia kʉnji. Pe akavavʉʉla akati, 

20“Lʉtagha mʉ nyumba ɨnyɨmɨke ɨja kufunyila, mʉkavavʉʉle avaanhu amasio 
ghooni agha vwʉmi ʉvwa kʉvʉsila kʉsila.” 

21Avasungʼhua vala ye vapʉliike amasio aghuo, vakalavɨla mʉ nyumba 
ɨnyɨmɨke ɨja kufunyila, vakatengʉla pivʉlanɨsia avaanhu. Ʉnsiki ghʉghuo 
ʉntekesi ʉmʼbaha palɨkɨmo na vajaake, vakakongʼhania ɨkɨpʉgha ɨkya 
valongosi va Vayahudi. Pe vakasuungʼha avasikali avaloleleli valʉte mʉ ndinde, 
vakavaleete avasungʼhua va Yesu. 

22Neke avasikali avaloleleli vala ye vingiile mula, vakavona avasungʼhua 
namwevale. Pe vakagomoka kʉ valongosi vakavavʉʉla 

23vakati, “Ye tʉfikile pa ndinde, tʉvwene amalyango ghooni madinde nava 
vasikali vɨmile pa malyango vilolelela. Neke ye tʉdindwile amalyango ghooni 
na kukwingila mʉnkate, natʉmwaghile nambe muunhu!” 

24Ʉmʉlongosi ghwa vasikali va nyumba ɨnyɨmɨke ɨja kufunyila palɨkɨmo na 
vavaha va vatekesi ye vapʉliike ɨmhola ɨjio, vakahangajɨka kyongo mʉ moojo 
ghaave, vakiposania vakati, “Pe kyaluuva ndaani ɨnongua ɨjɨ!” 

25Pe akiisa ʉmuunhu jʉmonga, akavavʉʉla akati, “Lolagha, avaanhu vala vano 
mwavadindila mʉ ndinde, valɨ mʉ nyumba ɨnyɨmɨke ɨja kufunyila vivʉlanɨsia 
avaanhu!” 

26Pepano ʉmʉlongosi jʉla ʉghwa vasikali palɨkɨmo na vasikali avaloleleli, 
vakalʉta mʉ nyumba ɨnyɨmɨke ɨja kufunyila kʉkʉvatoola avasungʼhua vala. 
Neke ye vikʉvatwala, vakavatetesyagha, ʉlwakʉva valyale vikwoghopa kuuti 
avaanhu kyavikʉvatova na mavue. 

27Ye vafikile, vakavɨmia avasungʼhua vala pavʉlongolo pa kɨpʉgha kya 
valongosi va Vayahudi. Pe ʉntekesi ʉmʼbaha akavaposia 

28akati, “Asi, natʉkavakanile kuuti namʉngavʉlanɨsyaghe nambe padebe 
imhola sa muunhu ʉjuo? Lɨno, ʉmue mʉkwɨsisie imbʉlanɨsio siinu mʉ lɨkaaja 
lyoni ɨlya Yelusalemu, kange mulonda kʉkʉtʉpɨɨka ʉsue vwɨmɨla ʉvʉfue vwa 
muunhu ʉjuo!” 

29ɄPeteli na vasungʼhua avange vakamʉla vakati, “Tʉnoghiile kʉkʉmpʉlɨka 
ʉNgʉlʉve, kukila kʉkʉmpʉlɨka ʉmuunhu! 

30Poope nambe mʉlyamʼbudile ʉYesu pano mʉlyankomeliile pa kɨkovekano, 
ʉNgʉlʉve ʉghwa vakʉʉlʉ viitu akansyʉsia. 

31Akamwɨmɨka kuuti ateme palɨkɨmo nʉ mwene, aave Mʉlongosi kange aave 
Mpoki, kuuti avatange aVaisilaeli valaate na kupyanɨlua inyɨvi saave. 

32Ʉsue tʉlɨ volesi va mhola isio sooni, kange najʉ Mhepo ʉMwɨmɨke jʉno 
ʉNgʉlʉve avapeliile vano vikʉmpʉlɨka, ghwope ikwoleka isio.” 

33Avalongosi vala ye vapʉliike amasio aghuo, vakakalala kyongo, pe 
vakalondagha kuuti vabudue. 

34Neke mʉ kɨpʉgha kya valongosi vala mwealyale ʉMfalisayi jʉmonga jʉno 
akatambʉlwagha Gamalieli. Ʉjuo alyale mʼbʉlanɨsi ghwa ndaghɨlo, kange 
avaanhu vooni vakamwoghopagha. Ʉmuunhu ʉjʉ akɨɨma pa vʉhɨghi pala na 
kʉkʉvavʉʉla kuuti vavahʉmie avasungʼhua taasi kʉ nsiki nʼdebe. 

35Pe akavavʉʉla avalongosi avajaake akati, “Ʉmue mwe Vaisilaeli, sino 
mulonda pikʉvavomba avaanhu ava, mʉsaaghe vʉnono. 

36Mukʉmbʉka kuuti ʉnsiki ghʉmonga alyahʉmiile ʉmuunhu jʉno 
akatambʉlwagha Teuda. Ʉmuunhu ʉjuo akivɨkagha kuuti ʉmwene muunhu 
mʼbaha, neke avaanhu filʉndo fine ndɨɨkɨ vakamʼbɨngɨlɨlagha. Pambele 
akabudua, neke avaanhu vooni vano valyale vikʉmʼbɨngɨlɨla vakapalasana, nasi 
mbombo saave sooni sikafua. 

37Kange, ʉnsiki ye vivalua avaanhu, akahʉmɨla ʉYuuda kuhʉma kʉ Galilaya. 
Alyakongʼhanisie avaanhu na kʉkʉvalongosia kuuva vagalʉsi, ghwope 
akabudua, avavɨngɨlɨli vaake vooni vakapalasana. 

38Lɨno nɨkʉvavʉʉla kuuti, mʉleke pikʉvahɨgha avaanhu ava, mʉvaleke 
valʉtaghe. Ʉlwakʉva nave imbombo sino vivomba sihʉmile kwa muunhu, 
navangafike poonu, 

39looli nave sa Ngʉlʉve namʉngaghele kʉkʉvasigha. Mʉlolaghe vʉnono, 
ndepoonu muvona mulua nʉ Ngʉlʉve.” 

40ɄGamalieli ye ajovile amasio aghuo, avalongosi vala vakakʉnda. Pe 
vakavakemeela avasungʼhua vala, vakalamʉla vakopue ni mijeledi, 
vakavavʉʉla kuuti navangavʉlanɨsyaghe kange imhola sa Yesu. Pe vakavaleka 
valʉtaghe. 

41Avasungʼhua vala vakahʉma pa vʉhɨghi vahovwike, ʉlwakʉva vakivwene 
kuuti, ʉNgʉlʉve akeliile vabenapʉlue vwɨmɨla ʉMʉtwa ʉYesu. 

42Neke navakavʉhɨɨla kuvʉlanɨsia na kupʉlɨsia ɨMhola ɨNofu kuuti ʉYesu ghwe 
Kɨlɨsite. Jaatu vakavombagha isio mʉ nyumba ɨnyɨmɨke ɨja kufunyila na mʉ 
nyumba isa vɨtɨki. 

Mbombo sa Vasungʼhua 6 

Kusalʉlua avatangɨli lekelalʉbale 

1Ifighono fila avavɨngɨlɨli va Yesu valyale vifikwongelela. Mʉ vavɨngɨlɨli avuo 
mwevalyale aVayahudi vano vakajovagha ɨnjovele ɨja Kɨyunaani, na vano 
vakajovagha ɨnjovele jaave ɨja Kɨebulania. Lɨno, vano vakajovagha ɨKɨyunaani 
vakangʼulagha, ʉlwakʉva avafwɨle vaave navakapelwagha jaatu ɨkyakʉlia. 

2Avasungʼhua vala kɨjigho na vavɨlɨ vakakongʼhania ɨkɨpʉgha ɨkya vavɨngɨlɨli, 
vakavavʉʉla vakati, “Nalʉnoghiile ʉsue kuvʉhɨɨla kupʉlɨsia ɨlɨsio lya Ngʉlʉve, 
neke tʉvombaghe ɨmbombo ɨja kʉvaghavɨla avaanhu ifyakʉlia. 

3Lɨno vanyalʉkolo viitu, kuhʉma mʉlyʉmue mʉsalʉle avaanhu lekelalʉbale, 
vano valɨ nʉ lʉveelo ʉlʉnono, kange vilongosivua nʉ Mhepo ʉMwɨmɨke. 
Avaanhu avuo ve tʉvapeele ɨmbombo ɨja kʉghava ɨkyakʉlia, 

4neke ʉsue ʉnsiki ghwoni tʉvombaghe ɨmbombo ɨja kʉnsʉʉma ʉNgʉlʉve na 
kupʉlɨsia ɨlɨsio lyake.” 

5Avaanhu va kɨpʉgha kɨla ye vapʉliike amasio aghuo, ghakavapelela vooni 
kuuva nʉ lʉkeelo. Pe vakansalʉla ʉSitefani, ʉmuunhu jʉno akamwɨtɨkagha 
ʉNgʉlʉve kɨsila nganighani, kange akalongosivwagha nʉ Mhepo ʉMwɨmɨke. 
Vakansalʉla nʉ Filipo, nʉ Polokolo, nʉ Nikanoli, nʉ Timoni, nʉ Palimena nʉ 
Nikolao ʉmhʉma kʉ Antiokia jʉno naMʉyahudi, neke ʉlʉtasi akavɨngɨlɨlagha 
ʉlwɨtɨko ʉlwa Kɨyahudi. 

6Pepano avakɨnhaata avuo lekelalʉbale vakavɨkua pamaaso gha vasungʼhua, pe 
avasungʼhua vakavasʉmɨla na kuvɨɨka amavoko ghaave pa veene kʉkʉvɨmɨka 
mʉ mbombo. 

7Ɨlɨsio lya Ngʉlʉve lɨkava lifikwɨla imbale ni mbale, najɨ mbalɨlo ɨja vavɨngɨlɨli 
mʉ Yelusalemu jɨkafikwongelelagha, nava vatekesi vinga vakakʉnda 
kʉkʉmwɨtɨka ʉYesu. 

ɄSitefani ikolua 

8ɄNgʉlʉve akansʉngʉkɨlagha kyongo ʉSitefani na kʉkʉmpeela ingʉfu nyinga. 
Mʉ ʉluo akavombagha ifidegho ni fivalɨlo finga kʉ vaanhu. 

9Neke aVayahudi vamonga vakatengʉla kukanɨngʼhana nʉ Sitefani. Avaanhu 
avuo valyale va kɨpʉgha kɨno kikifunyagha mʉ sinagogi, jɨno jɨkatambʉlwagha 
Ja Vavʉke. Avaanhu ava valyahʉmile kʉ Kileene na kʉ Alekisandilia, avange 
valyahʉmile kʉ Kilikia na kʉ Asia. 

10Lɨno, ʉlwakʉva ʉSitefani alyale nʉ vʉkagʉsi, kange ʉMhepo ʉMwɨmɨke 
akamʉlongosyagha kujova, akavatola. 



300 

 

 
ɄLʉfingo ʉLʉpia 

© Wycliffe Bible Translators, Inc. 
 

 
 

 

11Pe aVayahudi vala vakavafunda avaanhu vamonga, vajove kuuti vampʉliike 
ʉSitefani ijova amasio agha kʉmʉligha kyongo ʉMoose nʉ Ngʉlʉve. 

12Amasio aghuo ghakavapelela avaanhu, na vagojo na vavʉlanɨsi va 
ndaghɨlo vakalale. Pe vakamʉlʉtɨla ʉSitefani, vakankola, vakantwala pa 
vʉhɨghi, pa kɨpʉgha ɨkya valongosi va Vayahudi. 

13Neke vakatwalua avolesi va vʉdesi. Avolesi avuo vakajova vakati, “Ʉmuunhu 
ʉjʉ jaatu ijova fivi vwɨmɨla ɨnyumba ɨnyɨmɨke ɨja Ngʉlʉve ni ndaghɨlo sa Moose. 

14Ʉlwakʉva tʉkampʉliike ijova kuuti, ʉYesu ʉMʉnasaleti ilimemʉla ɨnyumba 
ɨnyɨmɨke ɨja Ngʉlʉve, na kukwandʉla indaghɨlo sino tʉlyapelilue nʉ Moose.” 

15Avaanhu vooni vano valyale pa vʉhɨghi pala vakamʉlʉngʉvalɨla ʉSitefani, 
vakavona kʉ maaso kwa mwene ivalatɨka hwene nyamhola. 

Mbombo sa Vasungʼhua 7 

ɄSitefani ikwoleka pa vahɨghi 

1Pe ʉntekesi ʉmʼbaha akamposia ʉSitefani akati, “Sino vikwoleka isi vwɨmɨla 
ʉve sa kyangʼhaani?” 

2Ʉmwene akamʉla akati, “Mwe vanyalʉkolo vango, numue vanhaata vango, 
mʉmhʉlɨkɨsie! ɄNgʉlʉve ʉMʼbaha akihʉfia kwa nkʉʉlʉ ghwitu ʉAbulahamu 
mʉ ɨɨsi jaake ɨja Mesopotamia, ye akyale pihamɨla mʉ lɨkaaja ɨlya Halani. 

3ɄNgʉlʉve akamʼbʉʉla akati, ‘Vʉʉka ʉjɨleke ɨɨsi jaako na vanyalʉkolo vaako, 
ʉlʉte mʉ ɨɨsi jɨno kyanɨkʉkʉsoona.’ 

4Pe ʉAbulahamu akavʉʉka mʉ ɨɨsi jaake ɨja Vakalidayo, akalʉta kukukala kʉ 
Halani. Ʉviise ye afwile, ʉNgʉlʉve akamhamia kʉ Halani, akiisa kukukala mʉ 
ɨɨsi ɨjɨ jɨno mukukala ʉmue lɨno. 

5“Neke ʉNgʉlʉve naalyampeliile ʉAbulahamu nambe akeegha kamo mʉ ɨɨsi ɨjɨ 
ɨja Isilaeli, kuuti vʉʉve vʉhaasi vwake. Looli alyamʉlaghile kʉkʉmpeela ɨɨsi ɨjɨ 
jɨɨve jaake nɨ kɨsina kyake, napano ʉnsiki ʉghuo ʉAbulahamu alyale nsila 
mwana. 

6ɄNgʉlʉve akamʼbʉʉla akati, ‘Avaanhu ava kɨsina kyako viliiva vahesia mʉ ɨɨsi 
ɨja vaanhu avange. Ʉkuo avaanhu avuo vilikʉvavɨɨka kuuva vakami na 
kʉkʉvapumusia amaaka ifilʉndo fine. 

7Looli avaanhu vano vilikʉvavɨɨka kuuva vakami, lulikʉvavona ʉlʉkwegho 
lwango. Apuo pe nilikʉvavʉsia avaanhu ava kɨsina kyako mʉ ɨɨsi ɨjio, neke viise 
apa kʉkʉnyɨmɨka ʉne.’ 

8Pe ʉNgʉlʉve akavɨɨka ʉlʉfingo nʉ Abulahamu mʉlwa kʉdumula ɨngola ɨja 
kɨdɨɨmi, kuuti kɨɨve kye kɨvalɨlo kya lʉfingo ʉluo. Pepano ʉAbulahamu 

akampaapa ʉIsaka. Ye alɨ ni fighono lekelakwoni, akanʼdumula ɨngola ɨja 
kɨdɨɨmi. Ghwope ʉIsaka ye ampapile ʉYakovo, akanʼdumula ɨngola ɨja kɨdɨɨmi. 
Najʉ Yakovo ye apapile avadɨɨmi kɨjigho na vavɨlɨ vano ve vakʉʉlʉ viitu, 
akavavombela ʉluo. 

9“Avakʉʉlʉ viitu avuo valyale nɨ kɨvini kwa nnuuna ghwave ʉYosefu, 
vakamʉghʉsia akava nkami mʉ ɨɨsi ɨja Misili. Looli ʉNgʉlʉve akava palɨkɨmo 
nʉ mwene. 

10Akampoka mʉ mhumuko saake sooni, kange akampeela ʉvʉkagʉsi, vʉno 
vʉkampelela ʉFalao ʉntwa ʉghwa ɨɨsi ɨja Misili amʉghane. Pe ʉntwa ʉjuo 
akamʼbɨɨka kuuva mʼbaha ghwa ɨɨsi jaake nɨ nyumba jaake jooni ɨja kɨtwa. 

11“Pambele ɨnjala jɨkaghua mʉ ɨɨsi jooni ɨja Misili na mʉ ɨɨsi ɨja Kanaani, 
avaanhu vakatengʉla kupumuka kyongo. Voope avakʉʉlʉ viitu vakava vasila 
kyakʉlia. 

12ɄYakovo akapʉlɨka kuuti kʉ ɨɨsi ɨja Misili kwekɨlɨ ɨkyakʉlia. Pe 
akavasuungʼha kʉ ɨɨsi ɨjio avaswambe, vano ve vakʉʉlʉ viitu. Ʉluo lwale lwa 
kwanda kʉ veene kufika kʉ Misili. 

13Ye valʉtile ʉlwa vʉvɨlɨ, ʉYosefu akijoleka kʉ vakʉlʉ vaake, najʉ Falao 
akavamanya avakʉlʉ va Yosefu. 

14Pe ʉYosefu akasuungʼha avaanhu kʉkʉntoola ʉviise ʉYakovo na vanyalʉkolo 
vaake vooni. Avaanhu vooni avuo valyale fijigho lekelalʉbale na vahaano. 

15Pepano ʉYakovo akalʉta kʉ Misili. Ʉkuo kwe kʉno ʉmwene na vakʉʉlʉ viitu 
avange valyafwɨliile, 

16vakatwalua kʉ lɨkaaja lyave ɨlya Shekemu, na kusyɨlua mʉ mbiipa jɨla jɨno 
ʉAbulahamu alyaghʉlile kʉ vaana va Hamoli. 

17“Ʉnsiki ye ghʉlɨ piipi ghʉno ʉNgʉlʉve alyataviike kuvomba sino 
alyamʉlaghile ʉAbulahamu, avakʉʉlʉ viitu kʉ Misili vakava vifikwongelela 
kuuva vinga fiijo. 

18Pambele mʉ ɨɨsi ɨjio ʉntwa ʉjʉnge jʉno naakakagwile kɨmonga vwɨmɨla 
ʉYosefu, akatema. 

19Ʉntwa ʉjuo alyale nɨ giila kʉ vakʉʉlʉ viitu, kange akavapumusyagha na 
kʉkʉvʉmɨlɨsia kutaagha avaana vaave avafyele kuuti vafue. 

20“Ʉnsiki ʉghuo ghwe ghʉno ʉMoose alyapapilue, alyale mwana nnono fiijo 
pamaaso gha Ngʉlʉve. Avapaafi vaake vakansʉnga mʉ nyumba ameesi 
ghatatu. 

21Pambele vakamfisa kʉnji. Ʉmwalɨve ghwa Falao akamwagha, akantoola na 
kʉkʉnsʉnga hwene mwanaake. 

22ɄMoose akavʉlanɨsɨvua ʉvʉkagʉsi vwoni ʉvwa Vamisili, akava muunhu nya 
ngʉfu kujova vʉnofu na kuvomba. 

23“Ye alɨ na maaka fijigho fine, akalamʉla mʉ mwojo ghwake kulʉta kʉkʉvalola 
avanyalʉkolo vaake aVaisilaeli. 

24Ʉkuo akamwagha ʉMʉisilaeli jʉmonga itovua fiijo nʉ Mʉmisili, akantanga 
ʉMʉisilaeli jʉla, akavangɨla mʉlwa kʉmʼbuda ʉMʉmisili jʉla. 

25ɄMoose akasaghagha kuuti avanyalʉkolo vaake aVaisilaeli vikʉlʉtangʼhania 
kuuti, ʉNgʉlʉve ansungʼhile ʉmwene kʉkʉvapoka, neke aveene 
navakalʉtangʼhinie ʉluo. 

26“Ɨkɨghono ɨkya vʉvɨlɨ, akavavona aVaisilaeli vavɨlɨ vilua, akalondagha 
kʉkʉvasambania, akavavʉʉla akati, ‘Ʉmue mʉlɨ lʉkolo, kɨki mulemasania?’ 

27Neke jʉno alyale ɨkʉntova ʉnnine, akankungʼilisia ʉMoose na kʉkʉmʼbʉʉla 
kuuti, ‘Ghwe veeni jʉno akʉvɨkile ʉve kuuva mʉlongosi na kuuva mhɨghi 
ghwitu? 

28Ghulonda pikʉmbuda ndavʉle ghwamʼbuda ʉMʉmisili jʉla pamihe?’ 

29ɄMoose ye apʉliike amasio aghuo akakɨmbɨla, akalʉta kʉ ɨɨsi ɨja Midiani. 
Ʉkuo akava mpooma, akapaapa avaana vavɨlɨ. 

30“Amaaka fijigho fine ye ghakilile, ʉMoose alyale kʉ lɨhaka piipi nɨ kɨdunda 
ɨkya Sinai. Pe ʉnyamhola ghwa Mʉtwa ʉNgʉlʉve akamʼbonekela mʉ kɨhanji, 
kɨno kɨkava kiviika. 

31Ye alʉvwene ʉluo, akadegha kyongo, pe akaveela kuuti alole vʉnono. Apuo 
akapʉlɨka ɨlɨsio lya Mʉtwa ʉNgʉlʉve liiti, 

32‘Ʉne neene Ngʉlʉve ghwa vakʉʉlʉ vaako: Ngʉlʉve ghwa Abulahamu, 
Ngʉlʉve ghwa Isaka, Ngʉlʉve ghwa Yakovo.’ Neke ʉMoose ye apʉliike amasio 
aghuo, akoghopa na kutetema, naakaghela kulola kange. 

33Pe ʉMʉtwa ʉNgʉlʉve akamʼbʉʉla akati, ‘Fuula ifilatu fyako, ʉlwakʉva apa 
pano ghwɨmile pɨmɨke. 

34Nɨsaghile imhumuko isa vaanhu vango mʉ ɨɨsi ɨja Misili, nɨpʉliike ʉlʉngʼuulo 
lwave, nisile kʉkʉvapoka mʉ vʉkami. Lɨno, nɨkʉkʉsuungʼha ʉlʉte ʉkuo.’ ” 

35ɄSitefani akava ifijova iiti, “ɄMoose ʉjuo ghwe mwene avakʉʉlʉ viitu 
valyankanile vakati, ‘Ghwe veeni jʉno akʉvɨkile ʉve kuuva mʉlongosi na kuuva 
mhɨghi ghwitu?’ Ʉjuo ghwe mwene ʉNgʉlʉve alyansungʼhile kuuti aave 
mʼbaha na kuuva mpoki ghwave. Alyansungʼhile kʉ sɨla ja nyamhola jʉno 
akihʉfia pa kɨhanji kɨla. 

36Ʉjuo ghwe alyavalongwisie avakʉʉlʉ viitu vahʉme mʉ ɨɨsi ɨja Misili. 
Alyavalongwisie vwɨmɨla kuvomba ifidegho ni fivalɨlo mʉ ɨɨsi ɨja Misili, na mʉ 
nyanja ɨja Shamu, na kʉ lʉkʉve amaaka fijigho fine. 

37“ɄMoose ʉjuo ghwe mwene alyavavʉlile aVaisilaeli kuuti, ‘ɄNgʉlʉve 
ilikʉvasalʉlɨla ʉmʼbɨli, kuhʉma nkate mʉ kɨsina kiinu, ndavʉle akasalwile ʉne.’ 

38Ʉjuo ghwe mwene alyale nɨ lɨpʉgha ɨlya vakʉʉlʉ viitu kʉ lʉkʉve, ghwe 
mwene akajova nʉ nyamhola kʉ kɨdunda ɨkya Sinai, akapelua amasio amapela 
vwʉmi kuhʉma kwa Ngʉlʉve, kuuti atʉpeele ʉsue. 

39“Neke avakʉʉlʉ viitu, navakalondagha kʉkʉmpʉlɨkɨsia ʉMoose, vakansitile, 
neke mʉ moojo ghaave vakasyʉkwagha kugomoka kʉ Misili. 

40ɄMoose ye adɨlile pigomoka kuhʉma kʉ kɨdunda, vakamʼbʉʉla ʉAloni vakati, 
‘Ʉtʉtendele amangʉlʉve ghano ghikʉtʉlongosyagha, ʉlwakʉva ʉMoose jʉno 
atʉlongwisie kuhʉma kʉ ɨɨsi ɨja Misili, natukagʉla kɨno kɨmwaghile ʉkuo.’ 

41Ʉnsiki ʉghuo vakatenda ɨkɨhwani ɨkya ngwada. Pe vakatengʉla kutekela kʉ 
kɨhwani kɨla, vakɨmba na kuseeja kʉkʉkyɨmɨka ɨkɨɨnu kɨno vatendile na 
mavoko ghaave! 

42Ʉluo lʉkankalasia ʉNgʉlʉve, akavaleka vifunyaghe kʉ nhondue, kʉ lɨjʉva nʉ 
mwesi ndavʉle lɨlembilue mʉ kɨtabu ɨkya vavɨli kuuti, ‘Ʉmue mwe Vaisilaeli, ye 
mʉlɨ kʉ lʉkʉve amaaka fijigho fine, pano mwahɨnjagha ifidɨmua fiinu kutekela, 
mwanyɨmɨkagha ʉne? Jeeje! 

43Mwapɨndagha ɨlɨheema ɨlya ngʉlʉve ghwinu ʉMoloki, nakɨ kɨhwani ɨkya 
nhondue ɨja ngʉlʉve ghwinu ʉLefani. Mʉkatendile ifihwani ifio, kuuti 
mufunyaghe kʉ fyene. Lɨno, nɨkʉvatwala kʉ vʉkami kʉ ɨɨsi ɨja kʉ vʉtali kukila 
ɨlɨkaaja ɨlya Babeli.’ ” 

44ɄSitefani akajova kange akati, “Avakʉʉlʉ viitu ye valɨ kʉ lʉkʉve kʉla, valyale 
nɨ lɨheema lɨno lɨkahʉfyagha kuuti ʉNgʉlʉve alɨ palɨkɨmo na veene. Ɨlɨheema 
ɨlio valyatendile ndavʉle ʉNgʉlʉve alyamʉlaghiile ʉMoose, kulɨngʼhana nɨ 
kɨhwani kɨno akamhʉfisie. 

45Pambele avakʉʉlʉ viitu vano vakalongosivwagha nʉ Yoshua, valyʉpiile 
ɨlɨheema ɨlio kuhʉma kʉ vapaafi vaave, kuhanga vikuunya ɨɨsi jɨno ʉNgʉlʉve 
alyavadagile avaanhu ava fisina ifingi, kuuti jɨɨve jaave. Ɨlɨheema ɨlio lɨkajigha 
mʉ ɨɨsi ɨjio kuhanga kufika ʉnsiki ʉghwa ntwa ʉDavɨdi. 

46ɄDavɨdi ʉjuo alyavombile sino ʉNgʉlʉve ikeela, akasʉʉma akati, ‘Ghwe 
Ngʉlʉve ghwa Yakovo, nɨkʉkʉsʉʉma nɨkʉjengele ɨnyumba.’ 

47Neke ʉmwanaake ʉSolomoni ghwe mwene akanʼjengela ʉNgʉlʉve ɨnyumba 
ɨjio. 

48“Neke lɨno ʉNgʉlʉve ʉMʼbaha ghwa fyoni, naikukala mʉ nyumba sino 
sijengilue na vaanhu, ndavʉle ʉmʼbɨli vʉle alyajovile kuuti, 

49‘ɄMʉtwa ʉNgʉlʉve iiti, “Kʉkyanya kye kɨtengo kyango ɨkya Vʉtwa, pa ɨɨsi pe 
pa kʉvɨɨka amaghʉlʉ ghango. Ndepoonu mʉkʉnjengela ɨnyumba jɨno jɨlɨ 
ndaani? Ndepoonu mutendanɨsia ndaani apa kʉpʉʉma ʉne? 

50Ifio fyoni nanɨpelile jʉʉne?” ’ ” 

51ɄSitefani akava ifijova iiti, “Ʉmue mwe vasiiti kukwɨtɨka! Mwe vano 
namʉkʉnkʉnda ʉNgʉlʉve nambe kʉkʉmpʉlɨkɨsia. Ifighono fyoni mukaana 
ʉMhepo ʉMwɨmɨke ndavʉle vakavombagha avapaafi viinu. 

52Asi, ndepoonu ghwe mʼbɨli alɨku jʉno avakʉʉlʉ viinu navalyampumwisie? 
Lolagha, vakavabudagha na vavɨli vano vakavɨlagha kukwisa kwa Kɨlɨsite, jʉno 
Ghwa Kyangʼhaani. ɄKɨlɨsite ʉjuo, ghwe jʉno ʉmue mʉmwohiile na 
kʉkʉmʼbuda. 

53Avanyamhola vakavaletiile ʉmue indaghɨlo kuhʉma kwa Ngʉlʉve, neke 
mʉkasitile kʉkʉsivɨngɨlɨla.” 

ɄSitefani ibudua 

54Avalongosi vala ava Vayahudi ye vapʉliike amasio aghuo, vakakalala kyongo, 
vakamwʉmanɨla. 

55Neke ʉSitefani akava ilongosivua nʉ Mhepo ʉMwɨmɨke, akalola kʉkyanya, 
akavwagha ʉvʉvaha vwa Ngʉlʉve, nʉ Yesu ɨmile ʉlʉbale ʉlwa kʉndio ʉlwa 
Ngʉlʉve. 

56Pe akajova akati, “Lolagha, nɨkʉvwagha ʉvʉlanga vʉdindwike, najʉ Mwana 
ghwa Muunhu ɨmile ʉlʉbale ʉlwa kʉndio ʉlwa Ngʉlʉve.” 

57Pe avaanhu vooni pa vʉhɨghi pala navakalondagha kʉkʉmpʉlɨkɨsia, 
vakadinda imbulughutu saave kʉmo vikwova, vooni vakamwalʉkɨla. 

58Vakamhʉmia mʉ lɨkaaja lɨla. Ʉkuo vakatengʉla kʉkʉntova na mavue. 
Avaanhu vano valyale volesi kʉkʉmhɨgha ʉSitefani vakafuula amakooti 
ghaave na kʉkʉmpeela ʉnsoleka jʉmonga kuuti alolelelaghe. Ʉnsoleka ʉjuo 
akatambʉlwagha Savʉli. 

59ɄSitefani ye itovua na mavue, akifuunya akati, “Ghwe Yesu Mʉtwa, ghwʉpɨle 
ʉmwojo ghwango.” 

60Pe akafughama, akalɨla fiijo akati, “Ghwe Mʉtwa, nʉngavahɨghaghe vwɨmɨla 
ʉvʉhosi ʉvʉ vʉno vavombile.” Ye ajovile amasio aghuo, akafua. ɄSavʉli alyale 
ʉmo mʉ vano valyakeliile kubudua kwa Sitefani. 

Mbombo sa Vasungʼhua 8 

ɄSavʉli ɨkʉkɨpumusia ɨkɨpʉgha ɨkya vɨtɨki 

1-2Avaanhu vano vakamwɨmɨkagha ʉNgʉlʉve, vakansyɨla ʉSitefani, vakava nʉ 
lʉsukunalo ʉlʉkome vwɨmɨla kufua kwa mwene. Kuhʉma ɨkɨghono ɨkio, avɨtɨki 
mʉ lɨkaaja ɨlya Yelusalemu vakatengʉla kupumusivua kyongo. Avɨtɨki vooni 
vakapalasana na kulʉta imbale sooni isa kɨghavo ɨkya Yudea, nɨ kya Samalia. 
Neke avasungʼhua vala kɨjigho na vavɨlɨ vakajigha mʉ Yelusalemu. 

3Ʉnsiki ʉghuo ʉghwa lʉpumuko, ʉSavʉli akananganiagha ɨkɨpʉgha ɨkya vɨtɨki, 
akava ikwingila mʉ nyumba sooni, na kʉkʉvalulunja avakɨnhaata na vakɨjʉʉva 
na kʉkʉvadindila mʉ ndinde. 

ɄFilipo ipʉlɨsia ɨMhola ɨNofu kʉ Samalia 

4Avɨtɨki vala vano valyapalasiine, kwoni kʉno vakalʉtagha vakapʉlɨsyagha 
ɨMhola ɨNofu ɨja Yesu Kɨlɨsite. 

5Ghwope ʉFilipo akalʉta mʉ lɨkaaja lɨmonga lɨno lyale mʉ kɨghavo ɨkya 
Samalia. Ʉkuo akatengʉla kupʉlɨsia imhola isa Kɨlɨsite. 

6Vwɨmɨla amasio ghano akajovagha ni fidegho fino akavombagha, avaanhu 
vinga vakampʉlɨkɨsyagha vʉnofu. 

7Vakampʉlɨkɨsyagha, ʉlwakʉva akadagagha amapepo amalamafu mʉ vaanhu 
vinga, ghakahʉmagha kʉmo ghikoola fiijo. Akavasosyagha avaanhu vinga vano 
valyale nɨ nhamu ɨja lɨteela, na vano valyale valema amaghʉlʉ. 

8Pe mʉ lɨkaaja ɨlio kukava nʉ lʉkeelo ʉlʉkome. 

ɄPeteli ɨkʉnʼdalɨkɨla ʉSimoni ʉmhavi 

9Mʉ lɨkaaja lɨla mwealyale ʉmuunhu jʉmonga jʉno akatambʉlwagha Simoni. 
Ʉmuunhu ʉjuo ifighono finga alyale ivomba ifidegho mʉ ngʉfu isa vʉhavi. 
Avaanhu vinga mʉ kɨghavo ɨkya Samalia vakadeghagha vwɨmɨla sino 
akavombagha. Neke ʉmwene akighiniagha kuuti muunhu mʼbaha. 

10Avaanhu vooni, avagojo na vadebe vakampʉlɨkɨsyagha, neke vakatisagha, 
“Ʉmuunhu ʉjʉ, ghwe ngʉfu sa Ngʉlʉve, sino sitambʉlua, ‘INgʉfu iMbaha.’ ” 

11Avaanhu vakampʉlɨkɨsyagha, ʉlwakʉva ifighono finga akavombagha isa 
kʉdegha vwɨmɨla imbombo saake isa vʉhavi. 

12Neke ʉFilipo ye ipʉlɨsia ɨMhola ɨNofu ɨja Vʉtwa vwa Ngʉlʉve, ni mhola isa 
Yesu Kɨlɨsite, avaanhu vakɨtɨkagha, avakɨnhaata na vakɨjʉʉva vakofughwagha. 

13Ghwope ʉSimoni akɨtɨka na kukwofughua, akatengʉla kʉkʉmʼbɨngɨlɨla 
ʉFilipo kwoni kʉno akalʉtagha. Akadeghagha kyongo pano akafyaghagha 
ifivalɨlo ni fidegho ifikome fino ʉFilipo akavombagha. 

14Avasungʼhua vano valyajiighe mʉ lɨkaaja ɨlya Yelusalemu, ye vapʉliike kuuti, 
avaanhu ava kʉ Samalia voope vʉpiile ɨlɨsio lya Ngʉlʉve, vakansuungʼha 
ʉPeteli nʉ Yohani. 

15Ye vafikile kʉla, vakavasʉmɨla kwa Ngʉlʉve avɨtɨki vala kuuti vamwʉpɨle 
ʉMhepo ʉMwɨmɨke, 

16ʉlwakʉva nakwealyale nambe jʉmo mʉ veene jʉno alyamwisiile, ʉlwene 
valyofughue mʉ lɨtavua lya Mʉtwa ʉYesu Kɨlɨsite. 

17Pe ʉPeteli nʉ Yohani vakavɨɨka amavoko ghaave pa veene kʉkʉvafuunya, 
vakamwʉpɨla ʉMhepo ʉMwɨmɨke. 

18ɄSimoni ye avwene avɨtɨki vʉpiile ʉMhepo ʉMwɨmɨke vwɨmɨla kuvɨkua 
amavoko na vasungʼhua, akava ilonda kʉkʉvapeela indalama avasungʼhua 
avuo, pe akavavʉʉla akati, 

19“Mʉmheele na jʉʉne ingʉfu isio, neke ʉmuunhu ghweni jʉno kyanivɨɨka 
amavoko ghango pa mwene, ʉpɨlaghe ʉMhepo ʉMwɨmɨke.” 

20Neke ʉPeteli akamwamʉla akati, “Ʉve palɨkɨmo ni ndalama saako mʉtipulue 
lwoni, ʉlwakʉva ghusaagha kuuti ʉnoghiile kughʉla ɨkɨpelua kya Ngʉlʉve. 

21Ʉve nʉlɨ palɨkɨmo nusue mʉ mbombo ɨjɨ, ʉlwakʉva ʉmwojo ghwako 
namʉgholofu pamaaso gha Ngʉlʉve. 

22Lɨno, laata inyɨvi saako, ʉnsʉʉme ʉMʉtwa, nave akeele, ɨkʉkʉpyanɨla 
amasaaghe ghaako aghuo amaviivi. 

23Ʉlaate, ʉlwakʉva nɨkʉkʉvona kuuti ʉlɨ nɨ kɨvini, kange ʉlɨ mʉ 
vʉkamɨngʼhanɨlua vwa nyɨvi saako.” 

24ɄSimoni akamʉla akati, “Mʉsʉmɨle jʉmue kwa Mʉtwa kuuti, sooni sino 
mʉjovile sileke kʉkʉnyaagha.” 

25ɄPeteli nʉ Yohani ye voliike na kupʉlɨsia ɨlɨsio lya Mʉtwa ʉYesu, vakalamʉla 
kugomoka kʉ Yelusalemu. Ye vigomoka, vakava vipʉlɨsia ɨMhola ɨNofu mʉ 
fikaaja finga fino fyale mʉ kɨghavo ɨkya Samalia. 

ɄFilipo ɨkʉmwofugha ʉmʼbaha ghwa kʉ Esiopia 

26Ɨkɨghono kɨmonga, ʉnyamhola ghwa Mʉtwa ʉNgʉlʉve akamwisila ʉFilipo, 
akamʼbʉʉla akati, “Ʉlʉte ʉlʉbale ʉlwa kʉmavemba, kukilila ɨsɨla jɨno jɨhʉmile 
kʉ Yelusalemu kulʉta kʉ lɨkaaja ɨlya Gasa.” Ɨsɨla ɨjio jɨkakililagha kʉ lɨhaka. 

27Pe ʉFilipo akavʉʉka ilʉta. Ye alɨ mʉ sɨla, akatangʼhana nʉ mʼbaha jʉmonga 
ʉghwa ɨɨsi ɨja Esiopia jʉno aale towashi. Ʉmʼbaha ʉjuo alyale ilolelela ɨkyʉma 
ɨkya Kandake. Kandake, kwekʉti ʉntwa ʉmʉkɨjʉʉva ʉghwa ɨɨsi ɨjio ɨja Esiopia. 
Ʉtowashi ʉjuo alyalʉtile kʉ Yelusalemu kukufuunya kwa Ngʉlʉve. 

28Ye igomoka kʉ kaaja, alyapandile ɨgaale jɨno jikwesua ni falaasi, ikwɨmba 
ɨkɨtabu kɨno kɨlyalembilue nʉ mʼbɨli ʉYesaya. 

29ɄMhepo ʉMwɨmɨke akamʼbʉʉla ʉFilipo akati, “Ʉlʉte pa gaale jɨla, ʉvɨngɨlɨle.” 

30Pe ʉFilipo akalʉta lʉvɨlo pa gaale jɨla, akampʉlɨka ʉmʼbaha jʉla ikwɨmba 
ɨkɨtabu kɨno kɨlyalembilue nʉ mʼbɨli ʉYesaya, akamposia akati, “Imhola sino 
ghukwɨmba ʉkʉsitangʼhania?” 

31Akamwamʉla akati, “Nɨkʉsitangʼhaniagha ndaani kɨsila muunhu ghwa 
kʉnyoleka!” Pe akansʉʉma ʉFilipo apande mʉ gaale na kukukala palɨkɨmo nʉ 
mwene. 

32AMalembe aMɨmɨke ghano akava ikwɨmba ghe agha, “Valyantwalile hwene 
ngʼholo jɨno jitwalua kuhɨnjua, kange, alyajighile kɨmihe hwene nyanangʼholo, 
vʉle jiiva kɨmihe pano jidumulua ʉlwaghe. 

33Valyamʼbenapwile kange navalyamhɨghile mʉ vwakyangʼhaani. Nakwale 
jʉno ndepoonu ikwoleka imhola isa vaana vaake, ʉlwakʉva valyamʼbudile 
kɨsila kuuva na vaana.” 

34Ʉtowashi jʉla akamʼbʉʉla ʉFilipo akati, “Nɨkʉkʉsʉʉma ʉmbʉʉle, ʉmʼbɨli ʉjʉ 
ikwoleka imhola saani? Asi, ikwoleka imhola saake jʉjuo, ikwoleka imhola isa 
muunhu ʉjʉnge?” 

35Pe ʉFilipo akatengʉlɨla pa Malembe aMɨmɨke aghuo kʉkʉmʼbʉʉla ɨMhola 
ɨNofu ɨja Yesu Kɨlɨsite. 

36Ye vajiighe mʉ lʉghendo, vakafika pamonga pano pweghalyale amalenga. 
Ʉtowashi jʉla akamʼbʉʉla ʉFilipo akati, “Lolagha, amalenga agha apa! Kɨɨnu 
kɨki kɨno kɨkʉsigha ʉne kukwofughua?” 

37Pe ʉFilipo akamʼbʉʉla akati, “Nave ʉkʉmwɨtɨka ʉYesu Kɨlɨsite nʉ mwojo 
ghwako ghwoni, ʉnoghiile kukwofughua.” Ʉtowashi akamʉla akati, “Nikwɨtɨka 
kuuti, ʉYesu Kɨlɨsite ghwe Mwana ghwa Ngʉlʉve.” 

38Pe ʉtowashi akɨmia ɨgaale, vakiika vakingila mʉ malenga, pe ʉFilipo 
akamwofugha. 

39Ye vahʉmile mʉ malenga, ʉnsiki ghʉghuo ʉMhepo ghwa Mʉtwa ʉNgʉlʉve 
akamʼbʉsia ʉFilipo pamaaso gha towashi. Ʉtowashi naakamwagha kange 
ʉFilipo, pe akava ilʉta nʉ lʉkeelo. 

40ɄFilipo akavona ye alɨ mʉ lɨkaaja ɨlya Asoto, pe akavʉʉka pala. Ye alɨ mʉ sɨla, 
akava ipʉlɨsia ɨMhola ɨNofu mʉ makaaja ghooni muno akakilagha kuhanga 
kufika kʉ Kaisalia. 

Mbombo sa Vasungʼhua 9 

Kuvangʉka kwa Savʉli 

(Mbombo sa Vasungʼhua 22:6-16; 26:12-18) 

1Ʉnsiki ʉghuo, ʉSavʉli alyale ifikʉvoghofia avavɨngɨlɨli va Mʉtwa kuuti 
ɨkʉvabuda. Ɨkɨghono kɨmonga, akalʉta kwa ntekesi ʉmʼbaha, 

2akasʉʉma ikalata isa kʉtwala kʉ valongosi va masinagogi mʉ lɨkaaja ɨlya 
Damesiki. Ikalata isio sikava sikʉmpeela ʉvʉtavʉlɨlua kuuti, angavaaghe 
avaanhu vano vivɨngɨlɨla ɨSɨla ɨja Mʉtwa ʉYesu, vaave vakɨnhaata nambe 
avakɨjʉʉva, avakʉngaghe na kʉkʉvatwala kʉ Yelusalemu. 

3Pepano akavʉʉka ilʉta kʉ Damesiki. Ye alɨ piipi kufika, nakalɨngi ʉlʉmuli 
kuhʉma kʉkyanya lʉkammulika ʉmwene imbale sooni. 

4Akaghua paasi, akapʉlɨka ɨlɨsio lɨkʉmʼbʉʉla liiti, “Savʉli, Savʉli, kɨki 
ʉkʉmhumusia?” 

5Ghwope ʉSavʉli akaposia akati, “Ntwa, veeve veeni?” Ɨlɨsio lɨla lɨkamwamʉla 
lɨkati, “Ʉne neene Yesu ne jʉno ʉkʉmhumusia. 

6Lɨno ɨma, ghwingile mʉ lɨkaaja ɨlio. Ʉmuo mwale ʉmuunhu jʉno 
kyaɨkʉkʉvʉʉla sino ʉnoghiile kuvomba.” 

7Avaanhu vano vakava vikyʉla palɨkɨmo nʉ Savʉli vakɨɨma vasila ɨlya kʉjova, 
ʉlwakʉva vakapʉliike ɨlɨsio lɨla, neke navakamwagha ʉmuunhu jʉno ajovile. 

8Pe ʉSavʉli akɨɨma, akadindula amaaso ghaake, napano amaaso ghaake 
ghakadindwike naakava ilola. Pepano avajaake vakankola ʉlʉvoko na 
kʉkʉmʉlongosia kuhanga kufika mʉ lɨkaaja ɨlya Damesiki. 

9Ifighono fitatu akava nailola, nailia, nambe kunyua kɨmonga. 

10Lɨno, kʉ Damesiki kʉla kwealyale ʉmʼbɨngɨlɨli ghwa Mʉtwa ʉYesu jʉno 
akatambʉlwagha Anania. ɄMʉtwa akamwisila mʉ nyivonelo akankemeela 
akati, “Anania!” ɄAnania akɨtɨka akati, “Mʉtwa, nɨlɨ apa.” 

11ɄMʉtwa akamʼbʉʉla akati, “Ɨma, ʉlʉte mʉ nyumba ɨja Yuuda, jɨno jɨlɨ mʉ 
mpuulo ghʉno ghutambʉlua Mʉgholofu. Ʉngafike mula, ʉposie ʉmuunhu jʉno 
ihʉma mʉ lɨkaaja ɨlya Taliso, itambʉlua Savʉli. Ʉnsiki ʉghʉ alɨ pikufuunya, 

12neke mʉ nyivonelo amʼbwene ʉmuunhu jʉno itambʉlua ghwe Anania, 
ikwingila na kuvɨɨka amavoko ghaake pa mwene kuuti alolaghe kange.” 

13Pe ʉAnania akamʉla akati, “Ghwe Mʉtwa, nɨpʉliike kʉ vaanhu vinga vʉle 
ʉmuunhu ʉjuo avavombiile ʉvʉhosi vwinga avɨmɨke vaako kʉ Yelusalemu. 

14Kange, isile apa nʉ vʉtavʉlɨlua kuhʉma kʉ vavaha va vatekesi kuuti, 
avakʉnge avaanhu vooni vano vikʉkwɨtɨka ʉve.” 

15Neke ʉMʉtwa akamʼbʉʉla akati, “Ʉve lʉtagha! Ʉlwakʉva ʉmuunhu ʉjuo 
nɨnsalwile kuuva mʼbombi ghwango, kuuti apʉlɨsyaghe ɨlɨtavua lyango, kʉ 
Vaisilaeli, na kʉ vaanhu vano naVaisilaeli na kʉ vatwa vaave. 

16Ʉne kyanɨkʉnsoona vʉle anoghiile kupumuka kyongo vwɨmɨla kupʉlɨsia 
imhola sango.” 

17Pepano ʉAnania akalʉta, akingila mʉ nyumba jɨla, akavɨɨka amavoko ghaake 
pa Savʉli akati, “Nyalʉkolo ghwango Savʉli, ʉMʉtwa ʉYesu asungʼhile kʉlyʉve 
kuuti ʉlolaghe kange, na kʉkʉkʉsʉmɨla kuuti ghwʉpɨle ʉMhepo ʉMwɨmɨke. 
ɄYesu ʉjuo ghwe jʉno ihʉfia kʉlyʉve mʉ sɨla ye ghukwisa mʉ lɨkaaja ɨlɨ.” 

18Nakalɨngi ifiinu fino hwene fibandu fikaghua kuhʉma mʉ maaso gha Savʉli, 
akatengʉla kulola kange. Akɨɨma, akofughua. 

19Pepano akalia ɨkyakʉlia, ingʉfu saake sikanʼgomokela. 

ɄSavʉli ipʉlɨsia kʉ Damesiki 

ɄSavʉli akikala ifighono fidebe palɨkɨmo na vavɨngɨlɨli va Mʉtwa vano valyale 
mʉ Damesiki. 

20Nakalɨngi akatengʉla kupʉlɨsia imhola isa Yesu mʉ masinagogi, iiti, ʉYesu 
ghwe Mwana ghwa Ngʉlʉve. 

21Avaanhu vooni vano vakava vikʉmpʉlɨkɨsia, vakava videgha viiti, “Ʉmuunhu 
ʉjʉ naghwe jʉno avapumusyagha avaanhu vano vikʉmwɨtɨka ʉMʉtwa kʉ 
Yelusalemu? Kange, naakisile apa nʉ vʉfumbue ʉvwa kʉvakʉnga avaanhu 
avuo na kʉkʉvatwala kʉ vavaha va vatekesi?” 

22Looli ʉSavʉli akafipʉlɨsyagha kɨsila vwoghofi. Vwɨmɨla aMalembe aMɨmɨke 
akavahʉfyagha aVayahudi ava mʉ Damesiki kuuti, ʉYesu ghwe Kɨlɨsite, neke 
aveene vakakunwagha isa kʉjova. 

23Ye fikilile ifighono finga, aVayahudi avuo vakapʉlɨngʼhana kuuti vamʼbude 
ʉSavʉli. 

24Vakava vikʉmwʉvɨla pakɨlo na pamwisi pa malyango agha kwingilila mʉ 
lɨkaaja ɨlio, kuuti pano kyaihʉma vamʼbude. Neke ʉSavʉli akapʉlɨka ɨmhola ɨjio. 

25Pakɨlo, avavɨngɨlɨli vaake vakantoola, vakamʼbɨɨka mʉ kiivo kɨno 
kɨlyapinyilue ni ngoji. Pe vakamhʉmia kukilila pa lɨdiliisa lɨno lɨlyale mʉ 
lʉvʉmba lʉno lʉlyajengilue kusyʉta ɨlɨkaaja lɨla, vakamwisia paasi. 

ɄSavʉli igomoka kʉ Yelusalemu 

26Pambele ʉSavʉli akalʉta kʉ Yelusalemu. Ʉkuo akava ilonda kuuva palɨkɨmo 
na vavɨngɨlɨli avange ava Mʉtwa, neke vooni vakava vikʉmwoghopa, ʉlwakʉva 
navalyɨtiike kuuti, ghwope lweli mʼbɨngɨlɨli ghwa Mʉtwa. 

27Pe ʉBalinaba akantoola ʉSavʉli, akantwala kʉ vasungʼhua va Yesu. Akavoleka 
vʉle ʉSavʉli akamʼbwene ʉMʉtwa ʉYesu mʉ sɨla, na vʉle ʉMʉtwa akajovile 
naghwo. Kange, akavoleka vʉle ʉSavʉli akapʉlisie imhola isa Yesu kɨsila 
vwoghofi, mʉ Damesiki. 

28Pe ʉSavʉli akava ighenda palɨkɨmo na vasungʼhua mʉ lɨkaaja ɨlya Yelusalemu, 
ipʉlɨsia imhola isa Mʉtwa ʉYesu kɨsila vwoghofi. 

29Akava ijova na kukanɨngʼhana na Vayahudi vano vakajovagha ɨnjovele ɨja 
Kɨyunaani, neke aveene vakalondagha ɨsɨla ɨja kʉmʼbudila. 

30Avɨtɨki ye vakagwile isio, vakantoola ʉSavʉli, vakantwala kʉ lɨkaaja ɨlya 
Kaisalia, apuo pe vakamʉleka alʉtaghe kʉ lɨkaaja ɨlya Taliso. 

31Ifighono fila, avaanhu mʉ fipʉgha ifya vɨtɨki vakava nʉ lʉtengaano imbale 
sooni isa mʉ kɨghavo ɨkya Yudea, ɨkya Galilaya nɨ kya Samalia. ɄMhepo 
ʉMwɨmɨke akava ɨkʉvapeela ingʉfu na kʉkʉvakangasia, pe vakava 
vifikʉmwɨmɨka ʉMʉtwa ʉYesu. Kange, avaanhu vakava vikwongelela mʉ 
fipʉgha ifya vɨtɨki. 

ɄPeteli ɨkʉnsosia ʉAinea 

32ɄPeteli alyale ighendela ifikaaja finga. Ɨkɨghono kɨmonga, akalʉta 
kʉkʉvaghendela avɨmɨke vano vikukala mʉ lɨkaaja ɨlya Lida. 

33Ʉkuo akamwagha ʉmuunhu jʉmonga jʉno akatambʉlwagha Ainea. 
Ʉmuunhu ʉjuo alyale nɨ nhamu ɨja lɨteela, alyaghonile pa kɨteefu kɨsila 
kʉghenda amaaka lekelakwoni. 

34Pe ʉPeteli akamʼbʉʉla akati, “Ainea, ʉYesu Kɨlɨsite akʉsosisie! Lɨno ɨma, 
ʉnienge ɨkɨteefu kyako.” Ʉnsiki ghʉghuo ʉAinea akɨɨma. 

35Pambele avaanhu vano vakikalagha mʉ Lida na mʉ lʉvɨndɨ ʉlwa Saloni 
vakamwagha ʉAinea ighenda. Ye vasivwene isio, vakamwɨtɨka ʉMʉtwa ʉYesu. 

ɄPeteli ɨkʉnsyʉsia ʉDolikasi 

36Mʉ lɨkaaja ɨlɨngɨ lɨno lɨkatambʉlwagha Yopa, mwealyale ʉmʉkɨjʉʉva jʉno 
alyale mʼbɨngɨlɨli ghwa Yesu. Ʉmʉkɨjʉʉva ʉjʉ ɨlɨtavua lyake alyale ghwe Tabita, 
mʉ njovele ɨja Kɨyunaani vakantambʉlagha Dolikasi, kwekʉti swengu. 
Ʉmuunhu ʉjʉ alyale ɨkʉvatanga avakotofu na kuvomba imbombo isingi inofu. 

37Mʉ fighono fila ʉDolikasi akatamua, pambele akafua. Pe avaanhu 
vakamwofugha, vakamʉghonia mʉ kyʉmba ɨkya kʉkyanya kʉ gholoofa. 

38Ʉnsiki ʉghuo avavɨngɨlɨli va Yesu vakapʉlɨka kuuti ʉPeteli alɨ mʉ Lida, 
ʉlwakʉva ɨlɨkaaja ɨlɨ lɨlyale piipi nɨ lɨkaaja lyave ɨlya Yopa. Pe vakasuungʼha 
avaanhu vavɨlɨ kwa mwene vampelepesie vaati, “Sivuo ghwise kʉlyʉsue 
ngʼhaningʼhaani!” 

39Pe ʉPeteli akavʉʉka ilʉta palɨkɨmo na veene. Ye afikile kʉ Yopa, vakantwala 
kʉ gholoofa mʉ kyʉmba kɨla. Ʉkuo avakɨjʉʉva vinga avafwɨle vakansyʉngʉtɨla 
ʉPeteli kʉmo vilɨla na kʉkʉmʼbonia isopeka na menda aghange ghano 
alyahonile ʉDolikasi ye mwʉmi. 

40ɄPeteli akavavʉʉla vooni kuuti vahʉme kʉnji, akafughama, akifuunya. 
Pepano akaghʉsyetʉkɨla ʉmfimba ghʉla akati, “Tabita, sisimuka!” ɄTabita 
akadindula amaaso ghaake. Ye amwaghile ʉPeteli, akasisimuka, akikala. 

41ɄPeteli akankola ʉlʉvoko, akamwɨmia. Pe akavakemeela avakɨjʉʉva vala 
avafwɨle na vɨtɨki avange, akavahʉfia ʉTabita kuuti mwʉmi. 

42Ɨmhola ɨjio jɨkakwɨla mʉ lɨkaaja lyoni ɨlya Yopa, avaanhu vinga vakamwɨtɨka 
ʉMʉtwa ʉYesu. 

43Pe ʉPeteli akikala pa Yopa ifighono finga, kwa muunhu jʉmonga jʉno 
akatambʉlwagha Simoni. Ʉmuunhu ʉjuo akatendagha ifiinu ifya ngʼhwembe. 

Mbombo sa Vasungʼhua 10 

ɄNgʉlʉve ɨkʉmʼbonekela ʉKolinelio ʉMʉlooma 

1Mʉ lɨkaaja ɨlya Kaisalia kwealyale ʉmuunhu jʉmonga jʉno akatambʉlwagha 
Kolinelio. Ʉmuunhu ʉjuo alyale mʉlongosi ghwa vasikali kɨlʉndo mʉ lɨpʉgha 
ɨlɨvaha ɨlya vasikali, lɨno lɨkatambʉlwagha kɨpʉgha kya Vaitalia. 

2Ʉmuunhu ʉjuo akavɨngɨlɨlagha ʉlwɨtɨko ʉlwa Kɨyahudi, ʉmwene palɨkɨmo na 
vaanhu vooni ava mʉ nyumba jaake vakamwoghopagha ʉNgʉlʉve. 
Akavatangagha avakotofu na kukufuunya jaatu. 

3Ɨkɨghono kɨmonga, ʉnsiki ʉghwa kavalɨlo aka budikalʉbale ndɨɨkɨ pamwisi, 
ʉKolinelio akamwagha ʉnyamhola ghwa Ngʉlʉve mʉ nyivonelo, ɨkʉmʼbʉʉla 
iiti, “Kolinelio!” 

4ɄKolinelio akamʉlola ʉnyamhola jʉla kʉmo ikwoghopa, akaposia akati, 
“Ghwe ntwa kʉlɨ kɨki?” Ʉnyamhola akamʉla akati, “ɄNgʉlʉve apʉliike 
inyifuunyo saako, kange akeliile ʉlʉtango lwako kʉ vakotofu. 

5Lɨno, suungʼha avaanhu kʉ Yopa, vakankemeele ʉmuunhu jʉmonga itambʉlua 
Simoni, ɨlɨtavua ɨlɨngɨ ghwe Peteli. 

6Ʉmuunhu ʉjuo mhesia ghwa muunhu jʉmonga jʉno itambʉlua Simoni. 
ɄSimoni ʉjuo itenda ifiinu ifya ngʼhwembe, ɨnyumba jaake jɨlɨ piipi nɨ nyanja.” 

7Ʉnyamhola jʉla ye amalile kujova naghwo, akavʉʉka pala. Pe ʉKolinelio 
akavakemeela avaanhu vavɨlɨ mʉ vavombi va mʉ nyumba jaake, nʉ nsikali 
jʉmo mʉ vano vikʉmʉlolelela, jʉno ɨkʉmwɨmɨka ʉNgʉlʉve, 

8akavavʉʉla sooni sino simʼbonekiile. Ye amalile pikʉvavʉʉla, akavasuungʼha 
kʉ Yopa. 

ɄNgʉlʉve ɨkʉmʼbonia ʉPeteli inyivonelo 

9Ɨkɨghono ɨkya vʉvɨlɨ akavalɨlo aka ntanda ndɨɨkɨ pamwisi, avaanhu vano 
valyasungʼhilue nʉ Kolinelio vakava piipi kufika kʉ Yopa. Ʉnsiki ʉghuo ʉPeteli 
akatogha pakyanya pa nyumba kuuti ifuunye. 

10Ɨnjala jɨkamʼbava, akalondagha pilia. Ɨkyakʉlia ye kilɨngʼhanɨsɨvua, ʉNgʉlʉve 
akamʼbonia lʉmonga. 

11Akavona ʉvʉlanga vʉdindwike, neke ɨkɨɨnu hwene mwenda nkome 
ghukwika paasi kʉmo ghʉkolilue imbale saake ine. 

12Mʉnkate mwefilyale ifikanu ifihwani fyoni: ifikanu ifinya maghʉlʉ ghane, 
ifikanu fino fighenda vwafula ni njuni. 

13Akapʉlɨka ɨlɨsio liiti, “Peteli ɨma, ʉhɨnje ʉlie!” 

14Neke ʉPeteli akamʉla akati, “Jeeje! Mʉtwa, nanɨghelile lʉsiku kulia ɨkɨɨnu 
kɨno mwiko kulia nambe ɨkɨlamafu.” 

15Ɨlɨsio lɨla lɨkapʉlɨkɨka kange liiti, “Ifiinu fino ʉNgʉlʉve afivalisie, 
nʉngatisaghe filamafu.” 

16Ʉluo lʉkavombeka katatu. Nakalɨngi ʉmwenda ghʉla ghʉkakwesua kulʉta 
kʉkyanya. 

17ɄPeteli ye ikusasania vwɨmɨla sino simʼbonekiile, avaanhu vala vano 
vakasungʼhilue nʉ Kolinelio, vakafika pa Yopa, vakavaposia avaanhu ɨnyumba 
ɨja Simoni. Pe vakalʉta vakɨɨma pa mʉlyango ʉghwa lʉvɨɨka, 

18vakahodesia na kuposia kuuti, “ɄSimoni jʉno itambʉlua ghwe Peteli ikukala 
apa?” 

19ɄPeteli ye ajiighe isaagha vwɨmɨla sino simʼbonekiile, ʉMhepo ʉMwɨmɨke 
akamʼbʉʉla akati, “Pwevale avaanhu vatatu vikʉkʉlonda. 

20Lɨno, ɨma, ghwike, ʉlʉte palɨkɨmo navo, ʉleke piiva ni nganighani, ʉlwakʉva 
avaanhu avuo nɨvasungʼhile jʉʉne.” 

21Pe ʉPeteli akiika, akavavʉʉla avaanhu vala akati, “Jʉno mʉkʉmʉlonda, 
neene. Mʉlɨ nʉ vʉfumbue vʉki?” 

22Aveene vakamʉla vakati, “Tʉsungʼhilue nʉ Kolinelio ʉmʉlongosi ghwa 
kɨpʉgha ɨkya vasikali. Ʉmuunhu ʉjuo mʉgholofu, ɨkʉmwoghopa ʉNgʉlʉve, 
kange aVayahudi vooni vikʉmʉghinia. Lɨno, ʉnyamhola ghwa Ngʉlʉve 
amʼbʉlile ʉKolinelio ɨmhola kuhʉma kwa Ngʉlʉve kuuti akʉkemeele ʉfike kwa 
mwene, neke apʉlɨke sino kyaʉkʉmʼbʉʉla.” 

23Pe ʉPeteli akavʉpɨla mʉ nyumba, akavatengelela, vakaghona pala. Ye kʉkiile, 
ʉPeteli na vaanhu vala, vakavʉʉka vilʉta palɨkɨmo na vɨtɨki vamonga ava pa 
Yopa. 

ɄPeteli mʉ nyumba ɨja Kolinelio 

24Ɨkɨghono ɨkya vʉvɨlɨ vakafika mʉ lɨkaaja ɨlya Kaisalia. Ʉkuo ʉKolinelio na 
vanyalʉkolo, palɨkɨmo na vamanyaani vaake vano alyavakongʼhanisie vakava 
vikʉvaghulila. 

25ɄPeteli ye afikile, ʉKolinelio akalʉta akamwambɨlɨla, akafughama na 
kukwinama pa maghʉlʉ ghaake. 

26Neke ʉPeteli akamwɨmia, akamʼbʉʉla akati, “Ɨma, ʉlwakʉva na jʉʉne nɨlɨ 
muunhu ndavʉle jʉʉve.” 

27Pepano ʉPeteli akingila mʉ nyumba kʉmo ijova naghwo. Mʉnkate mula, 
ʉPeteli akavaagha avaanhu vinga vakongʼhanile. 

28Pe akavavʉʉla akati, “Ʉmue mʉkagwile vʉnono kuuti, indaghɨlo siitu twe 
Vayahudi sikaana kuhangɨlanɨla nambe kʉkʉvaghendela avaanhu vano 
naVayahudi. Looli ʉNgʉlʉve ahʉfisie ʉne kuuti, nɨlekaghe kʉkʉmʼbalɨla 
ʉmuunhu ghweni kuuti mʉlamafu, nambe kuuti naanoghiile. 

29Fye nambe ye ʉngʼhemelile, nisile nʉ mwojo ghwoni. Lɨno, mʉmbʉʉle kɨno 
mʉngʼhemeliile.” 

30ɄKolinelio akamwamʉla akati, “Ifighono fitatu fikilile, akavalɨlo ndavʉle aka, 
aka budikalʉbale, nava nikufuunya mʉ nyumba jango ɨjɨ. Nakalɨngi namwagha 
ʉmuunhu afwalile amenda ghano ghivalatɨka, ɨmile kʉvʉlongolo kʉlyʉne. 

31Ʉmuunhu ʉjuo ambʉʉla aati, ‘Kolinelio! ɄNgʉlʉve apʉliike inyifuunyo saako 
kange akeliile ʉlʉtango lwako kʉ vakotofu. 

32Lɨno, ʉsuungʼhe avaanhu kʉ Yopa vakankemeele ʉmuunhu jʉmonga 
itambʉlua Simoni, ɨlɨtavua ɨlɨngɨ ghwe Peteli. Ʉmuunhu ʉjuo alɨ mʉ nyumba ɨja 
Simoni jʉno itenda ifiinu ifya ngʼhwembe, ɨnyumba jaake jɨlɨ piipi nɨ nyanja.’ 

33Fye nambe na jʉʉne nasuungʼha ngʼhaningʼhaani avaanhu kʉlyʉve, na jʉʉve 
ʉvombile vʉnofu kukwisa. Lɨno, tweni tʉlɨ pamaaso gha Ngʉlʉve, tʉpʉlɨkɨsie 
sooni sino ʉMʉtwa akʉsungʼhile kuuti ʉtʉvʉʉle.” 

34Pe ʉPeteli akatengʉla pijova akati, “Lɨno nɨkagwile kyangʼhaani kuuti, 
ʉNgʉlʉve avaghanile avaanhu vooni. 

35Ʉlwakʉva ʉmwene ɨkʉvʉpɨla avaanhu ava fisina fyoni vano vikʉmwoghopa, 
na kuvomba sino sinoghiile pamaaso ghaake. 

36Ʉmue mʉkagwile kuuti ʉNgʉlʉve akasungʼhile avaanhu vaake kʉkʉvavʉʉla 
aVaisilaeli ɨMhola ɨNofu kuuti, viiva nʉ lʉtengaano vwɨmɨla ʉYesu Kɨlɨsite jʉno 
ghwe Mʉtwa ghwa vooni. 

37Ʉmue mʉkagwile sino sikavombiike mʉ ɨɨsi jooni ɨja Yudea kutengʉlɨla kʉ 
Galilaya, ʉYohani ye apʉlisie kuuti avaanhu vofughue. 

38ɄNgʉlʉve akamwɨmiike ʉYesu ʉMʉnasaleti, mʉlwa kʉmpeela ʉMhepo 
ʉMwɨmɨke nasi ngʉfu. Neke ʉmwene ʉYesu akaghendagha imbale sooni, 
ivomba inofu na kusosia avaanhu vooni vano valyale mʉ vʉkamɨngʼhanɨlua 
vwa Setano. Akavombagha isio, ʉlwakʉva ʉNgʉlʉve alyale palɨkɨmo nʉ 
mwene. 

39“Imbombo sooni sino ʉYesu akavombagha mʉ ɨɨsi ɨja Vayahudi na mʉ lɨkaaja 
ɨlya Yelusalemu, ʉsue tʉlɨ volesi. Pambele vakamʼbuda mʉlwa kʉnkomelela pa 
kɨkovekano. 

40Neke ɨkɨghono ɨkya vʉtatu ʉNgʉlʉve akansyʉsia, akamhʉfia kʉ vaanhu. 

41Nakwekʉti akavoniike kʉ vaanhu vooni, looli akavoniike kʉlyʉsue twe vano 
ʉNgʉlʉve akatʉsalwile kuuva volesi va mhola isio. Ye asyʉkile kuhʉma kʉ 
vafue, ʉsue twesue twalisagha na kunyua palɨkɨmo nʉ mwene. 

42Akatʉlaghiile kuuti tʉpʉlɨsyaghe ɨMhola ɨNofu kʉ vaanhu vooni na 
kʉkʉvavʉʉla kuuti, ʉmwene ghwe jʉno avɨkilue nʉ Ngʉlʉve kʉkʉvahɨgha 
avʉʉmi na vafue. 

43ɄYesu ʉjuo ghwe jʉno avavɨli vooni vijova kuuti, mʉ lɨtavua lyake ʉmuunhu 
ghweni jʉno ɨkʉmwɨtɨka, ipyanɨlua inyɨvi saake.” 

Vano naVayahudi vikwʉpɨla ʉMhepo ʉMwɨmɨke 

44ɄPeteli ye ifijova amasio aghuo, ʉMhepo ʉMwɨmɨke akavisila avaanhu vooni 
vano vakava vipʉlɨkɨsia ɨmhola ɨjio. 

45AVayahudi vano vamwɨtiike ʉYesu Kɨlɨsite vano valyalʉtile palɨkɨmo nʉ 
Peteli, vakadegha kyongo kuvona avaanhu vano naVayahudi voope ʉNgʉlʉve 
avapeliile ɨkɨpelua ɨkya Mhepo ʉMwɨmɨke. 

46Kange vakadeghagha, ʉlwakʉva vakavapʉliike vijova mʉ njovele ɨmhia na 
kʉkʉmʉghinia ʉNgʉlʉve. Pe ʉPeteli akati, 

47“Avaanhu ava voope vʉpiile ʉMhepo ʉMwɨmɨke ndavʉle tʉkʉpiile ʉsue. 
Ghwe veeni jʉno ndepoonu ɨkʉvasigha kuuti valeke kukwofughua?” 

48Pepano ʉPeteli akalamʉla kuuti ʉKolinelio na vange vala, vofughue mʉ 
lɨtavua lya Yesu Kɨlɨsite. Pambele vakampelepesia kuuti ikale na veene ifighono 
ndafilɨngi. 

Mbombo sa Vasungʼhua 11 

ɄPeteli ikwoleka sino ʉNgʉlʉve avombile kʉ vano naVayahudi 

1Avasungʼhua na vɨtɨki avange vano valyale mʉ kɨghavo ɨkya Yudea, 
valyapʉliike kuuti avaanhu vano naVayahudi voope vʉpiile ɨlɨsio lya Ngʉlʉve. 

2Neke ʉPeteli ye agomwike kʉ Yelusalemu, aVayahudi vano vakamwɨtiike 
ʉYesu Kɨlɨsite neke vakavɨngɨlɨlagha ɨkɨvʉngo kyave ɨkya kʉdumula ɨngola ɨja 
kɨdɨɨmi, na kusimilisia kuuti, avaanhu vano naVayahudi vavombelue ɨkɨvʉngo 
ɨkio, vakatengʉla kʉkʉmpɨɨka 

3viiti, “Kɨki ghwava ghukwingila mʉ nyumba isa vaanhu vano naVayahudi na 
kulia navo?” 

4Pe ʉPeteli akatengʉla kʉkʉvapangɨla sooni ndavʉle silyahʉmiile akati, 

5“Ɨkɨghono kɨmonga, nɨkaale mʉ lɨkaaja ɨlya Yopa nikufuunya. Ye nikufuunya, 
lʉkambonekela lʉmonga, nɨkakyagha ɨkɨɨnu hwene mwenda nkome, ghukwika 
kuhʉma kʉkyanya ghʉkolilue imbale saake ine, kɨkafika palyʉne. 

6Nɨkalola vʉnono mʉnkate, nɨkafyagha ifikanu ifidɨmua ni fya mʉ lɨsoli ifinya 
maghʉlʉ ghane, ni fikanu fino fighenda vwafula ni njuni. 

7Pe nɨkapʉlɨka ɨlɨsio lɨkʉmbʉʉla liiti, ‘Peteli ɨma, ʉhɨnje ʉlie.’ 

8Neke ʉne nɨkamʉla nɨkati, ‘Jeeje! Mʉtwa, nanɨghelile lʉsiku kutwala mʉ 
mʉlomo ɨkɨɨnu kɨno mwiko kulia nambe ɨkɨlamafu.’ 

9Ɨlɨsio lɨla lɨkapʉlɨkɨka kange kuhʉma kʉkyanya liiti, ‘Ifiinu fino ʉNgʉlʉve 
afivalisie, nʉngatisaghe filamafu.’ 

10Ʉluo lʉkavombeka katatu, pe ifiinu fyoni fila fikakwesua kugomoka 
kʉkyanya. 

11“Ʉnsiki ghʉla ghʉla avaanhu vatatu vano vakasungʼhilue kʉlyʉne kuhʉma 
mʉ lɨkaaja ɨlya Kaisalia, vakafika pa nyumba jɨno nikalagha. 

12ɄMhepo ʉMwɨmɨke akambʉʉla kuuti, nɨlʉtaghe navo kɨsila kuuva ni 
nganighani. Pepano nɨkavʉʉka palɨkɨmo na vɨtɨki avajango ava, ntanda, kulʉta 
kʉ Kaisalia. Ye tʉfikile kʉla, tʉkingila mʉ nyumba ɨja Kolinelio. 

13ɄKolinelio akatʉpangɨla vʉle ʉnyamhola amʼbonekiile ɨmile mʉ nyumba 
jaake na kʉkʉmʼbʉʉla kuuti, ‘Ʉvasuungʼhe avaanhu kʉ Yopa, vakankemeele 
ʉmuunhu jʉmonga itambʉlua Simoni, ɨlɨtavua ɨlɨngɨ ghwe Peteli. 

14Ʉmwene alɨ nɨ mhola ɨja kʉkʉvʉʉla ʉve. Neke vwɨmɨla ɨmhola ɨjio 
ghukwʉpɨla ʉvʉpoki palɨkɨmo na vaanhu va mʉ nyumba jaako.’ 

15“Ʉne ye nitengʉla kujova navo, nakalɨngi ʉMhepo ʉMwɨmɨke akavisila 
avaanhu vala ndavʉle akatwisile ʉsue ʉlʉtasi. 

16Pe nɨkakʉmbʉka sino ʉMʉtwa ʉYesu alyatʉvʉlile kuuti, ‘ɄYohani 
avofughagha avaanhu na malenga, looli ʉmue ʉNgʉlʉve ɨkʉvofugha nʉ Mhepo 
ʉMwɨmɨke.’ 

17Nave ʉNgʉlʉve avapeliile voope avaanhu vano naVayahudi, ɨkɨpelua kɨla kɨla 
kɨno akatʉpeliile ʉsue ye tʉmwɨtiike ʉMʉtwa ʉYesu Kɨlɨsite, lɨno ʉne neene 
veeni nɨghele kʉkʉnsigha ʉNgʉlʉve?” 

18AVayahudi avɨtɨki vala ye vapʉliike isio, sikavakola. Vakamʉghinia ʉNgʉlʉve 
vakati, “ɄNgʉlʉve avapeliile na vano naVayahudi ɨsɨla ɨja kʉlaata inyɨvi saave 
kuuti vakave ʉvwʉmi!” 

Ɨkɨpʉgha ɨkya vɨtɨki kʉ Antiokia 

19ɄSitefani ye abudilue, avɨtɨki vinga mʉ Yudea valyakɨmbiile imhumuko, 
vakapalasana, vakalʉta kʉ Foinike, kʉ Kipulo na mʉ lɨkaaja ɨlya Antiokia. Ʉkuo 
kwoni vakapʉlɨsyagha ɨmhola ɨja Mʉtwa ʉYesu kʉ Vayahudi veene. 

20Neke vamonga mʉ vano valyakɨmbiile valyahʉmile kʉ Kipulo na kʉ Kileene. 
Avaanhu avuo ye vafikile kʉ Antiokia, vakatengʉla kupʉlɨsia ɨMhola ɨNofu ɨja 
Mʉtwa ʉYesu kʉ vaanhu vano naVayahudi. 

21Ingʉfu sa Mʉtwa ʉNgʉlʉve silyale palɨkɨmo na vɨtɨki avuo, avaanhu vinga 
vakamwɨtɨka na kʉkʉmʼbɨngɨlɨla ʉMʉtwa ʉYesu. 

22Avɨtɨki ava kʉ Yelusalemu ye vapʉliike isio, vakansuungʼha ʉBalinaba kʉ 
Antiokia. 

23Ye afikile ʉkuo na kuvona vʉle ʉNgʉlʉve avasʉngʉkiile avaanhu vala, 
akahovoka fiijo. Akava ɨkʉvakangasia vooni kuuti, vajighaghe vikʉmʼbɨngɨlɨla 
ʉMʉtwa na moojo ghaave ghooni. 

24ɄBalinaba alyale muunhu nnofu, akalongosivwagha nʉ Mhepo ʉMwɨmɨke, 
kange alyale nʉ lwɨtɨko ʉlwa kyangʼhaani. Avaanhu vinga vakongelelagha 
kʉkʉmwɨtɨka ʉMʉtwa ʉYesu. 

25Pambele ʉBalinaba akalʉta kʉ lɨkaaja ɨlya Taliso kʉkʉmʉlonda ʉSavʉli. 

26Ye amwaghile, akiisa naghwo kʉ Antiokia. Pe vakikala apuo ʉmwaka ghwoni. 
Vakakongʼhanagha palɨkɨmo nɨ kɨpʉgha kya vɨtɨki na kuvʉlanɨsia avaanhu 
vinga imhola isa Yesu. Kʉ Antiokia ʉkuo kwe kʉno avaanhu valyatengwile 
kʉkʉvatambʉla avavɨngɨlɨli va Yesu kuuti Vakɨlɨsite. 

27Mʉ fighono ifio avavɨli vamonga kuhʉma kʉ Yelusalemu vakalʉtile kʉ 
Antiokia. 

28Jʉmonga mʉ vavɨli avuo, akatambʉlwagha Agabo. Ʉmuunhu ʉjʉ akɨɨma, 
akavɨla mʉ ngʉfu isa Mhepo ʉMwɨmɨke kuuti, ɨnjala ɨmbaha jilighua mʉ ɨɨsi 
nyinga. Ɨnjala ɨjio jɨlyaghwile ye atemile ʉKaisali ʉKilaudio. 

29Vwɨmɨla ɨmhola ɨjio, avavɨngɨlɨli vala ava kʉ Antiokia vakalamʉla kuuti, 
nʉjʉnge asangʉlaghe mʉ fino alɨ nafyo, neke vavatange avɨtɨki ava kʉ Yudea. 

30Pe vakasangʉla, vakampeela ʉBalinaba nʉ Savʉli, kuuti vatwale kʉ valoleleli 
va kɨpʉgha ɨkya vɨtɨki kʉ Yelusalemu. 

Mbombo sa Vasungʼhua 12 

ɄYakovo ibudua, ʉPeteli ikʉngua 

1Mʉ fighono ifio, ʉntwa ʉHelode ʉAgilipa akatengʉla kʉkʉvapumusia 
vamonga mʉ kɨpʉgha ɨkya vɨtɨki. 

2Akamʼbuda nɨ bamba ʉYakovo ʉnkʉlʉ ghwa Yohani. 

3Ye avwene aVayahudi vakeliile sino avombile, akankola najʉ Peteli. Ʉnsiki 
ʉghuo kyale kyɨmɨke kya makate ghano naghavɨkilue ɨkɨlʉle. 

4Ye ankolile, akanʼdindila mʉ ndinde na kʉkʉmʼbɨɨka mʉ vʉloleleli vwa vasikali 
vano valyale vane vane mʉ fipʉgha fine, kuuti ifipʉgha ifi fyʉpɨngʼhanaghe 
kʉkʉmʉlolelela. ɄHelode akalondagha kuuti kyande kɨsilile ɨkyɨmɨke ɨkya 
Pasaka, amhɨghe ʉPeteli pamaaso gha vaanhu. 

5ɄPeteli ye alɨ mʉ ndinde, ɨkɨpʉgha kya vɨtɨki kɨkava kɨkʉnsʉmɨla kwa Ngʉlʉve 
kɨsila kʉkatala. 

6Pakɨlo kusisimukila ɨkɨghono kɨno ʉHelode ʉAgilipa alyalamwile kʉkʉmhɨgha 
ʉPeteli, ʉPeteli alyaghonile pakate pa vasikali vavɨlɨ akʉngilue amavoko 
ghaake ni nyololo ivɨlɨ mʉ mavoko gha vasikali vala. Pa mʉlyango ghwa 
kyʉmba kɨno alyadindilue ʉPeteli, pwevalyale avasikali avange vavɨlɨ vano 
vakalolelelagha. 

7Nakalɨngi, ʉnyamhola ghwa Mʉtwa ʉNgʉlʉve akamwisila ʉPeteli, ʉlʉmuli 
lʉkamulika mʉ kyʉmba kɨla. Ʉnyamhola jʉla akansukania ʉPeteli mʉ mbafu 
na kʉkʉnsisimula, akamʼbʉʉla akati, “Ɨma ngʼhaningʼhaani!” Ʉnsiki ghʉghuo 
inyololo sino vakankʉngiile sikasangʉka paasi. 

8Pe ʉnyamhola akamʼbʉʉla akati, “Ghupinye ʉlʉkova lwako, ʉfwale ni filatu 
fyako.” ɄPeteli ye amalile kuvomba ʉluo, ʉnyamhola akamʼbʉʉla akati, “Fwala 
ɨlɨkooti lyako, ʉmbɨngɨlɨlaghe.” 

9Pe ʉPeteli akamʼbɨngɨlɨla ʉnyamhola jʉla, vihʉma mʉ ndinde. Neke isio sooni 
ye sivombeka, ʉPeteli naakakagwile kuuti sa kyangʼhaani, ʉmwene 
akasaghagha kuuti simwisiile inyivonelo. 

10ɄPeteli nʉ nyamhola jʉla vakakila amalyango ghavɨlɨ aghanya vʉloleleli vwa 
vasikali. Pe vakafika pa mʉlyango ʉghwa kyʉma, ʉghwa kʉhʉmɨla mʉ ndinde 
kulʉngama mʉ lɨkaaja. Ʉmʉlyango ghʉla ghʉkadinduka ghwene, pe vakahʉma 
kʉnji. Ye valɨ mʉ mpuulo ghʉmonga vighenda, nakalɨngi ʉnyamhola jʉla 
akamʉleka ʉPeteli mwene. 

11Apuo ʉPeteli akakagʉla sino sihʉmiile akati, “Lɨno, nɨkagwile kuuti sa 
kyangʼhaani, ʉMʉtwa ansungʼhile ʉnyamhola ghwake amhoke mʉ mavoko gha 
Helode ʉAgilipa, na mʉ sooni sino aVayahudi vasaghagha kʉkʉmbombela fivi.” 

12Ye akagwile isio, akalʉta kʉ kaaja kwa Maliya, ʉngʼina ghwa Yohani. ɄYohani 
ʉjuo ɨlɨtavua ɨlɨngɨ akatambʉlwagha Malɨka. Mʉ nyumba ɨjio valyakongʼhanile 
avaanhu vinga vikufuunya kwa Ngʉlʉve. 

13ɄPeteli akahodesia kʉ mʉlyango ʉghwa lʉvɨɨka. Pe ʉmʼbombi jʉmonga 
ʉmhɨnja jʉno akatambʉlwagha Loda, akalʉta pa mʉlyango kupʉlɨkɨsia kuuti 
ghwe veeni. 

14Ye akagwile kuuti lɨsio lya Peteli, akahovoka kyongo, akasyemua kudindula 
ʉmʉlyango. Akagomoka lʉvɨlo mʉ nyumba, akavavʉʉla avange akati, “ɄPeteli 
ɨmile pa mʉlyango!” 

15Avange vala vakamʼbʉʉla vakati, “Neke ʉhasingʼhiine ʉlʉhala!” Ʉmhɨnja jʉla 
ye ajiighe ifikangasia kuuti se seene, aveene vakati, “Pamo iiva ghwe nyamhola 
ghwake jʉno ɨkʉmʉlolelela.” 

16Ʉnsiki ʉghuo ghwoni ʉPeteli akava ifihodesia, pe vakalʉta, vakadindula 
ʉmʉlyango, vakavona lweli ghwe Peteli, vakadegha kyongo. 

17ɄPeteli akagholosia ʉlʉvoko kuuti vajike kɨmihe. Pe akavavʉʉla vʉle 
ʉMʉtwa amhʉmisie mʉ ndinde. Kange akati, “Sino nɨvavʉlile, mʉmʼbʉlaghe 
ʉYakovo na vɨtɨki avange.” Pe ʉmwene akavʉʉka pala, akalʉta kʉvʉnge. 

18Ye kʉkiile, avasikali vala lʉkavakola ʉlʉdwesi, ʉlwakʉva navakakagwile 
kuuti kɨhʉmiile kɨki kwa Peteli. 

19ɄHelode akavalaghɨla avasikali kuuti vamʉlonde. Neke ye vakunilue 
kʉkʉmwagha, akavaposia avasikali vano vamʉlolelelagha ʉPeteli, neke aveene 
vakakunua ɨkya kʉjova. Pe akati vabudue. Pambele akavʉʉka kʉ Yudea, 
akalʉta kukukala mʉ lɨkaaja ɨlya Kaisalia. 

Kufua kwa Helode ʉAgilipa 

20ɄHelode ʉAgilipa alyavakalaliile kyongo avaanhu ava mʉ lɨkaaja ɨlya Tiilo nɨ 
lya Sidoni. Pe avaanhu mʉ makaaja aghuo vakapʉlɨngʼhana kuuti vatangʼhane 
nʉ Helode. Pe vakatala kulʉta kwa Bulasito kupʉlɨngʼhana kuuti avatange, 
ʉlwakʉva alyale mwɨmɨlɨli ghwa nyumba ja Helode, ghwope akɨtɨka. Pe 

vakalʉta kwa ntwa kuuti vapʉlɨngʼhanaghe. Valyavombile ʉluo ʉlwakʉva 
vakahʉvɨlagha ɨkyakʉlia kuhʉma mʉ ɨɨsi ɨja ntwa ʉjuo. 

21Ɨkɨghono kɨno ʉntwa ʉHelode akapangile kuuti vatangʼhane, kɨkafika. 
ɄHelode akafwala amenda ghaake agha kɨtwa, akikala pa kɨtengo kyake ɨkya 
kɨtwa, akava ijova na vaanhu vano vakakongʼhanile pala. 

22Avaanhu vala vakatengʉla kuuva nɨ njegheelo ɨja lʉkeelo viiti, “Ɨlɨ nalɨsio lya 
muunhu, looli lɨsio lya ngʉlʉve.” 

23Pala pala ʉnyamhola ghwa Mʉtwa ʉNgʉlʉve akamʉghuna ʉHelode, akalɨvua 
na manyolo, akafua, ʉlwakʉva akakeliile vʉle avaanhu vakamʉghinisie, 
naakamʉghinisie ʉNgʉlʉve. 

24Neke ɨlɨsio lya Ngʉlʉve lɨkava lifikwɨla imbale ni mbale, avaanhu vano 
vakamwɨtɨkagha ʉMʉtwa vakafikwongelelagha fiijo. 

25ɄBalinaba nʉ Savʉli ye vamalile ɨmbombo jaave, vakavʉʉka kʉ Yelusalemu, 
palɨkɨmo nʉ Yohani jʉno ɨlɨtavua ɨlɨngɨ alyale ghwe Malɨka, vakagomoka kʉ 
Antiokia. 

Mbombo sa Vasungʼhua 13 

ɄSavʉli nʉ Balinaba vikwɨmɨkua mʉ mbombo ja Ngʉlʉve 

1Mʉ kɨpʉgha ɨkya vɨtɨki ɨkya kʉ Antiokia mwevalyale avavɨli na vavʉlanɨsi. 
Avaanhu avuo vaale ve ava: ʉBalinaba, ʉSimioni jʉno akatambʉlwagha 
Nigeli, ʉLukio ʉghwa kʉ Kileene, ʉSavʉli nʉ Manaeni jʉno akasʉngilue lʉmo 
nʉ ntwa ʉHelode ʉAntipa. 

2Ɨkɨghono kɨmonga, avaanhu ava ye vikufuunya kwa Mʉtwa ʉNgʉlʉve na 
kuvʉhɨɨla kulia mʉlwa kufuunya, ʉMhepo ʉMwɨmɨke akavavʉʉla akati, 
“Mʉmbaghʉlɨle ʉBalinaba nʉ Savʉli kuuti vavombaghe ɨmbombo jɨno 
nɨvakemeliile.” 

3Neke ye vifunyile na kuvʉhɨɨla kulia mʉlwa kufuunya, vakavɨɨka amavoko 
ghaave pa veene kʉkʉvafuunya, vakavatavʉla valʉtaghe. 

ɄBalinaba nʉ Savʉli vipʉlɨsia kʉ Kipulo 

4ɄBalinaba nʉ Savʉli ye vasungʼhilue nʉ Mhepo ʉMwɨmɨke, vakalʉta kʉ lɨkaaja 
ɨlya Seleukia. Ʉkuo vakapanda ɨngalava kulʉta kʉ lɨkaaja ɨlya Salami mʉ ɨɨsi ɨja 
Kipulo, jɨno jaale pakate pa nyanja. 

5Ye vafikile mʉ Salami, vakava vipʉlɨsia ɨlɨsio lya Ngʉlʉve mʉ masinagogi agha 
Vayahudi. Ʉnsiki ʉghuo valyale lʉmo nʉ Yohani ʉMalɨka ʉntangɨli ghwave. 



320 

 

 
ɄLʉfingo ʉLʉpia 

© Wycliffe Bible Translators, Inc. 
 

 
 

 

6Vakaghenda mʉ ɨɨsi jooni ɨja Kipulo, kuhanga vakafika mʉ lɨkaaja ɨlya Pafo. 
Ʉkuo vakatangʼhana nʉ Mʉyahudi jʉmonga ʉmhavi, kange mʼbɨli ghwa vʉdesi. 
Ʉmuunhu ʉjuo akatambʉlwagha Bali-Yesu. 

7Ʉjʉ alyale ntangɨli ghwa Seligio Paulo, ʉmʼbaha ʉghwa kɨghavo ɨkya Kipulo. 
Ʉmʼbaha ʉjuo alyale nʉ lʉhala lwinga. ɄSeligio akankemeela ʉBalinaba nʉ 
Savʉli valʉte kwa mwene, akavavʉʉla kuuti ilonda apʉlɨke ɨlɨsio lya Ngʉlʉve. 

8Neke ʉmhavi jʉla ʉBali-Yesu ɨlɨtavua lyake kʉ Kɨyunaani ghwe Elima, 
akaghela kʉkʉnsigha ʉBalinaba nʉ Savʉli, na kʉkʉmʼbʉʉla ʉmʼbaha ʉjuo 
kuuti, aleke kukwʉpɨla imbʉlanɨsio na kʉkʉmwɨtɨka ʉKɨlɨsite. 

9Pepano ʉSavʉli, jʉno ɨlɨtavua ɨlɨngɨ akatambʉlwagha Paulo, akalongosivua nʉ 
Mhepo ʉMwɨmɨke, akamʉlola fiijo ʉmhavi jʉla akati, 

10“Ʉve ʉlɨ mwana ghwa Setano, ʉlɨ mʉlʉgʉ ghwa sooni sino sa kyangʼhaani 
pamaaso gha Ngʉlʉve! Ʉmemile ʉvʉdesi nʉ vʉsʉfu ʉvwa kʉsyanga avaanhu. 
Kɨki naghuvʉhɨɨla kukwandʉla isɨla ingolofu isa Mʉtwa ʉNgʉlʉve? 

11Lɨno, ʉlʉkwegho lwa Mʉtwa ʉNgʉlʉve lʉkʉkwisila, ghuuva mʼbofu amaaso, 
naghʉkʉlwagha ʉlʉmuli lwa lɨjʉva kʉ nsiki ghʉmonga.” Nakalɨngi ʉlʉtuuka nɨ 
ngʼhiisi fikankupikila ʉElima kʉ maaso, akava mʼbofu. Apuo akatengʉla 
kusyʉtasyʉta ilonda ʉmuunhu ʉghwa kʉnkolelela na kʉkʉmʉlongosia. 

12Ʉmʼbaha jʉla ye asivwene sino sivombiike, akamwɨtɨka ʉMʉtwa ʉYesu. 
Akava idegha kyongo imbʉlanɨsio vwɨmɨla ʉMʉtwa. 

ɄPaulo nʉ Balinaba vipʉlɨsia kʉ Antiokia ɨja kʉ Pisidia 

13Pe ʉPaulo na vajaake vakapanda ɨngalava kuhʉma mʉ lɨkaaja ɨlya Pafo, 
kulʉta kʉ Pelige, mʉ kɨghavo ɨkya Pamfilia. Neke ye vafikile kʉ Pelige, ʉYohani 
ʉMalɨka akavaleka ʉkuo, akagomoka kʉ Yelusalemu. 

14ɄBalinaba nʉ Paulo vakavʉʉka kʉ Pelige vakaghenda kufika mʉ lɨkaaja ɨlya 
Antiokia, lɨno lɨlyale piipi nɨ ɨɨsi ɨja Pisidia. Ɨkɨghono ɨkya Sabati ye kɨfikile, 
vakingila mʉ sinagogi, vakikala. 

15Pe ghakɨmbua aMalembe aMɨmɨke kuhʉma mʉ kɨtabu kya Ndaghɨlo sa Moose 
na mʉ malembe agha vavɨli. Ye ghɨmbilue, avavaha ava sinagogi jɨla 
vakansuungʼha ʉmuunhu kwa Paulo nʉ Balinaba avavʉʉle kuuti, “Vanyalʉkolo, 
nave mʉlɨ nɨ lɨsio ɨlya kʉvakangasia avaanhu ava, mʉjove.” 

16Pepano, ʉPaulo akɨɨma, akinula ʉlʉvoko lwake kuuti vampʉlɨkɨsie, akajova 
akati, “Mwe Vaisilaeli na jʉmue mwe vange mwe vano mʉkʉmwoghopa 
ʉNgʉlʉve, mʉmhʉlɨkɨsie! 

17ɄNgʉlʉve ghwitu twe Vaisilaeli ghwe mwene alyavasalwile avakʉʉlʉ viitu. 
Ye valɨ kʉ vʉgheesi kʉ ɨɨsi ɨja Misili, ʉNgʉlʉve akavatanga vakoloka, kɨkava 

kɨsina kɨvaha. Pambele mʉ ngʉfu saake imbaha akavalongosia kuhʉma mʉ ɨɨsi 
jɨla. 

18Akigudile vwɨmɨla sino vakavombagha aVaisilaeli amaaka fijigho fine ndɨɨkɨ 
ye valɨ kʉ lʉkʉve. 

19Akavatipula avaanhu ava fisina lekelalʉbale vano vakikalagha mʉ ɨɨsi ɨja 
Kanaani na kʉkʉvapeela aVaisilaeli ɨɨsi ɨjio kuuva vʉhaasi vwave. 

20Isi sooni silyavombiike mʉ maaka filʉndo fine ni fijigho fihaano ndɨɨkɨ. 
“Pambele ʉNgʉlʉve akavapeela avalamʉli ava kʉvalongosia, kuhanga kufika 
ʉnsiki ye ilongosia ʉmʼbɨli ʉSamueli. 

21Ye ilongosia ʉSamueli, aVaisilaeli vakava vilonda kuuva nʉ ntwa. ɄNgʉlʉve 
akavapeela ʉSavʉli ʉmwana ghwa Kishi, ʉghwa kɨkolo kya Benyamini. Ʉjuo 
akava ntwa ghwave amaaka fijigho fine. 

22ɄNgʉlʉve ye amʼbʉsisie ʉSavʉli, akamwɨmɨka ʉDavɨdi kuuva ntwa ghwave. 
Akamʉghinia ʉDavɨdi akati, ‘Nɨmʼbwene ʉDavɨdi ʉmwana ghwa Yese, ihovosia 
ʉmwojo ghwango, kange ghwe jʉno ivombagha sooni sino nilonda sivombeke.’ 

23“Kuhʉma mʉ kɨkolo ɨkya ntwa ʉDavɨdi mwe muno ʉNgʉlʉve akavaletiile 
aVaisilaeli ʉMpoki ʉYesu, ndavʉle alyavalaghile. 

24ɄYesu ye akyale kutengʉla ɨmbombo jaake, ʉYohani alyalongwile kupʉlɨsia 
kʉ Vaisilaeli vooni kuuti, valataghe inyɨvi saave na kukwofughua. 

25ɄYohani ye alɨ mʉ vʉsililo vwa mbombo jaake, akavaposyagha avaanhu 
akatisagha, ‘Ʉmue musaagha kuuti ʉne neene Kɨlɨsite? Jeeje, ʉne naneene. 
Pʉlɨkɨsia, ʉmwene ikwisa kʉmbele kʉlyʉne, na jʉʉne nanɨnoghiile nambe 
kuuva mʼbanda ghwa kʉhʉdʉla ʉtʉkova twa filatu fyake.’ 

26“Vanyalʉkolo vango, ʉmue mwe va kɨsina kya Abulahamu, na jʉmue mwe 
vange mwe vano mʉkʉmwoghopa ʉNgʉlʉve, imhola isi isa vʉpoki, ʉNgʉlʉve 
atʉletiile ʉsue. 

27Ʉlwakʉva avaanhu vano vikukala mʉ Yelusalemu, palɨkɨmo na vavaha vaave, 
navakankagwile ʉYesu, kuuti ghwe Mpoki. Kange, navakaghatangʼhinie 
amalembe gha vavɨli ghano ghɨmbwagha ifighono fyoni ifya Sabati. 
Vakamhɨgha ʉYesu kuuti abudue. Mʉ ʉluo, vakava vavombile sino sajovwagha 
mʉ malembe gha vavɨli kuuti silivombeka. 

28Nambe navakalwaghile lʉmonga ʉlwa kʉmhɨgha kuuti abudue, aveene 
vakansʉʉma ʉPilato amhɨghe kuuti abudue. 

29Ye vavombile sooni sino silyalembilue vwɨmɨla ʉYesu, vakamwisia pa 
kɨkovekano, vakamʼbɨɨka mʉ mbiipa. 

30Looli ʉNgʉlʉve akansyʉsia kuhʉma kʉ vafue. 

31Pe ʉYesu mʉ fighono finga akihʉfyagha kʉ vaanhu vano valyale lʉmo nʉ 
mwene, kuhʉma kʉ Galilaya kulʉta kʉ Yelusalemu. Avuo ve volesi va mhola 
jaake mʉ kɨsina kiitu twe Vaisilaeli. 

32Na jʉsue tupʉlɨsia kʉlyʉmue ɨMhola ɨNofu jɨno ʉNgʉlʉve alyavalaghile 
avakʉʉlʉ viitu. 

33ƗMhola ɨjio jɨno alyavalaghile, avombile kʉlyʉsue twe vanyeenya vaave 
vwɨmɨla kʉkʉnsyʉsia ʉYesu, ndavʉle lɨlembilue mʉ Sabuli ɨja vʉvɨlɨ kuuti, ‘Ʉve 
ʉlɨ Mwanango, ʉne ʉmʉsyʉghʉ nɨlɨ Vaaso.’ 

34“ɄNgʉlʉve alyansyʉsisie ʉYesu kuhʉma kʉ vafue kuuti aleke pifua kange, 
ndavʉle alyajovile kuuti, ‘Nɨlyajɨghile kʉkʉmpeela ʉDavɨdi inyifuunyo 
inyɨmɨke, kyangʼhaani inyifuunyo isio se sino nɨkʉvafuunya ʉmue.’ 

35“Ɨlɨsio ɨlio lɨlembilue mʉ Sabuli ɨjɨngɨ kuuti, ‘Nʉngamʉleke ʉMwɨmɨke 
ghwako kuuti avole.’ ” 

36ɄPaulo akafijovagha akatisagha, “ɄDavɨdi ye avombile isa vughane vwa 
Ngʉlʉve mʉ kɨsina kyake, akafua. Vakansyɨla kʉ mbiipa isa vakʉʉlʉ vaake, 
ʉmʼbɨlɨ ghwake ghʉkavola. 

37Looli jʉno ʉNgʉlʉve alyansyʉsisie, ʉmʼbɨlɨ ghwake naghʉkavola. 

38“Lɨno vanyalʉkolo vango, nilonda mʉkagʉle kuuti vwɨmɨla ʉYesu ʉjuo, 
mupʉlɨsɨvua kupyanɨlua inyɨvi siinu. 

39Ʉmuunhu ghweni jʉno ɨkʉmwɨtɨka ʉYesu ipyanɨlua inyɨvi saake sooni. Ʉluo 
lwe lʉno avaanhu vakakunilue kukwʉpɨla vwɨmɨla kuvɨngɨlɨla indaghɨlo isa 
Moose. 

40Lɨno, mʉlolaghe vʉnono kuuti sileke kʉkʉvaagha sino silyalembilue mʉ 
fitabu ifya vavɨli kuuti, 

41‘Pʉlɨkɨsia mwe vanya mbedo, mʉdeghe, mʉfue. Ʉlwakʉva sino nivomba mʉ 
fighono fiinu, nambe ʉmuunhu avavʉʉle ndaani, namʉngɨtɨke nambe 
padebe.’ ” 

42ɄPaulo nʉ Balinaba ye vihʉma mʉ sinagogi, avaanhu vakavasʉʉma kuuti, 
vagomokaghe kange ɨSabati jɨno jikwisa, neke vaghendelele kujova imhola isio. 

43Avaanhu ye vapalasiine vivuja, aVayahudi vinga na vano naVayahudi vano 
vakavɨngɨlɨlagha ʉlwɨtɨko ʉlwa Kɨyahudi, vakamʼbɨngɨlɨla ʉPaulo nʉ Balinaba. 
Avasungʼhua avuo vakajovagha navo kʉkʉvakangasia kuuti, vaghendelelaghe 
kuhʉvɨɨla ʉlʉsʉngʉ lwa Ngʉlʉve. 

44Ɨkɨghono ɨkɨngɨ ɨkya Sabati ye kɨfikile, avaanhu vinga, ndepoonu ghwiti 
lɨkahʉmile ɨlɨkaaja lyoni ɨlya Antiokia, vakakongʼhaana kupʉlɨkɨsia ɨlɨsio lya 
Mʉtwa ʉNgʉlʉve. 

45Neke avavaha va Vayahudi ye vikʉlyagha ɨlɨpʉgha lɨla, vakamema ɨkɨvini. Pe 
vakatengʉla kʉkʉmʉligha ʉPaulo na kukania amasio ghano ajovagha. 

46Neke ʉPaulo nʉ Balinaba vakavamʉla kɨsila vwoghofi vakati, “Lʉkanoghiile 
ɨlɨsio lya Ngʉlʉve taasi lɨpʉlɨsɨvue kʉlyʉmue mwe Vayahudi. Neke ʉlwakʉva 
mʉkanile, na kukuvona kuuti, namʉnoghiile kuuva nʉ vwʉmi ʉvwa kʉvʉsila 
kʉsila, tʉkʉvaleka. Lɨno, tulʉta kʉ vaanhu vano naVayahudi, 

47ʉlwakʉva ʉMʉtwa alyatʉlaghiile ʉsue kuuti, ‘Nɨkʉvɨkile ʉve kuuva lʉmuli kʉ 
vaanhu vano naVayahudi, kuuti ʉtwale ʉvʉpoki kʉ vaanhu vooni mʉ ɨɨsi 
sooni.’” 

48Avaanhu vano naVayahudi ye vapʉliike amasio aghuo, vakahovoka, 
vakalɨghinia ɨlɨsio lya Mʉtwa ʉYesu. Avaanhu vooni vano ʉNgʉlʉve 
akavasalwile kuuti vakave ʉvwʉmi ʉvwa kʉvʉsila kʉsila, vakamwɨtɨka 
ʉMʉtwa. 

49Ɨlɨsio lya Mʉtwa lɨkava lifikwɨla mʉ ɨɨsi jɨla jooni. 

50Neke aVayahudi vamonga vakavafunda avavaha va lɨkaaja lɨla na vakɨjʉʉva 
avoghopua vano naVayahudi vano vakavɨngɨlɨlagha ʉlwɨtɨko ʉlwa Kɨyahudi. 
Neke voope vakavahonga avaanhu kʉkʉmpumusia ʉPaulo nʉ Balinaba na 
kʉkʉvadaga mʉ lɨkaaja lyave. 

51Pepano ʉPaulo nʉ Balinaba vakakungʼuuna ʉlʉngʼhʉnde mʉ maghʉlʉ 
ghaave kʉkʉvapavɨla, pe vakalʉta kʉ lɨkaaja ɨlya Ikonio. 

52Looli avavɨngɨlɨli va Yesu mʉ lɨkaaja ɨlya Antiokia valyale nʉ lʉkeelo 
ʉlʉkome, kange vakalongosivwagha nʉ Mhepo ʉMwɨmɨke. 

Mbombo sa Vasungʼhua 14 

ɄPaulo nʉ Balinaba vipʉlɨsia kʉ Ikonio 

1ɄPaulo nʉ Balinaba ye valɨ mʉ lɨkaaja ɨlya Ikonio, vakingila mʉ sinagogi 
ndavʉle lwale lwiho lwave. Ye valɨ mula, vakapʉlɨsia vʉnofu imhola sa Yesu. 
Avaanhu vinga, aVayahudi na vano naVayahudi, vakamwɨtɨka ʉYesu. 

2Neke aVayahudi vamonga vakakaana kʉkʉmwɨtɨka ʉYesu. Pe vakatengʉla 
kʉkʉvahonga avaanhu vano naVayahudi kuuti vavakalalɨlaghe avɨtɨki. 

3Palɨkɨmo nʉluo, ʉPaulo nʉ Balinaba vakikalile ifighono finga kʉ Ikonio, 
vakapʉlɨsyagha imhola isa lʉsʉngʉ lwa Mʉtwa ʉYesu kɨsila vwoghofi, 
ʉlwakʉva vakamhʉvɨlagha ʉmwene. ɄMʉtwa akavapelela kuvomba ifidegho 
ni fivalɨlo kuhʉfia kuuti, ɨmhola jɨno vipʉlɨsia ja kyangʼhaani. 

4Neke avaanhu va lɨkaaja lɨla vakabaghʉngʼhana, vamo vakava ʉlʉbale ʉlwa 
Vayahudi vano vakakanile kʉkʉmwɨtɨka ʉYesu, avange ʉlʉbale ʉlwa 
vasungʼhua. 

5Pe aVayahudi avuo na vavaha vaave, palɨkɨmo na vaanhu vano naVayahudi, 
vakapʉlɨngʼhana kuuti, vavakʉfie ʉPaulo nʉ Balinaba na kʉkʉvabuda na 
mavue. 

6ɄPaulo nʉ Balinaba ye vakagwile ʉluo, vakakɨmbɨlɨla mʉ ɨɨsi ɨja Likaonia, kʉ 
lɨkaaja ɨlya Lisitila nɨ lya Delibe na mʉ makaaja agha mʉ vʉpiipi. 

7Ʉkuo vakapʉlɨsyagha ɨMhola ɨNofu ɨja Yesu. 

ɄPaulo nʉ Balinaba vipʉlɨsia kʉ Lisitila na kʉ Delibe 

8Mʉ lɨkaaja ɨlya Lisitila mwealyale ʉmuunhu jʉmonga jʉno alyale mʉlema 
amaghʉlʉ kuhʉma iholua, naalyaghelile kughenda nambe padebe. 

9ɄPaulo ye ipʉlɨsia ɨlɨsio lya Ngʉlʉve, ʉmuunhu ʉjuo akava ɨkʉmpʉlɨkɨsia. Pe 
ʉPaulo akamʉlʉngʉvalɨla ʉmuunhu jʉla, akavona kuuti, alɨ nʉ lwɨtɨko ʉlwa 
kʉmpelela asooke. 

10Pe ʉPaulo akajova fiijo akati, “Ɨma, sindamala!” Ʉmuunhu jʉla akɨɨma 
ngʼhaningʼhaani, akatengʉla pighenda. 

11Avaanhu vinga vakakongʼhanile pala. Ye vasivwene sino avombile ʉPaulo, 
vakatengʉla kujova fiijo mʉ njovele jaave ɨja Kilikaonia viiti, “Amangʉlʉve 
ghatwisile mʉ kɨhwani kya vaanhu!” 

12Pe vakati, ʉBalinaba ghwe ngʉlʉve ʉSeu, ʉPaulo ghwe ngʉlʉve 
ʉHelime, ʉlwakʉva ghwe jʉno ajovagha. 

13Ɨnyumba ɨja kufunyila kwa ngʉlʉve ʉSeu, jɨlyale kʉnji kʉ lɨkaaja. Pe ʉntekesi 
ʉghwa Seu akaleeta ingʼhambako pa mʉlyango ʉghwa lɨkaaja afwasisie ingeela 
isa malʉva. Ʉntekesi ʉjuo palɨkɨmo nɨ lɨpʉgha lya vaanhu vakalondagha 
kubuda ingʼhambako isio, kuuti lɨɨve lɨtekelo kwa Paulo nʉ Balinaba. 

14Neke avasungʼhua vala ʉBalinaba nʉ Paulo ye vapʉliike ɨmhola ɨjio, 
vakademʉla amenda ghaave, vakalʉta lʉvɨlo kʉ lɨpʉgha lɨla vakajova fiijo 
vakati, 

15“Mwe vaanhu ʉmue, kɨki muvomba isi? Na jʉsue tʉlɨ vaanhu ndavʉle jʉmue! 
Twisile kupʉlɨsia ɨMhola ɨNofu ɨja Ngʉlʉve, kuuti mʉleke kukwɨmɨka 
amangʉlʉve agha, amasila lʉvʉmbʉlɨlo, looli mʉvisaghe vaanhu va 
kʉmwɨmɨka ʉNgʉlʉve ʉmwʉmi. ɄNgʉlʉve ʉjuo ghwe mwene alyapelile 
ʉvʉlanga nɨ ɨɨsi, nɨ nyanja ni fingi fyoni fino mwefili. 

16Mʼbʉkʉʉlʉ ʉNgʉlʉve alyavalekile avaanhu mʉ ɨɨsi nyinga vavɨngɨlɨlaghe sino 
vikeela aveene. 

17Neke naakavʉhɨlile kukuhʉfia kʉ veene kuuti alɨ palɨkɨmo na veene. Ʉmwene 
ɨkʉvavombela inofu kʉkʉvapeela ɨfula kuuti ʉnsiki ʉghwa kʉpeta, mʉpetaghe, 

mʉvisaghe ni fiinu ifya kʉkwɨlana. Kange, ɨkʉvapeela ʉlʉtengaano mʉ moojo 
ghiinu.” 

18Napano ʉPaulo nʉ Balinaba vakajovile amasio aghuo, jɨlyale mbombo 
nhalamu kʉkʉvasigha avaanhu vala kuhʉmia ɨlɨtekelo kʉ veene. 

19Pambele vakiisa aVayahudi vamonga kuhʉma mʉ lɨkaaja ɨlya Antiokia nɨ lya 
Ikonio, vakavahonga avaanhu ava mʉ lɨkaaja lya Lisitila kuuti vaave lʉbale 
lwave. Pe vakantova ʉPaulo na mavue, vakakwesela kʉnji kʉ lɨkaaja, ʉlwakʉva 
vakasaghagha kuuti afwile. 

20Neke avavɨngɨlɨli va Yesu ye vansyʉngʉtiile, ʉmwene akɨɨma, akagomoka mʉ 
lɨkaaja. Ɨkɨghono ɨkya vʉvɨlɨ ʉmwene nʉ Balinaba vakavʉʉka kʉla, vakalʉta kʉ 
lɨkaaja ɨlya Delibe. 

21ɄPaulo nʉ Balinaba ye valɨ mʉ lɨkaaja ɨlya Delibe, vakapʉlɨsyagha ɨMhola 
ɨNofu. Avaanhu vinga vakava vavɨngɨlɨli va Yesu. 

ɄPaulo nʉ Balinaba vigomoka kʉ Antiokia ɨja kʉ Silia 

Pambele ʉPaulo nʉ Balinaba vakagomoka kʉ lɨkaaja ɨlya Lisitila, nɨ lya Ikonio 
nɨ lya Antiokia. 

22Mʉ makaaja aghuo vakavakangasyagha avavɨngɨlɨli kuuti vajighaghe mʉ 
lwɨtɨko. Vakava vikʉvavʉʉla viiti, “Tʉnoghiile kukilila mʉ mhumuko nyinga 
kukwingila mʉ Vʉtwa vwa Ngʉlʉve.” 

23Pooni pano pwekɨlyale ɨkɨpʉgha ɨkya vɨtɨki, ʉPaulo nʉ Balinaba 
vakavasalʉlagha avaloleleli. Vakifunyagha na kuvʉhɨɨla kulia mʉlwa kufuunya 
kʉkʉvavɨɨka mʉ mavoko gha Mʉtwa jʉno vikʉmwɨtɨka. 

24Pambele ʉPaulo nʉ Balinaba vakakila mʉ ɨɨsi ɨja Pisidia, vakafika mʉ kɨghavo 
ɨkya Pamfilia, 

25mʉ lɨkaaja ɨlya Pelige. Apuo vakapʉlɨsia ɨlɨsio lya Ngʉlʉve, pe vakalʉta kʉ 
Atalia. 

26Kuhʉma kʉ Atalia vakapanda ɨngalava vigomoka kʉ Antiokia ɨja kʉ Silia. 
Ʉkuo kwe kʉno ʉlʉtasi ɨkɨpʉgha ɨkya vɨtɨki kɨkavɨmiike na kʉkʉvasʉmɨla 
ʉlʉsʉngʉ lwa Ngʉlʉve vwɨmɨla kuvomba ɨmbombo jɨno lɨno vamalile. 

27Ye vafikile kʉ Antiokia, vakakongʼhania ɨkɨpʉgha ɨkya vɨtɨki, vakavavʉʉla 
sooni sino ʉNgʉlʉve avombile kukilila aveene na vʉle avadinduliile ʉmʉlyango 
avaanhu vano naVayahudi kʉkʉmwɨtɨka ʉYesu. 

28Pe vakikala kʉ Antiokia palɨkɨmo na vavɨngɨlɨli ifighono finga. 

Mbombo sa Vasungʼhua 15 

Avasungʼhua vikongʼhaana kʉ Yelusalemu 

1Kʉ Antiokia ʉkuo vakiisa avaanhu vamonga kuhʉma kʉ Yudea. Vakatengʉla 
kuvʉlanɨsia avɨtɨki viiti, “Nave namuvombelua ɨkɨvʉngo ɨkya kʉdumula ɨngola 
ɨja kɨdɨɨmi ndavʉle silʉngɨka indaghɨlo isa Moose, namʉngakave ʉvʉpoki.” 

2ɄPaulo nʉ Balinaba navakɨtɨngʼhana na vaanhu vala, pe vakatengʉla 
kukanɨngʼhana navo kyongo. Pambele avɨtɨki ava kʉ Antiokia vakalamʉla kuuti, 
ʉPaulo nʉ Balinaba palɨkɨmo na vɨtɨki vamonga mʉ veene, valʉte kʉ 
Yelusalemu, vapʉlɨngʼhane na vasungʼhua na valoleleli va kɨpʉgha ɨkya vɨtɨki, 
vwɨmɨla ɨmhola ɨjio. 

3Pepano ʉPaulo na vajaake vakasungʼhua kʉ Yelusalemu. Ye vilʉta, vakakilila 
kʉ Foinike na kʉ Samalia, vikwoleka vʉle avaanhu vano naVayahudi 
vamwɨtiike ʉYesu. Ɨmhola ɨjio jɨkavahovosia kyongo avɨtɨki vooni. 

4Ye vafikile kʉ Yelusalemu, avasungʼhua palɨkɨmo na valoleleli va kɨpʉgha ɨkya 
vɨtɨki, vakamwʉpɨla ʉPaulo nʉ Balinaba palɨkɨmo na vɨtɨki avange. ɄPaulo nʉ 
Balinaba vakavavʉʉla sooni sino ʉNgʉlʉve avombile kukilila aveene. 

5Neke avɨtɨki vamonga vano valyale va kɨpʉgha ɨkya Vafalisayi vakɨɨma vakati, 
“Avaanhu vano naVayahudi ndalʉve ndaani, vavombelwaghe ɨkɨvʉngo ɨkya 
kʉdumula ɨngola ɨja kɨdɨɨmi kuuti, vaave ndavʉle aVayahudi na kʉkʉvalaghɨla 
kuuti, vavɨngɨlɨlaghe indaghɨlo isa Moose.” 

6Pe avasungʼhua na valoleleli vakakongʼhaana kuuti vavɨɨke vʉnono ɨmhola ɨjio. 

7Ye vajovile ʉnsiki ntali, ʉPeteli akɨɨma akati, “Vanyalʉkolo vango, ʉmue 
mʉkagwile kuuti ʉnsiki ghʉmonga ghʉno ghʉlyakilile, ʉNgʉlʉve alyasalwile 
ʉne kuhʉma pakate palyʉmue, kuuti nɨpʉlɨsyaghe ɨMhola ɨNofu kʉ vano 
naVayahudi kuuti vapʉlɨke na kʉkʉmwɨtɨka ʉYesu Kɨlɨsite. 

8ɄNgʉlʉve jʉno akagwile amoojo gha vaanhu, ahʉfisie kuuti avʉpiile voope 
vano naVayahudi, vwɨmɨla kʉkʉvapeela ʉMhepo ʉMwɨmɨke ndavʉle 
alyatʉpeliile ʉsue. 

9Avavombiile aveene ndavʉle atʉvombiile ʉsue twe Vayahudi, ʉlwakʉva 
avavalisie amoojo ghaave vwɨmɨla kʉkʉmwɨtɨka ʉMʉtwa ʉYesu. 

10Lɨno, kɨki mʉkʉmʉghela ʉNgʉlʉve, kʉkʉvatwɨka avavɨngɨlɨli avajiitu 
ʉnsigho ʉghwa kʉvɨngɨlɨla indaghɨlo, sino avakʉʉlʉ viitu nambe jʉsue 
tʉkunilue kuvɨngɨlɨla? 

11Looli ʉsue tukwɨtɨka kuuti, tukava ʉvʉpoki mʉ lʉsʉngʉ lwa Mʉtwa ʉYesu 
ndavʉle aveene.” 

12Pe avaanhu vooni vano valyale pala vakajika kɨmihe, vikʉmpʉlɨkɨsia 
ʉBalinaba nʉ Paulo pano vikwoleka vʉle ʉNgʉlʉve avombile ifidegho ni fivalɨlo 
kukilila aveene kʉ vaanhu vano naVayahudi. 

13Ye vamalile kujova, ʉYakovo akati, “Vanyalʉkolo vango, mʉpʉlɨkɨsie! 

14ɄSimoni atʉvʉlile vʉle ʉNgʉlʉve alyavavombiile avaanhu vano naVayahudi 
ʉnsiki ghʉno ghʉlyakilile, akavasalʉla vamonga mʉ veene vaave vaanhu vaake. 

15Isio sikwɨtɨngʼhana na sino silembilue mʉ fitabu ifya vavɨli kuuti, 

16‘ɄMʉtwa ʉNgʉlʉve alyajovile akati, “Ye sivombiike isio, niligomoka kujenga 
kange ɨnyumba ɨja Davɨdi jɨno jɨghwile. Kyaninosia vʉpia jɨno 
jɨkahemʉngʼhiine, na kʉkʉjɨmia. 

17Pepano avaanhu avange vooni, avaanhu vano naVayahudi vano nɨvakemelile 
kuuti vaave vango, vilikʉmʉlonda ʉMʉtwa ʉNgʉlʉve.” Fye enendɨɨkɨ ijova 
ʉMʉtwa ʉNgʉlʉve, 

18jʉno ahʉfisie isi kuhʉma mʼbʉkʉʉlʉ.’ ” 

19ɄYakovo akafijovagha akatisagha, “Lɨno, ʉne nivona kuuti, tʉleke 
kʉkʉvakatasia avaanhu vano naVayahudi, vano vamwɨtiike ʉNgʉlʉve. 

20Looli, tʉvalembele ɨkalata kuuti navangavisaghe vavwafu, valekaghe kulia 
inyama sino vatekiile kʉ mangʉlʉve, inyama isa fikanu fino vabudile vʉbunga, 
nambe kunyua ɨdanda. 

21Ʉlwakʉva kuhʉma mʼbʉkʉʉlʉ, aVayahudi vipʉlɨka indaghɨlo isa Moose vʉle 
sipʉlɨsɨvua mʉ makaaja ghooni na kukwɨmbua mʉ masinagogi ifighono fyoni 
ifya Sabati.” 

Ɨkalata kʉ vɨtɨki vano naVayahudi 

22Pepano avasungʼhua na valoleleli nɨ kɨpʉgha kyoni ɨkya vɨtɨki vakalamʉla 
kʉkʉvasalʉla avaanhu vamonga mʉ veene, kuuti vavasuungʼhe kʉ Antiokia 
palɨkɨmo nʉ Paulo nʉ Balinaba. Pe vakavasalʉla avaanhu vavɨlɨ vano valyale 
valongosi mʉ kɨpʉgha ɨkya vɨtɨki, jʉmonga alyale ghwe Yuuda, ɨlɨtavua ɨlɨngɨ 
ghwe Balisaba, ʉjʉnge alyale ghwe Siila. 

23Pe vakavasuungʼha nɨ kalata jɨno jɨlembilue ndɨɨkɨ, “Ʉsue twe vasungʼhua, na 
valoleleli va kɨpʉgha ɨkya vɨtɨki, tʉkʉvahʉngɨla ʉmue mwe vɨtɨki vajiitu, mwe 
vano namʉlɨ Vayahudi mwe vano mʉlɨ kʉ Antiokia, kʉ Silia na kʉ Kilikia. 

24Tʉpʉliike kuuti, avaanhu vamonga kuhʉma mʉ kɨpʉgha kiitu, vakisile 
kʉkʉvavʉʉla imhola isa kʉvagasia na kʉkʉvasofia. Avaanhu avuo 
natʉkavasungʼhile ʉsue. 

25Lɨno, vwɨmɨla ɨmhola ɨjio, twɨtɨngʼhiine kusalʉla avaanhu vamonga na 
kʉkʉvasuungʼha kʉlyʉmue. Avaanhu avuo vikwisa kʉlyʉmue palɨkɨmo na 
vaghanɨke viitu ʉBalinaba nʉ Paulo. 

26Avaghanɨke viitu avuo vitavwile kʉkʉmʼbombela ʉMʉtwa ghwitu ʉYesu 
Kɨlɨsite, nambe kʉʉve kwe kʉfua. 

27Lɨno, avaanhu vano tʉvasungʼhile kʉlyʉmue, ghwe Yuuda nʉ Siila. Avuo 
vikʉvavʉʉla sino tʉvalembiile. 

28ɄMhepo ʉMwɨmɨke nusue tʉkeliile kuuti, tʉleke kʉkʉvatwɨka ʉnsigho 
ʉghʉnge pa isi sino mʉnoghiile kuvɨngɨlɨla: 

29Namʉngalisaghe inyama sino vatekiile kʉ mangʉlʉve, nambe ɨdanda nambe 
inyama isa fikanu fino vabudile vʉbunga, kange namʉngavisaghe vavwafu. 
Nave mʉkʉsileka isio, apuo muuva muvomba vʉnofu. Hongela! 
Tutangʼhanagha!” 

30ɄPaulo na vajaake ye vahwesinie na vano vavasungʼhile, vakavʉʉka vilʉta kʉ 
Antiokia. Ʉkuo vakakongʼhania ɨkɨpʉgha ɨkya vɨtɨki, vakavapeela ɨkalata jɨla. 

31Avɨtɨki vala ye vɨmbilue ɨkalata jɨla, vakahovoka na kukangala amoojo ghaave. 

32ɄYuuda nʉ Siila vano valyale vavɨli, vakavavʉʉla avɨtɨki amasio minga agha 
kʉvatanga na kʉkʉvakangasia mʉ lwɨtɨko. 

33Ye vikalile kʉla ifighono ndafilɨngi, avɨtɨki ava kʉ Antiokia vakavatavʉla 
kuuti, valʉtaghe nʉ lʉtengaano kugomoka kʉ vano vakavasungʼhile. 

34Neke ʉSiila akavona lʉnofu kujigha kʉ Antiokia, looli ʉYuuda akagomoka 
mwene kʉ Yelusalemu. 

35ɄPaulo nʉ Balinaba vakajigha kʉ Antiokia, palɨkɨmo na vange vinga, 
vakavʉlanɨsyagha na kupʉlɨsia ɨlɨsio lya Mʉtwa ʉYesu. 

ɄPaulo nʉ Balinaba vilekana 

36Ye fikilile ifighono fidebe, ʉPaulo akamʼbʉʉla ʉBalinaba akati, “Tʉgomoke 
mʉ makaaja ghooni muno tʉkapʉlisie ɨlɨsio lya Mʉtwa ʉYesu, tʉkavalole 
avɨtɨki kuuti vighendelela ndaani.” 

37ɄBalinaba akɨtɨka, neke akalondagha valʉte palɨkɨmo nʉ Yohani jʉno 
akatambʉlwagha Malɨka. 

38Neke ʉPaulo akakaana kulʉta palɨkɨmo nʉ Malɨka, ʉlwakʉva ʉlʉtasi 
alyavalekile kʉ Pamfilia, akavʉhɨɨla kuvomba ɨmbombo palɨkɨmo na veene. 

39Apuo ʉPaulo nʉ Balinaba vakakanɨngʼhana kyongo kuhanga kulekana. Pe 
ʉBalinaba akantoola ʉMalɨka, vakapanda ɨngalava kulʉta kʉ Kipulo. 

40Neke ʉPaulo akantoola ʉSiila. Ye akyale pivʉʉka, avɨtɨki avajaake ava pala 
vakansʉmɨla kuuti, ʉMʉtwa ampelaghe ʉlʉsʉngʉ lwake. 

41Pe akavʉʉka pala, akava ikila mʉ kɨghavo ɨkya Silia nɨ kya Kilikia, ikangasia 
ifipʉgha ifya vɨtɨki. 

Mbombo sa Vasungʼhua 16 

ɄPaulo nʉ Siila vikʉntoola ʉTimoti 

1ɄPaulo nʉ Siila vakalʉta kʉ Delibe, pambele vakafika kʉ Lisitila. Ʉkuo 
kwealyale ʉmʼbɨngɨlɨli jʉmonga jʉno akatambʉlwagha Timoti. Ʉngʼina ghwa 
Timoti alyale Mʉyahudi, kange alyale ɨkʉmwɨtɨka ʉYesu, ʉviise alyale 
Mʉyunaani. 

2ɄTimoti akajovwagha vʉnofu na vɨtɨki avajaake ava kʉ Lisitila na kʉ Ikonio 
vwɨmɨla amaghendele ghaake amanono. 

3Neke ʉPaulo akalondagha ʉTimoti avisaghe lʉmo nʉ mwene kʉno ilʉta, pe 
akamʼbombela ɨkɨvʉngo ɨkya Vayahudi ɨkya kʉdumulua ɨngola ɨja kɨdɨɨmi, 
kʉkʉvahovosia aVayahudi vooni vano vakikalagha imbale isio. Alyavombile 
ʉluo, ʉlwakʉva aVayahudi avuo valyakagwile kuuti, ʉviise ghwa Timoti alyale 
Mʉyunaani. 

4Pepano ʉPaulo na vajaake, vakava vilʉta mʉ makaaja minga vikʉvavʉʉla 
avɨtɨki sino avasungʼhua na valoleleli kʉ Yelusalemu, valaghiile kuuti 
vagadɨlɨlaghe. 

5Avɨtɨki vakava vifikangala mʉ lwɨtɨko, na vange vinga vakava vikwongelela 
jaatu kʉkʉmwɨtɨka ʉYesu. 

ɄPaulo sikʉmwisila inyivonelo 

6ɄPaulo na vajaake vakakanua nʉ Mhepo ʉMwɨmɨke kupʉlɨsia imhola isa 
Mʉtwa ʉYesu mʉ kɨghavo ɨkya Asia. Pe vakakilila mʉ ɨɨsi ɨja Fuligia nɨ ja Galatia. 

7Ye vafikile mʉ mhaka ɨja ɨɨsi ɨja Misia, vakalondagha kukwingila mʉ kɨghavo 
ɨkya Bitinia, neke ʉMhepo ghwa Yesu akavakaana kukwingila mʉ kɨghavo ɨkio. 

8Pe vakakilila mʉ Misia, vakalʉta mʉ lɨkaaja ɨlya Tuloa. 

9Neke ɨkɨghono ɨkio pakɨlo, ʉPaulo sikamwisila inyivonelo. Mʉ nyivonelo isio, 
akamwagha ʉmuunhu jʉmonga kuhʉma mʉ kɨghavo ɨkya Makedonia ɨmile 
pavʉlongolo pa mwene ɨkʉnsʉʉma iiti, “Ʉlovoke, ghwise kʉ Makedonia 
ʉtʉtange.” 

10ɄPaulo ye asivwene inyivonelo isio, tʉkakagʉla kuuti, ʉNgʉlʉve atʉkemelile 
kupʉlɨsia kʉla ɨMhola ɨNofu. Pe tʉkilɨngʼhania ngʼhaningʼhaani kulʉta kʉ 
Makedonia. 

ɄLidia ɨkʉmwɨtɨka ʉYesu 

11Pe tʉkavʉʉka kʉ Tuloa nɨ ngalava, tʉkafika mʉ ɨɨsi ɨja Samotilake jɨno jɨlyale 
pakate pa nyanja. Ɨkɨghono ɨkya vʉvɨlɨ tʉkafikyʉlagha, tʉkafika mʉ lɨkaaja ɨlya 
Neapoli. 

12Kuhʉma apuo tʉkaghenda tʉkafika mʉ lɨkaaja ɨlya Filipi. Ɨlɨkaaja ɨlio lɨlyale 
lɨtambʉlɨke mʉ makaaja ghooni ghano ghalyale mʉ kɨghavo ɨkya Makedonia. 

Ɨlɨkaaja ɨlio aValooma vakatemagha na kukukala. Mʉ lɨkaaja ɨlio tʉkikalile 
ifighono fidebe. 

13Ɨkɨghono ɨkya Sabati tʉkavʉʉka mʉ lɨkaaja lɨla, tʉkalʉta piipi nɨ kɨkogha 
kɨmonga, kʉno tʉkahʉvɨlagha kuuti ndepoonu tʉkʉpaagha pamonga, pano 
avaanhu vikongʼhaana kukufuunya kwa Ngʉlʉve. Ye tʉpaghile, tʉkikala, 
tʉkatengʉla kujova na vakɨjʉʉva vano valyakongʼhanile pala. 

14Mʉ vakɨjʉʉva vala vano valyale vikʉtʉpʉlɨkɨsia, mwealyale ʉmʉkɨjʉʉva 
jʉmonga jʉno akatambʉlwagha Lidia. Ʉmʉkɨjʉʉva ʉjuo alyale mhʉma mʉ 
lɨkaaja ɨlya Tuatila, naalyale Mʉyahudi neke alyɨtiike kuvɨngɨlɨla ʉlwɨtɨko ʉlwa 
Kɨyahudi. Ʉmuunhu ʉjuo akaghʉsyagha amenda amalangali ghano ghaale gha 
ndalama nyinga. Neke ʉPaulo ye apʉlisie ɨMhola ɨNofu, ʉMʉtwa ʉYesu 
akadindula ʉmwojo ʉghwa mʉkɨjʉʉva jʉla, akɨtɨka ɨmhola ɨjio. 

15Pepano ʉmwene na vaanhu vooni ava mʉ nyumba jaake vakofughua. Pe akati, 
“Nave muvona kuuti nɨmwɨtiike ʉMʉtwa mʉ vwakyangʼhaani, mwise mukale 
mʉ nyumba jango.” Akasimilisia, tʉkalʉta. 

ɄPaulo nʉ Siila vidindilua mʉ ndinde 

16Ɨkɨghono kɨmonga ye tulʉta pano avaanhu vakifunyilagha kwa Ngʉlʉve, 
tʉkatangʼhana nʉ mhɨnja jʉmonga ʉnkami jʉno alyale nɨ lɨpepo ɨlɨlamafu. 
Ɨlɨpepo ɨlio lɨkampeleliile kuuva ni ngʉfu isa kʉlaghʉla. Vwɨmɨla ɨmbombo 
jaake ɨja kʉlaghʉla, avatwa vaake vakʉpɨlagha indalama nyinga. 

17Ʉmhɨnja ʉjuo akava ɨkʉmʼbɨngɨlɨla ʉPaulo nusue, kʉmo ijova fiijo iiti, 
“Avaanhu ava, vavombi va Ngʉlʉve ʉMʼbaha ghwa fyoni. Vipʉlɨsia kʉlyʉmue 
ɨsɨla ɨja vʉpoki.” 

18Ʉmhɨnja ʉjuo akava ijova amasio aghuo ifighono finga. Ɨkɨghono kɨmonga, 
ʉPaulo akakalala kyongo, akasyetʉka na kʉkʉlɨdalɨkɨla ɨlɨpepo ɨlɨlamafu akati, 
“Nɨkʉkʉvʉʉla mʉ lɨtavua lya Yesu Kɨlɨsite, hʉma mwa mhɨnja ʉjʉ!” Pala pala 
ɨlɨpepo lɨla lɨkahʉma. 

19Avatwa va mhɨnja jʉla ye vavwene kuuti, ɨsɨla ɨja kʉkavɨla indalama 
jɨnangiike, vakankola ʉPaulo nʉ Siila vakavalulunja kuhanga kufika kʉ mpuulo, 
kʉ vavaha va lɨkaaja. 

20Pe vakavavʉʉla avavaha vala vano vaale vahɨghi vakati, “Avaanhu ava 
Vayahudi, kange vipela amabaatu mʉ lɨkaaja liitu. 

21Vivʉlanɨsia inyiiho saave sino ʉsue twe Valooma tʉkanilue kʉkʉsɨtɨka nambe 
kʉkʉsivɨngɨlɨla.” 

22Ɨlɨpʉgha lya vaanhu lɨkɨɨma palɨkɨmo na kʉkʉmwalʉkɨla ʉPaulo nʉ Siila, 
neke avahɨghi vala, vakavafuula amenda ʉPaulo nʉ Siila na kulamʉla kuuti, 
vakopue ni ngʼhwegho. 

23Ye vakopilue fiijo, vakadindilua mʉ ndinde. Pe avahɨghi vala vakamʉlaghɨla 
ʉmʉloleleli ghwa ndinde kuuti avalolelelaghe vʉnofu. 

24Ʉmʉloleleli jʉla ye apʉliike ʉlʉlaghɨlo lʉla, akavavɨɨka mʉ kyʉmba ɨkya 
kʉkate fiijo na kʉkʉvakʉngɨlɨsia mʉ mabavo. 

ɄPaulo nʉ Siila vihʉma mʉ ndinde 

25Mʉ kɨlo nkate, ʉPaulo nʉ Siila vakava vikufuunya na kukwɨmba inyɨmbo isa 
kʉmʉghinia ʉNgʉlʉve, neke avakʉngua avange vakava vikʉvapʉlɨkɨsia. 

26Nakalɨngi ɨkɨsenyeena ɨkɨvaha kɨkahʉmɨla, ɨndinde nalʉ lwalo lwake 
fikasukanɨka, amalyango ghooni ghakadinduka, nasi nyololo sooni sino 
vakavakʉngiile avakʉngua sikadumuka. 

27Ʉmʉloleleli ghwa ndinde akasisimuka, akavona amalyango gha ndinde 
madindule. Apuo pe akatoola ɨbamba jaake ilonda kukubuda, ʉlwakʉva 
akasaghagha kuuti avakʉngua vakɨmbiile. 

28Neke ʉPaulo akajova fiijo akati, “Nʉngibudaghe! Ʉsue tweni mwetʉle muno!” 

29Pe ʉmʉloleleli jʉla akasʉʉma avavombi vamʉletele itaala. Ye valetile, 
akingila lʉvɨlo mʉ ndinde na kughua pa maghʉlʉ gha Paulo nʉ Siila kʉmo 
itetema. 

30Pe akavahʉmia kʉnji, akavaposia akati, “Vatwa vango, nilondua nɨvombe kɨki 
neke nɨkave ʉvʉpoki?” 

31Vakamwamʉla vakati, “Ʉmwɨtɨke ʉMʉtwa ʉYesu, ʉmwene ɨkʉkʉpoka ʉve 
palɨkɨmo na vaanhu vooni ava mʉ nyumba jaako.” 

32Pe vakamʼbʉlanɨsia ɨlɨsio lya Mʉtwa palɨkɨmo na vaanhu vooni ava mʉ 
nyumba jaake. 

33Ʉnsiki ghʉla ghʉla ʉghwa pakɨlo, akavatoola na kʉkʉvasuka ifikoongʼo fyave. 
Pe akofughua ʉmwene palɨkɨmo na vaanhu vooni ava mʉ nyumba jaake. 

34Pepano akavatwala kʉ nyumba jaake na kʉkʉvapeela ɨkyakʉlia, akava nʉ 
lʉkeelo ʉlʉkome, ʉlwakʉva amwɨtiike ʉNgʉlʉve palɨkɨmo na vooni ava mʉ 
nyumba jaake. 

35Ɨkɨghono ɨkya vʉvɨlɨ palwakɨlo, avahɨghi vakavasuungʼha avasikali kwa 
mʉloleleli ghwa ndinde vajove kuuti, “Mʉvadindulile avaanhu vala valʉtaghe.” 

36Ʉmʉloleleli jʉla akamʼbʉʉla ʉPaulo ɨmhola ɨjio akati, “Avahɨghi vasungʼhile 
ɨmhola kuuti nɨvadindulile mʉlʉtaghe. Lɨno mʉhʉme, mʉlʉtaghe nʉ 
lʉtengaano.” 

37Neke ʉPaulo akavamʉla avaanhu vala akati, “Vakatʉtovile pamaaso gha 
vaanhu vooni kɨsila kʉtʉhɨgha, palɨkɨmo na kuuti ʉsue tʉlɨ Valooma va 

kyangʼhaani, kange vakatʉdindiile mʉ ndinde, lɨno kɨki vilonda pikʉtʉhʉmia 
kɨsyefu? Nalʉnoghiile nambe padebe! Lulondua viise vavuo kʉkʉtʉhʉmia.” 

38Avasikali vakagomoka kʉkʉvavʉʉla avahɨghi amasio ghala, voope ye 
vapʉliike kuuti ʉPaulo nʉ Siila Valooma, vakoghopa, 

39vakalʉta kʉkʉvapelepesia kuuti vavasaghɨle. Pe vakavahʉmia na 
kʉkʉvasʉʉma kuuti vavʉʉke mʉ lɨkaaja lɨla. 

40ɄPaulo nʉ Siila ye vahʉmile mʉ ndinde, vakalʉta kʉ kaaja ja Lidia. Ʉkuo 
vakatangʼhana na vɨtɨki avajanave, pe vakavakangasia amoojo ghaave, 
vakavʉʉka vilʉta. 

Mbombo sa Vasungʼhua 17 

Amabaatu amavaha kʉ Tesalonike 

1ɄPaulo nʉ Siila vakakila mʉ lɨkaaja ɨlya Amfipoli nɨ lya Apolonia, vakafika mʉ 
lɨkaaja ɨlya Tesalonike, pano pwejɨlyale ɨsinagogi ɨja Vayahudi. 

2ɄPaulo akava ikwingila mʉ sinagogi ndavʉle lwale ʉlwiho lwake. Alingiile 
ifighono fitatu ifya Sabati, na kujova na vaanhu vano vakavisagha mula. 
Akajovagha navo vwɨmɨla aMalembe aMɨmɨke, 

3ɨkʉvavʉʉla na kʉkʉvahʉfia kuuti, ʉKɨlɨsite akanoghiile kupumusivua na 
kusyʉka kuhʉma kʉ vafue. Kange, akavavʉlagha akatisagha, “ɄYesu ʉjuo jʉno 
nɨkʉmpʉlɨsia kʉlyʉmue ghwe Kɨlɨsite.” 

4Vamo mʉ Vayahudi vakɨtɨka amasio aghuo na kuuva palɨkɨmo nʉ Paulo nʉ 
Siila. Voope aVayunaani vinga vano valyale vivɨngɨlɨla ʉlwɨtɨko ʉlwa Kɨyahudi, 
na vakɨjʉʉva vinga avoghopua vakɨtɨka na kuuva palɨkɨmo na veene. 

5Neke aVayahudi avange vano navakɨtiike vakava nɨ giila, vakalʉta mʉ 
mapuulo, vakaghongola avaanhu avaviivi, vakakongʼhaana, vakatengʉla 
amabaatu mʉ lɨkaaja lyoni. Vakingila kɨngʉfu mʉ nyumba ɨja Yasoni 
kʉkʉmʉlonda ʉPaulo nʉ Siila, kuuti vavatwale pa lɨpʉgha ɨlya vaanhu ava 
lɨkaaja lɨla. 

6Ye navavavwene, vakamʉlulunja ʉYasoni palɨkɨmo na vɨtɨki vamonga, 
vakavatwala kʉ vavaha va lɨkaaja, kʉmo vikwova viiti, “Avaanhu ava ve vano 
vapelile amabaatu mʉ ɨɨsi isingi sooni, lɨno visile mwope mʉ lɨkaaja liitu, 

7ghwope ʉYasoni avʉpiile kʉ kaaja jaake! Avaanhu vooni ava, navivɨngɨlɨla 
indaghɨlo sa Kaisali, asi viiti kwale ʉntwa ʉjʉnge jʉno itambʉlua ghwe Yesu.” 

8Avavaha va lɨkaaja palɨkɨmo nɨ lɨpʉgha lya vaanhu, ye vapʉliike amasio aghuo, 
vakava nɨ lyojo. 

9Pe avavaha vala vakamʼbʉʉla ʉYasoni na vajaake kuuti, vakomekele 
indalama, pe vakavaleka valʉtaghe. 

ɄPaulo nʉ Siila mʉ lɨkaaja ɨlya Beloya 

10Ɨkɨghono kɨkio pakɨlo, avɨtɨki vakamhɨngɨlɨsia ngʼhaningʼhaani ʉPaulo nʉ Siila 
kuuti valʉtaghe kʉ Beloya. ɄPaulo nʉ Siila ye vafikile kʉla, vakingila mʉ 
sinagogi ɨja Vayahudi. 

11AVayahudi avuo ava kʉ Beloya valyale vapʉlɨki kukila ava kʉ Tesalonike, 
vakʉpɨlagha ɨmhola ɨja Mʉtwa ʉYesu nʉ mwojo ghwoni. Ifighono fyoni 
vakɨmbagha aMalembe aMɨmɨke, kuuti valole sino ijova ʉPaulo nʉ Siila nave sa 
kyangʼhaani. 

12Pe vinga mʉ veene vakamwɨtɨka ʉYesu, palɨkɨmo na Vayunaani avakɨnhaata 
na vakɨjʉʉva avoghopua. 

13Neke aVayahudi ava kʉ Tesalonike, ye vapʉliike kuuti, ʉPaulo ipʉlɨsia ɨlɨsio 
ɨlya Ngʉlʉve kwope kʉ Beloya, vakalʉta kwope ʉkuo, vakahovelesia amapʉgha 
gha vaanhu na kutengʉla amabaatu. 

14Pe avɨtɨki ava kʉ Beloya vakamhɨngɨlɨsia ngʼhaningʼhaani ʉPaulo alʉtaghe kʉ 
mwani, looli ʉSiila nʉ Timoti vakajigha mʉ Beloya. 

15Avɨtɨki vano vakamhɨngɨlɨsyagha ʉPaulo vakamfikisie mʉ lɨkaaja ɨlya Atene. 
Ye vigomoka, ʉPaulo akavalaghɨla vamʼbʉlaghe ʉTimoti nʉ Siila kuuti 
navangadɨlaghe, vamʼbɨngɨlɨlaghe ngʼhaningʼhaani. 

ɄPaulo mʉ lɨkaaja ɨlya Atene 

16ɄPaulo ye ɨkʉvaghulila ʉTimoti nʉ Siila kʉ Atene, akavona ɨlɨkaaja lɨla lyoni 
lɨmemile ifihwani ifya mangʉlʉve, pe akava ipumuka kyongo mʉ mwojo 
ghwake. 

17Apuo akatengʉla kujova na kukwamʉlana na Vayahudi palɨkɨmo na 
Vayunaani vano vakavɨngɨlɨlagha ʉlwɨtɨko ʉlwa Kɨyahudi. Akavombagha ʉluo 
mʉ sinagogi ɨja Vayahudi. Kange ifighono fyoni, akajovagha na kukwamʉlana 
na vaanhu vano alyale itangʼhana navo mʉ mapuulo. 

18Mʉ mapuulo ʉmuo mwe vakava avɨmbi vamonga vano vakatambʉlwagha 
Vaepikuleo na Vasitoiki. Avaanhu avuo vakatengʉla kukanɨngʼhana nʉ Paulo. 
Vamo vakati, “Jʉno idabʉka ʉjʉ ilonda piiti kɨki?” Avange vakati, “Luvoneka 
kuuti ipʉlɨsia imhola isa mangʉlʉve amagheesi.” Vakajovagha ʉluo, ʉlwakʉva 
ʉPaulo alyale ipʉlɨsia ɨmhola ɨja Yesu, na kusyʉka kwa mwene. 

19Pe vakantoola ʉPaulo, vakantwala pa Aleopago, vakamʼbʉʉla vakati, “Asi, 
imbʉlanɨsio imhia isi sino ghuvʉlanɨsia, ndepoonu ghʉkʉtʉvʉʉla ʉmʉlʉvo 
ghwake? 

20Tʉpʉliike imhola ingeesi sino ghujova, lɨno tulonda kukagʉla ʉmʉlʉvo 
ghwake.” 

21Valyajovile ʉluo, ʉlwakʉva avaanhu ava kʉ Atene palɨkɨmo na vagheesi vooni 
vano vakikalagha ʉkuo, valyale nʉ lwiho ʉlwa kʉlonda fiijo kujova na 
kupʉlɨkɨsia imhola imhia. 

22Pe ʉPaulo akɨɨma pakate pa Aleopago akajova akati, “Ʉmue mwe Vaatene! 
Nɨkagwile kuuti mʉlɨ nʉ lwɨtɨko ʉlʉkome kʉ mangʉlʉve. 

23Ye nikila mʉ lɨkaaja ɨlɨ, nɨfyaghile ifiinu finga fino mʉkʉfyɨmɨka. Mʉ ifio 
nɨkyaghile ɨkɨtekelelo kɨno kɨlembilue amasio ghano ghiiti, KWA NGɄLɄVE 
JɄNO NAAKAGɄLIIKE. Lɨno, ʉNgʉlʉve ʉjuo jʉno mʉkʉmwɨmɨka kɨsila 
kʉnkagʉla, ghwe jʉno ʉne nɨkʉmpʉlɨsia kʉlyʉmue. 

24“ɄNgʉlʉve ʉjuo ghwe jʉno apelile ɨɨsi ni fiinu fyoni fino mwefili. Kange, 
ʉlwakʉva ghwe Mʉtwa ghwa kʉkyanya na paasi apa, naikukala mʉ nyumba 
inyɨmɨke isa kufunyila sino sijengilue na vaanhu. 

25Kange, naivombelua na vaanhu hwene nsila nafyo, ʉlwakʉva ʉmwene ghwe 
jʉno ɨkʉvapeela avaanhu vooni ʉvwʉmi, palɨkɨmo ni fiinu fyoni. 

26Ʉmwene alyapelile avaanhu ava fisina fyoni kuhʉma kwa muunhu jʉmo, 
kuuti vikalaghe mʉ ɨɨsi jooni. Kuhʉma mʼbʉkʉʉlʉ ʉmwene alyataviike ifisina 
ni fisina kuuti vilikukala amasiki ghalɨku, kange vilikukala kʉʉghi. 

27ɄNgʉlʉve alyavombile isio sooni kuuti, avaanhu vamʉlondaghe nambe 
mʉlwa kwabasia, neke vamwaghe napano ʉmwene naalɨ kʉtali nʉ muunhu 
ghweni. 

28Ndavʉle alyajovile ʉmuunhu jʉmonga kuuti, ‘Ʉmwene ghwe jʉno atʉvɨkile 
tʉlɨ vʉʉmi, tughenda na kuvomba sino tuvomba!’ “Kange amasio agha, ghalɨ 
ndavʉle valyajovile avɨmba nyɨmbo vamonga ava kʉlyʉmue kuuti, ‘Ʉlwakʉva 
ʉsue tʉlɨ vaana vaake.’ ” 

29ɄPaulo akafijovagha akatisagha, “Lɨno, pano ʉsue tʉlɨ vaana va Ngʉlʉve, 
natʉnoghiile kusaagha kuuti, ʉNgʉlʉve alɨ ndavʉle ifihwani fino vatendile nɨ 
sahabu, nɨ kyʉma nambe nɨ lɨvue, fino fihongolilue vʉnono na vaanhu. 

30Pamwande pala avaanhu ye vivomba kɨsila kʉlʉtangʼhania, ʉNgʉlʉve 
alivɨkile hwene nailola. Neke lɨno ɨkʉvavʉʉla avaanhu vooni, imbale sooni 
kuuti, valaate inyɨvi saave na kʉkʉmwɨmɨka ʉmwene, 

31ʉlwakʉva avɨkile ɨkɨghono kɨno ilikʉvahɨgha avaanhu vooni mʉ 
vwakyangʼhaani. Ilikʉvahɨgha kukilila ʉmuunhu jʉmo jʉno alyansalwile. Mwa 
muunhu ʉjuo ʉNgʉlʉve ahʉfisie isio kʉ vaanhu vooni mʉlwa kʉnsyʉsia 
kuhʉma kʉ vafue.” 

32Avaanhu vano valyale pa Aleopago, ye vapʉliike ʉPaulo ijova ɨmhola ɨja 
kʉsyʉka avafue, vamo vakava vikʉmʼbenapʉla, looli avange vakati, “Tulonda 
kʉkʉkʉpʉlɨkɨsia kange, vwɨmɨla ɨmhola ɨjɨ.” 

33Pe ʉPaulo akavʉʉka pa Aleopago, akavaleka. 

34Neke avaanhu vamonga mʉ veene vakamwɨtɨka ʉMʉtwa ʉYesu, vakatengʉla 
kʉkʉmʼbɨngɨlɨla ʉPaulo. Mʉ avuo mwealyale ʉDionisio ʉmo ʉghwa pa 
Aleopago, nʉ mʉkɨjʉʉva jʉmonga jʉno akatambʉlwagha Damali, na vaanhu 
avange. 

Mbombo sa Vasungʼhua 18 

ɄPaulo mʉ lɨkaaja ɨlya Kolinto 

1Ye sivombiike isio, ʉPaulo akavʉʉka pa Atene, akalʉta kʉ Kolinto. 

2Ʉkuo akatangʼhana nʉ Mʉyahudi jʉmonga jʉno akatambʉlwagha Akila, 
ʉmhʉma mʉ kɨghavo ɨkya Ponto, ʉnʼdala ghwake akatambʉlwagha Pilisika. 
Avaanhu ava, vakahʉmile pifika kuhʉma kʉ Looma, mʉ ɨɨsi ɨja Italia, ʉlwakʉva 
ʉntwa ʉmʼbaha ʉKilaudio akalaghiile kuuti aVayahudi vooni, vavʉʉke mʉ 
lɨkaaja ɨlio. Pe ʉPaulo akalʉta kʉ veene, 

3akikala navo na kuvomba ɨmbombo palɨkɨmo na veene, ʉlwakʉva ghwope 
alyale ivomba ɨmbombo ɨja kʉhona amahema ndavʉle aveene. 

4Ifighono fyoni ifya Sabati, ʉPaulo akalʉtagha mʉ sinagogi, ʉmuo akajovagha 
na Vayahudi na Vayunaani kuuti vamwɨtɨke ʉYesu. 

5Neke ʉSiila nʉ Timoti ye vafikile kuhʉma kʉ Makedonia, ʉPaulo akatengʉla 
kupʉlɨsia imhola isa Mʉtwa ʉYesu ʉnsiki ghwake ghwoni. Alyale ikwoleka kʉ 
Vayahudi kuuti ʉYesu ghwe Kɨlɨsite. 

6Neke aVayahudi vakava vikaana ʉvwolesi vwa Paulo na kʉkʉmʉligha. Pe 
ʉmwene akakungʼuuna amenda ghaake, akavavʉʉla akati, “Inhalamu sino 
kyande sikʉvisila mʉlolaghe jʉmue, ʉne nɨlɨ nsila nkole. Kuhʉma lɨno, nilʉta 
kupʉlɨsia kʉ vaanhu vano naVayahudi.” 

7Pepano ʉPaulo akavʉʉka mʉ sinagogi, akalʉta kukukala kwa muunhu 
jʉmonga jʉno akatambʉlwagha Tiito Yusito. Ʉmuunhu ʉjuo naalyale 
Mʉyahudi, looli akavɨngɨlɨlagha ʉlwɨtɨko ʉlwa Kɨyahudi, ɨnyumba jaake jɨlyale 
piipi nɨ sinagogi. Ye ikukala kwa muunhu ʉjuo, akafipʉlɨsyagha imhola isa 
Mʉtwa ʉYesu. 

8Pambele ʉmʼbaha ʉghwa sinagogi ɨjio, jʉno akatambʉlwagha Kilisipo, 
palɨkɨmo na vaanhu vooni ava mʉ nyumba jaake, vakamwɨtɨka ʉMʉtwa ʉYesu. 
Voope aVakolinto vinga vano vakapʉliike imhola isio, vakamwɨtɨka ʉMʉtwa na 
kukwofughua. 

9Ɨkɨghono kɨmonga pakɨlo, ʉMʉtwa akamʼbʉʉla ʉPaulo mʉ nyivonelo akati, 
“Nʉngoghopaghe, ʉfipʉlɨsyaghe, nʉngajighaghe kɨmihe. 

10Ʉne nɨlɨ palɨkɨmo nuuve, nakwale ʉmuunhu jʉno ndepoonu ɨkʉkwalʉkɨla na 
kʉkʉlemasia, ʉlwakʉva mʉ lɨkaaja muno, mwevale avaanhu vinga vano 
kyavikʉnyɨtɨka ʉne.” 

11Pe ʉPaulo akikala kʉ Kolinto ʉmwaka ghʉmo na meesi ntanda, ivʉlanɨsia 
avaanhu ɨlɨsio lya Ngʉlʉve. 

12Neke ʉnsiki ye ilongosia ʉGalio ɨkɨghavo ɨkya Akaya, aVayahudi 
vakamwalʉkɨla ʉPaulo nʉ mwojo ghʉmo, na kʉkʉntwala pa vʉhɨghi. 

13Pe vakajova vakati, “Ʉmuunhu ʉjʉ ɨkʉvahonga avaanhu kuuti 
vamwɨmɨkaghe ʉNgʉlʉve kʉ sɨla jɨno najikwɨtɨngʼhana ni ndaghɨlo.” 

14ɄPaulo ye ilonda pitengʉla pijova, ʉGalio akavavʉʉla aVayahudi akati, “Ʉmue 
Vayahudi! Ʉmuunhu ʉjʉ ale aave amhokile jʉmonga nambe kuvomba ʉvʉhosi 
vʉmonga, nale nɨkʉvapʉlɨkɨsia. 

15Lɨno, ʉlwakʉva mukanɨngʼhana vwɨmɨla amasio, amatavua, ni ndaghɨlo siinu, 
mʉlamʉle jʉmue. Ʉne nanilonda kuuva mʉlamʉsi ghwa masio aghuo.” 

16Pe akavadaga pa vʉhɨghi pala. 

17Pepano avaanhu vooni vakankola ʉSositeni, ʉmʼbaha ʉghwa sinagogi, 
vakantova pala pala pa vʉhɨghi. Neke ʉGalio akavaleka vavombaghe sino 
vivomba. 

ɄPaulo igomoka kʉ Antiokia ɨja Silia 

18ɄPaulo pe akikala pa Kolinto ifighono finga. Pambele akavalagha avɨtɨki 
avajaake, ʉmwene palɨkɨmo nʉ Pilisika nʉ Akila vakalʉta kʉ lɨkaaja ɨlya 
Kenkilea. Apuo ʉPaulo akakeeta ɨlɨnyele lyake, ʉlwakʉva akafingile ʉlʉfingo 
kwa Ngʉlʉve. Pe vakapanda ɨngalava kulʉta kʉ ɨɨsi ɨja Silia. 

19Ye vafikile mʉ lɨkaaja ɨlya Efeso, ʉPaulo akamʉleka pala ʉPilisika nʉ Akila. 
Neke ʉmwene ye akyale kuvʉʉka mʉ lɨkaaja ɨlio, akingila taasi mʉ sinagogi, 
akapʉlɨsia ɨlɨsio lya Ngʉlʉve kʉ Vayahudi. 

20Pe aVayahudi vakansʉʉma ʉPaulo kuuti, ikale na veene ifighono finga, looli 
ʉmwene akakaana. 

21Neke ye ɨkʉvalagha, akavavʉʉla akati, “Nave ʉNgʉlʉve akeele, nigomoka 
kange.” Pe akapanda ɨngalava, akavʉʉka kʉ Efeso. 

22Ye afikile mʉ lɨkaaja ɨlya Kaisalia, akalʉta kʉ Yelusalemu kuhʉngɨla ɨkɨpʉgha 
ɨkya vɨtɨki. Pambele akalʉta kʉ Antiokia. 

23Ye ikalile ifighono ndafilɨngi kʉ Antiokia, akavʉʉka ʉkuo, akakilila mʉ 
makaaja agha kɨghavo ɨkya Galatia nɨ kya Fuligia, ɨkʉvakangasia avavɨngɨlɨli 
vooni. 

ɄApolo ipʉlɨsia kʉ Efeso 

24Mʉ fighono fila ʉMʉyahudi jʉmonga, jʉno akatambʉlwagha Apolo, akafika 
kʉ Efeso. Ʉmuunhu ʉjʉ alyaholilue mʉ lɨkaaja ɨlya Alekisandilia, alyale 
mwɨmbi, kange alyaghatangʼhinie fiijo aMalembe aMɨmɨke, 

25na kuvʉlanɨsɨvua ɨSɨla ɨja Mʉtwa ʉYesu. Ʉmwojo ghwake ghʉlyale nʉ 
vʉsyʉkue ʉvwa kʉpʉlɨsia imhola isio, pe akavʉlanɨsyagha vʉnono imhola isa 
Yesu, neke ɨmhola ɨja lwofugho, naakavʉlanɨsyagha vʉnono, ʉlwakʉva 
akalʉtangʼhinie lʉ lwofugho lwa Yohani lwene. 

26Akingila mʉ sinagogi, akatengʉla kuvʉlanɨsia kɨsila vwoghofi. ɄPilisika nʉ 
Akila ye vapʉliike imbʉlanɨsio isa Apolo, vakantoola, vakalʉta naghwo 
kʉvanave, pe vakamʼbʉlanɨsia vʉnono ɨsɨla jɨno ʉNgʉlʉve ahʉfisie. 

27Pambele ʉApolo akalamʉla kulovoka, kulʉta kʉ kɨghavo ɨkya Akaya. Avɨtɨki 
avajaake vakankangasia ʉmwojo. Pe vakavalembela ɨkalata avavɨngɨlɨli ava kʉ 
Akaya kuuti vamwʉpɨlaghe. Ye afikile kʉla, akavatanga fiijo vano vɨtiike mʉ 
lʉsʉngʉ lwa Ngʉlʉve. 

28Akava ɨkʉvatanga mʉlwa kʉkanɨngʼhana na Vayahudi na kʉkʉvatola 
pamaaso gha vaanhu vooni. Akava ɨkʉvatola mʉlwa kʉhʉfia mʉ Malembe 
aMɨmɨke kuuti, ʉYesu ghwe Kɨlɨsite. 

Mbombo sa Vasungʼhua 19 

ɄPaulo ipʉlɨsia kʉ Efeso 

1ɄApolo ye alɨ kʉ Akaya, mʉ lɨkaaja ɨlya Kolinto, ʉPaulo akava mʉ lʉghendo 
ikila kʉ ɨɨsi ɨja fidunda, mʉ kɨghavo ɨkya Asia. Pambele akafika kʉ lɨkaaja ɨlya 
Efeso. Ʉkuo akatangʼhana na vavɨngɨlɨli vamonga ava Yesu, 

2akavaposia akati, “Asi, ye mʉmwɨtiike ʉYesu, mʉkʉpiile ʉMhepo ʉMwɨmɨke?” 
Vakamwamʉla vakati, “Ndali! Natʉghelile nambe kupʉlɨka kuuti kwale 
ʉMhepo ʉMwɨmɨke.” 

3ɄPaulo akavaposia kange akati, “Lɨno, pe mʉkofughue ʉlwofugho lʉki?” 
Vakamwamʉla vakati, “Tʉkofughue ʉlwofugho ʉlwa Yohani.” 

4ɄPaulo akavavʉʉla akati, “Ʉlwofugho lwa Yohani lʉlyale lwa kʉvonia kuuti, 
avaanhu valatile inyɨvi saave. Kange, ʉYohani akavavʉlagha avaanhu kuuti 
vamwɨtɨkaghe jʉno ikwisa mʉmbele mwa mwene, ʉjuo ghwe Yesu.” 

5Avaanhu vala ye vapʉliike amasio aghuo, vakofughua mʉ lɨtavua ɨlya Mʉtwa 
ʉYesu. 

6Pe ʉPaulo akavɨɨka amavoko ghaake pa veene, ʉMhepo ʉMwɨmɨke akavisila, 
vakatengʉla kujova ɨnjovele ɨmhia, na kupʉlɨsia ɨmhola kuhʉma kwa Ngʉlʉve. 

7Avaanhu vooni avuo valyale vakɨnhaata kɨjigho na vavɨlɨ ndɨɨkɨ. 

8Ʉnsiki ʉghwa meesi ghatatu, ʉPaulo akalʉtagha mʉ sinagogi na kujova na 
vaanhu kɨsila vwoghofi, ɨkʉvavʉʉla kuuti vɨtɨke imhola isa Vʉtwa vwa 
Ngʉlʉve. 

9Neke vamonga vakakaana kukwɨtɨka, vakatengʉla kujova fivi vwɨmɨla ɨSɨla ɨja 
Mʉtwa ʉYesu pa lɨpʉgha lya vaanhu. Pepano ʉPaulo akavaleka, akavatoola 
avavɨngɨlɨli, akalʉta navo kʉ nyumba ɨja kʉvʉlanɨkɨsia, jɨno jaale ja muunhu 
jʉmonga jʉno akatambʉlwagha Tilano. Ʉkuo akavʉlanɨsyagha imhola isa Yesu 
ifighono fyoni. 

10ɄPaulo akavomba ʉluo amaaka ghavɨlɨ. Pe avaanhu vooni vano vakikalagha 
mʉ kɨghavo ɨkya Asia, aVayahudi palɨkɨmo na vano naVayahudi, vakapʉlɨka 
ɨlɨsio lya Mʉtwa. 

Avaana va Sikeva vitovua nʉ muunhu ʉnya lɨpepo ɨlɨlamafu 

11Ʉnsiki ʉghuo, ʉNgʉlʉve akavombagha ifidegho ifivaha kukilila ʉPaulo. 

12Avaanhu vakatwalagha kʉ vatamu ifitambala na menda ghano ʉPaulo 
abasisie, neke avatamu vakasokagha, na vano valyale na mapepo amalamafu 
ghakavahʉmagha. 

13Kwevalyale aVayahudi vamonga vano vakaghendagha imbale ni mbale 
vivomba ɨmbombo ɨja kʉdaga amapepo amalamafu. Avaanhu avuo vakaghela 
kuvomba ʉluo mʉ lɨtavua lya Mʉtwa ʉYesu viiti, “Mʉ lɨtavua ɨlya Yesu jʉno 
ʉPaulo ɨkʉmpʉlɨsia, nɨkʉvavʉʉla, hʉma mwa muunhu ʉjʉ!” 

14Mʉ vano vakavombagha ʉluo, mwevalyale avaanhu lekelalʉbale vano vaale 
vaswambe va Sikeva, ʉntekesi ʉmʼbaha ʉghwa Kɨyahudi. 

15Neke ɨkɨghono kɨmonga ye vidaga ɨlɨpepo ɨlɨlamafu mwa muunhu jʉmonga, 
ɨlɨpepo ɨlio lɨkavamʉla lɨkati, “ɄYesu nɨmmanyile, ghwope ʉPaulo nɨmmanyile, 
lɨno ʉmue mwemue vaveeni?” 

16Pe ʉmuunhu jʉno akaale nɨ lɨpepo ɨlɨlamafu akavalʉkɨla vooni, akavatova 
kyongo, akavatola. Pe vakahʉma lʉvɨlo mʉ nyumba jɨla valɨ vʉfuula, kange 
valemiile. 

17Imhola isio sikapʉlɨkɨka kʉ Vayahudi na kʉ vano naVayahudi vano 
vakikalagha mʉ Efeso. Vooni lʉkavakola ʉlʉdwesi, vakalɨghinia ɨlɨtavua ɨlya 
Mʉtwa ʉYesu. 

18Avaanhu vinga mʉ vano vakamwɨtiike ʉYesu, vakalʉta kulaata inyɨvi saave 
sino vavombagha, na kukwoleka inyɨvi isio pamaaso gha vaanhu. 

19Avaanhu vinga mʉ vano vakavombagha isa vʉhavi kupela ifidegho, 
vakakongʼhania ifitabu fyave fino vakavombelagha, vakanyaanya pamaaso gha 
vaanhu vooni. Ifitabu fila vakavalile na kuvona fyale fya ndalama nyinga. Filyale 
fya ndalama imbilima fijigho fihaano ndɨɨkɨ, mʉ mbalɨlo sa ndalama saave. 

20Fye enendɨɨkɨ ɨlɨsio lya Mʉtwa lɨkava ni ngʉfu lɨkafikwɨlagha imbale ni mbale. 

Amabaatu amavaha kʉ Efeso 

21Ye sivombiike isio, ʉPaulo akalamʉla kulʉta kʉ Yelusalemu, kukilila kʉ 
kɨghavo ɨkya Makedonia nɨ kya Akaya. Akati, “Nɨngafike kʉ Yelusalemu, 
lʉnoghiile nɨfike kwope kʉ Looma.” 

22Pe akavasuungʼha avaanhu vavɨlɨ mʉ vatangɨli vaake ʉTimoti nʉ Elasito, 
valongole kʉ Makedonia. Neke ʉmwene akajigha ifighono ndafilɨngi mʉ 
kɨghavo ɨkya Asia. 

23Ifighono ifio ghakahʉmɨla amabaatu amavaha kʉ Efeso vwɨmɨla ɨSɨla ɨja 
Mʉtwa ʉYesu. 

24Amabaatu aghuo ghalyatengwile ndɨɨkɨ: Kwealyale ʉmuunhu jʉmonga 
ʉmponda fyʉma, jʉno akatambʉlwagha Demetilio. Ʉmuunhu ʉjʉ akatendagha 
ifijumba ifya kyʉma, fino fyale kɨhwani kya nyumba ɨnyɨmɨke ɨja ngʉlʉve 
ghwave ʉmʉkɨjʉʉva, jʉno akatambʉlwagha Alitemi. Ɨmbombo ɨjio 
jɨkavapelagha avaponda fyʉma indalama nyinga. 

25ɄDemetilio akakongʼhania avaponda fyʉma avajaake palɨkɨmo na vange vano 
vakavombagha ɨmbombo ndavʉle jɨla, akavavʉʉla akati, “Mwe vakɨnhaata 
ʉmue, mʉkagwile kuuti mʉ mbombo ɨjɨ mwe tukavɨla ɨkyʉma. 

26Lɨno, mʉpʉliike na kulola vʉle ʉPaulo ɨkʉvafunda avaanhu vinga pa Efeso 
apa na mʉ kɨghavo kyoni ɨkya Asia, ɨkʉvavʉʉla kuuti, amangʉlʉve ghano 
ghitendua na vaanhu namangʉlʉve gha kyangʼhaani. Avaanhu vinga vɨtiike 
imbʉlanɨsio isio. 

27Lɨno, ɨmbombo jiitu ɨjɨ jɨno tuvomba jitapibenapʉlua, nakwekʉti jɨ mbombo 
jiitu jeene, looli najɨ nyumba ɨja ngʉlʉve ghwitu ʉmʼbaha ʉmʉkɨjʉʉva ʉAlitemi. 
Kange, ʉvʉvaha vwa ngʉlʉve ʉjuo, jʉno tʉkʉmwɨmɨka ɨkɨghavo kyoni ɨkya 
Asia ni ɨɨsi isingi sooni, kyande vupepʉlua.” 

28Avaponda fyʉma avajaake ye vapʉliike isio, vakakalala kyongo, vakatengʉla 
pikwova viiti, “ɄAlitemi ʉghwa Vaefeso ghwe mʼbaha!” 

29Nakalɨngi ɨlɨkaaja lyoni ɨlya Efeso lɨkava na mabaatu, avaanhu vinga 
vakakongʼhaana. Pe vakankola ʉGayo nʉ Alisitaliko avahʉma kʉ Makedonia, 
vano vakaghendaniagha nʉ Paulo, vakavatwala pa kɨvanja pano avaanhu 
vakakongʼhanagha. 

30ɄPaulo akalondagha pilʉta pa lɨpʉgha ɨlya vaanhu vala kuuti ajove navo, neke 
avavɨngɨlɨli vakansigha. 

31Nava vavaha vamonga ava kɨghavo ɨkya Asia vano valyale vamanyaani vaake, 
vakasuungʼha avaanhu kʉkʉnkaana ʉPaulo kuuti, naangalʉtaghe kʉ kɨvanja 
ɨkio. 

32Ʉnsiki ʉghuo avaanhu vakava vikwova, vamo vakajovagha ɨlɨ, avange lɨla. 
Ɨlɨpʉgha lyoni lɨkava lɨsila mapʉlɨngʼhano, kange vinga mʉ veene 
navakakagwile kɨno vakongʼhaniile pala. 

33AVayahudi vamonga vakamwɨmia ʉAlekisanda pamaaso gha vaanhu na 
kʉkʉmʼbʉʉla amasio agha kʉjova. Pe ʉAlekisanda akagholosia ʉlʉvoko kuuti 
avaanhu vajike kɨmihe, ʉlwakʉva akalondagha pikwoleka pamaaso ghaave 
kuuti, aVayahudi namwevale mʉ nongua ɨjio. 

34Neke avaanhu mʉ lɨpʉgha lɨla ye vakagwile kuuti ʉmwene Mʉyahudi, vooni 
vakava vikwova palɨkɨmo ʉnsiki ʉghwa fivalɨlo fivɨlɨ viiti, “ɄAlitemi ʉghwa 
Vaefeso ghwe mʼbaha!” 

35Pambele ʉkalaani ʉghwa lɨkaaja lɨla akavajikisia avaanhu. Akajova akati, 
“Mwe vakɨnhaata va mʉ Efeso, kwoni avaanhu vooni vakagwile kuuti, ɨlɨkaaja 
ɨlya Efeso lye lɨno lilolelela ɨnyumba ɨnyɨmɨke ɨja Alitemi ʉngʉlʉve ʉmʼbaha, 
palɨkɨmo nɨ kɨhwani kyake kɨno kɨkikile kuhʉma kʉkyanya. 

36Lɨno, ʉlwakʉva nakwale jʉno ndepoonu ikaana ɨmhola ɨjɨ, mʉnoghiile kujika 
kɨmihe, mʉleke kʉkʉjɨlʉtɨla ngʼhaki ɨmhola ɨjɨ. 

37Avaanhu ava, vano mʉvaletile apa navahɨjile kɨmonga mʉ nyumba ɨnyɨmɨke 
ɨja kufunyila ɨja ngʉlʉve ghwitu ʉmʉkɨjʉʉva, nambe kʉkʉmʉligha ʉngʉlʉve 
ghwitu ʉmʉkɨjʉʉva. 

38ɄDemetilio na vaponda fyʉma avajaake nave valɨ nɨ lɨsio nʉ muunhu 
jʉmonga, vanoghiile kutwala ɨnongua ɨjio pa vahɨghi. 

39Kange, nave mʉlɨ nɨ lɨsio ɨlɨngɨ, mʉnoghiile kutwala pa lʉgono lʉno lʉlɨ mʉ 
vʉtavɨke vwa ndaghɨlo isa lɨkaaja liitu. 

40Sino sivombiike ʉmʉsyʉghʉ, ndepoonu sikʉtwambʉsia tʉhɨghue kuuti 
tʉpelile amabaatu. Nave vatʉhɨghe, tʉlɨ vasila ɨkya kwoleka vwɨmɨla ɨlyovo ɨlɨ.” 

41Ye amalile kujova isio, akavavʉʉla avaanhu va lɨpʉgha lɨla kuuti vapalasane. 

Mbombo sa Vasungʼhua 20 

ɄPaulo ilʉta kange kʉ kɨghavo ɨkya Makedonia nɨ kya Akaya 

1Amabaatu ye ghasilile, ʉPaulo akavakongʼhania avavɨngɨlɨli va Yesu na 
kʉkʉvakangasia amoojo. Pe akavalagha, akavʉʉka ilʉta kʉ kɨghavo ɨkya 
Makedonia. 

2Akava ikila mʉ ɨɨsi jɨla ɨkʉvavʉʉla avavɨngɨlɨli va Yesu amasio minga agha 
kʉvakangasia amoojo. Pambele akafika kʉ Akaya. 

3Ʉkuo akikala ameesi ghatatu. Ye ikulɨngʼhania kulʉta nɨ ngalava kʉ 
kɨghavo ɨkya Silia, akapʉlɨka kuuti aVayahudi vilonda kʉkʉmwʉvɨla. Pe 
akalamʉla kugomoka na kukilila ɨsɨla ɨja kʉ Makedonia. 

4Ʉnsiki ʉghuo ʉPaulo akava ikyʉla nʉ Timoti, nʉ Sopatilo, ʉmwana ghwa Pilo 
kuhʉma mʉ lɨkaaja ɨlya Beloya, ʉAlisitaliko nʉ Sekundo kuhʉma mʉ lɨkaaja 
ɨlya Tesalonike, ʉGayo kuhʉma mʉ lɨkaaja ɨlya Delibe, ʉTikiko nʉ Tulofimo 
kuhʉma mʉ kɨghavo ɨkya Asia. 

5Avaanhu ava valyalongwile kulʉta kʉkʉtʉghulila kʉ lɨkaaja ɨlya Tuloa. 

6Neke ʉsue ye fisilile ifighono ifya kyɨmɨke ɨkya makate ghano naghavɨkilue 
ɨkɨlʉle, tʉkapanda ɨngalava kuhʉma kʉ lɨkaaja ɨlya Filipi. Kuhʉma apuo, 
tʉkaghenda ifighono fihaano kuhanga kufika kʉ Tuloa. Apuo tʉkatangʼhana na 
vajiitu vano valyalongwile, tʉkikala ifighono lekelalʉbale. 

ɄPaulo ɨkʉnsyʉsia ʉEutiko 

7Ɨkɨghono ɨkya pa Nywabaaha tʉkakongʼhaana kuuti tʉhangɨlanɨle 
ʉnkate. ɄPaulo akava ijova na vaanhu ɨmhola ɨja Mʉtwa, kuhanga kufika mʉ 
kɨlo nkate, ʉlwakʉva akalamwile kuvʉʉka ɨkɨghono ɨkya vʉvɨlɨ. 

8Mʉ kyʉmba ɨkya gholoofa muno tʉlyakongʼhanile, mwesilyale itaala nyinga 
sino sikavikagha. 

9Ʉnʼdɨɨmi jʉmonga jʉno akatambʉlwagha Eutiko alikalile pa lɨdiliisa mʉ 
kyʉmba kɨla. ɄPaulo ye ifijova na vaanhu ʉnsiki ntali, ʉnʼdɨɨmi jʉla akatengʉla 
pikʉkɨɨla. Itʉlʉ ye sinkolile kyongo, akaghua paasi kuhʉma ɨgholoofa ɨja vʉtatu. 
Avaanhu ye vikʉmwinamʉla, vakavona afwile. 

10ɄPaulo akiika paasi, akalambalala pakyanya pa mʼbɨlɨ ghʉla, 
akaghʉghumbatɨla, akavavʉʉla avaanhu akati, “Mʉleke pisukunala, ʉjʉ 
mwʉmi!” 

11Pambele akatogha kange kʉ kyʉmba kɨla, akatoola ʉnkate, akalia. Akapʉlɨsia 
kange kʉ nsiki ntali kuhanga kufika pano kuhenga, pe akavʉʉka ilʉta. 

12Avaanhu vala vakantoola ʉnʼdɨɨmi jʉla mwʉmi, vakantwala kʉ kaaja jaake, 
amoojo ghaave ghakanyamala. 

ɄPaulo ilʉta kʉ Mileto 

13Ʉsue tʉkapanda ɨngalava kulongola kulʉta kʉ lɨkaaja ɨlya Asosi, kuuti 
tʉkamʉghuule ʉPaulo kʉla. ɄPaulo alyalaghiile ʉluo, ʉlwakʉva ʉmwene 
alyalamwile kughenda lʉghʉlʉ kulʉta kʉ lɨkaaja ɨlio. 

14Ye atʉvwene pa Asosi, tʉkantoola nɨ ngalava, tʉkalʉta palɨkɨmo kʉ lɨkaaja 
ɨlya Mitilene. 

15Ɨkɨghono ɨkya vʉvɨlɨ, tʉkavʉʉka kange nɨ ngalava, tʉkafika piipi nɨ ɨɨsi ɨja Kio 
jɨno jɨlyale pakate pa nyanja. Ɨkɨghono ɨkya vʉtatu, tʉkafika mʉ ɨɨsi ɨja Samo 
jɨno joope jɨlyale pakate pa nyanja. Ɨkɨghono ɨkya vʉne, tʉkafika mʉ lɨkaaja ɨlya 
Mileto. 

16ɄPaulo alyalamwile kuuti tʉleke pikwika pa Efeso, ʉlwakʉva naakalondagha 
pidɨɨla mʉ kɨghavo ɨkya Asia. Ʉmwene akalondagha kuuti, nave lukwɨtɨngʼhana 
afike ngʼhaningʼhaani kʉ Yelusalemu pa kyɨmɨke ɨkya Pentekositi. 

ɄPaulo ɨkʉvalagha avaloleleli ava kɨpʉgha ɨkya vɨtɨki kʉ Efeso 

17ɄPaulo ye alɨ kʉ Mileto, akasuungʼha avaanhu kuuti vavakemeele avaloleleli 
ava kɨpʉgha ɨkya vɨtɨki kʉ Efeso, kuuti vatangʼhane nʉ mwene. 

18Avaloleleli vala ye vafikile, akavavʉʉla akati, “Ʉmue mʉkagwile vʉle 
nɨkikalile numue ʉnsiki ghwoni, kuhʉma ɨkɨghono ɨkya kwanda ye nifika mʉ 
kɨghavo ɨkɨ ɨkya Asia. 

19Mʉkagwile vʉle namʼbombelagha ʉMʉtwa nʉ lujisio lwoni, na misosi ni 
mhumuko sino silyanyaghile vwɨmɨla ɨkɨvini ɨkya Vayahudi. 

20Mʉkagwile kuuti, nɨkitavwile lwoni kupʉlɨsia kʉlyʉmue imhola sooni isa 
kʉvatanga. Kange, nɨkihʉmisie kuvʉlanɨsia mʉ mapʉgha gha vaanhu, na mʉ 
nyumba siinu. 

21Navapavɨlagha vooni, aVayahudi na vano naVayahudi, kuuti valaate inyɨvi 
saave, vansyetʉkɨle ʉNgʉlʉve na kʉkʉmwɨtɨka ʉMʉtwa ghwitu ʉYesu Kɨlɨsite. 

22“Lɨno, mʉkagʉlaghe kuuti, ʉMhepo ʉMwɨmɨke ɨkʉsuungʼha kulʉta kʉ 
Yelusalemu, napano nanɨkagwile sino kyasikʉmbona ʉkuo. 

23Looli kɨno nɨkagwile kye ɨkɨ: Mʉ makaaja ghooni ghano nikila, ʉMhepo 
ʉMwɨmɨke ɨkʉhʉfia kuuti, ɨndinde ni mhumuko fikʉnguula. 

24Neke ʉvwʉmi vwango nanivɨkɨla mwojo, ʉlwene nilonda kumala vʉnono 
ɨmbombo jɨno nɨkʉpiile kuhʉma kwa Mʉtwa ʉYesu, ɨmbombo ɨja kʉpʉlɨsia 
avaanhu ɨMhola ɨNofu ɨja lʉsʉngʉ lwa Ngʉlʉve. 

25“Naghendagha kʉlyʉmue imbale ni mbale, kupʉlɨsia ʉVʉtwa vwa Ngʉlʉve. 
Lɨno, nɨkagwile kuuti, nakwale nambe jʉmo mʉlyʉmue jʉno kyaɨkʉmbona 
kange. 

26Ʉmʉsyʉghʉ nɨkʉvavʉʉla mweni kuuti, ʉne nɨlɨ nsila nkole vwɨmɨla 
ʉmuunhu ghweni jʉno ifwɨla mʉ nyɨvi saake, 

27ʉlwakʉva nɨkitavwile kupʉlɨsia kʉlyʉmue ʉvʉfumbue vwoni ʉvwa Ngʉlʉve. 

28Lɨno, mulolelelaghe amoojo ghiinu, kange mʉlolelelaghe ɨkɨpʉgha kɨno 
ʉMhepo ʉMwɨmɨke avavɨkile ʉmue kuuti mʉvisaghe valoleleli. Mʉdɨmaghe 
vʉnono ɨkɨpʉgha ɨkio ɨkya Ngʉlʉve kɨno akɨvangɨle nɨ danda ɨja Mwanaake. 

29Nɨkagwile kuuti nɨngavʉʉke, avavʉlanɨsi va vʉdesi vikwisa kʉlyʉmue viiva 
vakali hwene ngʼhekeeva, navikʉkɨvonelagha ɨkɨsa ɨkɨpʉgha ɨkya vɨtɨki. 

30Nambe kuhʉma mʉlyʉmue, vilivoneka avaanhu vano vijovagha imhola isa 
vʉdesi, kuuti avavɨngɨlɨli va Mʉtwa ʉYesu, vavavɨngɨlɨlaghe aveene. 

31Lɨno, mʉvisaghe maaso! Mʉkʉmbʉkaghe vʉle nanakatalagha kʉkʉmpavɨla 
ʉmuunhu ghweni mʉlyʉmue kuhanga kulɨla. Nɨvapaviile amaaka ghatatu, 
pakɨlo na pamwisi. 

32“Lɨno, nɨkʉvavɨɨka mʉ vʉloleleli vwa Ngʉlʉve na mʉ lɨsio ɨlya lʉsʉngʉ lwake 
lɨno lɨlɨ ni ngʉfu isa kʉvakangasia na kʉkʉvapeela ʉvʉhaasi vʉno mʉvɨkilue 
ʉmue na vɨmɨke avange vooni. 

33Nananoghelwagha nambe padebe indalama isa muunhu ghweni, nambe 
isahabu nambe ʉmwenda ghwake. 

34Jʉmue mʉkagwile kuuti, nɨkaale nivomba ɨmbombo na mavoko ghango agha, 
neke nɨkave ifiinu fino nalondagha ʉne na vajango. 

35Navombagha sooni isio kʉkʉvahʉfia kuuti, tʉnoghiile kughimba kuvomba 
ɨmbombo, neke tʉkave ifya kʉvatanga avavotevote. Tʉkʉmbʉkaghe amasio 
ghano ʉMʉtwa ʉYesu jʉjuo alyajovile kuuti, ‘Vafunyilue vano vitavʉla ifiinu 
fyave kukila vano vikwʉpɨla.’ ” 

36ɄPaulo ye amalile kujova amasio aghuo, akafughama palɨkɨmo na vala vooni, 
akifuunya. 

37Pe vooni vakava vilɨla kyongo na kʉkʉmʉghumbatɨla na kʉkʉnnonela. 

38Avaanhu vala vakasukunala kyongo, ʉlwakʉva ʉPaulo alyajovile kuuti 
navilikʉmʼbona kange. Pe vakamhɨngɨlɨsia, vakamfikisia pa ngalava. 

Mbombo sa Vasungʼhua 21 

ɄPaulo ilʉta kʉ Yelusalemu 

1Ye tʉvahwesisie avaloleleli vala ava kʉ Efeso, tʉkapanda ɨngalava, tʉkavʉʉka 
pala kuhanga tʉkafika mʉ ɨɨsi ɨja Kosi, jɨno jɨlyale pakate pa nyanja. Ɨkɨghono 
ɨkya vʉvɨlɨ, tʉkafika mʉ ɨɨsi ɨja Lodo jɨno joope jɨlyale pakate pa nyanja. 
Kuhʉma apuo tʉkalʉta mʉ lɨkaaja ɨlya Patala. 

2Apuo tʉkajaagha ɨngalava ɨjɨngɨ jɨno jilʉta kʉ Foinike, pe tʉkapanda na kulʉta 
ʉkuo. 

3Ye tʉfikile pano ɨɨsi ɨja Kipulo jivoneka, tʉkakila ʉlʉbale ʉlwa kʉndio, pe 
tʉkafika mʉ lɨkaaja ɨlya Tiilo, mʉ kɨghavo ɨkya Silia. Apuo tʉkiika mʉ ngalava 
ɨjio, ʉlwakʉva jɨkava jikwisia amasigho. 

4Ye tʉvaghile pala avavɨngɨlɨli va Mʉtwa, tʉkikala palɨkɨmo na veene ifighono 
lekelalʉbale. Mʉ ngʉfu isa Mhepo ʉMwɨmɨke, avavɨngɨlɨli avuo vakava 
vikʉmʼbʉʉla ʉPaulo kuuti, naangalʉtaghe kʉ Yelusalemu. 

5Neke ʉnsiki ʉghwa kʉvʉʉka ghʉkafika. Pe avɨtɨki vooni ava mʉ Tiilo, 
avaghoosi na vadala vaave na vaana vaave, vakatʉhɨngɨlɨsia kuhʉma mʉ lɨkaaja 
lɨla kuhanga kufika kʉ nyanja. Ʉkuo tʉkafughama, tʉkifuunya. 

6Pepano tʉkahwesania, ʉsue tʉkapanda ɨngalava, aveene vakagomoka 
kʉvanave. 

7Kuhʉma kʉ Tiilo tʉkafika mʉ lɨkaaja ɨlya Tolemai, apuo tʉkavahʉngɨla avɨtɨki 
avajiitu na kukukala navo ɨkɨghono kɨmo. 

8Ɨkɨghono ɨkya vʉvɨlɨ tʉkavʉʉka pala, tʉkalʉta kʉ lɨkaaja ɨlya Kaisalia. Ʉkuo 
tʉkikala mʉ nyumba ɨja Filipo jʉno akapʉlɨsyagha ɨMhola ɨNofu ɨja Mʉtwa 
ʉYesu. Ʉmuunhu ʉjuo, alyale ʉmo mʉ vatangɨli lekelalʉbale vano valyasalulue 
kʉ Yelusalemu. 

9Alyale na valɨve vane, vano navalyatolilue. Avalɨve avuo vakapʉlɨsyagha 
ɨmhola kuhʉma kwa Ngʉlʉve. 

10Ye tukalile ifighono finga pa Kaisalia, akiisa ʉmʼbɨli jʉmonga kuhʉma kʉ 
Yudea jʉno akatambʉlwagha Agabo. 

11Ʉmʼbɨli ʉjuo akiisa na kutoola ʉlʉkova ʉlwa Paulo, akipinya mʉ maghʉlʉ na 
mʉ mavoko akati, “ɄMhepo ʉMwɨmɨke iiti, ‘Ʉmuunhu ʉnya lʉkova ʉlʉ, 
aVayahudi vamonga fye kyavikʉmpinya kʉ Yelusalemu na kʉkʉmʼbɨɨka mʉ 
mavoko gha vaanhu vano naVayahudi.’ ” 

12Ye tʉsipʉliike isio, ʉsue palɨkɨmo na vɨtɨki avajiitu vano pwevalyale pala, 
tʉkansʉʉma fiijo ʉPaulo kuuti aleke kulʉta kʉ Yelusalemu. 

13Neke ʉmwene akamʉla akati, “Kɨki mulɨla na kʉkʉndendevʉla? Ʉne 
nitavwile kudindilua, nambe kufua kʉ Yelusalemu ʉkuo vwɨmɨla ɨlɨtavua lya 
Mʉtwa ʉYesu.” 

14Ye tʉvwene naɨkʉtʉkʉnda ʉsue, tʉkamʉleka, tʉkajova tʉkati, “Sino ʉMʉtwa 
akeliile, sivombeke.” 

15Pambele ye tukalile ifighono ndafilɨngi, tʉkalɨngʼhania amasigho ghiitu, 
tʉkavʉʉka tulʉta kʉ Yelusalemu. 

16Avavɨngɨlɨli vamonga ava pa Kaisalia pala, vakatʉhɨngɨlɨsia, vakatʉfikisia kʉ 
kaaja kwa Munasoni, kʉno tʉkalamwile kuuti tukukala. Ʉmuunhu ʉjuo alyale 
ihʉma mʉ ɨɨsi ɨja Kipulo, alyale ʉmo mʉ vɨtɨki avatasi. 

ɄPaulo ifika kʉ Yelusalemu 

17Ye tʉfikile kʉ Yelusalemu, avɨtɨki avajiitu vakatwʉpɨla nʉ lʉkeelo. 

18Ɨkɨghono ɨkya vʉvɨlɨ ʉPaulo akalʉta nusue kʉkʉmhʉngɨla ʉYakovo. 
Avaloleleli vooni ava kɨpʉgha ɨkya vɨtɨki pwevalyale pala. 

19ɄPaulo ye avahʉngiile, akavoleka sooni sino ʉNgʉlʉve akavombile kukilila 
ɨmbombo jɨno avombagha kʉ vaanhu vano naVayahudi. 

20Ye vapʉliike imhola isio, vakamʉghinia ʉNgʉlʉve. Pe vakamʼbʉʉla ʉPaulo 
vakati, “Nyalʉkolo, ʉlolile aVayahudi imbilima ni mbilima vʉle vamwɨtiike 
ʉYesu. Avuo vooni vivɨngɨlɨla fiijo indaghɨlo sa Moose. 

21Neke aVayahudi avuo vapʉliike kuuti, ʉkʉvavʉlanɨsia aVayahudi vooni vano 
vikukala mʉ ɨɨsi isa vaanhu vano naVayahudi, kuuti navangasivɨkɨlaghe mwojo 
indaghɨlo sa Moose, navangavavombelaghe ɨkɨvʉngo ɨkya kʉdumula ɨngola ɨja 
kɨdɨɨmi avaana vaave, nambe kʉkʉsivɨngɨlɨla inyiiho siitu twe Vayahudi. 

22Avaanhu ava ndalʉve ndaani vipʉlɨka kuuti ghwisile apa. Tʉsivombe kɨki! 

23Lɨno, ʉvombe sino tʉkʉkʉvʉʉla. Apa pwevale avakɨnhaata vane vano 
vafingile ʉlʉfingo kwa Ngʉlʉve. 

24Ʉlʉte na vaanhu ava, kʉ nyumba ɨnyɨmɨke ɨja kufunyila, ghufuunye mʉlwa 
kuvalasia palɨkɨmo na veene, ʉvahʉmɨkɨsie ɨlɨtekelo lɨno vilondua kuhʉmia 
aveene neke vakeete ɨlɨnyele lyave. Pepano avaanhu vooni kyavikagʉla kuuti, 
sooni sino vakasipʉliike vwɨmɨla ʉve sa vʉdesi. Kange, kyavikagʉla kuuti na 
jʉʉve ʉkʉsivɨngɨlɨla indaghɨlo sa Moose. 

25Neke vwɨmɨla avaanhu vano naVayahudi vano vamwɨtiike ʉYesu, 
tʉkavalembiile ɨkalata kʉkʉvavʉʉla ʉvʉlamʉsi vwitu kuuti, navangalisaghe 
inyama sino vatekiile kʉ mangʉlʉve, nambe ɨdanda, nambe inyama isa fikanu 
fino vabudile vʉbunga, kange navangavisaghe vavwafu.” 

26Ɨkɨghono ɨkya vʉvɨlɨ, ʉPaulo akavatoola avakɨnhaata vala, akifuunya 
palɨkɨmo na veene mʉlwa kuvalasia. Pambele akingila mʉ lʉvɨɨka ʉlwa nyumba 
ɨnyɨmɨke ɨja kufunyila, kuuti avavʉʉle avatekesi ɨkɨghono kɨno kyavimala 
pikuvalasia, neke viise vahʉmie nʉjʉnge ɨlɨtekelo lyake. 

ɄPaulo ikolua 

27Ifighono ifio lekelalʉbale ifya kuvalasia ye fitapisila, aVayahudi vamonga 
vano valyahʉmile mʉ kɨghavo ɨkya Asia vakamwagha ʉPaulo mʉ lʉvɨɨka ʉlwa 



346 

 

 
ɄLʉfingo ʉLʉpia 

© Wycliffe Bible Translators, Inc. 
 

 
 

 

nyumba ɨnyɨmɨke ɨja kufunyila. Pe vakahovelesia ɨlɨpʉgha lyoni ɨlya vaanhu 
vano valyale pala, vakankola ʉPaulo, 

28vakatengʉla kukwova viiti, “Mwe vakɨnhaata mwe Vaisilaeli, mʉtʉtange! 
Ʉmuunhu ʉjʉ ghwe jʉno ivʉlanɨsia avaanhu vooni imbale ni mbale kuuti, 
vatʉbenapʉlaghe ʉsue twe Vayahudi, nasi ndaghɨlo isa Moose, nɨ nyumba ɨjɨ 
ɨnyɨmɨke ɨja kufunyila. Kange, anyasisie ɨnyumba ɨjɨ ɨja kufunyila mʉlwa 
kʉvingisia avaanhu vano naVayahudi.” 

29Vakajovagha isio, ʉlwakʉva vakamʼbwene ʉPaulo mʉ Yelusalemu, alɨ lʉmo 
nʉ Tulofimo ʉghwa kʉ Efeso jʉno naalyale Mʉyahudi. Vakasaagha kuuti, 
ʉPaulo amwingisie ʉTulofimo mʉ nyumba ɨnyɨmɨke ɨja kufunyila. 

30Pepano ɨlɨkaaja lyoni ɨlya Yelusalemu lɨkava nɨ lyovo. Avaanhu kuhʉma 
imbale sooni vakaguuna kulʉta kʉ lʉvɨɨka ʉlwa nyumba ɨnyɨmɨke ɨja kufunyila. 
Vakingila mula, vakankola ʉPaulo na kʉkʉnkwesela kʉnji. Pe amalyango agha 
nyumba ɨnyɨmɨke ɨja kufunyila ghakadindua ngʼhaningʼhaani. 

31Avaanhu vala ye vilonda pikʉmʼbuda ʉPaulo, imhola sikafika kwa mʼbaha 
ʉghwa vasikali ava Kɨlooma kuuti, ɨlɨkaaja lyoni ɨlya Yelusalemu kʉlɨ mabaatu. 

32Pe ʉmʼbaha jʉla akavatoola ngʼhaningʼhaani avalongosi va vasikali palɨkɨmo 
na vasikali avange, vakalʉta lʉvɨlo kʉno kwelɨlyale ɨlɨpʉgha lya vaanhu. 
Avaanhu vala ye vikʉmwagha ʉmʼbaha ghwa vasikali na vasikali avange, 
vakavʉhɨɨla kʉkʉntova ʉPaulo. 

33Pe ʉmʼbaha jʉla akamʼbelelela ʉPaulo, akankola, akavavʉʉla avasikali vaake 
kuuti vampinye ni nyololo ivɨlɨ. Pepano akaposia akati, “Ʉjʉ ghwe veeni? 
Avombile kɨki?” 

34Avaanhu vala vakatengʉla pikwova, vamo vakajovagha ɨlɨ, avange lɨla. Neke 
vwɨmɨla ɨlyovo lɨla, ʉmʼbaha jʉla akakunua kukagʉla sino sihʉmiile. Pe 
akavavʉʉla avasikali vaake kuuti, vantwale ʉPaulo mʉ nyumba ɨja vasikali. 

35Ye vamfikisie pa fitoghelo ifya nyumba jɨla, avasikali vala vakampɨnda kuuti 
vankulusie, ʉlwakʉva ɨlɨbaatu lɨlyale lɨvaha kyongo. 

36Ɨlɨpʉgha lya vaanhu lɨkavɨngɨlɨlagha kʉnsana kwa Paulo kʉmo vikwova viiti, 
“Abudue!” 

ɄPaulo ikujoleka pamaaso gha Vayahudi 

37Avasikali vala ye vikʉmwingisia ʉPaulo mʉ nyumba jaave, ʉPaulo akamposia 
ʉmʼbaha ghwave akati, “Ndepoonu nikwɨtɨkɨsɨvua kujova lʉmonga kʉlyʉve?” 
Ʉmʼbaha jʉla akamʉla akati, “Ʉkɨmanyile kujova ɨKɨyunaani? 

38Ʉve naveeve Mʉmisili jʉla jʉno ifighono fino filyakilile akapelile amabaatu, 
na kʉkʉvalongosia avagalʉsi avabudi imbilima ine kulʉta kʉ lɨhaka?” 

39ɄPaulo akamʉla akati, “Ʉne nɨlɨ Mʉyahudi, nɨholilue mʉ lɨkaaja ɨlɨvaha ɨlya 
Taliso, mʉ kɨghavo ɨkya Kilikia. Sivuo nɨkʉkʉsʉʉma nɨjove na vaanhu ava.” 

40Ʉmʼbaha jʉla akamwɨtɨkɨsia. Pe ʉPaulo akɨɨma pa fitoghelo ifya nyumba jɨla, 
akagholosia ʉlʉvoko kuuti vajike kɨmihe. Avaanhu vala ye vajikile kɨmihe, 
ʉPaulo akatengʉla kujova navo mʉ njovele jaave ɨja Kɨebulania akati, 

Mbombo sa Vasungʼhua 22 

1“Mwe vanyalʉkolo vango, numue vanhaata vango, mʉmhʉlɨkɨsie nɨvoleke 
vʉle lʉkaale.” 

2Avaanhu vala ye vapʉliike kuuti, ʉPaulo ijova mʉ njovele jaave ɨja Kɨebulania, 
vakajika kɨmihe lwoni. Pe ʉPaulo akavavʉʉla akati, 

3“Ʉne nɨlɨ Mʉyahudi, nɨlyaholilue mʉ lɨkaaja ɨlya Taliso mʉ kɨghavo ɨkya 
Kilikia. Neke nɨlyasʉngilue mʉ lɨkaaja ɨlɨ ɨlya Yelusalemu. ɄGamalieli ghwe 
jʉno amʼbʉlanisie vʉnofu indaghɨlo sooni sino valyatʉlekiile avakʉʉlʉ viitu. 
Nɨkitavwile ni ngʉfu sooni kʉkʉmʼbombela ʉNgʉlʉve, ndavʉle ʉmue vʉle 
mukutavʉla ʉmʉsyʉghʉ. 

4Avaanhu vano vavɨngɨlɨlagha ɨSɨla ɨja Mʉtwa ʉYesu, nɨkavapumusyagha na 
kʉkʉvabuda, nɨkavakolagha avakɨnhaata na vakɨjʉʉva na kʉkʉvadindila mʉ 
ndinde. 

5Ʉntekesi ʉmʼbaha palɨkɨmo nɨ kɨpʉgha ɨkya valongosi, vanoghiile kuhʉmia 
ʉvwolesi kuuti, sino nikwoleka sa kyangʼhaani. Ʉlwakʉva aveene ve vano 
valyamheliile ɨkalata ɨja kʉvatwalɨla aVayahudi avajiitu vano valyale mʉ lɨkaaja 
ɨlya Damesiki. Nɨlyalʉtile ʉkuo kuuti nɨvakole avavɨngɨlɨli avuo, na kʉkʉvaleeta 
pa Yelusalemu apa, kuuti vapumusivue. 

6“Ye nɨlɨ mʉ sɨla piipi kufika kʉ Damesiki, akavalɨlo aka ntanda pamwisi, 
nakalɨngi ʉlʉmuli ʉlʉkome kuhʉma kʉkyanya lʉkamulika ʉne imbale sooni. 

7Nɨkaghua paasi, nɨkapʉlɨka ɨlɨsio lɨkʉmbʉʉla liiti, ‘Savʉli, Savʉli, kɨki 
ʉkʉmhumusia?’ 

8Ʉne nɨkamʉla nɨkati, ‘Ntwa, veeve veeni?’ Ghwope akanyamʉla akati, ‘Ʉne 
neene Yesu ʉMʉnasaleti, ne jʉno ʉkʉmhumusia.’ 

9Avajango vano tʉlyale lʉmo vakalwagha ʉlʉmuli, neke amasio ghano 
nɨkavʉlwagha navalyaghatangʼhinie. 

10Pe nɨkaposia nɨkati, ‘Ghwe Mʉtwa, nɨvombe kɨki?’ Ʉmwene akanyamʉla 
akati, ‘Ɨma, ghwingile mʉ Damesiki. Ʉmuo ghuvʉlua imbombo sooni sino 
ghulondua kuvomba.’ 

11Ʉnsiki ʉghuo nanɨkava nilola, ʉlwakʉva ʉlʉvalatɨko ʉlwa lʉmuli lʉla 
lʉlyabofwile amaaso. Pe avajango vakangʼhola ʉlʉvoko, vakandongosia kufika 
mʉ lɨkaaja ɨlya Damesiki. 

12“Apuo pwealyale ʉmuunhu jʉmonga jʉno akatambʉlwagha Anania. 
Ʉmuunhu ʉjuo akamwɨmɨkagha ʉNgʉlʉve vwɨmɨla kuvɨngɨlɨla fiijo indaghɨlo 
siitu. AVayahudi vooni vano vakikalagha ʉkuo vakamʉghiniagha kuuti muunhu 
nnofu. 

13Ʉmuunhu ʉjuo akiisa, akɨɨma piipi nuune, akambʉʉla akati, ‘Nyalʉkolo 
ghwango Savʉli, ʉlolaghe kange!’ Nakalɨngi amaaso ghango ghakadinduka, 
nɨkamwagha. 

14Pe akambʉʉla akati, ‘ɄNgʉlʉve ghwa vakʉʉlʉ viitu, akʉsalwile kuuti ʉkagʉle 
ʉvughane vwake, ʉmwaghe jʉno Ghwa Kyangʼhaani na kupʉlɨka ɨlɨsio kuhʉma 
kwa ʉjuo. 

15Kange, ʉNgʉlʉve ilonda ʉvavʉlaghe avaanhu vooni sooni sino ʉsivwene na 
kʉkʉsipʉlɨka kuhʉma kwa mwene ʉjuo. 

16Lɨno, ʉleke pidɨɨla! Ɨma! Ghwofughue, ʉvalasɨvue inyɨvi saako vwɨmɨla 
kʉkʉmhʉvɨɨla ʉMʉtwa ʉYesu.’ 

17“Pepano nɨkagomoka kʉ Yelusalemu. Ye nikufuunya mʉ nyumba ɨnyɨmɨke ɨja 
kufunyila, sikanyisila inyivonelo. 

18Mʉ nyivonelo isio nɨkamwagha ʉMʉtwa ʉYesu, ɨkʉmbʉʉla iiti, ‘Ghwangʉpe, 
ʉvʉʉke ngʼhaningʼhaani mʉ Yelusalemu, ʉlwakʉva avaanhu ava lɨkaaja ɨlɨ, 
navangɨtɨke ʉvwolesi vwako vwɨmɨla imhola sango.’ 

19Ʉne nɨkamwamʉla nɨkati, ‘Ghwe Mʉtwa, aveene aVayahudi vakagwile 
vʉnofu kuuti, ʉne nɨkalʉtagha mʉ masinagogi ghaave, nɨkavadindilagha mʉ 
ndinde na kʉkʉvatova vano vikʉkwɨtɨka ʉve. 

20Nambe ye ibudua ʉmwolesi ghwako ʉSitefani, ʉne nɨlyɨmile baaho, 
nɨlyɨtɨngʼhiine kuuti abudue, kange nɨkava nilolelela amakooti gha vano 
vikʉmʼbuda.’ 

21Pe ʉMʉtwa akanyamʉla akati, ‘Lʉtagha! Ʉlwakʉva ʉne kyanɨkʉkʉsuungʼha 
ʉlʉte kʉ vʉtali kʉ vaanhu vano naVayahudi.’ ” 

ɄPaulo ikujoleka kuuti ʉmwene Mʉlooma 

22Ɨlɨpʉgha lɨla lɨkava lifikʉmpʉlɨkɨsia ʉPaulo. Neke ye ijova ɨlɨsio ɨlio kuuti 
isungʼhua kʉ vano naVayahudi, vakatengʉla kukwova viiti, “Ʉjuo abudue, 
naanoghiile kujigha mʉ ɨɨsi!” 

23Vakava vifikwova kʉmo visyʉngʉsia amakooti ghaave na kutululula 
ʉlʉnuluulu. 

24Pe ʉmʼbaha ghwa vasikali akavavʉʉla avasikali vaake kuuti, vamwingisie 
ʉPaulo mʉ nyumba ɨja vasikali, neke vankope ni mijeledi, kuhanga oleke sino 
sipeleliile avaanhu vala vamwovelele enendɨɨkɨ. 

25Avasikali vala ye vampinyile ʉPaulo ni ngoji kuuti vankope ni mijeledi, 
ʉPaulo akamposia ʉmʉlongosi ghwave jʉno alyɨmile pala akati, “Asi, indaghɨlo 
siinu sikwɨtɨkɨsia kʉkʉnkopa ʉMʉlooma jʉno ʉnkole ghwake naghʉhɨghilue?” 

26Ʉmʉlongosi jʉla ʉghwa vasikali ye apʉliike isio, akalʉta kʉkʉmʼbʉʉla 
ʉmʼbaha ghwake akati, “Ghulonda pivomba kɨki? Ʉmuunhu ʉjʉ Mʉlooma!” 

27Pe ʉmʼbaha jʉla akalʉta kwa Paulo, akamposia akati, “Ʉmbʉʉle, ʉve ʉlɨ 
Mʉlooma?” ɄPaulo akamʉla akati, “Eena, nɨlɨ Mʉlooma.” 

28Ʉmʼbaha jʉla akamʼbʉʉla akati, “Ʉne nɨlɨ Mʉlooma vwɨmɨla kughʉla ni 
ndalama nyinga.” Pe ʉPaulo akamʼbʉʉla akati, “Ʉne nɨlɨ Mʉlooma vʉholua.” 

29Ʉnsiki ʉghuo avasikali vano vakalondagha kʉkʉmposia ʉPaulo, vakavʉʉka 
pala ngʼhaningʼhaani. Ghwope ʉmʼbaha ghwave akoghopa, ʉlwakʉva 
akakagʉla kuuti ʉPaulo Mʉlooma, kange akampinyile ni nyololo. 

Avalongosi va Vayahudi vighavɨngʼhana vwɨmɨla ʉPaulo 

30Pepano ʉmʼbaha ʉghwa vasikali akava ilonda kukagʉla kɨno kɨpeleliile 
aVayahudi kuuva nɨ lɨbaatu nʉ Paulo. Pe ɨkɨghono ɨkya vʉvɨlɨ, akamʼbopola 
ʉPaulo inyololo, na kʉkʉvavʉʉla avavaha va vatekesi palɨkɨmo nɨ kɨpʉgha ɨkya 
valongosi va Vayahudi kuuti vakongʼhaane. Pe akamʉleeta ʉPaulo, akamwɨmia 
pamaaso ghaave. 

Mbombo sa Vasungʼhua 23 

1ɄPaulo akakɨlʉngʉvalɨla ɨkɨpʉgha kɨla ɨkya valongosi, akavavʉʉla akati, 
“Vanyalʉkolo vango, kuhanga kufika ʉmʉsyʉghʉ, mʉ mwojo ghwango 
nikuvona nɨlɨ nsila nkole vwɨmɨla amaghendele ghango pamaaso gha Ngʉlʉve.” 

2Ʉntekesi ʉmʼbaha ʉAnania ye apʉliike amasio aghuo, akavavʉʉla vano vɨmile 
piipi nʉ Paulo kuuti vamʼbapʉle ʉmʉlomo. 

3Pe ʉPaulo akamʼbʉʉla akati, “ɄNgʉlʉve ɨkʉkʉvapʉla na jʉʉve ghwe 
nkedʉsi. Lwandaani ghukalile apuo kʉkʉhɨgha ʉne vwɨmɨla indaghɨlo, kange 
jʉʉve naghʉkʉsivɨngɨlɨla indaghɨlo mʉlwa kuuti vambapʉle kɨsila kʉhɨghua?” 

4Avaanhu vano valyɨmile piipi nʉ Paulo vakamʼbʉʉla vakati, “Naghukwoghopa 
kʉkʉmʉligha ʉntekesi ʉmʼbaha ʉghwa Ngʉlʉve?” 

5ɄPaulo akavavʉʉla akati, “Vanyalʉkolo vango, nanɨveele nɨkagwile kuuti 
ghwe ntekesi ʉmʼbaha, ʉlwakʉva lɨlembilue kuuti, ‘Nʉnganʼjovaghe fivi 
ʉmʉlongosi ghwa vaanhu vaako.’ ” 

6Ʉlwakʉva ʉPaulo alyakagwile kuuti, mʉ kɨpʉgha kɨla ɨkya valongosi vamo 
valyale Vasadukayi, avange valyale Vafalisayi, akajova fiijo akati, “Vanyalʉkolo 
vango, ʉne nɨlɨ Mfalisayi, nɨlɨ mwana ghwa Vafalisayi. Ʉne apa nihɨghua 
vwɨmɨla kuhʉvɨɨla kuuti avafue vilisyʉka!” 

7Amasio aghuo ghano alyajovile ʉPaulo ghakapelela aVafalisayi na Vasadukayi 
vatengʉle kukanɨngʼhana kyongo. Pe vakaghavɨngʼhana, vakava fipʉgha fivɨlɨ, 

8ʉlwakʉva aVasadukayi navakɨtɨkagha kuuti avafue vilisyʉka, kange 
navakɨtɨkagha kuuti kwevale avanyamhola, nambe imhepo. Looli aVafalisayi 
vakɨtɨkagha kuuti fyoni ifio kwefili. 

9Pe ʉlʉkaani lʉkava lʉvaha kyongo mʉ kɨpʉgha kɨla ɨkya valongosi. Vamo mʉ 
vavʉlanɨsi va ndaghɨlo vano vaale Vafalisayi vakɨɨma kʉmo vikanɨngʼhana kʉ 
ngʉfu viiti, “Natʉvʉvwene ʉvʉviivi ʉvwa muunhu ʉjʉ. Pamo ʉmhepo nambe 
ʉnyamhola ghwe jʉno ajovile nʉ muunhu ʉjʉ.” 

10Ye vajiighe vifikanɨngʼhana kyongo, ʉmʼbaha ghwa vasikali akoghopa kuuti, 
kyande vikʉmwalʉkɨla ʉPaulo na kʉkʉmʼbuda. Pe akavavʉʉla avasikali vaake 
kuuti valʉte pakate pa Vayahudi, vamʼbʉsie ʉPaulo kʉ ngʉfu, vantwale mʉ 
nyumba jaave. 

11Ɨkɨlo ɨja kɨghono ɨkio, ʉMʉtwa ʉYesu akɨɨma piipi nʉ Paulo akamʼbʉʉla akati, 
“Ghukangasyaghe! Ʉlwakʉva sino ghwoliike pa Yelusalemu apa vwɨmɨla 
imhola sango, enendɨɨkɨ fye ʉnoghiile pikwoleka kʉ lɨkaaja ɨlya Looma.” 

AVayahudi vipʉlɨngʼhana kʉkʉmʼbuda ʉPaulo 

12Ye kʉkiile, aVayahudi vamonga vakapʉlɨngʼhana vwɨmɨla ʉPaulo, vakajɨɨgha 
vakati, “Natʉngalie nambe kunyua kuhanga tʉmʼbude ʉPaulo.” 

13AVayahudi vano vakapʉlɨngʼhanagha ʉluo valyale kukila ifijigho fine. 

14Pe vakalʉta kʉ vavaha va vatekesi na kʉ vagojo va Vayahudi, vakavavʉʉla 
vakati, “Tʉjɨghile kuuti natʉngapunde kɨmonga, kɨsila kʉmʼbuda ʉPaulo. 

15Lɨno, ʉmue palɨkɨmo nɨ kɨpʉgha ɨkya valongosi, mʉnsʉʉme ʉmʼbaha ghwa 
vasikali kuuti avaletele ʉPaulo. Muvɨɨke hwene mulonda kukagʉla vʉnono 
imhola sino mʉkʉmhɨgha, neke ʉsue tʉkʉmwʉvɨla mʉ sɨla na kʉkʉmʼbuda ye 
akyale pifika apa.” 

16Neke ʉnswambe ghwa lʉmbʉ ghwa Paulo akasipʉlɨka imhola isio. Ye 
asipʉliike, akalʉta mʉ nyumba ɨja vasikali, akamʼbʉʉla ʉPaulo. 

17Pepano ʉPaulo akankemeela ʉmo mʉ valongosi va vasikali, akamʼbʉʉla 
akati, “Ʉntwale ʉnʼdɨɨmi ʉjʉ kwa mʼbaha ghwinu, ʉlwakʉva alɨ nɨ lɨsio ɨlya 
kʉmʼbʉʉla.” 

18Pe ʉmʉlongosi ʉjuo akantwala ʉnʼdɨɨmi jʉla kwa mʼbaha ghwave, 
akamʼbʉʉla akati, “Ʉnʼdindilua jʉla ʉPaulo, angʼhemelile, asʉmile kuuti 
nɨmʉleete kʉlyʉve ʉnʼdɨɨmi ʉjʉ, alɨ nɨ lɨsio ɨlya kʉkʉvʉʉla.” 

19Ʉmʼbaha ʉjuo akankola ʉlʉvoko ʉnʼdɨɨmi jʉla, akalʉta naghwo kʉ vʉsyefu. 
Akamposia akati, “Ghulonda pikʉmbʉʉla kɨki?” 

20Ʉnʼdɨɨmi jʉla akamʉla akati, “AVayahudi vapʉlɨngʼhiine kuuti, vakʉsʉʉme 
ʉntwale ʉPaulo pakɨlaavo pa kɨpʉgha ɨkya valongosi, vikwisa kʉkʉkʉsyanga 
kuuti, vilonda kukagʉla vʉnofu sino vikʉmhɨgha. 

21Neke ʉve nʉngɨtɨkaghe, ʉlwakʉva kwevale avakɨnhaata kukila ifijigho fine 
vano vamwʉviile ʉPaulo mʉ sɨla. Vajɨghile kuuti navangalie nambe kunyua 
kuhanga vamʼbude ʉPaulo. Lɨno vilɨngʼhanisie, vighuula ʉvɨtɨkɨsie.” 

22Pe ʉmʼbaha ʉjuo akamʼbʉʉla ʉnʼdɨɨmi jʉla akati, “Nʉngamʼbʉlaghe nambe 
muunhu kuuti ʉmbʉlile imhola isi.” Pe akantavʉla kuuti alʉtaghe. 

ɄPaulo itwalua kʉ lɨkaaja ɨlya Kaisalia 

23Pe ʉmʼbaha jʉla akavakemeela avalongosi vavɨlɨ va vasikali, akavavʉʉla 
akati, “Mʉlɨngʼhanie avasikali filʉndo fivɨlɨ, palɨkɨmo na vasikali avange avanya 
kwangalɨla ifalaasi fijigho lekelalʉbale, na vanya mhalala filʉndo fivɨlɨ. Avuo 
vooni vavʉʉke apa akavalɨlo aka vʉtatu pakɨlo, valʉte kʉ Kaisalia. 

24ɄPaulo ghwope mʉmpeele ɨfalaasi, mʉntwale vʉnofu kwa Feliki, ʉmʼbaha 
ghwa kɨghavo.” 

25Pe ʉmʼbaha ghwa vavaha va vasikali akalemba ɨkalata jɨno jiiti, 

26“Ʉne ne Kilaudio Lusia, nɨkʉkʉhʉngɨla ʉve Feliki, ghwe mwoghopua, ghwe 
mʼbaha ghwa kɨghavo kiitu. 

27Nɨmʉletile kʉlyʉve ʉmuunhu ʉjʉ, akakolilue na Vayahudi, valondagha 
pikʉmʼbuda. Neke nalʉta na vasikali vango, nampoka, ʉlwakʉva nakagʉla 
kuuti ʉmwene Mʉlooma. 

28Nalondagha kukagʉla kɨno aVayahudi viiti ahokile, pe nantwala pa kɨpʉgha 
ɨkya valongosi vaave. 

29Navona vikʉmhɨgha vwɨmɨla indaghɨlo saave. Neke napwelyava nambe lɨsio 
lɨmo ɨlya kʉmpelela kuuti adindilue nambe kubudua. 

30Ye nɨpʉliike ɨmhola kuuti kwevale aVayahudi vamonga vilonda kʉkʉmʼbuda 
ʉPaulo, nɨsungʼhile avasikali kuuti vamʉleete kʉlyʉve ngʼhaningʼhaani. 
Navavʉʉla vano vikʉmhɨgha kuuti, voope viise vajove kʉlyʉve ifiteghe fino 
vikʉmhɨghɨla.” 

31Pepano avasikali avuo vakantoola ʉPaulo ndavʉle vakavʉlilue, vakantwala 
jɨkɨlo jɨjio mʉ lɨkaaja ɨlya Antipatili. 

32Ye kʉkiile, avasikali avaghenda lʉghʉlʉ vakagomoka kʉ nyumba jaave ɨja 
vasikali, vakavaleka avasikali avangalɨla falaasi vikʉntwala ʉPaulo. 

33Avasikali vala ye vafikile pa Kaisalia, vakampeela ɨkalata ʉFeliki, ʉmʼbaha 
ghwa kɨghavo na kʉkʉntavʉla ʉPaulo mʉ vʉtavʉlɨlua vwake. 

34Ʉmʼbaha jʉla ye amalile pikwɨmba ɨkalata jɨla, akamposia ʉPaulo kuuti ihʉma 
kʉʉghi. Ye amʼbʉlile kuuti ihʉma mʉ kɨghavo ɨkya Kilikia, 

35akamʼbʉʉla ʉPaulo akati, “Kyanipʉlɨkɨsia ʉnkole ghwako kyande visile vano 
valɨ nɨ lɨsio nuuve.” Pe akavavʉʉla avasikali kuuti, vamʉlolelelaghe ʉPaulo mʉ 
nyumba ɨja kɨtwa ɨja Helode. 

Mbombo sa Vasungʼhua 24 

ɄPaulo ihɨghua kwa mʼbaha ghwa kɨghavo ʉFeliki 

1Ye fikilile ifighono fihaano, ʉntekesi ʉmʼbaha ʉAnania palɨkɨmo na vagojo 
avange ava Vayahudi, vakafika mʉ lɨkaaja ɨlya Kaisalia. Avaanhu ava 
valyalongosinie nʉ muunhu jʉmonga ʉntangɨli ghwave ʉghwa kʉhɨgha ʉnkole 
jʉno akatambʉlwagha Telitulo. Avaanhu avuo vakalʉta kʉkʉmʼbʉʉla ʉmʼbaha 
ghwa kɨghavo ʉFeliki sino vakaale vikʉmhɨgha ʉPaulo. 

2ɄPaulo ye akemelilue, ʉTelitulo akatengʉla kukwoleka amasio ghano 
vikʉmhɨgha ʉPaulo akati, “Ghwe mwoghopua Feliki, mʉ vʉlongosi vwako 
ʉvʉnono nʉ vʉkagʉsi vwako, vʉtʉpeliile kuuti tʉʉve nʉ lʉtengaano ʉlʉvaha 
mʉ fighono fyoni ifi, najɨ ɨɨsi jiitu jikalile vʉnono. 

3Ghwe mwoghopua Feliki, imbale sooni na mʉ sɨla sino sili papinga tukwʉpɨla 
sooni isi nʉ lʉhongesio ʉlʉkome. 

4Lɨno, nanilonda kuuti nɨkʉkatasie kyongo, ʉlwene nɨkʉkʉsʉʉma mʉ vʉkoola 
vwako ʉtʉpʉlɨkɨsie amasio ghiitu amadebe. 

5“Ʉsue tʉkagwile kuuti ʉmuunhu ʉjʉ mʼbiivi kyongo, ghwe jʉno ipela na 
kuhovelesia amabaatu kʉ Vayahudi ava mʉ ɨɨsi sooni, kange ghwe mʼbaha 
ghwa kɨpʉgha ɨkya vɨtɨki ɨkya Vanasaleti. 

6Kange, aghela na pinyasia ɨnyumba ɨnyɨmɨke ɨja kufunyila. Pe twankola 
ngʼhaningʼhaani. Twalondagha kʉkʉmhɨgha mʉ ndaghɨlo siitu, 

7looli ʉmʼbaha ʉghwa vasikali ʉLusia iisa ampoka kʉ ngʉfu mʉ mavoko ghiitu. 

8Pe alaghɨla kuuti, vano vikʉmhɨgha viise voleke kʉlyʉve sino sipelela kuuti 
ahɨghue. Nambe jʉʉve ʉngamposie, kyaghukagʉla kuuti sooni isi sino tujova 
kuuti ahokile, sa kyangʼhaani.” 

9AVayahudi avange vala voope vakajova kuuti, sooni sino ajovile ʉTelitulo sa 
kyangʼhaani. 

ɄPaulo ikujoleka kwa Feliki 

10Pe ʉmʼbaha ʉFeliki akahʉfia lʉmonga kwa Paulo kuvonia kuuti ghwope 
ajove. Pe ʉPaulo akatengʉla kujova akati, “Ʉne nɨkagwile kuuti, ʉve ʉhɨghile 
amakole amaaka minga mʉ kɨghavo ɨkɨ. Ɨlio lye lɨno lɨkʉmʼbɨɨka kuuti nijoleke 
pamaaso ghaako nʉ lʉkeelo. 

11Jʉʉve ndepoonu ghukagʉla kuuti, nafikilile ifighono kɨjigho kɨmo na fivɨlɨ, 
kuhʉma ɨkɨghono kɨno nɨkalʉtile kʉ Yelusalemu kukufuunya. 

12Avaanhu ava, vano vikʉhɨgha ʉne navakanyaghile nikanɨngʼhana nʉ muunhu 
ghweni mʉ nyumba ɨnyɨmɨke ɨja kufunyila, nambe kuhovelesia ɨlɨpʉgha lya 
vaanhu mʉ nyumba ɨjio, nambe mʉ masinagogi ghaave, nambe pavʉnge pooni 
mʉ lɨkaaja ɨlio. 

13Amasio agha ghano vikʉhɨgha, navangalʉngɨke kuuti gha kyangʼhaani. 

14“Looli nikwɨtɨka pamaaso ghaako kuuti, ʉne nɨkʉmwɨmɨka ʉNgʉlʉve ʉghwa 
vakʉʉlʉ viitu mʉlwa kʉvɨngɨlɨla ɨSɨla ɨja Mʉtwa ʉYesu, jɨno aveene viiti 
kɨpʉgha kya vʉdesi. Kange, nikwɨtɨka amasio ghooni ghano ghalembilue mʉ 
fitabu ifya Moose ni fya vavɨli. 

15Ʉne nɨkʉmhʉvɨɨla ʉNgʉlʉve, ndavʉle aveene vʉle vihʉvɨɨla kuuti, ʉNgʉlʉve 
ilikʉvasyʉsia avafue vooni, avagholofu na vahosi. 

16Fye nambe nighimba ifighono fyoni kuuti, mʉ mwojo ghwango nɨɨve nsila 
nkole pamaaso gha Ngʉlʉve na pamaaso gha vaanhu. 

17“Ye nikalile kʉ vʉtali amaaka minga, nɨkagomoka kʉ Yelusalemu, kuuti 
nɨtwale indalama isa kʉvatanga avakotofu mʉ ɨɨsi jiitu na kuhʉmia ɨlɨtekelo 
kwa Ngʉlʉve. 

18Ye nɨlɨ mʉ nyumba ɨnyɨmɨke ɨja kufunyila, vakanyaghile nɨmalile pikufuunya 
mʉlwa kuvalasia, kange nanɨkaale nɨ lɨpʉgha ɨlya vaanhu nambe ɨlɨbaatu 
napwelɨkaale. 

19Looli aVayahudi vamonga kuhʉma kʉ Asia vano pwevakaale, ve vano vaveele 
vanoghiile kuuva pamaaso ghaako apa na kʉkʉhɨgha, nave valɨ nɨ lɨsio lɨmonga 
ɨlya kʉhɨgha ʉne. 

20Nambe avaanhu ava, vano pwevale apa vajove ʉvʉhosi vʉno vakavʉvwene 
kʉlyʉne ye nihɨghua pa kɨpʉgha ɨkya valongosi vaave. 

21Pamo vikʉhɨgha vwɨmɨla ɨlɨsio lɨno nɨkajovile fiijo kuuti, ‘Ʉmʉsyʉghʉ 
nihɨghua pamaaso ghiinu vwɨmɨla kukwɨtɨka kuuti avafue vilisyʉka.’ ” 

22Pe ʉFeliki akahaghɨka ʉnkole ghʉla, ʉlwakʉva alyakagwile vʉnofu ɨSɨla ɨja 
Mʉtwa ʉYesu. Akavavʉʉla akati, “Kyanimala ʉnkole ghwinu angiise ʉmʼbaha 
ʉghwa vasikali ʉLusia.” 

23Pe akamʼbʉʉla ʉmʉlongosi ghwa vasikali kuuti anʼgomosie ʉPaulo mʉ 
ndinde, looli aleke kʉkʉmpinya ni nyololo, kange naangavasighaghe 
avamanyaani vaake kʉkʉntanga fino ilonda. 

ɄPaulo ikwoleka imhola sa Yesu kwa Feliki ʉmʼbaha ghwa kɨghavo 

24Ye fikilile ifighono fidebe, ʉFeliki akafika palɨkɨmo nʉ nʼdala ghwake 
ʉDulusila jʉno alyale Mʉyahudi, akalaghɨla kuuti vamʉleete ʉPaulo. ɄPaulo ye 
afikile, akatengʉla kʉkʉvavʉʉla ɨmhola ɨja kʉmwɨtɨka ʉYesu Kɨlɨsite, aveene 
vakava vikʉmpʉlɨkɨsia. 

25ɄPaulo ye ijova vwɨmɨla ʉvʉgholofu pamaaso gha Ngʉlʉve na kukulolelela, 
palɨkɨmo nɨ kɨghono ɨkya vʉhɨghi vwa Ngʉlʉve, ʉFeliki akoghopa. Akamʼbʉʉla 
ʉPaulo akati, “Lɨno lʉtagha, kyande nɨkʉkʉkemeela kange nɨngave nʉ 
vweleefu.” 

26Ʉmwene akahʉvɨlagha kuuti, pamo ʉPaulo kyaɨkʉmpeela amasaka, mʉ ʉluo 
kekinga akankemelagha kujova naghwo. 

27Ye ghakilile amaaka ghavɨlɨ, ʉPolikio Fesito akapyanɨla pa Feliki kutema. 
Neke ʉlwakʉva ʉFeliki akalondagha kukuvɨɨka nnofu kʉ Vayahudi, akamʉleka 
ʉPaulo mʉ ndinde. 

Mbombo sa Vasungʼhua 25 

ɄPaulo ilonda akahɨghue kwa Kaisali 

1ɄFesito akafika kʉ Kaisalia akatengʉla kutema. Ye fikilile ifighono fitatu, 
akavʉʉka pa Kaisalia akalʉta kʉ Yelusalemu. 

2Ʉkuo, avavaha va vatekesi palɨkɨmo nɨ kɨpʉgha ɨkya valongosi ava Vayahudi 
vakalʉta kwa mwene kʉkʉmʼbʉʉla ʉvʉhosi vwa Paulo. Vakansʉʉma ʉFesito 

3alaghɨle kuuti ʉPaulo aletue kʉ Yelusalemu, ʉlwakʉva aveene 
vakapʉlɨngʼhiine kuuti vamwʉvɨle mʉ sɨla, vamʼbude. 

4Neke ʉFesito akavamʉla akati, “ɄPaulo ijigha ilolelelua mʉ ndinde kʉ Kaisalia, 
na jʉʉne nɨlɨ piipi pilʉta ʉkuo. 

5Lɨno, mʉsalʉle avalongosi vamonga mʉlyʉmue nɨlʉte navo, kuuti nave kʉlɨ 
lʉviivi lʉmonga lʉno ʉPaulo avombile, vakajove.” 

6ɄFesito akikala na vaanhu vala ifighono lekelakwoni nambe kɨjigho ndɨɨkɨ, pe 
akagomoka kange kʉ Kaisalia. Ɨkɨghono ɨkya vʉvɨlɨ akikala pa kɨtengo kyake 
ɨkya vʉhɨghi, akalaghɨla kuuti ʉPaulo aletue. 

7ɄPaulo ye afikile pala, aVayahudi vano vakisile kuhʉma kʉ Yelusalemu 
vakansyʉngʉtɨla na kutengʉla kukwoleka si nyinga inhalamu isa kuuti 

ahɨghue. Neke sooni sino vakajovagha, vakakunua kulʉngɨka 
ʉvwakyangʼhaani. 

8Pe ʉPaulo akatengʉla kukujoleka akati, “Ʉne nanɨhokile kɨmonga vwɨmɨla 
indaghɨlo isa Vayahudi, nambe ɨnyumba ɨnyɨmɨke ɨja kufunyila, nambe 
indaghɨlo isa Kaisali.” 

9Neke ʉlwakʉva ʉFesito akalondagha kukuvɨɨka nnofu kʉ Vayahudi, 
akamposia ʉPaulo akati, “Asi, ghulonda kulʉta kʉ Yelusalemu kuuti ʉnkole 
ghwako nɨkahɨghɨle kʉla?” 

10ɄPaulo akamwamʉla akati, “Ʉne nɨmile pamaaso gha mʉlamʉsi jʉno avɨkilue 
nʉ Kaisali, apa pepano nɨnoghiile kuhɨghua. Ndavʉle jʉʉve vʉle ʉkagwile 
vʉnofu, ʉne nanɨhokile kɨmonga kʉ Vayahudi. 

11Nave nɨhokile nambe kuvomba kɨmonga kɨno kɨkʉmhelela kuhɨghua kuuti 
nɨbudue, nanikaana. Looli nave sino aVayahudi vikʉhɨgha nasakyangʼhaani, 
nakwale jʉno anoghiile kʉkʉmbɨɨka mʉ mavoko ghaave. Nilonda kuuti ʉnkole 
ghwango ghʉkahɨghue kwa Kaisali.” 

12Apuo ʉFesito akapʉlɨngʼhana na vatangɨli vaake. Pe akamwamʉla akati, 
“Ʉsʉmile kuuti ʉnkole ghwako ghʉkahɨghue kwa Kaisali, nɨtiike, lɨno ghulʉta 
kuhɨghua kwa mwene!” 

ɄFesito isʉʉma amasaaghe kwa ntwa ʉAgilipa 

13Ye fikilile ifighono fidebe, ʉntwa ʉAgilipa palɨkɨmo nʉ lʉmbʉ ʉBelinike 
vakalʉta kʉ Kaisalia kʉkʉmʉghendela ʉFesito. 

14Ʉkuo, vakikala ifighono finga. Mʉ fighono ifio ʉFesito akamwoleka ʉntwa 
ʉAgilipa, ʉnkole ghwa Paulo akati, “Apa pwale ʉmuunhu jʉno ʉFeliki 
akamʉlekile mʉ ndinde. 

15Ye nɨlʉtile kʉ Yelusalemu, avavaha va vatekesi na vagojo va 
Vayahudi vakambʉlile ʉvʉhosi vwa muunhu ʉjuo. Vakasʉʉma nɨmhɨghe kuuti 
mhosi. 

16Looli ʉne nɨkavamwile kuuti, nalwiho lwitu twe Valooma kʉkʉmhɨgha 
ʉmuunhu kɨsila kʉtangʼhana na vano valɨ nɨ lɨsio nʉ muunhu ʉjuo na 
kukujoleka mʉ sino ihɨghua. 

17“Pepano vakiisa apa palɨkɨmo nuune. Ye tʉfikile, nanɨkadɨɨla kupʉlɨkɨsia 
ʉnkole ghwave. Ɨkɨghono ɨkya vʉvɨlɨ, nɨkikala pa kɨtengo ɨkya vʉhɨghi, 
nɨkalaghɨla kuuti ʉmuunhu ʉjuo aletue. 

18Ye aletilue, avalongosi vala vakɨɨma, vakatengʉla kujova sino vikʉmhɨgha 
ʉPaulo. Neke amasio ghano vamhɨghagha, naghakaale maviivi, ndavʉle 
nasaghagha. 

19Looli vakanɨngʼhanagha vwɨmɨla imhola isa lwɨtɨko lwave, ni sa muunhu 
jʉmonga jʉno alyafwile, ɨlɨtavua lyake ghwe Yesu. ɄPaulo akaale iiti ʉmuunhu 
ʉjuo mwʉmi. 

20Ʉlwakʉva nanɨkajaagha ɨsɨla ɨja kʉkagʉla ʉvwakyangʼhaani vwɨmɨla amasio 
aghuo, pe nɨkamposia ʉPaulo nave ikwɨtɨka kuuti ʉnkole ghwake ghʉkahɨghue 
kʉ Yelusalemu. 

21Looli ʉPaulo akasʉʉma kuuti, ʉnkole ghwake ghʉtwalue kʉvʉlongolo, 
ghʉkahɨghue nʉ ntwa ʉmʼbaha ʉKaisali. Pe nɨkalaghɨla avasikali kuuti, 
vamʉlolelelaghe kuhanga pano nɨkʉntwala kwa Kaisali.” 

22Pe ʉAgilipa akamʼbʉʉla ʉFesito akati, “Nilonda kuuti nɨmpʉlɨkɨsie jʉʉne 
ʉmuunhu ʉjuo.” ɄFesito akamwamʉla akati, “Kyaghʉkʉmpʉlɨkɨsia pakɨlaavo.” 

ɄPaulo pamaaso gha ntwa ʉAgilipa 

23Ɨkɨghono ɨkya vʉvɨlɨ ʉAgilipa palɨkɨmo nʉ Belinike vakingila nʉ lʉtogo muno 
avaanhu vakakongʼhanagha, vakalongosinie na vavaha va vasikali, na vavaha 
va lɨkaaja. Pepano ʉFesito akalaghɨla avasikali kuuti vamʉleete ʉPaulo. 

24Pe ʉFesito akati, “Ghwe ntwa Agilipa, na jʉmue mwe vano mʉkongʼhanile apa 
palɨkɨmo nusue! Ʉmuunhu ʉjʉ jʉno mʉkʉmwagha apa, ghwe mwene 
aVayahudi vooni vakakutile kʉlyʉne ye nɨlɨ kʉ Yelusalemu, nambe ye 
nɨgomwike apa, vakaale vikwova viiti anoghiile kubudua. 

25Neke ʉne nanɨkavʉvwene ʉvʉviivi vʉmonga ʉvwa kʉmpelela kuuti abudue. 
Looli ʉmwene akasʉʉma kuuti, ʉnkole ghwake ghʉkahɨghue kʉ Looma kwa 
ntwa ʉmʼbaha ʉKaisali. Pe nɨkalamʉla atwalue. 

26Neke nanɨkalʉvwene nambe lʉmonga lʉno ndepoonu nɨkʉmʉlembela 
ʉKaisali vwɨmɨla ʉmuunhu ʉjʉ. Fye nambe nɨmʉletile pamaaso ghiinu mweni, 
kyongo pamaaso ghaako ghwe ntwa Agilipa, kuuti kyatʉmalile kʉkʉmposia pe 
niiva nɨ lɨsio ɨlya kʉmʉlembela ʉKaisali. 

27Ʉlwakʉva kʉkʉntwala ʉnʼdindilua kwa Kaisali kɨsila kwoleka sino ihɨghua 
ʉmuunhu ʉjuo, niiva nanɨsaghile vʉnono.” 

Mbombo sa Vasungʼhua 26 

1Pepano ʉAgilipa akamʼbʉʉla ʉPaulo akati, “Ghukwɨtɨkɨsɨvua kukujoleka 
jʉʉve.” Pe ʉPaulo akinula ʉlʉvoko lwake kuuti vampʉlɨkɨsie, pe akatengʉla 
kukujoleka akati, 

2“Ghwe ntwa Agilipa, ʉmʉsyʉghʉ nɨlɨ nʉ lʉkeelo ʉlwakʉva nɨmile pamaaso 
ghaako kukujoleka sooni sino aVayahudi vikʉhɨgha. 

3Nijova enendɨɨkɨ, ʉlwakʉva ʉve ʉsimanyile vʉnono inyiiho sooni isa 
Vayahudi, na sino vikanɨngʼhana. Lɨno, nɨkʉkʉsʉʉma ʉmhʉlɨkɨsie nʉ lugudo. 

4“AVayahudi vooni vakagwile vʉle nɨlyasʉngilue kuhʉma ʉvwana vwango. 
Kuhʉma ye nɨlɨ nʼdebe, nɨkʉliile pakate pa Vayahudi avajango, kyongo mʉ 
Yelusalemu. 

5Vangʼhagwile kuhʉma kali, kange vale vighane, vale vikwoleka kuuti nɨkaale 
ʉmo mʉ kɨpʉgha ɨkya Vafalisayi. Mʉ lwɨtɨko lwitu ɨkɨpʉgha ɨkɨ kivɨngɨlɨla fiijo 
indaghɨlo isa Ngʉlʉve kukila ifipʉgha fyoni. 

6Lɨno ʉmʉsyʉghʉ nihɨghua, ʉlwakʉva nihʉvɨɨla ʉlʉfingo lʉno ʉNgʉlʉve 
alyavalaghile avakʉʉlʉ viitu. 

7Vwɨmɨla ʉlʉfingo ʉluo, avaanhu va fisina fiitu kɨjigho na fivɨlɨ vikʉmwɨmɨka 
ʉNgʉlʉve pakɨlo na pamwisi, ʉlwakʉva vihʉvɨɨla kuuti, ʉNgʉlʉve 
ilikʉvavombela ndavʉle alyafingile. Ghwe ntwa, aVayahudi vikʉhɨgha vwɨmɨla 
ʉlʉhʉvɨɨlo ʉluo! 

8Kɨki ʉmue muvona lʉtalamu kyongo kuuti ʉNgʉlʉve isyʉsia avafue? 

9“Na jʉʉne ʉlʉtasi nɨkavwene nɨnoghiile kuvomba sooni isa kʉsigha ɨlɨtavua 
lya Yesu ʉMʉnasaleti kuuti nalɨngapʉlɨsivwaghe. 

10Isio se sino nɨlyavombile kʉ Yelusalemu. Ʉne ye nɨpelilue ʉvʉtavʉlɨlua na 
vavaha va vatekesi, nɨlyale nɨkʉvadindila mʉ ndinde avɨtɨki vinga. Nambe pano 
vahɨghilue kuuti vabudue, na jʉʉne nɨkɨtɨngʼhanagha nʉ vʉhɨghi ʉvuo. 

11Kekinga nɨkalʉtagha mʉ masinagogi ghooni kʉkʉvapumusia avɨtɨki. 
Nɨkavʉmɨlɨsyagha kukaana kuvɨngɨlɨla ʉlwɨtɨko lwave. Kange, nɨlyale 
nɨkʉvakalalɨla kyongo kuhanga kulʉta kʉ makaaja agha kʉ vʉtali 
kʉkʉvapumusia. 

ɄPaulo ikwoleka vʉle alyavangwike 
(Mbombo sa Vasungʼhua 9:1-19; 22:6-16) 

12“Ɨkɨghono kɨmonga ye nɨlɨ mʉ mbombo ɨjio, nɨkava nilʉta kʉ lɨkaaja ɨlya 
Damesiki, nɨlɨ nʉ vʉtavʉlɨlua kuhʉma kʉ vavaha va vatekesi. 

13Ghwe ntwa! Ye nɨlɨ mʉ sɨla, akavalɨlo aka ntanda pamwisi, nɨkalwagha 
ʉlʉmuli kuhʉma kʉkyanya lʉno lumulika fiijo kukila ɨlɨjʉva. Ʉlʉmuli ʉluo 
lʉkamulika ʉne imbale sooni palɨkɨmo na vajango vano tʉlyaghendinie, 

14tweni tʉkaghua paasi. Nɨkapʉlɨka ɨlɨsio lɨkʉmbʉʉla mʉ njovele ɨja Kɨebulania 
liiti, ‘Savʉli, Savʉli, kɨki ʉkʉmhumusia? Pano ghulua nʉ Mʉtwa, ghukulemasia 
jʉʉve.’ 

15“Pe nɨkaposia nɨkati, ‘Ntwa, veeve veeni?’ Ghwope akanyamʉla akati, ‘Ʉne 
neene Yesu ne jʉno ʉkʉmhumusia. 

16Lɨno inamʉka, ghwɨme! Nihʉfisie kʉlyʉve kʉkʉkʉvʉʉla kuuti, nɨkʉsalwile 
ʉve kuuva mʼbombi ghwango na kuuva mwolesi ghwa mhola sooni sino 
ʉsivwene ʉmʉsyʉghʉ, ni singi sooni sino kyanɨkʉkʉhʉfia. 

17Nɨkʉkʉpokagha kuhʉma mʉ mavoko gha Vayahudi avajaako, na vano 
naVayahudi. Nɨkʉkʉsuungʼha kʉ veene 

18kuuti ʉvadindule amaaso ghaave, vahʉme mʉ ngʼhiisi na mʉ 
vʉkamɨngʼhanɨlua vwa Setano, vingile mʉ lʉmuli lwa Ngʉlʉve, neke vapyanɨlue 
inyɨvi saave na kuuva palɨkɨmo na vange vooni vano vavalasivue vwɨmɨla 
kʉkʉnyɨtɨka ʉne.’ 

19“Ghwe ntwa Agilipa, ye nɨsivwene inyivonelo isio kuhʉma kʉkyanya, 
nɨkavwene nalʉnoghiile kukaana. 

20Pe nɨkatengʉla kupʉlɨsia kʉ Damesiki, pambele kʉ Yelusalemu ni mbale 
sooni isa kɨghavo ɨkya Yudea na kʉ vano naVayahudi. Nɨkapʉlɨsyagha kuuti 
valaate inyɨvi saave, vansyetʉkɨle ʉNgʉlʉve na maghendele ghaave 
ghahʉfyaghe ʉlʉlaato lwave. 

21Isio se sino sikavapelela aVayahudi kuuti vangʼhole mʉ nyumba ɨnyɨmɨke ɨja 
kufunyila, na kulonda kʉkʉmbuda. 

22Looli ʉNgʉlʉve anhangile kuhanga kufika ɨkɨghono ɨkya mʉsyʉghʉ, fye 
nambe nɨmile pamaaso gha vooni, avagojo na vadebe kuhʉmia ʉvwolesi. Ʉne 
nanijova imhola isingi, looli si sino avavɨli nʉ Moose valyajovile kuuti 
silivombeka. 

23Ʉlwakʉva vooni avuo valyajovile kuuti ʉKɨlɨsite anoghiile kupumuka, na 
kuuva ghwa kwanda kusyʉka kuhʉma kʉ vafue, neke asipʉlɨsie imhola isa 
lʉmuli ʉlwa vʉpoki kʉ Vayahudi, na kʉ vano naVayahudi.” 

24ɄPaulo ye ikujoleka, ʉFesito akamwangʼɨla, akajova fiijo akati, “Ʉve Paulo! Ʉlɨ 
nʉ lʉkwale! Kukwɨmba kyongo kʉkʉpeliile ʉlʉkwale!” 

25ɄPaulo akamʉla akati, “Ghwe mwoghopua Fesito, ʉne nanɨlɨ nʉ lʉkwale. Isi 
sino nijova sa kyangʼhaani, kange nijova nɨlɨ nʉ lʉhala lwoni. 

26Imhola sino nijova ghwope ʉntwa ʉAgilipa asikagwile vʉnofu. Nɨkagwile 
kuuti mʉ mhola isi, nakwelʉle nambe lʉmo lʉno naalʉtangʼhinie, ʉlwakʉva 
sikavombiike pa vʉvalafu. Fye nambe nijova pamaaso ghaake kɨsila vwoghofi. 

27Ghwe ntwa Agilipa, ghukwɨtɨka imhola isa vavɨli? Ʉne nɨkagwile kuuti 
ghukwɨtɨka.” 

28Pe ʉAgilipa akamʼbʉʉla ʉPaulo akati, “Pe ghusaagha kuuti kʉ nsiki ʉnʼdebe 
ndavʉle ʉghʉ, ndepoonu ʉkʉnyandʉla kuuva Nkɨlɨsite?” 

29ɄPaulo akamʉla akati, “Ghʉʉve nsiki nʼdebe, nambe nkome, nɨkʉnsʉʉma 
ʉNgʉlʉve kuuti, ʉve palɨkɨmo na vaanhu vooni vano vikʉmhʉlɨkɨsia 
ʉmʉsyʉghʉ, mʉʉve ndavʉle ʉne, looli kɨsila nyololo isi sino nɨpinyilue.” 

30Pe ʉntwa ʉAgilipa, nʉ lʉmbʉ ʉBelinike, nʉ mʼbaha ghwa kɨghavo ʉFesito, na 
vange vano valikalile palɨkɨmo na veene, vakɨɨma. 

31Ye vavʉkile pala, vakajovagha vakatisagha, “Ʉmuunhu ʉjʉ naavombile 
kɨmonga ɨkya kʉmpelela kubudua, nambe kudindilua.” 

32ɄAgilipa akamʼbʉʉla ʉFesito akati, “Ʉmuunhu ʉjʉ asaleka kusʉʉma kuuti 
ʉnkole ghwake ghʉkahɨghue nʉ Kaisali, ngale ʉmʉlekisie.” 

Mbombo sa Vasungʼhua 27 

ɄPaulo itwalua kʉ Looma 

1Pambele vakalamʉla kuuti tʉvʉʉke nɨ ngalava kulʉta kʉ ɨɨsi ɨja Italia. Pe 
vakamʼbɨɨka ʉPaulo na vadindilua avange mʉ mavoko gha mʉlongosi jʉmonga 
ʉghwa vasikali jʉno akatambʉlwagha Yulio. Ʉjuo alyale mʼbaha ghwa kɨpʉgha 
kya vasikali va Kaisali. 

2Pe tʉkapanda ɨngalava jɨmonga ɨja kʉ lɨkaaja ɨlya Adulamitio jɨno jɨkava jilʉta 
kʉ bandali simonga mʉ kɨghavo ɨkya Asia. Tʉkavʉʉka pa Kaisalia pala 
palɨkɨmo nʉ Alisitaliko ʉmhʉma mʉ lɨkaaja ɨlya Tesalonike mʉ kɨghavo ɨkya 
Makedonia. 

3Ɨkɨghono ɨkya vʉvɨlɨ, tʉkafika pa bandali ɨja lɨkaaja ɨlya Sidoni. Apuo ʉYulio 
akamʼbombela vʉnofu ʉPaulo, akantavʉla kuuti alʉte atangʼhane na 
vamanyaani vaake, neke vantange fino aghilue. 

4Ye tuvʉʉka apuo, ɨmhepo ɨmbaha jɨkatʉsighagha kʉno tulʉta, pe tʉkakilila 
ʉlʉbale ʉlʉnge ʉlwa ɨɨsi ɨja Kipulo, ɨɨsi jɨno jɨlyale pakate pa nyanja. 

5Pepano tʉkalʉta ʉlʉbale ʉlʉnge ʉlwa nyanja ɨjio, kukilila mʉlʉbale ʉlwa 
kɨghavo ɨkya Kilikia nɨ kya Pamfilia, pe tʉkafika mʉ lɨkaaja ɨlya Mila mʉ ɨɨsi ɨja 
Likia. 

6Apuo, ʉmʉlongosi jʉla ʉghwa vasikali, akajaagha ɨngalava ɨja kʉ lɨkaaja ɨlya 
Alekisandilia jɨno jilʉta kʉ ɨɨsi ɨja Italia, pe akatwingisia tweni mʉ ngalava jɨla. 

7Kuhʉma apuo, tʉkafilʉtagha nɨ ngalava lʉkelʉke ifighono finga kange nʉ 
lʉpumuko ʉlʉkome, kuhanga tʉkava piipi nɨ lɨkaaja ɨlya Nido. Apuo ɨmhepo 
ɨmbaha jɨkatʉsigha kʉno twalondagha kukilila. Pe tʉkafilʉtagha kuhanga 
tʉkafika ʉlʉbale ʉlʉnge ʉlwa ɨɨsi ɨja Kilete jɨno jɨlyale pakate pa nyanja, piipi ni 
Salumoni. 

8Tʉkafilʉtagha nɨ ngalava mʉ mʉlʉbale mʉ nyanja nʉ lʉpumuko ʉlʉkome. 
Pambele tʉkafika pamonga pano pakatambʉlwagha Bandali ɨNofu, piipi nɨ 
lɨkaaja ɨlya Lasea. 

9Ifighono finga fikava fikilile tʉjiighe tufikyʉla kuhanga nafi fighono ifya 
kʉvʉhɨɨla kulia mʉlwa kufuunya fikava fikilile. Kange, lʉkavoneka kuuti, ʉnsiki 
ʉghuo naghʉkava nnofu kukyʉla mʉ nyanja. Pe ʉPaulo akavapavɨla akati, 

10“Vajango, nɨvwene kuuti ʉlʉghendo lwitu luuva lwa lʉpumuko kyongo, 
ndepoonu ɨngalava ɨjɨ palɨkɨmo na masigho ghooni agha, fisovela mʉ nyanja. 
Kange, na jʉsue ndepoonu tufua.” 

11Neke ʉmʉlongosi jʉla ʉghwa vasikali akabenapʉla amasio gha Paulo, akʉpɨla 
amasio gha jʉno ighendesia ɨngalava na masio gha nya ngalava jɨla. 

12Ʉlwakʉva pa bandali apuo napakava panofu kukukala ʉnsiki ghwa mhepo, 
avaanhu vinga mʉ ngalava jɨla vakɨtɨngʼhana kuuti tʉvʉʉke pala. Avaanhu avuo 
vakasaghagha kuuti nave lʉnoghiile tʉfike kʉ bandali ɨjɨngɨ ɨja Kilete, jɨno 
jɨkatambʉlwagha Foenikisi, kuuti tukale pala ʉnsiki ʉghuo ʉghwa mhepo. 
Ɨbandali ɨjio jɨlyalolile kʉvʉseemo. 

ɄPaulo na vajaake vipumuka mʉ nyanja 

13Pambele, ɨmhepo ɨndebe kuhʉma kʉmavemba jɨkatengʉla pipuula. Pe 
avavombi ava mʉ ngalava jɨla vakahʉvɨɨla kuuti ndepoonu vifika ndavʉle 
vasaghagha. Pe vakatosia ɨnanga ɨja ngalava, vakavʉʉka pala, vakakila 
mʉlʉbale mʉ ɨɨsi ɨja Kilete. 

14Neke ʉnsiki nʼdebe vʉvʉle, jɨkiisa ɨmhepo ɨmbaha kyongo kuhʉma kʉ Kilete 
jɨno jɨkatambʉlwagha Mhepo ja Kʉvwehe. 

15Ɨmhepo ɨjio jɨkasighagha ɨngalava kulʉta kʉvʉlongolo, kuhanga tʉkakunua 
kʉkʉjɨlʉngɨka. Pe tʉkajɨleka jikungʼilisivua nɨ mhepo. 

16Pe tʉkakila ʉlʉbale lʉmonga ʉlwa ɨɨsi ɨndebe ɨja Kauda, jɨno jɨlyale pakate pa 
nyanja. Ɨɨsi ɨjio jɨkasigha padebe ɨmhepo jɨla jɨno jɨkava jigugula. Pepano 
tʉkingisia ʉntumbwi na kupinya vʉnono mʉ ngalava, napano lwale lʉtalamu 
lʉkome. 

17Ʉntumbwi ghʉla ye ghwingisivue, avavomba mbombo vakapinya ɨngalava ni 
ngoji kuuti jɨleke pinangɨka. Neke ʉlwakʉva vakoghopagha kuuti ndepoonu 
vitwalua na kukwʉmɨlɨla mʉ lɨhanga ɨlya mʉ nyanja kʉ Siliti, mʉ ɨɨsi ɨja Libia, 
vakisia ɨnanga kuuti ɨngalava jɨleke kulʉta lʉvɨlo, pe vakajɨleka 
jɨkungʼilisivwaghe nɨ mhepo. 

18Ɨkɨghono ɨkya vʉvɨlɨ ye tʉvwene ɨmhepo jifigugula kyongo, avavomba 
mbombo va mʉ ngalava vakatengʉla kutaagha amasigho mʉ nyanja. 

19Ɨkɨghono ɨkya vʉtatu, vakataagha mʉ nyanja nafi fyombo fimonga ifya 
kʉghendekesia ɨngalava. 

20Ye fikilile ifighono finga kɨsila kʉlyagha ɨlɨjʉva nambe nhondue, kange najɨ 
mhepo pano jɨkafigugulagha kyongo, tʉkava vasila lʉhʉvɨɨlo ʉlwa kʉkuluka. 

21Avaanhu vala ye vikalile ifighono finga kɨsila kʉlia kɨmonga, ʉPaulo akɨɨma 
pakate pa veene, akavavʉʉla akati, “Mwe vakɨnhaata ʉmue, mwale 
mʉmhʉlɨkɨsie ʉnsiki ghʉla ye nɨkʉvapavɨla kʉ Kilete kuuti natʉngavʉkaghe, 
natwale tupumuka enendɨɨkɨ, nafi fiinu fyoni namwale mutaagha. 

22Lɨno, nɨkʉvasʉʉma mukangasyaghe, ʉlwakʉva nakwale nambe jʉmo 
mʉlyʉmue jʉno kyaifua, looli ɨngalava je jɨno kyajinangɨka. 

23Ʉlwakʉva ʉNgʉlʉve jʉno ʉne nɨlɨ muunhu ghwake, kange nɨkʉmwɨmɨka, 
ɨkɨlo ɨja mʉsyʉghʉ ansungʼhile ʉnyamhola ghwake kʉlyʉne. Ʉnyamhola ʉjuo 
aveele ɨmile piipi nuune, 

24ambʉlile atiile, ‘Paulo, nʉngoghopaghe! Ʉnoghiile kukwɨma pamaaso gha 
Kaisali. Kange, pʉlɨkɨsia, ʉNgʉlʉve akʉsʉngʉkiile, ɨkʉkʉpoka ʉve palɨkɨmo na 
vaanhu vooni vano valɨ nuuve.’ 

25Lɨno mwe vakɨnhaata ʉmue mukangasyaghe, ʉne nɨkʉmhʉvɨɨla ʉNgʉlʉve 
kuuti sino ambʉlile, sivombeka. 

26Looli ɨmhepo kyajɨkʉtʉtaagha mʉ ɨɨsi jɨmonga jɨno jɨlɨ pakate pa nyanja.” 

27Mʉ kɨlo nkate ɨkɨghono ɨkya kɨjigho kɨmo na fine ye tukungʼilisivua nɨ mhepo 
mʉ nyanja ɨja Adiliani, avavombi va mʉ ngalava vakavona hwene tʉlɨ piipi 
kufika kʉnji kʉ nyanja. 

28Pe vakisia ɨkɨghelelo mʉ malenga, vakavona kufika paasi pa nyanja sili mita 
fijigho fitatu na lekelalʉbale. Ye vavelile pavʉlongolo padebe, vakisia kange 
ɨkɨghelelo kɨla mʉ nyanja, vakavona kufika paasi sili mita fijigho fivɨlɨ na 
lekelakwoni. 

29Ʉlwakʉva vakoghopagha kuuti, ɨngalava ndepoonu jiginyala mʉ mavue 
amakome, vakisia inanga ine isa kʉnsana kʉ ngalava. Pe vakava vikufuunya 
kuuti kʉkie ngʼhaningʼhaani. 

30Avavomba mbombo va mʉ ngalava vakalondagha kukɨmbɨla, vakisia 
ʉntumbwi, vakahwanagha vilʉta kukwisia inanga isa kʉvʉlongolo kʉ ngalava. 

31Neke ʉPaulo akamʼbʉʉla ʉmʉlongosi ʉghwa vasikali palɨkɨmo na vasikali 
vaake akati, “Avavomba mbombo ava, nave navijigha palɨkɨmo nusue mʉ 
ngalava ɨjɨ, ʉmue namʉngakuluke!” 

32Pe avasikali vala vakadumula ingoji sino sikapinyile ʉntumbwi ghʉla, 
vakaghʉleka ghʉlʉtaghe mʉ nyanja. 

33Ye kutapikia, ʉPaulo akavasʉʉma avajaake vooni kuuti valie ɨkyakʉlia, 
akavavʉʉla akati, “Ʉmʉsyʉghʉ kɨghono kya kɨjigho kɨmo na fine mʉjiighe nʉ 
lʉdwesi kange namʉliile kɨmonga. 

34Lɨno, nɨkʉvasʉʉma mʉlie, neke mʉjighe vʉʉmi, ʉlwakʉva nakwale nambe 
jʉmo mʉlyʉmue jʉno kyaisofia nambe lʉnyele lwake.” 

35Ye amalile kujova amasio aghuo, akatoola ʉnkate, akamhongesia ʉNgʉlʉve 
pamaaso gha vaanhu vooni, akamenyʉla, akatengʉla kulia. 

36Pepano avaanhu vooni vakikangasia, voope vakalia. 

37Mʉ ngalava jɨla tʉlyale filʉndo fivɨlɨ ni fijigho lekelalʉbale na ntanda. 

38Avaanhu vooni ye valiile vikwite, vakataagha ɨngano mʉ nyanja, kuuti 
vakepʉsie ʉvʉsito mʉ ngalava. 

ɄPaulo na vajaake vikuluka mʉ nyanja 

39Ye kʉkiile, avavombi ava mʉ ngalava vakajɨvona ɨɨsi, neke navakajɨmanya. 
Vakapaagha pamonga pano ɨnyanja jingiile mʉ ɨɨsi ɨjio neke mʉlʉbale 
mweghwale ʉnsanga. Pe vakasaagha kuuti, nave lʉnoghiile vajɨtwale ɨngalava 
apuo. 

40Pe vakadumula inanga na kʉkʉsileka mʉ nyanja, kange vakahʉdʉla nasi ngoji 
isa vʉsukaani ʉvwa ngalava. Pe vakatosia ʉmwenda ʉghwa kʉvʉlongolo 
ʉghwa kʉghendekesia ɨngalava, kuuti ɨmhepo jɨkungʼilisyaghe ɨngalava 
kutwala mʉlʉbale mʉ nyanja. 

41Neke ɨngalava jɨla ye jɨvelile pa nhangʼhano ɨja filʉto fivɨlɨ ifya malenga, 
jɨkakunua kulʉta, ʉlwakʉva ʉlʉbale ʉlwa kʉvʉlongolo lʉlingiile mʉ nsanga, 
jɨkʉmɨlɨla. Lwope ʉlʉbale ʉlwa kʉnsana lʉkava lutovua na mavɨngo kuhanga 
jɨkanangɨka. 

42Pe avasikali vakasaagha kuuti vavabude avakʉngua vooni, ʉlwakʉva 
vakoghopagha kuuti ndepoonu vikwogheela kuhanga kufika kʉnji na 
kukɨmbɨla. 

43Neke ʉlwakʉva ʉmʉlongosi ghwave naakava ilonda vamʼbude ʉPaulo, 
akavakaana kuvomba ʉluo. Pe akavavʉʉla avaanhu vooni kuuti, vano 
vakɨmanyile kukwogheela vijughuje taasi mʉ malenga neke vogheele kuhanga 
vafike kʉnji kʉ nyanja. 

44Looli vano navakɨmanyile, vatoole imbavo nambe ifitapa ifya ngalava jɨno 
jɨnangiike, fivatange kufika kʉnji kʉ nyanja. Apuo tweni tʉkafika vʉnono. 

Mbombo sa Vasungʼhua 28 

Ɨnjoka jɨkʉnngʼenya ʉPaulo mʉ lʉvoko 

1Ye tʉkulwike mʉ nyanja, tʉlɨ mʉ ɨɨsi jɨno jɨlɨ pakate pa nyanja, pe tʉkakagʉla 
kuuti ɨɨsi ɨjio jitambʉlua Melita. 

2Avaanhu va pala vakatwʉpɨla vʉnofu fiijo, napano navalyatʉmanyile. 
Vakatʉpembela ʉmwoto ʉghwa kwota, ʉlwakʉva jɨlyale mhepo, kange ɨfula 
jɨlyale jitoonya. 

3ɄPaulo akasweva isanjala. Ye ipemba, ɨnjoka jɨkahʉma ngʼhaningʼhaani mʉ 
sanjala sila vwɨmɨla ɨlɨfuke ɨlya mwoto, jɨkanngʼenya mʉ lʉvoko. 

4Avaanhu va pala, ye vavwene ɨnjoka jɨla jiswembeela mʉ lʉvoko lwa Paulo, 
vakavʉlana vakati, “Kyangʼhaani luvoneka ʉmuunhu ʉjʉ mʼbudi. Nambe 
akulwike mʉ nyanja, ʉngʉlʉve ʉmʼbomba mʉ vwakyangʼhaani naangamʉleke 
ajighe mwʉmi.” 

5Looli ʉPaulo akakungʼunila ɨnjoka jɨla pa mwoto, neke naalyalemiile nambe 
padebe. 

6Avaanhu vala vakasaghagha kuuti, ʉPaulo ndepoonu ifimba nambe kughua 
paasi na kufua. Neke ye vaghuliile ʉnsiki ntali kɨsila kʉlwagha lʉmonga, 
vakandʉla amasaaghe ghaave vakava viiti, ʉjʉ ghwe ʉmo mʉ mangʉlʉve. 

ɄPaulo ɨkʉnsosia ʉviise ghwa mʼbaha ghwa ɨɨsi ɨja Melita 

7Pano tʉlyale tukwota ʉmwoto, palyale piipi nʉ mʉghʉnda ghwa mʼbaha 
ʉghwa ɨɨsi ɨjio. Ʉmʼbaha ʉjuo akatambʉlwagha Pubulio. Ʉmuunhu ʉjuo 
akatwʉpɨla na kʉkʉtʉtengelela vʉnono kʉ kaaja kwa mwene ifighono fitatu. 

8Ʉnsiki ʉghuo, ʉviise ghwa mʼbaha ʉjuo alyaghonile pa kɨtala, ʉlwakʉva alyale 
nɨ mhʉngʉ, kange akahalɨsyagha ɨdanda. ɄPaulo akingila mwa ntamu, 
akansʉmɨla kwa Ngʉlʉve, akavɨɨka amavoko ghaake pa mwene, akansosia. 

9Ye sivombiike isio, avatamu avange vooni ava mʉ ɨɨsi ɨjio ɨja Melita, 
vakamwisila ʉPaulo, voope akavasosia. 

10Avaanhu va pala vakatwoghopagha fiijo, vakatʉtengelelagha mʉ nyinga. Ye 
tukulɨngʼhania pivʉʉka nɨ ngalava, vakatʉpeela na kuvɨɨka mʉ ngalava ifiinu 
fyoni fino twalondagha kuuti fitʉtange mʉ lʉghendo. 

ɄPaulo ifika mʉ lɨkaaja ɨlya Looma 

11Kuhʉma tufika mʉ ɨɨsi ɨja Melita kuhanga tuvʉʉka, tʉlikalile ameesi ghatatu. 
Pambele tʉkavʉʉka nɨ ngalava jɨno jɨlyale pala jighuula ʉnsiki ʉghwa mhepo 
ghʉsile. Ɨngalava ɨjio jɨlyale ja kʉ Alekisandilia, kʉvʉlongolo jɨlyale ni fihwani 
ifya mangʉlʉve amapasa. 

12Pambele, tʉkafika mʉ lɨkaaja ɨlya Silakusa, ʉmuo tʉkikala ifighono fitatu. 

13Kuhʉma apuo tʉkafika mʉ lɨkaaja ɨlya Legio. Ye kɨkilile ɨkɨghono kɨmo, jɨkiisa 
ɨmhepo kuhʉma kʉmavemba. Ɨmhepo ɨjio jɨkatʉtanga tʉkafika mʉ lɨkaaja ɨlya 
Puteoli ɨkɨghono ɨkya vʉvɨlɨ. 

14Apuo tʉkavaagha avɨtɨki vamonga avajiitu, vakatʉsʉʉma kuuti tukale na 
veene ifighono lekelalʉbale. Pambele tʉkalʉngama kulʉta kʉ lɨkaaja ɨlya 
Looma. 

15Avɨtɨki avajiitu ava kʉ Looma ye vapʉliike kuuti tʉlɨ mʉ sɨla tulʉta kʉ veene, 
ye tʉjiighe kʉtali vakiisa kʉkʉtʉtangʼhanɨsia. Vamonga vakava vikʉtʉghulila 
pa lɨghʉlɨlo lya Apio, avange vakava vikʉtʉghulila pano pitambʉlua Nyumba 
iTatu isa Vagheesi. ɄPaulo ye avavwene, akamhongesia ʉNgʉlʉve, akapata 
ingʉfu. 

16Ye tʉfikile mʉ lɨkaaja ɨlya Looma, ʉPaulo akɨtɨkɨsɨvua kukukala mwene mʉ 
nyumba jɨmonga. Pe vakamʼbɨɨka nʉ nsikali ʉghwa kʉmʉlolelela. 

ɄPaulo ipʉlɨsia kʉ Looma 

17Ye fikilile ifighono fitatu, ʉPaulo akavakemeela avavaha va Vayahudi ava pala. 
Ye vakongʼhanile, akavavʉʉla akati, “Mwe vanyalʉkolo vango, nakwale 
ʉmuunhu mʉ kɨsina kiitu jʉno nɨkamhokile, nambe kuhoka vwɨmɨla inyiiho 
sino valyatʉlekiile avakʉʉlʉ viitu. Napano ʉne nanɨkahokile kɨmonga, 
nɨkakolilue kʉ Yelusalemu, na kuvɨkua mʉ mavoko gha Valooma. 

18AValooma vala ye vamhoselisie, vakavona nɨlɨ nsila nkole ʉghwa kʉmhelela 
kuuti nɨbudue, pe valondagha kʉkʉndindulila. 

19Neke aVayahudi vakava vikaana kuuti nɨleke kudindulilua. Pe nɨkakunua ɨkya 
kʉvomba, nɨkasʉʉma kuuti ʉnkole ghwango ghʉhɨghue kʉno nʉ Kaisali, 
napano nanalondagha kuhɨghana na Vayahudi avajango. 

20Mʉ ʉluo, nɨvakemelile kuuti tʉtangʼhane na kujova numue, ʉlwakʉva ʉne 
nɨpinyilue ni nyololo isi vwɨmɨla ʉlʉhʉvɨɨlo ʉlwa Vaisilaeli vooni.” 

21Pe avavaha va Vayahudi vakamwamʉla vakati, “Ʉsue natwʉpiile ɨkalata 
jɨmonga kuhʉma kʉ Yudea jɨno jɨkʉkʉtambʉla ʉve. Nambe aVayahudi avajiitu 
vano vahʉmile ʉkuo, navajovile ɨmhola jɨmonga nambe ʉvʉviivi vwɨmɨla ʉve. 

22Lɨno, tughulila kupʉlɨka amasaaghe ghaako, ʉlwakʉva ʉsue tʉkagwile kuuti, 
ɨkɨpʉgha kɨno ghuvɨngɨlɨla kijovua fivi imbale sooni.” 

23Pe vakɨtɨngʼhana nʉ Paulo kuuti, vatangʼhane ɨkɨghono ɨkɨngɨ mʉ nyumba 
jɨno ikalagha. Ɨkɨghono ɨkio ye kɨfikile, aVayahudi vinga kukila ɨkɨghono 
ɨkɨlongosi vakakongʼhaana mʉ nyumba ɨjio. Kuhʉma palwakɨlo kuhanga kufika 
pakɨvwilile ʉPaulo akava ɨkʉvavʉʉla si nyinga. Akava ɨkʉvoleka imhola isa 
Vʉtwa vwa Ngʉlʉve na kʉkʉvasimilisia kuuti voope vamwɨtɨke ʉYesu. 

Akavombagha ʉluo mʉlwa kʉvavonia amasio ghano ghijova imhola sa Yesu mʉ 
ndaghɨlo sa Moose na mʉ fitabu ifya vavɨli. 

24Vamo mʉ Vayahudi vala vakɨtɨka amasio ghano ajovile ʉPaulo, neke avange 
navakɨtɨka. 

25Pe vakatengʉla kukanɨngʼhana veene. Ye vilonda pipalasana, ʉPaulo akajova 
ɨlɨsio ɨlɨ, “ɄMhepo ʉMwɨmɨke alyajovile isa kyangʼhaani kʉ vakʉʉlʉ viitu 
kukilila kwa mʼbɨli ʉYesaya kuuti, 

26‘Ʉlʉte kʉ vaanhu ava, ʉvavʉʉle ʉʉti, “Kupʉlɨka mupʉlɨkagha, neke 
namʉkʉsitangʼhaniagha. Kulola mulolagha, neke namʉkʉsivonagha. 

27Ʉlwakʉva avaanhu ava, vasiiti kukwɨtɨka, vadindile imbulughutu saave, 
vadindile amaaso ghaave. Vale valeke ʉluo, amaaso ghaave ghaale ghilolagha, 
nasi mbulughutu saave sale sipʉlɨkagha, nagha moojo ghaave ghaale 
ghikʉlʉtangʼhaniagha. Mʉ ʉluo vale vikʉsyetʉkɨla ʉne, na jʉʉne nale 
nɨkʉvapoka.” ’ ” 

28ɄPaulo akafikʉvavʉlagha akatisagha, “Lɨno mʉkagʉle kuuti, ɨmhola ɨjɨ ɨja 
vʉpoki kuhʉma kwa Ngʉlʉve, jɨsungʼhilue kʉ vaanhu vano naVayahudi, aveene 
kyavikwʉpɨla.” 

29ɄPaulo ye amalile kujova amasio aghuo, aVayahudi vala vakavʉʉka kʉmo 
vikanɨngʼhana kyongo. 

30ɄPaulo akikala amaaka ghavɨlɨ mʉ nyumba jɨno akapangile. Apuo, 
akavʉpɨlagha vʉnofu avaanhu vooni vano vakalʉtagha kwa mwene. 

31Amaaka aghuo, akapʉlɨsyagha imhola isa Vʉtwa vwa Ngʉlʉve na kuvʉlanɨsia 
ɨMhola ɨNofu ɨja Mʉtwa ʉYesu Kɨlɨsite kɨsila vwoghofi nambe kusighua nʉ 
muunhu ghweni. 

Valooma 

Valooma 1 

Ʉlʉhʉngɨlo 

1Ɨkalata ɨjɨ jɨhʉmile kʉlyʉne ne Paulo, ne mʼbombi ghwa Yesu Kɨlɨsite. Ʉne 
nɨkemelilue kuuva nsungʼhua na kuvɨkua kuuva mʼbombi ghwa kʉpʉlɨsia 
ɨMhola ɨNofu ɨja Ngʉlʉve. 

2ƗMhola ɨjio je jɨno ʉNgʉlʉve alyavalaghile avaanhu kuhʉma mʼbʉkʉʉlʉ. 
Alyavalaghile kukilila avavɨli vaake vano valyalembile ɨMhola ɨjio mʉ Malembe 
aMɨmɨke. 

3ƗMhola ɨjio jɨkʉmwoleka ʉMwanaake, jʉno kɨmʼbɨlɨ alyaholilue mʉ kɨsina ɨkya 
ntwa ʉDavɨdi. 

4Ʉjuo ghwe jʉno ʉNgʉlʉve mʉ ngʉfu sa Mhepo ʉMwɨmɨke akansyʉsia kuhʉma 
kʉ vafue. Mʉ ʉluo ʉNgʉlʉve ɨkʉtʉhʉfia kuuti ʉjuo ghwe Mwanaake ʉnya 
ngʉfu sooni. Ʉjuo ghwe Mʉtwa ghwitu ʉYesu Kɨlɨsite. 

5Vwɨmɨla ʉYesu ʉjuo, ʉNgʉlʉve asʉngʉkiile ʉne kuuva nsungʼhua. 
Alyavombile ʉluo kuuti, nɨlongosie avaanhu vooni vano naVayahudi 
kʉkʉmwɨtɨka ʉMʉtwa ʉYesu na kʉkʉnkʉnda, neke ɨlɨtavua lyake 
lɨghinisivwaghe. 

6Na jʉmue mwe vano mʉlɨ mʉ lɨkaaja ɨlya Looma, mʉlɨ mʉ kɨpʉgha ɨkio, 
mʉkemelilue nʉ Ngʉlʉve mʉʉve vaanhu va Yesu Kɨlɨsite. 

7Lɨno, nɨkʉvalembela ʉmue mweni mwe vano mukukala mʉ lɨkaaja ɨlio, mwe 
vaghanɨke va Ngʉlʉve, mwe vano mʉkemelilue kuuva vaanhu vaake vɨmɨke. 
Ʉlʉsʉngʉ nʉ lʉtengaano kuhʉma kwa Ngʉlʉve ʉNhaata ghwitu, na kwa 
Mʉtwa ʉYesu Kɨlɨsite, fivisaghe numue. 

ɄPaulo itavɨka kʉghendela ɨlɨkaaja ɨlya Looma 

8Ɨkya kwanda mʉ sooni, nɨkʉmhongesia ʉNgʉlʉve ghwango kukilila ʉYesu 
Kɨlɨsite vwɨmɨla ʉmue mweni, ʉlwakʉva imhola isa lwɨtɨko lwinu sipʉlɨkɨka 
mʉ ɨɨsi jooni. 

9ɄNgʉlʉve jʉno nɨkʉmʼbombela nʉ mwojo ghwango ghwoni mʉlwa kʉpʉlɨsia 
ɨMhola ɨNofu ɨja Mwanaake, akagwile kuuti nɨkʉvasʉmɨla jaatu. 

10Jaatu mʉ nyifuunyo sango nisʉʉma kuuti ʉNgʉlʉve nave akeele, amheele 
ʉnsiki ʉghwa kʉvaghendela lɨno. 

11Nijova ʉluo, ʉlwakʉva nilonda fiijo kutangʼhana numue, kuuti nɨvapeele 
ʉlʉvonolo kuhʉma kwa Mhepo ʉMwɨmɨke, neke mʉkangale mʉ moojo. 

12Kwekʉti ʉne numue, tʉkangasanie mʉ lwɨtɨko. 

13Vanyalʉkolo vango, nilonda mʉkagʉle kuuti, kekinga nifumbua 
kʉkʉvaghendela, neke ʉnsiki ghwoni kuhanga kufika lɨno nɨsighilue. Nilonda 
kukwisa kuvomba ɨmbombo kʉlyʉmue kuuti avaanhu vamwɨtɨke ʉYesu, 
ndavʉle nɨvombile kʉ vaanhu avange vano naVayahudi. 

14Nilondua kupʉlɨsia ɨMhola ɨNofu kʉ vaanhu vooni: kʉ Vayunaani na kʉ vano 
naVayunaani, kʉ vanya vʉkagʉsi na kʉ vasila vʉkagʉsi. 

15Fye nambe nilonda fiijo kupʉlɨsia ɨMhola ɨNofu na kʉlyʉmue mwe vano 
mukukala mʉ lɨkaaja ɨlya Looma. 

16ƗMhola ɨNofu se ngʉfu sa Ngʉlʉve, sino sikʉvapoka avaanhu vooni vano 
vikʉmwɨtɨka ʉYesu, taasi aVayahudi, neke vano naVayahudi. Mʉ ʉluo nanivona 
soni kupʉlɨsia ɨMhola ɨjio, 

17ʉlwakʉva jihʉfia vʉle ʉNgʉlʉve ɨkʉvavalɨla avaanhu kuuva vagholofu. Ʉluo 
luvombeka vwɨmɨla ʉlwɨtɨko, kuhʉma kʉvʉtengʉlɨlo kuhanga kufika 
kʉvʉsililo, ndavʉle lɨlembilue mʉ Malembe aMɨmɨke kuuti, “Avaanhu vango 
avagholofu vikukalagha vwɨmɨla kʉkʉnyɨtɨka ʉne.” 

ɄNgʉlʉve ɨkʉvapeela avaanhu ʉlʉpumuko vwɨmɨla inyɨvi saave 

18ɄNgʉlʉve ihʉfia ɨngʼhalaasi jaake kuhʉma kʉkyanya vwɨmɨla avaanhu vooni 
vano vikʉnkaana na kuvomba ʉvʉhosi, ʉlwakʉva vwɨmɨla ʉvʉhosi vwave, 
visigha ʉvwakyangʼhaani vʉleke kukagʉlɨka. 

19Nakwekʉti navakagwile kɨmonga vwɨmɨla ʉNgʉlʉve, jeeje. Sooni sino 
vanoghiile kukagʉla vwɨmɨla ʉNgʉlʉve vasikagwile, ʉlwakʉva ʉNgʉlʉve 
avahʉfisie. 

20Kʉvʉtengʉlɨlo ʉNgʉlʉve alyapelile ifiinu fyoni. Kutengʉlɨla ʉnsiki ʉghuo 
vwɨmɨla ifiinu fino apelile, avaanhu vikʉnkagʉla ʉNgʉlʉve vʉle alɨvuo, napano 
navikʉmwagha na maaso. Ifiinu fino alyapelile fihʉfia kuuti ʉNgʉlʉve alɨ ni 
ngʉfu ifighono fyoni, kange ghwe Ngʉlʉve mwene nakwale ʉjʉnge. Mʉ ʉluo 
avaanhu navangivavɨle kuuti navankagwile ʉNgʉlʉve. 

21Napano vankagwile ʉNgʉlʉve, navikʉmʉghinia nambe kʉkʉmhongesia 
ndavʉle lʉnoghiile, ʉlwene visaagha mʉ moojo ghaave kuvomba sino 
nasinoghiile, vamemile ʉvʉjasu, valɨ mʉ ngʼhiisi mʉ sino vanoghiile 
kʉkʉsikagʉla. 

22Vikughinia kuuti vanya lʉhala, hɨmbe vajasu. 

23Valekile kʉkʉmwɨmɨka ʉNgʉlʉve jʉno naifua, vikʉfyɨmɨka ifihwani fino fili 
ndavʉle ʉmuunhu, ndavʉle ifikanu, ndavʉle injuni, ndavʉle ifikanu fino 
fighenda vwafula. Ifio fyoni fihwani fya fipelua fino fifua. 

24Mʉ ʉluo ʉNgʉlʉve avalekile vavombaghe isa vʉnoghelua vwave ʉvʉviivi, 
vavombaghe isa vʉvwafu kuhanga kupelela isoni vwɨmɨla amavɨlɨ ghaave. 

25Vavʉlekile ʉvwakyangʼhaani vwa Ngʉlʉve, vivɨngɨlɨla isa vʉdesi. 
Vikʉfyɨmɨka na kʉkʉfivombela fino fipelilue nʉ Ngʉlʉve, vileka kʉkʉmwɨmɨka 
ʉNgʉlʉve ʉMpeli jʉno anoghiile kughinisivua ifighono fyoni! Ameni. 

26Mʉ ʉluo, ʉNgʉlʉve avalekile vavombaghe isa vʉnoghelua vwave ʉvʉviivi 
vʉno vupelela isoni. Avadala valekile kuvomba lʉno lʉnoghiile kughona na 
vaghoosi vaave, aveene vighona vadala na vadala vanine. 

27Voope avaghoosi vivʉhɨɨla lʉno lʉnoghiile kughona na vadala vaave, 
vinoghelua kughona vaghoosi na vaghoosi vanine, vivombelanɨla sino sipela 
isoni. Mʉ ʉluo vasalwile vavuo ʉlʉkwegho lwa Ngʉlʉve lʉno vanoghiile 
vwɨmɨla imbombo saave imbiivi. 

28Neke ʉlwakʉva avaanhu avuo valyakanile kʉkʉnkagʉla ʉNgʉlʉve, ghwope 
ʉNgʉlʉve avalekile vavɨngɨlɨlaghe amasaaghe ghaave amaviivi. Vivomba sino 
nasinoghiile kuvombua. 

29Vamemile ʉvʉviivi vʉno vʉlɨ papinga palɨkɨmo nʉ vʉhosi, ʉvʉhojofu nɨ lyojo. 
Kange vamemile ɨkɨvini, ʉvʉbudi, amabaatu, ʉvʉsyangi, amasaaghe amaviivi 
nʉ vʉheehi. 

30Avaanhu avuo videsela avange, valʉgʉ va Ngʉlʉve, vanya mbedo, vanya 
lughinio, vanya matuupa, ʉnsiki ghwoni vilonda ɨsɨla ɨmhia ɨja kʉvomba 
ʉvʉhosi, navakʉndi kʉ vapaafi vaave, 

31vajasu, navivomba sino valaghile kuvomba, vasila lʉghano nambe ɨkɨsa kʉ 
vange. 

32Avaanhu avuo vakagwile kuuti ʉlʉlaghɨlo lwa Ngʉlʉve luuti, ʉmuunhu 
angavombe inyɨvi ndavʉle isi, ʉNgʉlʉve ɨkʉntipula. Nambe vakagwile ʉluo, 
navivɨkɨla mwojo! Aveene vifivomba inyɨvi kɨsila kwoghopa, kange vikʉvapaala 
vano vivomba isio. 

Valooma 2 

ɄNgʉlʉve ilikʉvahɨgha avaanhu vooni kɨsila kʉsalʉla 

1Lɨno, ʉve ghwe jʉno ghʉkʉvahɨgha avange, nʉngati ʉNgʉlʉve nailikʉkʉhɨgha 
ʉve, nambe ʉve ndaani. Pano ʉkʉmhɨgha ʉnʼjaako ʉkagʉlaghe kuuti, 
ghukuhɨgha ghwe mwene, ʉlwakʉva ʉvʉhosi vʉno ivomba ʉmwene, vwe vʉno 
ghuvomba na jʉʉve. 

2Tʉkagwile kuuti, ʉvʉhɨghi vwa Ngʉlʉve vwa kyangʼhaani kʉ vaanhu vooni 
vano vivomba ʉvʉhosi ndavʉle ʉvuo. 

3Lɨno, ʉve ghwe jʉno ghʉkʉvahɨgha avange vano vivomba ʉvʉhosi vʉno na 
jʉʉve ghuvomba, ghusaagha kuuti ʉve ghulikuluka ʉvʉhɨghi vwa Ngʉlʉve? 

4Pamo ghubenapʉla vʉle ʉNgʉlʉve nkoola fiijo na pano ihʉfia ʉvʉhʉʉgʉ nʉ 
lugudo lwake. Asi, naghukagʉla piiti ʉmwene ɨkʉkʉkolopalɨla kuuti ʉlaate 
ʉvʉhosi vwako? 

5Lɨno, ʉlwakʉva ʉlɨ nsiiti kukwɨtɨka, naghulonda kulaata ʉvʉhosi vwako, apuo 
ghukulɨngʼhanɨkɨsia jʉʉve ʉlʉpumuko ʉlʉvaha ɨkɨghono kɨno ʉNgʉlʉve 
ilihʉfia ɨngʼhalaasi jaake na kuhɨgha mʉ vwakyangʼhaani. 

6Ɨkɨghono ɨkio, “ɄNgʉlʉve ilikʉmhomba nʉjʉnge kulɨngʼhana ni mbombo 
saake.” 

7Avaanhu vano vivomba inofu kɨsila kʉkatala, vwɨmɨla kulonda ʉvʉvaha nʉ 
vwoghopua nʉ vwʉmi vʉno navunangɨka kuhʉma kwa Ngʉlʉve, ʉmwene 
ilikʉvapeela ʉvwʉmi ʉvwa kʉvʉsila kʉsila. 

8Neke avafinyi vano navisaagha avange, avaanhu vano vikaana 
ʉvwakyangʼhaani na kuvomba ʉvʉhosi, ɨngʼhalaasi nʉ lʉkwegho lwa Ngʉlʉve 
filikʉvisila. 

9Ʉmuunhu ghweni jʉno ivomba ʉvʉhosi lulikʉmwagha ʉlʉpumuko ni 
nhalamu nyinga. Ʉluo luliiva kʉ vaanhu vooni, taasi aVayahudi, neke vano 
naVayahudi. 

10Looli avaanhu vano vivomba inofu, ʉNgʉlʉve ilikʉvapeela ʉvʉvaha nʉ 
vwoghopua nʉ lʉtengaano. Ilikʉvapeela taasi aVayahudi, neke vano 
naVayahudi. 

11Nijova ʉluo, ʉlwakʉva ʉNgʉlʉve nailola pa maaso, ilikʉvahomba vooni mʉ 
vwakyangʼhaani. 

12Avaanhu vooni vano vivomba inyɨvi kɨsila kʉkagʉla indaghɨlo sa Moose, 
ʉNgʉlʉve ilikʉvatipula kɨsila kwɨmɨla indaghɨlo isio. Voope vano vivomba 
inyɨvi kʉmo vasikagwile indaghɨlo sa Moose, ʉNgʉlʉve ilikʉvatipula vwɨmɨla 
indaghɨlo isio. 

13Vilihɨghua, ʉlwakʉva ʉNgʉlʉve naɨkʉmʼbalɨla ʉmuunhu kuuva mʉgholofu 
vwɨmɨla kukupʉlɨka kwene indaghɨlo sa Moose, looli vwɨmɨla kuvɨngɨlɨla 
indaghɨlo isio. 

14Avaanhu vano naVayahudi vasila ndaghɨlo sa Moose. Pano vivomba inofu 
sino silɨngʼhiine na sino silʉngɨka indaghɨlo sa Moose, luhʉfia kuuti valɨ ni 
ndaghɨlo mʉ moojo ghaave, nambe navasikagwile indaghɨlo sa Moose. 

15Amaghendele ghaave ghihʉfia kuuti indaghɨlo silembilue mʉ moojo 
ghaave. Amoojo ghaave ghikʉvoleka, kange amasaaghe ghaave ghikʉvahɨgha 
pamonga ghikʉvatanga. 

16Ɨjɨ je Mhola ɨNofu jɨno nipʉlɨsia kuuti, ɨkɨghono kɨla ɨkya vʉhɨghi, ʉNgʉlʉve 
ilihɨgha avaanhu kukilila ʉYesu Kɨlɨsite vwɨmɨla amasaaghe ghaave agha mʉ 
moojo. 

AVayahudi ni ndaghɨlo sa Moose 

17Ʉve ghwe jʉno ghukutambʉla kuuti ʉlɨ Mʉyahudi, ghuhʉvɨɨla kuvalɨlua 
ʉvʉgholofu vwɨmɨla indaghɨlo sa Moose, ghukughinia kuuti ʉve ʉlɨ muunhu 
ghwa Ngʉlʉve. 

18Ghukuvona kuuti ʉkagwile sino ʉNgʉlʉve ikeela na sino sinoghiile 
kuvombua, ʉlwakʉva ʉvʉlanɨsivue indaghɨlo sa Moose. 

19Ghukuvona kuuti ʉnoghiile kulongosia avaanhu vano naVayahudi, ndavʉle 
ʉmuunhu kulongosia avabofu amaaso, nambe ndavʉle ɨtaala vʉle jimulika 
avaanhu vano valɨ mʉ ngʼhiisi. 

20Ʉve ghwe mʼbʉlanɨsi ghwa vaanhu avasila vʉkagʉsi, ghwe mʼbʉlanɨsi ghwa 
vaana avafyele, ghukuvona kuuti indaghɨlo sikʉpeleliile kuuva nʉ vʉkagʉsi nʉ 
vwakyangʼhaani. 

21Lɨno, ʉve ghuvʉlanɨsia avange, kɨki naghuvomba sino ghuvʉlanɨsia? 
Ghuvʉlanɨsia ghwiti, “Nʉngahɨjaghe!” Ongo ʉve ghuhɨɨja? 

22Ʉkʉvavʉʉla avaanhu ghwiti, “Nʉngavwafukaghe!” Ongo ʉve ghuvwafuka? 
Kange, ghʉkʉvakalalɨla vano vikwɨmɨka amangʉlʉve, ongo jʉʉve ghuhɨɨja 
ifiinu ifya mʉ nyumba sino vikwɨmɨka amangʉlʉve? 

23Ghukughinia kuuti ʉkagwile indaghɨlo sa Ngʉlʉve, neke kɨki 
ghʉkʉmʼbenapʉla ʉNgʉlʉve mʉlwa kʉdeenya indaghɨlo saake? 

24Ʉluo lʉlɨngʼhiine na Malembe aMɨmɨke ghano ghiiti, “Vwɨmɨla ʉvʉhosi vʉno 
muvomba ʉmue, avaanhu va ɨɨsi isingi vikʉnʼjova fivi ʉNgʉlʉve.” 

25Kuvombelua ɨkɨvʉngo ɨkya kʉdumulua ɨngola ɨja kɨdɨɨmi, kʉlɨ nʉ 
lʉvʉmbʉlɨlo nave ghuvɨngɨlɨla indaghɨlo. Neke nave ghudeenya indaghɨlo, 
kuvombelua ɨkɨvʉngo ɨkio kuuva kʉsila lʉvʉmbʉlɨlo, ghuuva ʉlɨngʼhiine na 
jʉno naavombilue ɨkɨvʉngo. 

26Lɨno, ʉmuunhu jʉno naavombilue ɨkɨvʉngo ɨkio nave ivɨngɨlɨla indaghɨlo, 
ʉNgʉlʉve ɨkʉmwɨtɨka ndavʉle jʉno avombilue ɨkɨvʉngo. 

27Kange, ʉmuunhu jʉno naavombilue ɨkɨvʉngo ɨkio, neke ivɨngɨlɨla indaghɨlo, 
amaghendele ghaake ghikʉkʉhʉfia ʉve ghwe Mʉyahudi kuuti ʉlɨ mhosi. Luuva 
enendɨɨkɨ, ʉlwakʉva ʉve ʉvombilue ɨkɨvʉngo ɨkio, na kukagʉla indaghɨlo, neke 
ghudeenya indaghɨlo isio. 

28Lɨno, nakwekʉti ʉmuunhu ghweni jʉno aholilue Mʉyahudi iiva muunhu 
ghwa Ngʉlʉve. Kange, ʉmuunhu naiiva muunhu ghwa Ngʉlʉve vwɨmɨla 
kuvombelua ɨkɨvʉngo ɨkio. 

29Looli ʉmuunhu ghwa Ngʉlʉve ghwe jʉno ɨkʉnkʉnda ʉNgʉlʉve. Kange, 
kuvombelua ɨkɨvʉngo ɨkio kʉno kʉnoghiile, kwe kʉnosivua mʉ mwojo nʉ 
Mhepo ʉMwɨmɨke, nakwekʉti mʉlwa kʉvɨngɨlɨla ʉvʉtavɨke ʉvwa ndaghɨlo. 
Ʉmuunhu ndavʉle ʉjuo ighinisivua, nakwekʉti ighinisivua na vaanhu, looli 
ighinisivua nʉ Ngʉlʉve. 

Valooma 3 

ɄNgʉlʉve ghwa kyangʼhaani 

1Lɨno, ʉMʉyahudi alɨ nɨ kɨɨnu kɨki kukila avange? Nambe kuvombelua ɨkɨvʉngo 
ɨkya kʉdumulua ɨngola ɨja kɨdɨɨmi kʉlɨ lʉvʉmbʉlɨlo lʉki? 

2Kuuva Mʉyahudi kʉlɨ lʉvʉmbʉlɨlo lʉno lʉlɨ papinga. Ʉlʉvʉmbʉlɨlo ʉlwa 
kwanda mʉ sooni lwe ʉlʉ, ʉNgʉlʉve alyavapeliile aVayahudi ɨlɨsio lyake. 

3Neke aVayahudi vamonga navalyale vikwɨtɨka. Lɨno mʉ ʉluo, ʉNgʉlʉve 
ndepoonu ivʉhɨɨla kuvomba sino alyavalaghile? 

4Jeeje, ʉNgʉlʉve ghwa kyangʼhaani, nambe avaanhu vooni vadesi. Ndavʉle 
lɨlembilue mʉ Malembe aMɨmɨke kuuti, “Pano ghʉkʉvavʉʉla avaanhu ʉvʉhosi 
vwave, amasio ghaako gha kyangʼhaani. Pano ghʉkʉvahɨgha, ʉvʉhɨghi vwako 
vwa kyangʼhaani.” 

5Lɨno, nave ʉvʉhosi vwitu vutanga kuhʉfia vʉle ʉNgʉlʉve ghwa kyangʼhaani, 
pe tʉʉti kɨki? Pe tʉʉti ʉNgʉlʉve pano ɨkʉtʉkopa, naivomba mʉ 
vwakyangʼhaani? Aghuo nijova masaaghe ghiitu twe vaanhu. 

6Amasaaghe aghuo naghegheene, ʉlwakʉva lwale lʉʉve enendɨɨkɨ, pe ndaani 
kange ʉNgʉlʉve ihɨgha avaanhu? 

7Ʉmuunhu ndepoonu iiti, “Nave ʉvʉsyangi vwango vutanga kuhʉfia vʉle 
ʉNgʉlʉve ghwa kyangʼhaani na kʉkʉmpelela aghinwaghe fiijo, lwandaani 
kange ɨkʉhɨgha kuuti nɨlɨ mhosi?” 

8Nave fye lʉlɨvuo, kwekʉti, “Tʉvombaghe inyɨvi neke twʉpɨle inofu”? Avaanhu 
vamonga vikʉtʉdesela viiti na jʉsue fye tuvʉlanɨsia. Avaanhu avuo vilihɨghua 
na kukwʉpɨla ʉlʉpumuko kulɨngʼhana nʉ vʉhosi vwave. 

Avaanhu vooni vahosi 

9Lɨno tʉʉti kɨki? Asi, ʉsue twe Vayahudi tʉnoghiile kukila avaanhu vano 
naVayahudi? Jeeje! Ndavʉle nɨtalile kʉkʉvavʉʉla kuuti, aVayahudi na vano 

naVayahudi vooni vahosi, ʉlwakʉva valɨ mʉ vʉkamɨngʼhanɨlua vwa kʉvomba 
inyɨvi. 

10Ndavʉle lɨlembilue mʉ Malembe aMɨmɨke kuuti, “Nakwale ʉmuunhu jʉno 
mʉgholofu, nakwale nambe jʉmo. 

11Nakwale ʉmuunhu ʉnya vʉkagʉsi, nambe jʉno ilonda kʉkʉnkagʉla 
ʉNgʉlʉve. 

12Avaanhu vooni vamʉlekile ʉNgʉlʉve, navanoghiile pamaaso ghaake. 
Nakwale jʉno ivomba inofu, nakwale nambe jʉmo!” 

13“Amasio ghaave ghibuda avaanhu, imili saave simemile ʉvʉdesi.” “Mʉ 
malomo ghaave ghihʉma amasio ghano ghalɨ nɨ sumu, ɨsumu ndavʉle ɨja 
njoka.” 

14“Amalomo ghaave ghamemile amasio agha kʉghuna na kuvafia.” 

15“Amaghʉlʉ ghaave mapyafu kulʉta kubuda. 

16Kwoni kʉno vilʉta, ɨmbombo jaave kunangania na kupumusia avaanhu. 

17Navisaagha kuleeta ʉlʉtengaano.” 

18“Navikʉmwoghopa ʉNgʉlʉve nambe padebe!” 

19Lɨno, tʉkagwile kuuti sooni sino sili mʉ Malembe aMɨmɨke, silembilue 
vwɨmɨla vano vapelilue aMalembe aghuo, kuuti valeke kuuva nɨ kɨteghe ɨkya 
kʉti vasila nkole. Kange, ghihʉfia kuuti avaanhu vooni vahosi, vanoghiile 
kuhɨghua nʉ Ngʉlʉve. 

20Mʉ ʉluo nakwale ʉmuunhu jʉno ivalɨlua kuuva mʉgholofu pamaaso gha 
Ngʉlʉve vwɨmɨla kuvɨngɨlɨla indaghɨlo. Looli indaghɨlo sikʉntanga ʉmuunhu 
kukagʉla kuuti avombile inyɨvi. 

Ʉmuunhu iiva mʉgholofu vwɨmɨla ʉlwɨtɨko 

21Neke lɨno ʉNgʉlʉve ahʉfisie ɨsɨla ɨja kʉmʼbalɨla ʉmuunhu kuuva mʉgholofu, 
kɨsila kwɨmɨla indaghɨlo. Indaghɨlo sa Moose na malembe agha vavɨli 
ghikwoleka ʉluo. 

22ɄNgʉlʉve ɨkʉvavalɨla avaanhu kuuva vagholofu vwɨmɨla kʉkʉmwɨtɨka 
ʉYesu Kɨlɨsite. Ivomba ʉluo kʉ vaanhu vooni, naisalʉla muunhu, 

23ʉlwakʉva avaanhu vooni vahosi, kange amaghendele ghaave naghihʉfia 
ʉvʉvaha vwa Ngʉlʉve. 

24Neke ʉNgʉlʉve mʉ lʉsʉngʉ lwake, ɨkʉvavalɨla vʉvʉle avaanhu kuuva 
vagholofu pamaaso ghaake. Avombile ʉluo mʉlwa kʉtʉvanga vwɨmɨla ʉYesu 
Kɨlɨsite. 

25-26ɄNgʉlʉve alyantavwile ʉYesu aave lɨtekelo lya kʉvasambania avaanhu nʉ 
mwene, neke avaanhu vano vikwɨtɨka kuuti ʉYesu alyafwile vwɨmɨla aveene, 
vapyanɨlue inyɨvi saave. Ɨlɨtekelo ɨlio livonia kuuti ʉNgʉlʉve ghwa kyangʼhaani. 
Kange livonia kuuti, mʼbʉkʉʉlʉ aligudile naakavatipula avahosi ʉlwakʉva 
alyale ighuula amasiki agha. Alyavombile ʉluo kuuti ahʉfie ʉvwakyangʼhaani 
vwake, ʉlwakʉva ʉmwene ghwa kyangʼhaani, aave ghwe nya kʉmʼbalɨla 
ʉvʉgholofu ʉmuunhu jʉno ɨkʉmwɨtɨka ʉYesu. 

27Lɨno, natʉngighinie nambe padebe, ʉlwakʉva ʉNgʉlʉve naɨkʉtʉvalɨla kuuti 
tʉlɨ vagholofu vwɨmɨla kuvɨngɨlɨla indaghɨlo sa Moose, looli vwɨmɨla 
kʉkʉmwɨtɨka ʉYesu Kɨlɨsite. 

28Kwekʉti, ʉNgʉlʉve ɨkʉmʼbalɨla ʉmuunhu kuuva mʉgholofu vwɨmɨla 
kʉkʉmwɨtɨka ʉYesu, nakwekʉti vwɨmɨla kuvɨngɨlɨla indaghɨlo isio. 

29Asi, ʉNgʉlʉve, Ngʉlʉve ghwa Vayahudi veene? Kwekʉti avaanhu vano 
naVayahudi naNgʉlʉve ghwave? Kyangʼhaani, ʉNgʉlʉve, Ngʉlʉve ghwa 
vaanhu vooni, 

30ʉlwakʉva ʉNgʉlʉve alɨ jʉmo mwene. Ʉmwene ɨkʉvavalɨla avaanhu vooni 
aVayahudi na vano naVayahudi kuuva vagholofu pamaaso ghaake, ɨkʉvʉpɨla 
vooni kuuva vagholofu vwɨmɨla kʉkʉmwɨtɨka ʉYesu Kɨlɨsite. 

31Mʉ ʉluo, pano tusimilisia kuvalɨlua ʉvʉgholofu vwɨmɨla kʉkʉmwɨtɨka ʉYesu, 
kwekʉti indaghɨlo sila lʉvʉmbʉlɨlo? Jeeje, ʉlwene tuuva tukangasia sino 
sijovua mʉ ndaghɨlo. 

Valooma 4 

ɄAbulahamu alyavalilue kuuva mʉgholofu vwɨmɨla ʉlwɨtɨko 

1Lɨno, mʉlwa kʉvalɨlua ʉvʉgholofu, tʉʉti kɨki vwɨmɨla ʉnkʉʉlʉ ghwitu 
ʉAbulahamu? 

2Nave tʉʉti ʉAbulahamu alyavalilue kuuva mʉgholofu vwɨmɨla amaghendele 
ghaake amanofu, ale iiva nɨ kya kughinia. Neke naale ikughinia pamaaso gha 
Ngʉlʉve, 

3ʉlwakʉva aMalembe aMɨmɨke ghiiti, “ɄAbulahamu alyamwɨtiike ʉNgʉlʉve, 
mʉ ʉluo akavalɨlua kuuva mʉgholofu.” 

4Ʉmuunhu angavombe ɨmbombo, ʉlʉhombo lwake naluuva lʉvonolo, looli 
kiiva kɨɨnu kɨno anoghiile kuhombua. 

5Neke ʉmuunhu jʉno naihʉvɨɨla amaghendele ghaake kuvalɨlua kuuva 
mʉgholofu, neke ɨkʉmwɨtɨka ʉNgʉlʉve jʉno ɨkʉvavalɨla avahosi kuuva 
vagholofu, ʉmuunhu ʉjuo ivalɨlua kuuva mʉgholofu vwɨmɨla ʉlwɨtɨko lwake. 

6Najʉ ntwa ʉDavɨdi alyajovile ʉluo, vwɨmɨla inyifuunyo sino ʉNgʉlʉve 
ɨkʉmpeela ʉmuunhu, jʉno amʼbaliile kuuva mʉgholofu kɨsila kwɨmɨla 
amaghendele ghaake ʉmuunhu ʉjuo, 

7“Vafunyilue vano ʉNgʉlʉve avapyaniile ʉvʉhosi vwave, na kʉkʉvavalasia 
inyɨvi saave. 

8Afunyilue ʉmuunhu jʉno ʉMʉtwa ʉNgʉlʉve naɨkʉmʼbalɨla kuuva mhosi.” 

9Inyifuunyo isi navifunyua va vano vavombilue ɨkɨvʉngo ɨkya kʉdumula ɨngola 
ɨja kɨdɨɨmi, looli vifunyua na vano navavombilue ɨkɨvʉngo ɨkio, ndavʉle tʉjovile 
kuuti, ʉAbulahamu alyavalilue kuuva mʉgholofu vwɨmɨla ʉlwɨtɨko lwake. 

10Lɨno nɨkʉvavʉʉla kuuti, ʉAbulahamu ye ivalɨlua kuuva mʉgholofu alyakyale 
kuvombelua ɨkɨvʉngo ɨkya kʉdumulua ɨngola ɨja kɨdɨɨmi. Pambele 
akavombelua ɨkɨvʉngo ɨkio. 

11Kuvombelua ɨkɨvʉngo kyale kye kɨvalɨlo kya kʉvonia kuuti, ʉNgʉlʉve 
amʼbaliile ʉAbulahamu kuuva mʉgholofu vwɨmɨla ʉlwɨtɨko lwake. Ʉlwɨtɨko 
ʉluo alyale nalwo ye akyale kuvombelua ɨkɨvʉngo ɨkio. Mʉ ʉluo ʉAbulahamu 
akava nhaata ghwa vaanhu vooni vano vikʉmwɨtɨka ʉNgʉlʉve, na kuvalɨlua 
kuuva vagholofu, napano navavombilue ɨkɨvʉngo ɨkio. 

12Kange, akava nhaata ghwa vano vavombilue ɨkɨvʉngo ɨkio, nakwekʉti 
ʉlwakʉva vavombilue ɨkɨvʉngo ɨkio, looli ʉlwakʉva vikʉmwɨtɨka ʉNgʉlʉve 
ndavʉle ʉAbulahamu jʉjuo vʉle alyamwɨtiike ye akyale kuvombelua ɨkɨvʉngo. 

Sino alaghile ʉNgʉlʉve sikwʉpɨlua vwɨmɨla ʉlwɨtɨko 

13ɄNgʉlʉve alyamʉlaghile ʉAbulahamu nɨ kɨsina kyake kuuti ilikʉvapeela ɨɨsi 
jooni kuuva vʉhaasi vwave. Nakwekʉti ʉNgʉlʉve alyamʉlaghile ʉluo 
ʉAbulahamu ʉlwakʉva alyale ivɨngɨlɨla indaghɨlo, looli ʉlwakʉva alyale 
ɨkʉmwɨtɨka ʉNgʉlʉve. Mʉ ʉluo, ʉNgʉlʉve akamʼbalɨla ʉAbulahamu kuuva 
mʉgholofu. 

14Nave vano vivɨngɨlɨla indaghɨlo ve vano vilikwʉpɨla sino alaghile ʉNgʉlʉve, 
kwekʉti kʉkʉmwɨtɨka ʉNgʉlʉve kʉsila lʉvʉmbʉlɨlo, na sino alaghile ʉNgʉlʉve 
pe sa vʉdesi. 

15Ʉlwakʉva kudeenya indaghɨlo kupelela avaanhu kuhɨghua. Neke nave kʉsila 
ndaghɨlo, kudeenya indaghɨlo nakwekʉle. 

16Lɨno, sino alaghile ʉNgʉlʉve sikwʉpɨlua vwɨmɨla kʉkʉmwɨtɨka ʉmwene na 
kuhʉvɨɨla ʉlʉsʉngʉ lwake. Ʉluo naluuva kʉ vano vivɨngɨlɨla indaghɨlo veene, 
looli kʉ vooni vano vikʉmwɨtɨka ʉNgʉlʉve ndavʉle ʉAbulahamu. ɄAbulahamu 
ghwe nhaata ghwitu tweni vwɨmɨla ʉlwɨtɨko. 

17Isio se sino silembilue mʉ Malembe aMɨmɨke kuuti, “Nɨkʉvɨkile kuuva nhaata 
ghwa fisina finga.” Sino silyalaghilue silyale nofu pamaaso gha Ngʉlʉve jʉno 

ʉAbulahamu alyamwɨtiike, ʉNgʉlʉve jʉno isyʉsia avaanhu kuhʉma kʉ vafue 
na kupela ifiinu fino nakwefilyale kuuti kwefivisaghe. 

18ɄAbulahamu ye avʉlilue kuuti, “Ɨkɨsina kyako kiliiva na vaanhu vinga hwene 
nhondue,” alyɨtiike na kuhʉvɨɨla ɨmhola ɨjio jɨno jɨlyale nhalamu kukwɨtɨka. Mʉ 
ʉluo akava nhaata ghwa fisina finga. 

19ɄAbulahamu alyale na maaka kɨlʉndo ndɨɨkɨ. Napano alyakagwile kuuti 
aghosiipe, naghʉ mʼbɨlɨ ghwake ghʉlyale nsila ngʉfu, kange ʉnʼdala ghwake 
ʉSala alyale mʉghʉmba, naalyale ni nganighani mʉ lwɨtɨko lwake, akajigha 
ifikʉmhʉvɨɨla ʉNgʉlʉve. 

20Kange, naalyale ni nganighani vwɨmɨla sino alaghile ʉNgʉlʉve, ʉlwene 
akaghina kʉkʉmwɨtɨka, akamʉghinia ʉmwene. 

21Alyavombile ʉluo, ʉlwakʉva alyakagwile kyangʼhaani kuuti, ʉNgʉlʉve sooni 
sino alaghile ivomba, 

22mʉ ʉluo, “ɄNgʉlʉve alyamʼbaliile kuuva mʉgholofu.” 

23Neke amasio aghuo ghano ghiiti, “ɄNgʉlʉve alyamʼbaliile kuuva mʉgholofu,” 
naghalyalembilue vwɨmɨla ʉAbulahamu mwene. 

24Looli amasio aghuo ghalyalembilue vwɨmɨla na jʉsue twe vano ʉNgʉlʉve 
ɨkʉtʉvalɨla kuuva vagholofu, twe vano tʉkʉmwɨtɨka ʉmwene jʉno 
alyansyʉsisie ʉMʉtwa ghwitu ʉYesu kuhʉma kʉ vafue. 

25ɄNgʉlʉve alyantavwile ʉYesu kuuti abudue vwɨmɨla ʉvʉhosi vwitu, kange 
alyansyʉsisie kuhʉma kʉvʉlʉngʉ kuuti tʉvalɨlue kuuva vagholofu. 

Valooma 5 

Inyifuunyo vwɨmɨla ʉKɨlɨsite kʉkʉtʉsambania nʉ Ngʉlʉve 

1Lɨno, ʉlwakʉva ʉNgʉlʉve atʉvaliile kuuva vagholofu vwɨmɨla ʉlwɨtɨko, tʉlɨ nʉ 
lʉtengaano nʉ mwene vwɨmɨla ʉMʉtwa ghwitu ʉYesu Kɨlɨsite. 

2Vwɨmɨla kʉkʉmwɨtɨka ʉYesu Kɨlɨsite, tukwʉpɨla ʉlʉsʉngʉ lwa Ngʉlʉve, 
kange tʉjiighe tukukala mʉ lʉsʉngʉ ʉluo. Mʉ ʉluo tʉlɨ nʉ lʉkeelo, ʉlwakʉva 
tuhʉvɨɨla kuuti tuliiva palɨkɨmo nʉ Ngʉlʉve mʉ vʉvaha vwake. 

3Kange, nambe pano tʉlɨ mʉ mhumuko, tujigha nʉ lʉkeelo, ʉlwakʉva 
tʉkagwile kuuti imhumuko sikʉtʉpeela ʉlugudo. 

4Ʉlugudo lʉkʉtʉpelela kukangala mʉ mwojo; kukangala mʉ mwojo, 
kʉkʉtʉpeela ʉlʉhʉvɨɨlo. 



376 

 

 
ɄLʉfingo ʉLʉpia 

© Wycliffe Bible Translators, Inc. 
 

 
 

 

5Ʉlʉhʉvɨɨlo ʉluo nalʉngatʉpelele tʉsʉʉke, ʉlwakʉva tʉkagwile kuuti 
ʉNgʉlʉve atʉghanile fiijo. Atʉpeliile ʉMhepo ʉMwɨmɨke jʉno amemisie 
ʉlʉghano lwa Ngʉlʉve mʉ moojo ghiitu. 

6Lolagha, ye tʉjiighe tʉlɨ vasila lʉtango, ʉYesu Kɨlɨsite alisile ʉnsiki ghʉno 
ʉNgʉlʉve alyataviike, akafua vwɨmɨla ʉsue twe vahosi. 

7Kyangʼhaani, lʉtalamu ʉmuunhu kukwɨtɨka kufua vwɨmɨla ʉmuunhu 
ʉmʉgholofu. Pamo ndepoonu ʉmuunhu ikwɨtɨka kufua vwɨmɨla ʉmuunhu 
ʉnnofu. 

8Neke ʉNgʉlʉve ahʉfisie kuuti atʉghanile fiijo, ʉlwakʉva ʉsue ye tʉjiighe tʉlɨ 
vahosi, akantavʉla ʉKɨlɨsite kuuti afue vwɨmɨla ʉsue. 

9Lɨno, ʉlwakʉva tʉvalilue kuuva vagholofu vwɨmɨla ɨdanda ɨja Yesu, 
kyangʼhaani vwɨmɨla ʉmwene ʉYesu tulipokua mʉ vʉhɨghi vwa Ngʉlʉve. 

10Kwekʉti, ye tʉjiighe valʉgʉ nʉ Ngʉlʉve, akatʉsambania nʉ mwene vwɨmɨla 
kufua kwa Mwanaake. Lɨno, nave alyatʉsambinie nʉ mwene, kyangʼhaani 
tulipokua mʉ vʉhɨghi vwa Ngʉlʉve, ʉlwakʉva ʉYesu mwʉmi. 

11Nakwekʉti mʉ ʉluo lwene, looli palɨkɨmo na kuuva nʉ lʉkeelo mʉ sino 
ʉNgʉlʉve atʉvombiile vwɨmɨla ʉMʉtwa ghwitu ʉYesu Kɨlɨsite jʉno 
atʉsambinie nʉ mwene. 

ɄAdamu aletile ʉvʉfue, ʉYesu aletile ʉvwʉmi 

12Lɨno, vwɨmɨla ʉmuunhu jʉmo ʉAdamu, ʉvʉhosi vʉlingiile mʉ ɨɨsi. Ʉvʉhosi 
ʉvuo vʉkapelela ʉvʉfue. Mʉ ʉluo avaanhu vooni vifua, ʉlwakʉva vooni vahosi. 

13ɄMoose ye akyale kupelua indaghɨlo, ʉvʉhosi kwevʉlyale mʉ ɨɨsi. Neke 
ʉvʉhosi navʉkavalɨlwagha kuuva vʉhosi, ʉlwakʉva kʉlyale kʉsila ndaghɨlo. 

14Kuhʉma ʉAdamu kuhanga kufika ʉMoose, ʉvʉfue kwevʉlyale nambe kʉ 
vaanhu vano navalyavombile ʉvʉhosi ʉvwa kʉdeenya indaghɨlo ndavʉle 
ʉAdamu. ɄAdamu alyale kɨhwani kya Kɨlɨsite jʉno alisile pambele. 

15Neke ʉlʉsʉngʉ lwa Ngʉlʉve lʉkome fiijo, nalʉlɨngʼhiine nʉ vʉhosi vwa 
Adamu! Ʉlwakʉva ʉvʉhosi ʉvwa muunhu jʉmo ʉAdamu, vʉlyapeleliile 
avaanhu vinga kufua. Neke vwɨmɨla ʉlʉsʉngʉ lwa Ngʉlʉve kukilila ʉmuunhu 
jʉmo ʉYesu Kɨlɨsite, avaanhu vinga vipyanɨlua ʉvʉhosi vwave. 

16Kange, sino sihʉma kwa Ngʉlʉve vwɨmɨla ʉlʉsʉngʉ lwake, nasilɨngʼhiine na 
sino sihʉma vwɨmɨla ʉvʉhosi vwa Adamu. Ʉlwakʉva ʉvʉhosi vwa muunhu 
jʉmo ʉAdamu, vʉkapelela avaanhu vinga kuhɨghua kuuti vahosi. Neke ʉvʉhosi 
ye vwongeliile mʉ ɨɨsi, ʉNgʉlʉve akahʉfia ʉlʉsʉngʉ lwake mʉlwa kʉvavalɨla 
avaanhu kuuva vagholofu. 

17Ʉvʉhosi vwa muunhu jʉmo ʉAdamu, vʉlyapeleliile ʉvʉfue vʉteme avaanhu 
vooni. Neke kyangʼhaani avaanhu vano vikwʉpɨla ʉlʉsʉngʉ lwa Ngʉlʉve na 

kuvalɨlua kuuva vagholofu, vilitema kʉ vwʉmi ʉvwa kʉvʉsila kʉsila vwɨmɨla 
ʉmuunhu jʉmo ʉYesu Kɨlɨsite. 

18Lɨno, ndavʉle ʉnkole ghwa muunhu jʉmo vʉle ghʉlyapeleliile avaanhu vooni 
vahɨghue kuuti vahosi, fye enendɨɨkɨ ʉmuunhu jʉmo kuvomba isa vʉgholofu 
kʉpeleliile avaanhu vooni kuvalɨlua kuuva vagholofu na kukava ʉvwʉmi. 

19Kange, ndavʉle ʉmuunhu jʉmo jʉno naalyankʉndile ʉNgʉlʉve, akapelela 
avaanhu vinga kuuva vahosi, fye enendɨɨkɨ ʉmuunhu jʉmo jʉno alyankʉndile 
ʉNgʉlʉve ilikʉvapelela avaanhu vinga vavalɨlue kuuva vagholofu. 

20Indaghɨlo sa Moose ye siletilue, sikapelela ʉvʉhosi vwongelele. Neke ʉvʉhosi 
ye vwongeliile, ʉlʉsʉngʉ lwa Ngʉlʉve lʉkongelela fiijo. 

21Ʉlʉsʉngʉ lʉkongelela kuuti, ndavʉle ʉvʉhosi vʉle vʉlyatemile avaanhu na 
kuleeta ʉvʉfue, fye enendɨɨkɨ ʉlʉsʉngʉ lwa Ngʉlʉve lʉteme vwɨmɨla 
kʉkʉvavalɨla avaanhu kuuva vagholofu kuhanga kufika kʉ vwʉmi ʉvwa 
kʉvʉsila kʉsila. Ʉluo luvombeka vwɨmɨla kʉkʉmwɨtɨka ʉYesu Kɨlɨsite, ʉMʉtwa 
ghwitu. 

Valooma 6 

Kufua na kusyʉka palɨkɨmo nʉ Yesu 

1Asi, lɨno pe tʉʉti kɨki? Tʉfivombaghe ʉvʉhosi neke ʉlʉsʉngʉ lwa Ngʉlʉve 
lwongelelaghe fiijo? 

2Jeeje! Ʉsue tʉlɨ ndavʉle avafue mʉ mbombo isa vʉhosi, lɨno lwandaani kange 
tʉjighaghe tuvomba ʉvʉhosi? 

3Asi, namʉkagwile kuuti, ʉsue tweni twe vano twofughue mwa Yesu Kɨlɨsite, 
tʉlyafwile nʉ mwene? 

4Ye twofughue, tʉlyafwile na kusyɨlua palɨkɨmo nʉ mwene, kuuti ndavʉle 
ʉKɨlɨsite vʉle alyasyʉsivue kuhʉma kʉ vafue mʉ ngʉfu imbaha isa Ngʉlʉve, fye 
enendɨɨkɨ na jʉsue tʉvisaghe na mikalɨle amapia mʉ vwʉmi vwitu. 

5Lɨno, ndavʉle tʉlyafwile palɨkɨmo nʉ Kɨlɨsite ye tukwofughua, fye enendɨɨkɨ 
tuliiva palɨkɨmo nʉ mwene mʉlwa kusyʉsɨvua kuhʉma kʉ vafue ndavʉle 
ʉmwene. 

6Ʉsue tʉkagwile kuuti, ʉlʉveelo lwitu ʉlʉkʉʉlʉ lʉlyakomelilue pa kɨkovekano 
palɨkɨmo nʉ Yesu, kuuti ingʉfu isa vʉhosi nkate mʉlyʉsue sitipulue, tʉleke 
kuuva vakami va vʉhosi, 

7ʉlwakʉva ʉmuunhu angafue enendɨɨkɨ, iiva avɨkilue mwavʉke kuhʉma mʉ 
ngʉfu isa vʉhosi. 

8Lɨno, ʉlwakʉva tʉlyafwile palɨkɨmo nʉ Kɨlɨsite, tuhʉvɨɨla kuuti tulikukala 
palɨkɨmo nʉ mwene. 

9Ʉsue tʉkagwile kuuti, ʉYesu Kɨlɨsite alyasyʉkile kuhʉma kʉ vafue, naifua 
kange, ʉvʉfue vʉsila ngʉfu kange kwa mwene. 

10Ye ifua, alyafwɨliile ʉvʉhosi vwa vaanhu kamo keene. Neke lɨno mwʉmi, mʉ 
vwʉmi vwake ikukala mʉlwa kʉmhovosia ʉNgʉlʉve. 

11Na jʉmue muvonaghe kuuti mʉlɨ vafue mʉlwa kʉvomba ʉvʉhosi, neke kwa 
Ngʉlʉve mʉlɨ vʉʉmi mwa Yesu Kɨlɨsite. 

12Lɨno, namʉngalekaghe ʉvʉhosi kutema amavɨlɨ ghiinu ghano ghifua, 
ʉlwakʉva vʉngateme vʉkʉvapelela kuvɨngɨlɨla ʉvʉnoghelua vwake ʉvʉviivi. 

13Namʉngafilekaghe ifilʉngo ifya mavɨlɨ ghiinu kuvomba ʉvʉhosi. Looli 
mutavʉlaghe kwa Ngʉlʉve, kuuti ifilʉngo ifya mavɨlɨ ghiinu fivombaghe isa 
vʉgholofu, ʉlwakʉva ʉNgʉlʉve akavasyʉsisie na kʉkʉvingisia mʉ vwʉmi 
ʉvʉpia. 

14Lɨno, ʉvʉhosi navʉngavateme kange, ʉlwakʉva namulongosivua ni ndaghɨlo, 
looli nʉ lʉsʉngʉ lwa Ngʉlʉve. 

Avavɨngɨlɨli va Yesu vakami va kʉvomba isa vʉgholofu 

15Asi, tʉʉti kɨki? Tʉvombaghe inyɨvi ʉlwakʉva tʉlɨ mʉ lʉsʉngʉ lwa Ngʉlʉve, 
natulongosivua ni ndaghɨlo? Jeeje, natʉngavombaghe ʉluo! 

16Mʉkagʉlaghe kuuti, mʉngitavʉle kuuva vakami va jʉmonga na kʉkʉnkʉnda, 
kyangʼhaani muuva vakami va muunhu ʉjuo jʉno mʉkʉnkʉnda. Kwekʉti, nave 
muvɨngɨlɨla ʉvʉhosi muuva vakami va vʉhosi, ʉkuo kupelela ʉvʉfue. Nave 
mʉkʉmʼbɨngɨlɨla ʉNgʉlʉve muuva vakami va Ngʉlʉve, ʉkuo kupelela 
ʉvʉgholofu. 

17Ʉlʉtasi mʉlyale vakami va kʉvomba inyɨvi, neke lɨno nɨkʉmhongesia 
ʉNgʉlʉve, ʉlwakʉva mwʉpiile nʉ mwojo ghwoni imbʉlanɨsio sooni sino 
mʉpelilue. 

18Kange, mʉpokilue kuhʉma mʉ vʉkami ʉvwa kʉvomba inyɨvi, mʉvɨkilue 
kuuva vakami va kʉvomba isa vʉgholofu. 

19Nijova mʉ kɨhwanɨkɨsio ɨkya vʉkami, ʉlwakʉva nakɨhʉʉgʉ ʉmue kukagʉla 
ɨmhola ɨjɨ. Ndavʉle ʉlʉtasi vʉle mʉlyatavwile ifilʉngo ifya mavɨlɨ ghiinu 
kuvomba inyali ni nyɨvi mʉlwa kukala mʉ vʉhosi, fye enendɨɨkɨ mʉtavʉlaghe 
ifilʉngo ifya mavɨlɨ ghiinu kuvomba isa vʉgholofu mʉlwa kukala mʉ vwɨmɨke. 

20Ye mʉlɨ vakami va kʉvomba inyɨvi, namʉlyʉmɨlɨsivue kuvomba isa 
vʉgholofu. 



379 

 

 
ɄLʉfingo ʉLʉpia 

© Wycliffe Bible Translators, Inc. 
 

 
 

 

21Ifighono ifio mʉkavombagha imbombo sino ʉnsiki ʉghʉ muvona nya soni. 
Lɨno, vwɨmɨla imbombo isio mʉkavʉmbʉliile kɨki? Ʉvʉsililo ʉvwa mbombo 
isio vwe vʉfue. 

22Neke lɨno ʉlwakʉva mʉvɨkilue vavʉke kuhʉma mʉ vʉkami ʉvwa kʉvomba 
inyɨvi na kuuva vakami va Ngʉlʉve, mʉlɨ nʉ lʉvʉmbʉlɨlo. Ʉlʉvʉmbʉlɨlo ʉluo 
kwe kʉvalasivua kuuva vɨmɨke na kukwingila kʉ vwʉmi ʉvwa kʉvʉsila kʉsila. 

23Nijova ʉluo, ʉlwakʉva ʉmuunhu ghweni jʉno ivomba inyɨvi, ʉlʉhombo 
lwake vwe vʉfue. Neke ʉNgʉlʉve ɨkʉtʉpeela ʉvwʉmi ʉvwa kʉvʉsila kʉsila, 
ʉluo nalʉhombo looli lʉvonolo kuhʉma kwa Ngʉlʉve mwa Mʉtwa ghwitu 
ʉYesu Kɨlɨsite. 

Valooma 7 

Vano valɨ mwa Yesu navilongosivua ni ndaghɨlo 

1Vanyalʉkolo vango, amasio ghano nitapijova mʉghatangʼhinie, ʉlwakʉva 
nijova na vaanhu vano vasitangʼhinie indaghɨlo. Indaghɨlo sikʉmʉlongosia 
ʉmuunhu pa pano ajiighe mwʉmi. 

2Lʉlɨ ndavʉle ʉnʼdala jʉno atolilue, iiva mʉ ndaghɨlo sa vʉtolani pano 
ʉmʉghoosi ghwake ajiighe mwʉmi. Looli ʉmʉghoosi ghwake angafue, ʉnʼdala 
ʉjuo iiva mwavʉke mʉ ndaghɨlo isio. 

3Ʉnʼdala ʉjuo angatolue nʉ mʉghoosi ʉjʉnge pano ʉmʉghoosi ghwake ajiighe 
mwʉmi, iiva mʼbwafu. Looli ʉmʉghoosi ghwake angafue, ʉnʼdala ʉjuo iiva 
mwavʉke, naipinyua ni ndaghɨlo isa vʉtolani. Kange, nambe angatolue nʉ 
mʉghoosi ʉjʉnge, naiiva mʼbwafu. 

4Vanyalʉkolo vango, fye lʉlɨvuo, na jʉmue mʉfwile palɨkɨmo nʉ Yesu Kɨlɨsite 
pa kɨkovekano, namulongosivua ni ndaghɨlo sa Moose. Lɨno, mʉlɨ vaanhu va 
Yesu Kɨlɨsite jʉno alyasyʉkile kuhʉma kʉ vafue. Alyasyʉkile kuuti 
tʉmʼbombelaghe ʉNgʉlʉve sino ikeela. 

5Ye tulongosivua nʉ lʉveelo lwa mʼbɨlɨ, indaghɨlo sikapelela ʉvʉnoghelua ʉvwa 
kʉvomba inyɨvi, vʉʉve ni ngʉfu mʉ filʉngo ifya mavɨlɨ ghiitu na kuvomba sino 
sipelela ʉvʉfue. 

6Tʉlyapinyilue ni ndaghɨlo, neke lɨno tʉfwile palɨkɨmo nʉ Yesu Kɨlɨsite, tʉlɨ 
vavʉke mʉlwa kʉpinyua ni ndaghɨlo. Lɨno, natʉkʉmʼbombela ʉNgʉlʉve 
mʉlwa kʉvɨngɨlɨla ɨsɨla ɨngʼhʉʉlʉ ɨja kʉlongosivua ni ndaghɨlo, looli mʉlwa 
kʉvɨngɨlɨla ɨsɨla ɨmhia ɨja kʉlongosivua nʉ Mhepo ʉMwɨmɨke. 

Indaghɨlo sihʉfia ʉvʉhosi 

7Lɨno tʉʉti kɨki? Tʉʉti indaghɨlo vʉhosi? Jeeje, sale sileke indaghɨlo, nanaale 
nikagʉla kuuti ʉvʉhosi kye kɨɨnu kɨki. Nijova ʉluo, ʉlwakʉva sale sileke 

indaghɨlo kulʉngɨka kuuti, “Nʉngavisaghe nʉ vʉnoghelua ʉvʉviivi,”  nanaale 
nikagʉla kuuti ʉvʉnoghelua ʉvʉviivi, vʉhosi. 

8Neke ye nɨkagwile ʉlʉlaghɨlo ʉluo, ʉvʉhosi vʉkapelela nɨɨve nʉ vʉnoghelua 
ʉvʉviivi vʉno vʉlɨ papinga, ʉlwakʉva nave indaghɨlo nakwesili, ʉvʉhosi vuuva 
vʉsila ngʉfu, vuuva hwene vʉfwile. 

9Ʉlʉtasi ye nanɨsikagwile indaghɨlo, sino nɨkavombagha nasikamhelelagha 
ʉvʉhɨghi mʉ mwojo. Neke ye nɨsikagwile indaghɨlo, ʉvʉhosi vʉkava ni ngʉfu 
mʉ mwojo, 

10nɨkava patali nʉ Ngʉlʉve, nɨkava hwene nɨfwile. Nɨkakagʉla kuuti, indaghɨlo 
sino sikanoghiile kʉkʉmheela ʉvwʉmi, sikamhelela ʉvʉfue. 

11Ʉlwakʉva vwɨmɨla indaghɨlo isio ʉvʉhosi vʉkava nɨ sɨla ɨja kʉsyanga ʉne na 
kʉkʉmhelela ʉvʉfue. 

12Lɨno, indaghɨlo nyɨmɨke, sihʉmile kwa Ngʉlʉve, silʉngɨka kuvomba isa 
vʉgholofu, kange nofu. 

13Asi, kwekʉti ɨkɨɨnu ɨkɨnofu kɨmheleliile ʉvʉfue? Jeeje, looli ɨkɨɨnu ɨkɨnofu ɨkio 
kɨlisile kuuti ʉvʉhosi vʉkagʉlɨke kuuva vʉhosi. Ʉvʉhosi ʉvuo vwe vʉno 
vʉkamheliile ʉvʉfue kukilila indaghɨlo inofu isio. Lɨno, indaghɨlo inofu isio, 
sihʉfisie kuuti ʉvʉhosi vʉviivi kyongo. 

Avaanhu vinoghelua kuvomba inofu, neke vikunua 

14Tʉkagwile kuuti, indaghɨlo sa Moose sihʉma kwa Mhepo ghwa Ngʉlʉve, neke 
ʉne nilongosivua ni sa mʼbɨlɨ, nɨvɨkilue kuuva nkami ghwa vʉhosi. 

15Nijova ʉluo, ʉlwakʉva nanɨkagwile kɨno nivomba! Sino nilonda kuvomba, 
nase sino nivomba, neke sino nanilonda, se sino nivomba. 

16Lɨno, nave nivomba sino nanilonda, apuo nikwɨtɨka kuuti indaghɨlo nofu. 

17Pano nivomba sino nanilonda, naniiva neene, looli vʉhosi vʉno vʉlɨ nkate 
mʉlyʉne. 

18Nɨkagwile kuuti nkate mʉlyʉne, mʉ mʼbɨlɨ ghwango mʉsila lɨmonga ɨlɨnofu, 
ʉlwakʉva pano nilonda kuvomba inofu, nanivomba. 

19Kwekʉti, pano nilonda kuvomba ɨlɨnofu, nivomba ɨlɨviivi lɨno nanilonda. 

20Lɨno, nave nivomba sino nanilonda, apuo naniiva neene, looli vwe vʉhosi 
vʉno vʉlɨ nkate mʉlyʉne. 

21Lɨno nɨkagwile kuuti, pano nilonda kuvomba ɨlɨnofu, nivona ninoghua 
kuvomba ɨlɨviivi. 

22Nkate mʉ mwojo ghwango nɨkʉsihovokela indaghɨlo sa Ngʉlʉve. 



381 

 

 
ɄLʉfingo ʉLʉpia 

© Wycliffe Bible Translators, Inc. 
 

 
 

 

23Neke ifilʉngo ifya mʼbɨlɨ ghwango filongosivua ni ngʉfu isa vʉhosi sino 
sikwilana na masaaghe ghango, sikʉmbɨɨka nɨɨve nkami ghwa kʉvomba 
ʉvʉhosi vʉno vulongosia ifilʉngo ifya mʼbɨlɨ ghwango. 

24Aasa! Nɨkelile ʉne, ghwe veeni ʉnya kʉmhoka nʉ mʼbɨlɨ ʉghʉ ghʉno 
ghulongosivua nʉ vʉfue? 

25Nɨkʉmhongesia ʉNgʉlʉve jʉno ɨkʉtʉpoka vwɨmɨla ʉMʉtwa ghwitu ʉYesu 
Kɨlɨsite. Lolagha, ʉne nilongosivua ni ndaghɨlo sa Ngʉlʉve mʉ masaaghe 
ghango, neke ʉmʼbɨlɨ ghwango ghulongosivua ni ngʉfu isa vʉhosi. 

Valooma 8 

Kulongosivua nʉ Mhepo ʉMwɨmɨke 

1Lɨno, avaanhu vano valɨ mwa Yesu Kɨlɨsite, navihɨghua kuuti vahosi. 

2Nijova ʉluo, ʉlwakʉva mwa Yesu Kɨlɨsite, ingʉfu sa Mhepo ʉMwɨmɨke jʉno 
ipela ʉvwʉmi, sitʉvɨkile kuuva vavʉke kuhʉma mʉ ngʉfu isa vʉhosi nʉ vʉfue. 

3Indaghɨlo sa Moose nasilyale ni ngʉfu isa kʉtʉvɨɨka kuuva vavʉke, ʉlwakʉva 
ingʉfu isa vʉhosi mʉ mavɨlɨ ghiitu silyatʉpeleliile kukunua kuvɨngɨlɨla 
indaghɨlo isio. Neke ʉNgʉlʉve akansuungʼha ʉMwanaake, iise mʉlwa mʼbɨlɨ 
ndavʉle amavɨlɨ ghiitu ʉsue twe vahosi, kuuti mʉ mʼbɨlɨ ʉghuo atipule ʉvʉhosi. 

4Alyavombile ʉluo kuuti, sino indaghɨlo salondagha tʉvombe, sivombeke nkate 
mʉlyʉsue twe vano natulongosivua nʉ vʉnoghelua vwa mʼbɨlɨ, looli ni ngʉfu sa 
Mhepo ʉMwɨmɨke. 

5Nijova ʉluo, ʉlwakʉva avaanhu vano vilongosivua nʉ vʉnoghelua vwa mʼbɨlɨ, 
visaagha kuvomba ʉvʉhosi. Looli vano vilongosivua nʉ Mhepo ʉMwɨmɨke, 
visaagha kuvomba isa Mhepo ʉjuo. 

6Ʉlwakʉva kulongosivua nʉ vʉnoghelua vwa mʼbɨlɨ kupelela ʉvʉfue, looli 
kulongosivua nʉ Mhepo ʉMwɨmɨke kupelela ʉvwʉmi nʉ lʉtengaano. 

7Avaanhu vano vilongosivua nʉ vʉnoghelua vwa mʼbɨlɨ, valʉgʉ va Ngʉlʉve, 
ʉlwakʉva navikʉnda kuvɨngɨlɨla indaghɨlo saake nambe padebe. 

8Vano vikʉnda kulongosivua nʉ vʉnoghelua vwa mʼbɨlɨ, navangavombe sino 
ikeela ʉNgʉlʉve. 

9Neke ʉmue namulongosivua nʉ vʉnoghelua vwa mʼbɨlɨ, looli mulongosivua nʉ 
Mhepo ghwa Ngʉlʉve jʉno ikukala nkate mʉlyʉmue. Nave ʉmuunhu naalɨ nʉ 
Mhepo ʉjuo, ʉjuo namuunhu ghwa Kɨlɨsite. 

10Neke nave ʉKɨlɨsite ikukala nkate mʉlyʉmue, nambe amavɨlɨ ghiinu ghifua 
vwɨmɨla ʉvʉhosi, ʉMhepo ʉMwɨmɨke ɨkʉvapeela ʉvwʉmi, ʉlwakʉva 
mʉvalilue kuuva vagholofu. 

11Nave ʉMhepo ghwa jʉno alyansyʉsisie ʉYesu kuhʉma kʉ vafue, ikukala 
nkate mʉlyʉmue, jʉno alyansyʉsisie ʉKɨlɨsite kwekʉti ʉNgʉlʉve, ɨkʉghapeela 
ʉvwʉmi amavɨlɨ ghiinu ghano ghifua. Ivomba ʉluo kukilila ʉMhepo ghwake 
jʉno ikukala nkate mʉlyʉmue. 

12Lɨno vanyalʉkolo vango, ʉsue natulondua kulongosivua nʉ vʉnoghelua vwa 
mʼbɨlɨ, 

13ʉlwakʉva nave tulongosivua nʉ vʉnoghelua vwa mʼbɨlɨ, apuo tufua. Looli 
tʉngaleke kuvomba isa vʉnoghelua vwa mʼbɨlɨ mʉ ngʉfu sa Mhepo ʉMwɨmɨke, 
apuo tuuva nʉ vwʉmi ʉvwa jaatu. 

14Avaanhu vooni vano vilongosivua nʉ Mhepo ghwa Ngʉlʉve, avuo ve vaana va 
Ngʉlʉve. 

15Nijova ʉluo, ʉlwakʉva ʉNgʉlʉve naalyavapeliile ʉMhepo ghwake, kuuti 
avavɨɨke vakami na kuuva voghofi pamaaso ghaake. Looli alyavapeliile ʉMhepo 
ghwake kuuti avavɨɨke mʉʉve vaana vaake. Mʉ ngʉfu sa Mhepo ʉjuo, 
tʉkʉntambʉla ʉNgʉlʉve, “Aba,” kwekʉti, Nhaata. 

16ɄMhepo ʉMwɨmɨke ʉjuo ikwoleka palɨkɨmo na moojo ghiitu kuuti ʉsue tʉlɨ 
vaana va Ngʉlʉve. 

17Lɨno, ʉlwakʉva ʉsue tʉlɨ vaana va Ngʉlʉve, tulikwʉpɨla sooni sino ʉNgʉlʉve 
avavɨkiile avaanhu vaake, tulikwʉpɨla isio palɨkɨmo nʉ Kɨlɨsite. Luliiva 
enendɨɨkɨ ʉlwakʉva nave tugude mʉ mhumuko ndavʉle aligudile ʉYesu, 
tulighinisivua ndavʉle alyaghinisivue ʉmwene. 

ɄNgʉlʉve ilikʉvaghinia avaana vaake 

18Imhumuko sino sikʉtwagha lɨno, nivona nakɨɨnu ʉngalɨngʼhanie nʉ vʉvaha 
vʉno ʉNgʉlʉve ilihʉfia pambele. 

19Lolagha, ifipelua fyoni ifya Ngʉlʉve, fighulila nʉ vʉsyʉkue ʉvʉkome ʉnsiki 
ghʉno ʉNgʉlʉve ilihʉfia pa vʉvalafu avaana vaake. 

20Nijova ʉluo, ʉlwakʉva ifipelua fyoni filyavɨkilue kukeela kʉvomba, 
nakwekʉti filyavɨkilue ʉluo mʉ vughane vwa fyene, looli mʉ vughane vwa 
Ngʉlʉve. Palɨkɨmo nʉluo fili nʉ lʉhʉvɨɨlo, 

21kuuti ɨkɨghono kɨmonga, ilikʉfivɨɨka kuuva fyavʉke kuhʉma mʉ vʉkami 
ʉvwa kʉtipulua, neke fingile mʉ vwavʉke ʉvʉnya vʉvaha vʉno vilipelua 
avaana va Ngʉlʉve. 

22Nijova ʉluo, ʉlwakʉva tʉkagwile kuuti kuhanga kufika lɨno, ifipelua fyoni 
filɨla nʉ vʉvafi, ndavʉle ʉvʉvafi ʉvwa mʉkɨjʉʉva pano ipaapa. 

23Nakwekʉti fi fipelua fyene fino filɨla, looli na jʉsue tulɨla twe vano ʉNgʉlʉve 
atʉpeliile ʉMhepo ghwake, kuuti tʉvonje ʉvʉnono mʉ sino ilikʉtʉpeela. Tulɨla 

mʉ moojo ghiitu kʉmo tughuula kuvɨkua kuuva vaana vaake lwoni, kwekʉti 
kuvangua kuhʉma mʉ mavɨlɨ ghano ghinangɨka na kupelua amavɨlɨ amapia. 

24Ʉlʉhʉvɨɨlo ʉluo tʉlyapelilue kuhʉma ye tupokua. Neke nave ʉmuunhu 
ihʉvɨɨla ɨkɨɨnu kɨno ɨkʉkɨvona, ʉluo naluuva lʉhʉvɨɨlo. Asi, ghwe veeni jʉno 
ihʉvɨɨla ɨkɨɨnu kɨno akyaghile? 

25Neke pano tuhʉvɨɨla ɨkɨɨnu kɨno natʉkʉkyagha, tughuula nʉ vʉsyʉkue kɨsila 
kʉkatala. 

26Palɨkɨmo nʉluo ʉMhepo ʉMwɨmɨke ɨkʉtʉtanga kukunua kwitu. Ʉsue 
natʉkɨmaanye kusʉʉma vʉle lʉnoghiile, neke ʉMhepo jʉjuo ɨkʉtʉsʉmɨla nɨ 
kɨsa kwa Ngʉlʉve, ɨkɨsa kɨno nakijoveka. 

27ɄNgʉlʉve jʉno ilola sino sili mʉ moojo gha vaanhu, akagwile navʉ vʉfumbue 
vwa Mhepo ghwake, ʉlwakʉva ʉMhepo ɨkʉvasʉmɨla avɨmɨke mʉ vughane vwa 
Ngʉlʉve jʉjuo. 

28Tʉkagwile kuuti, mʉ sooni ʉNgʉlʉve ɨkʉvapeela inofu avaanhu vano 
vamʉghanile, kwekʉti vano avakemelile mʉ vʉfumbue vwake. 

29Nijova ʉluo, ʉlwakʉva avaanhu vano ʉNgʉlʉve alyavasalwile kuuva vaanhu 
vaake kuhʉma ɨɨsi ye jɨkyale kupelua, alyavavɨkile vahwanane nʉ Mwanaake. 
Alyavombile ʉluo kuuti ʉMwanaake ʉjuo aave mʼbele mʉ vɨtɨki vooni va 
Ngʉlʉve. 

30Lɨno, vano alyavasalwile kuhʉma mʼbʉkʉʉlʉ, akavakemeela; vano 
alyavakemelile, akavavalɨla kuuva vagholofu; kange vano alyavavaliile kuuva 
vagholofu, akavaghinia. 

Ʉlʉghano lwa Ngʉlʉve 

31Lɨno, tʉʉti kɨki vwɨmɨla isio? Nave ʉNgʉlʉve alɨ nusue, ghwe veeni jʉno 
ndepoonu ɨkʉtʉtola? 

32ɄNgʉlʉve naalyamʼboniile ɨkɨsa ʉMwanaake jʉjuo, akantavʉla afue vwɨmɨla 
ʉsue tweni. Lɨno, nave alyantavwile ʉMwanaake jʉjuo vwɨmɨla ʉsue, 
kyangʼhaani naangaleke kʉkʉtʉpeela inofu sooni. 

33Kyangʼhaani nakwale ʉmuunhu jʉno ndepoonu iiti avasalʉlua va Ngʉlʉve 
vahɨghue, ʉlwakʉva ʉNgʉlʉve jʉjuo ghwe jʉno ɨkʉvavalɨla avasalʉlua kuuva 
vagholofu. 

34Kange, nakwale jʉno ndepoonu ɨkʉvahɨgha kuuti vahosi, ʉlwakʉva ʉYesu 
Kɨlɨsite ghwe jʉno alyafwile, akasyʉka kuhʉma kʉ vafue. Ʉmwene alɨ nʉ 
vʉtavʉlɨlua palɨkɨmo nʉ Ngʉlʉve, ghwe jʉno ɨkʉtʉsʉmɨla. 

35Nakwekɨlɨ nambe kɨmonga kɨno ndepoonu kɨkʉtʉvʉsia mʉ lʉghano lwa 
Kɨlɨsite! Siive mhumuko nambe lʉsukunalo, vʉʉve vʉvafi nambe njala, vʉʉve 

vʉghaju nambe kuuva mʉ lʉtalamu lʉmonga, nambe kʉʉve kwe kʉfua, ifio 
fyoni nafingatʉvʉsie mʉ lʉghano lwa Kɨlɨsite. 

36Ndavʉle lɨlembilue mʉ Malembe aMɨmɨke kuuti, “Ifighono fyoni tufwɨmua 
vwɨmɨla kʉkʉkʉvombela ʉve. Avaanhu vatʉvɨkile hwene ngʼholo sa kʉhɨnjua.” 

37Neke isio sooni ʉsue tʉkʉsilema lwoni, ʉlwakʉva ʉYesu jʉno atʉghanile, 
ɨkʉtʉtanga. 

38Lɨno nɨkagwile kyangʼhaani kuuti, nakwekɨlɨ nambe kɨmonga kɨno ndepoonu 
kɨkʉtʉvʉsia mʉ lʉghano lwa Ngʉlʉve, vʉʉve vwe vʉfue nambe ʉvwʉmi, vaave 
ve vanyamhola nambe ifinya vʉtavʉlɨlua, siive se sino pwesili nambe sino 
silikwisa, nambe ifinya ngʉfu fyoni, 

39siive se ngʉfu isa kʉkyanya nambe isa paasi. Nakwekɨlɨ nambe ɨkɨpelua 
kɨmonga kɨno ndepoonu kɨkʉtʉvʉsia mʉ lʉghano lwa Ngʉlʉve lʉno ahʉfisie 
kʉlyʉsue mwa Yesu Kɨlɨsite, ʉMʉtwa ghwitu. 

Valooma 9 

ɄNgʉlʉve na vasalʉlua vaake 

1Nijova isa kyangʼhaani pamaaso gha Yesu Kɨlɨsite, nanidesa, kange nkate mʉ 
mwojo ghwango ʉMhepo ʉMwɨmɨke ikangasia kuuti sa kyangʼhaani. 

2Ʉne nɨlɨ nʉ lʉsukunalo nʉ vʉvafi vʉno navusila mʉ mwojo ghwango, 

3vwɨmɨla avaanhu ava kɨsina kyango, aVaisilaeli. Nijova ʉluo, ʉlwakʉva, vwale 
vʉʉve vughane vwango, nale nikwɨtɨka kughunua na kuvʉsɨvua pamaaso gha 
Yesu, nave kuvomba ʉluo kwale kupelela avaanhu va kɨsina kyango vamwɨtɨke 
ʉYesu Kɨlɨsite. 

4Avuo ve Vaisilaeli, vano ʉNgʉlʉve alyavasalwile vaave vaana vaake, 
akavahʉfia ʉvʉvaha vwake na kuvɨɨka ʉlʉfingo na veene. Kange, akavapeela 
indaghɨlo saake, akavavʉʉla vʉle vanoghiile kʉkʉmwɨmɨka ʉmwene, na 
kʉkʉvalagha sino ilikʉvapeela. 

5AVaisilaeli avuo ve vanyeenya va Abulahamu, nʉ Isaka nʉ Yakovo. Ghwope 
ʉYesu Kɨlɨsite, kɨmʼbɨlɨ alyahʉmile mʉ kɨsina ɨkio. Ʉmwene mʼbaha ghwa fyoni, 
kange ghwe Ngʉlʉve jʉno ighinisivua ifighono fyoni! Ameni. 

6Pano nijova isio, naniiti ʉNgʉlʉve akunilue kuvomba sino alyavalaghile 
aVaisilaeli. Nijova ʉluo, ʉlwakʉva nakwekʉti aVaisilaeli vooni vasalʉlua va 
Ngʉlʉve. 

7Kange, nakwekʉti avaanhu vooni ava kɨsina kya Abulahamu, vaana va 
Abulahamu kyangʼhaani, ʉlwakʉva ʉNgʉlʉve alyamʉlaghile ʉAbulahamu 
kuuti, “Ɨkɨsina kyako kihʉma mwa Isaka.” 

8Mʉ ʉluo nakwekʉti avaana va Abulahamu vano vaholilue mʉ vughane vwa 
mʼbɨlɨ vaana va Ngʉlʉve, looli vano vaholilue kulɨngʼhana na vʉle alyalaghile 
ʉNgʉlʉve. 

9Ʉlwakʉva ʉNgʉlʉve alyamʉlaghile ʉAbulahamu akati, “Nigomoka kʉ 
mwakʉʉghʉ, ʉnsiki ndavʉle ʉghʉ, ʉSala iiva nʉ mwana ʉnʼdɨɨmi.” 

10Kange nakwekʉti lʉluo lwene, ghwope ʉLebeka ye atolilue kwa nkʉʉlʉ 
ghwitu ʉIsaka, akapaapa amapasa, avaana avadɨɨmi. 

11-12Neke ye vakyale kuholua, nambe ye navavombile simonga inofu nambe 
imbiivi, ʉNgʉlʉve akamʼbʉʉla ʉLebeka akati, “Ʉmwana ʉmʼbaha 
ɨkʉmʼbombelagha ʉnnuuna.” Ʉlʉ luhʉfia kuuti, ʉNgʉlʉve isalʉla ʉmuunhu 
kulɨngʼhana nʉ vʉfumbue vwake. Ʉmuunhu naisalʉlua vwɨmɨla imbombo 
saake, looli isalʉlua nʉ jʉno ɨkʉnkemeela. 

13Ndavʉle lɨlembilue mʉ Malembe aMɨmɨke kuuti, “ɄYakovo nɨlyamʉghanile, 
neke ʉEsau nɨlyankanile.” 

ɄNgʉlʉve ivomba mʉ vughane vwake 

14Lɨno tʉʉti kɨki? Tʉʉti, ʉNgʉlʉve naivomba mʉ vwakyangʼhaani? Jeeje, 

15ʉlwakʉva alyamʼbʉlile ʉMoose kuuti, “Ʉne nɨkʉmpyanɨla ʉmuunhu ghweni 
jʉno nighanile kʉkʉmpyanɨla, kange nɨkʉmʼbonela ɨkɨsa ʉmuunhu ghweni 
jʉno nighanile kʉkʉmʼbonela ɨkɨsa.” 

16Isio sooni nasivombeka vwɨmɨla ʉlʉghimbo nambe ʉvughane vwa muunhu, 
looli vwɨmɨla ʉlʉsʉngʉ lwa Ngʉlʉve. 

17Nijova ʉluo, ʉlwakʉva mʉ Malembe aMɨmɨke, ʉNgʉlʉve alyamʼbʉlile ʉntwa 
ʉFalao kuuti, “Nɨlyakʉvɨkile kuuva ntwa, neke kukilila ʉve, nɨhʉfie ingʉfu 
sango, nalɨ lɨtavua lyango lɨpʉlɨsɨvue mʉ ɨɨsi jooni.” 

18Lɨno kwekʉti, ʉNgʉlʉve ɨkʉnsʉngʉkɨla ʉmuunhu ghweni jʉno ighanile 
kʉkʉnsʉngʉkɨla, kange ɨkʉmʼbɨɨka ʉmuunhu ghweni kuuva nsiiti kukʉnda 
ndavʉle ighanile ʉmwene. 

19Jʉmonga ndepoonu iposia iiti, “Nave lʉlɨ enendɨɨkɨ, lwandaani ʉNgʉlʉve 
ihɨgha avaanhu? Asi, ghwe veeni jʉno ndepoonu ɨkʉnsigha ʉNgʉlʉve kuvomba 
sino ighanile ʉmwene?” 

20Ʉve ghwe muunhu veeve veeni ʉkanɨngʼhane nʉ Ngʉlʉve? Asi, ɨkɨɨnu kɨno 
kɨvʉmbilue ndepoonu kɨkʉmposia jʉno akɨvʉmbile kuuti, “Kɨki ʉmbʉmbile 
enendɨɨkɨ?” 

21Ʉmʼbʉmba fivɨgha alɨ nʉ vʉlamʉsi vwɨmɨla ɨnhapo. Ndepoonu itoola ɨnhapo 
jɨmonga ivʉmba ɨkɨvɨgha ɨkya mbombo ɨmbaha, ɨkɨngɨ kɨɨve kya mbombo 
ɨndebe. 

22Fye enendɨɨkɨ ghwope ʉNgʉlʉve. Ʉmwene alyale ilonda kuhʉfia ɨngʼhalaasi 
ni ngʉfu saake, neke aligudile vwɨmɨla avaanhu vano valyankalisie, avaanhu 
vano valyale va kʉtipulua. 

23Kange, alyale ilonda kuhʉfia ʉvʉvaha vwake ʉvwa kʉdegha kʉ vaanhu vano 
ilonda kʉkʉvapyanɨla, avaanhu vano alyavasalwile kuhʉma mʼbʉkʉʉlʉ kuuti 
vʉpɨle ʉvʉvaha vwake. 

24Avaanhu avuo twesue twe vano tʉkemelilue nʉ mwene, nakwekʉti 
tʉkemelilue kuhʉma kʉ Vayahudi veene, looli na kʉ vano naVayahudi. 

25Ndavʉle alyajovile kukilila ʉmʼbɨli ʉHosea kuuti, “Avaanhu vano navalyale 
vaanhu vango, nɨkʉvatambʉlagha ‘vaanhu vango.’ Avaanhu vano 
nanɨlyavaghanile, nɨkʉvatambʉlagha ‘vaghanɨke vango.’ ” 

26Kange, “Kʉno valyavʉlilue kuuti, ‘Ʉmue namʉlɨ vaanhu vango,’ ʉkuo 
vitambʉlwagha, ‘Vaana va Ngʉlʉve ʉmwʉmi.’ ” 

27Ghwope ʉmʼbɨli ʉYesaya alyajovile vwɨmɨla aVaisilaeli kuuti, “Nambe 
aVaisilaeli vinga hwene lɨhanga ɨlya kʉ nyanja, vano vilipokua vadebe, 

28ʉlwakʉva ʉMʉtwa ʉNgʉlʉve ilikʉvatipula lwoni avaanhu mʉ ɨɨsi muno, 
kɨsila kʉdɨɨla.” 

29Kange, ndavʉle alyavɨlile ʉmʼbɨli ʉYesaya kuuti, “Ale aleke ʉMʉtwa ʉNgʉlʉve 
ʉNyangʉfu Sooni kʉkʉvaleka vamonga ava kɨsina kya Vaisilaeli, twale tusila 
ndavʉle avaanhu ava kʉ Sodoma na kʉ Gomola.” 

Kuvalɨlua ʉvʉgholofu vwɨmɨla ʉlwɨtɨko 

30Lɨno tʉʉti kɨki? Avaanhu vano naVaisilaeli napano navakaghimbagha 
kulonda ʉvʉgholofu, ʉNgʉlʉve alyavavaliile kuuva vagholofu vwɨmɨla 
ʉlwɨtɨko. 

31Neke aVaisilaeli vano vakaghimbagha kulonda ʉvʉgholofu vwɨmɨla 
kuvɨngɨlɨla indaghɨlo, vakakunua kuuva vagholofu. 

32Kɨki valyakunilue kuuva vagholofu? Valyakunilue, ʉlwakʉva valyale vihʉvɨɨla 
amaghendele ghaave, vakaleka kʉkʉmwɨtɨka ʉKɨlɨsite. Vakakʉvala pa lɨvue lɨla 
lɨno likʉvasia, kwekʉti ʉYesu Kɨlɨsite. 

33Ndavʉle lɨlembilue mʉ Malembe aMɨmɨke kuuti, “Lolagha, mʉ lɨkaaja ɨlya 
Syoni nivɨɨka ɨlɨvue lɨno avaanhu vikʉvalagha, ɨlɨnhalavue lɨno 
lɨkʉvaghwɨsyagha. Neke ʉmuunhu ghweni jʉno ɨkʉmwɨtɨka naangasʉʉke.” 

Valooma 10 

1Vanyalʉkolo vango, mʉ mwojo ghwango ni nyifuunyo sango kwa Ngʉlʉve, 
nilonda aVaisilaeli avajango vapokue. 

2Nɨkʉvavʉʉla kuuti, avaanhu avuo vighimba kʉkʉmʼbɨngɨlɨla ʉNgʉlʉve, neke 
navakagwile ɨsɨla jɨno jɨnoghiile kʉkʉmʼbɨngɨlɨla. 

3Nijova ʉluo, ʉlwakʉva navakagwile vʉle ʉNgʉlʉve ɨkʉvavalɨla avaanhu kuuva 
vagholofu, aveene valondile ɨsɨla jaave ɨja kuvɨɨka kuuva vagholofu. Vakanile 
kuvɨngɨlɨla ɨsɨla ɨja Ngʉlʉve ɨja kʉvavalɨla avaanhu kuuva vagholofu. 

4Nijova ʉluo, ʉlwakʉva kukwisa kwa Yesu Kɨlɨsite vʉkava vwe vʉdugho vwa 
ndaghɨlo, kuuti ʉmuunhu ghweni jʉno ɨkʉmwɨtɨka ʉmwene, avalɨlue kuuva 
mʉgholofu. 

Ʉvʉpoki vwisile vwɨmɨla avaanhu vooni 

5Ɨmhola ɨja kuuva mʉgholofu vwɨmɨla kuvɨngɨlɨla indaghɨlo, ʉMoose 
alyalembile kuuti, “Ʉmuunhu jʉno igadɨlɨla indaghɨlo ikukalagha vwɨmɨla 
indaghɨlo isio.” 

6Neke kuuva mʉgholofu vwɨmɨla ʉlwɨtɨko, alyalembile kuuti, “Nʉngiposyaghe 
mʉ mwojo ghwako kuuti, ‘Ghwe veeni jʉno kyaitogha kʉkyanya?’ ” Kujova 
enendɨɨkɨ, kwekʉti kʉkʉmʉleeta ʉKɨlɨsite mʉ ɨɨsi. 

7“Nambe kuuti, ‘Ghwe veeni jʉno kyaikwika kʉvʉlʉngʉ?’ ” Kwekʉti 
kʉkʉmʉleeta ʉKɨlɨsite kuhʉma kʉ vafue. 

8Neke aMalembe aMɨmɨke ghiiti, “Ɨlɨsio lya Ngʉlʉve lɨlɨ piipi nuuve, lɨlɨ mʉ 
mʉlomo ghwako na mʉ mwojo ghwako.” Ɨlɨsio ɨlio je mhola ɨja lwɨtɨko jɨno 
tupʉlɨsia, 

9kuuti ʉngajove pa vʉvalafu kuhʉma mʉ nhumbula kuuti, “ɄYesu ghwe 
Mʉtwa,” kange ʉngɨtɨke mʉ mwojo ghwako kuuti ʉNgʉlʉve alyansyʉsisie 
kuhʉma kʉ vafue, ghukava ʉvʉpoki. 

10Nijova ʉluo, ʉlwakʉva ʉmuunhu pano ikwɨtɨka mʉ mwojo ghwake ivalɨlua 
kuuva mʉgholofu, kange angɨtɨke ʉlwɨtɨko lwake pa vʉvalafu ikava ʉvʉpoki. 

11AMalembe aMɨmɨke ghiiti, “Ʉmuunhu ghweni jʉno ɨkʉmwɨtɨka 
naangasʉʉke.” 

12Ɨmhola ɨjɨ jijova vwɨmɨla avaanhu vooni, aave Mʉyahudi nambe jʉno 
naMʉyahudi, ʉlwakʉva vooni ʉMʉtwa ghwave ghwe jʉmo. Ʉmwene nkoola kʉ 
vooni vano vikʉnsʉʉma. 

13Ndavʉle lɨlembilue mʉ Malembe aMɨmɨke kuuti, “Ʉmuunhu ghweni jʉno 
ɨkʉnsʉʉma na kʉkʉmhʉvɨɨla ʉMʉtwa, ipokua.” 

14Lɨno, avaanhu ndepoonu vikʉnsʉʉma ndaani jʉno navikʉmwɨtɨka? 
Ndepoonu vikʉmwɨtɨka ndaani nave navapʉliike imhola saake? Ndepoonu 
vipʉlɨka ndaani nave nakwale ʉnya kʉpʉlɨsia? 

15Kange, ndepoonu vipʉlɨsia ndaani nave navisungʼhua kupʉlɨsia? Kusungʼhua 
avanya kʉpʉlɨsia kuuva ndavʉle aMalembe aMɨmɨke vʉle ghiiti, “Kʉlɨ lʉkeelo 
ʉlʉkome kukwisa avaanhu vano vileeta ɨMhola ɨNofu.” 

16Neke nakwekʉti aVaisilaeli vooni valyʉpiile ɨMhola ɨNofu, ʉlwakʉva ʉmʼbɨli 
ʉYesaya iiti, “Ghwe Mʉtwa, ghwe veeni jʉno ɨtiike imhola sino tʉpʉlisie?” 

17Lɨno, avaanhu viiva nʉ lwɨtɨko vangapʉlɨke imhola sa Kɨlɨsite, voope vipʉlɨka 
imhola isio nave sipʉlɨsɨvua. 

18Lɨno niposia, aVaisilaeli navaghelile kupʉlɨka ɨmhola ɨjio? Kyangʼhaani 
valyapʉliike, ʉlwakʉva aMalembe aMɨmɨke ghiiti, “Imhola saave sipʉlɨkiike mʉ 
ɨɨsi jooni, na masio ghaave ghafikile imbale sooni isa ɨɨsi.” 

19Niposia kange niiti, aVaisilaeli ye vapʉliike navalyasitangʼhinie? Kyangʼhaani 
valyasitangʼhinie, ʉlwakʉva ʉNgʉlʉve alyajovile kukilila ʉMoose akati, 
“Nɨkʉvavɨɨka kuuva nɨ kɨvini, mʉlemalaghe mʉ moojo ghiinu vwɨmɨla avaanhu 
vano navaanhu vango, nɨkʉvapelelagha kuuva nɨ ngʼhalaasi kukilila avaanhu 
avasila vʉkagʉsi.” 

20Ghwope ʉmʼbɨli ʉYesaya ijova amasio gha Ngʉlʉve kɨsila vwoghofi kuuti, 
“Avaanhu vano navalyale vikʉndonda, ve vano vakanyaghile. Nihʉfisie kʉ 
vaanhu vano navalyale viposia imhola sango.” 

21Neke vwɨmɨla aVaisilaeli, ʉNgʉlʉve iiti, “Ɨmwisi jooni nɨvakemelile 
mʉgomoke kʉlyʉne ʉmue mwe vagalʉsi, mwe vano namʉlɨ vakʉndi.” 

Valooma 11 

ɄNgʉlʉve naavakanile aVaisilaeli vooni 

1Lɨno niposia, asi, ʉNgʉlʉve avakanile avaanhu vaake? Jeeje naavakanile, 
ʉlwakʉva ʉne nɨlɨ ʉmo mʉ Vaisilaeli, nɨlɨ ghwa kɨsina kya Abulahamu, ɨkɨkolo 
kya Benyamini. 

2ɄNgʉlʉve naavakanile avaanhu vaake vano alyavasalwile kuhʉma ɨɨsi ye 
jɨkyale kupelua. Mʉkʉmbʉkaghe aMalembe aMɨmɨke ghano ghijova vwɨmɨla 
ʉEliya, vʉle alyangʼulile pamaaso gha Ngʉlʉve vwɨmɨla aVaisilaeli kuuti, 

3“Mʉtwa, vavabudile avavɨli vaako na kumemʉla ifitekelelo fyako. Nɨjiighe ne 
mwene, na jʉʉne vilonda pikʉmbuda!” 

4ɄNgʉlʉve akamwamʉla akati kɨki? Akati, “Nivɨkiile avaanhu imbilima 
lekelalʉbale vano navikʉmwɨmɨka ʉBaali.” 

5Fye enendɨɨkɨ nagha masiki agha, vasighiile vadebe vano ʉNgʉlʉve avasalwile 
mʉ lʉsʉngʉ lwake. 

6Avaanhu avuo vasalulue mʉ lʉsʉngʉ lwa Ngʉlʉve, nakwekʉti vwɨmɨla 
imbombo saave. Vale vasalʉlue vwɨmɨla imbombo saave, nalwale luuva 
lʉsʉngʉ. 

7Lɨno, aVaisilaeli vakalondagha kuuva vagholofu, vakakunua. Looli vano 
valyasalulue nʉ Ngʉlʉve ve vano vakapelua ʉvʉgholofu. Avange vooni 
vakavɨkua kuuva vasiiti kukwɨtɨka. 

8Ndavʉle lɨlembilue mʉ Malembe aMɨmɨke kuuti, “ɄNgʉlʉve avavɨkile kuuva 
vasiiti kukwɨtɨka, kuhanga kufika ʉmʉsyʉghʉ. Avadindile amaaso valeke 
kulola, avadindile imbulughutu valeke kupʉlɨka.” 

9Ghwope ʉntwa ʉDavɨdi alyajovile alyatiile, “Ifikulukulu fyave ʉNgʉlʉve 
ahambʉsie fiive lʉtegho ʉlwa kʉvakola, fiive fya kʉvaghwɨsia, lʉʉve lwe 
lʉhombo lwave. 

10Amaaso ghaave ghavɨkue ɨngʼhiisi, vakunue kulola, amasana ghaave 
ghagungundalaghe ifighono fyoni.” 

Ʉvʉpoki vwa vaanhu vano naVaisilaeli 

11Niposia kange niiti, aVaisilaeli vakʉviile, vaghwile lwoni? Jeeje! Looli vwɨmɨla 
aveene kʉkʉnkaana ʉMpoki, avaanhu vano naVaisilaeli vapelilue ʉvʉpoki, 
kuuti aVaisilaeli valemale mʉ moojo ghaave. 

12Lɨno, nave avaanhu vano naVaisilaeli vapelilue inyifuunyo vwɨmɨla aVaisilaeli 
kʉkʉnkaana ʉMpoki, nakʉlɨ lʉvʉmbʉlɨlo ʉlʉkome aVaisilaeli vangamwɨtɨke 
ʉMpoki? 

13Lɨno, nijova numue mwe vano namʉlɨ Vaisilaeli. Ʉlwakʉva ʉNgʉlʉve asalwile 
ʉne kuuva nsungʼhua ghwinu, nikughinia vwɨmɨla ɨmbombo jɨno ʉNgʉlʉve 
ivomba kʉlyʉmue kukilila ʉne. 

14Nihʉvɨɨla kuuti, pamo aVaisilaeli avajango viiva nɨ kɨvini, vilemala mʉ moojo 
ghaave vwɨmɨla ʉmue, neke nɨvapoke vamonga mʉ veene. 

15Nijova ʉluo, ʉlwakʉva nave aVaisilaeli kukanua kwave nʉ Ngʉlʉve 
kʉkapelela ʉNgʉlʉve asambane na vano naVaisilaeli, lɨno kukwʉpɨlua kwave 
nʉ Ngʉlʉve na kuuva ndavʉle kusyʉka avafue? 

16Nave ʉtavwile ʉvʉtine vwa ngano ʉvʉtasi kuuva lɨtekelo, nagha makate 
ghooni ghiiva mɨmɨke. Nambe amalela ghangave manono nagha mataafi ghaake 
ghiiva vʉle vʉle. 

17Ʉmue mwe vano namʉlɨ Vaisilaeli mʉlɨ ndavʉle amataafi agha nseituni 
ʉghwa mʉ lɨsoli. AVaisilaeli valɨ ndavʉle amataafi agha nseituni ʉmʼbyalano. 
Ʉmue mʉlʉngilue mʉ nseituni ʉmʼbyalano muno amataafi ghamonga 
ghadumulue. Mʉ ʉluo muhanga inyifuunyo sino sihʉma mʉ nseituni 
ʉmʼbyalano. 

18Lɨno, namʉngighiniaghe kʉ mataafi aghuo ghano ghadumulue. Nambe mʉlɨ 
nɨ kya kughinia, mʉkʉmbʉkaghe kuuti amalela naghihʉvɨɨla ʉmue looli ʉmue 
muhʉvɨɨla amalela. 

19Pamo ndepoonu ghwiti, “Amataafi ghala ghalyadumulue kuuti ʉne nɨlʉngue 
pa vʉdumule ʉvwa mataafi aghuo.” 

20Ʉjovile se seene. Amataafi aghuo ghalyadumulue ʉlwakʉva ghalyakanile 
kukwɨtɨka, neke ʉve ʉlɨ enendɨɨkɨ vwɨmɨla ʉlwɨtɨko lwako. Lɨno, ʉlekaghe 
kukughinia, looli ghujangalɨlaghe. 

21Nijova ʉluo, ʉlwakʉva nave ʉNgʉlʉve naalyavavoniile ɨkɨsa aVaisilaeli vano 
ghe mataafi gha nseituni ʉmʼbyalano, ndepoonu ɨkʉkʉvonela ɨkɨsa ʉve? 

22Lolagha, ʉNgʉlʉve vʉle nkoola kange nkali. Ʉmwene nkali kʉ vano 
navikʉnkʉnda, neke kʉlyʉve nkoola nave ghʉkʉnkʉnda. Nave naghuvomba 
ʉluo, na jʉʉve ghudumulua. 

23Voope aVaisilaeli vangagomoke kʉkʉmwɨtɨka ʉNgʉlʉve, vilʉngua kange mʉ 
nseituni, ʉlwakʉva ʉNgʉlʉve alɨ ni ngʉfu isa kʉvalʉnga kange. 

24Nijova ʉluo, ʉlwakʉva ʉve ghwe jʉno ʉlɨ lɨtaafi lya nseituni ʉghwa mʉ lɨsoli, 
ʉdumulue na kulʉngua pa vʉdumule mʉ nseituni ʉmʼbyalano pano 
nakɨvʉmbʉko kyako. Lɨno, nakiiva kɨhʉʉgʉ fiijo ɨlɨtaafi ɨlya nseituni 
ʉmʼbyalano, kulʉngua kange mʉ nseituni ʉghuo muno mwe lɨvʉmbʉkiile? 

ɄNgʉlʉve alɨ nɨ kɨsa kʉ vaanhu vooni 

25Vanyalʉkolo vango, nilonda mʉkagʉle ʉvʉtavɨke vwa Ngʉlʉve vʉno 
navʉkagʉliike, neke mʉleke kukuvona kuuti mʉlɨ vakagʉsi. AVaisilaeli kusiita 
kukwɨtɨka, na kwa masiki ghooni, looli kulisila pano ɨmbalɨlo ɨja vaanhu ava ɨɨsi 
isingi vano vamwɨtiike ʉNgʉlʉve jɨkwɨliine. 

26Apuo pepano aVaisilaeli vooni vilipokua. Ndavʉle lɨlembilue mʉ Malembe 
aMɨmɨke kuuti, “ɄMpoki ilihʉma kʉ lɨkaaja ɨlya Syoni, ilivɨɨka ɨkɨsina kya 
Yakovo kɨleke kuuva kɨsiiti kʉkʉmwɨtɨka ʉNgʉlʉve. 

27Ʉlʉ lwe lʉfingo lwango na veene, niliiva nɨkʉvapyanɨla inyɨvi saave.” 

28AVaisilaeli valʉgʉ va Ngʉlʉve, ʉlwakʉva vakanile ɨMhola ɨNofu. Ʉluo 
lʉpeleliile ɨMhola ɨNofu jiise kʉlyʉmue mwe vano namʉlɨ Vaisilaeli. Neke 
ʉNgʉlʉve ajiighe avaghanile aVaisilaeli, ʉlwakʉva alyavasalwile na kufinga na 
vakʉʉlʉ vaave. 

29Nijova ʉluo, ʉlwakʉva ʉNgʉlʉve angavasalʉle avaanhu na kʉkʉvafuunya, 
naangandʉle ʉvʉlamʉsi vwake. 

30Mʼbʉkʉʉlʉ ʉmue namʉlyale vakʉndi kwa Ngʉlʉve, neke lɨno ʉNgʉlʉve 
avapyaniile ʉlwakʉva aVaisilaeli valekile kʉkʉnkʉnda ʉmwene. 

31Voope aVaisilaeli navakʉndi kwa Ngʉlʉve lɨno. Ndavʉle ʉNgʉlʉve vʉle 
avapyaniile ʉmue, fye enendɨɨkɨ ilikʉvapyanɨla voope. 

32Nijova ʉluo, ʉlwakʉva avaanhu vooni visiita kʉkʉnkʉnda ʉNgʉlʉve. Mʉ ʉluo 
avalekile vajighaghe visiita kʉkʉnkʉnda, neke avapyanɨle vooni. 

ɄNgʉlʉve aghinwaghe 

33Lolagha, ʉvʉmofu vwa Ngʉlʉve vʉle vʉkome! Lolagha, ʉlʉhala nʉ vʉkagʉsi 
vwake vʉle vʉvaha fiijo! Nakwale nambe jʉmo jʉno ndepoonu ikagʉla 
amasaaghe gha Ngʉlʉve nambe kʉkʉvʉtangʼhania ʉvʉtavɨke vwake. Mʉ 
Malembe aMɨmɨke lɨlembilue kuuti, 

34“Ghwe veeni jʉno akagwile amasaaghe gha Mʉtwa? Ghwe veeni jʉno 
ɨkʉntanga ʉMʉtwa amasaaghe?” 

35“Ghwe veeni jʉno ankopiile ʉNgʉlʉve kɨmonga, neke ʉNgʉlʉve 
anʼgomokesie?” 

36Ʉlwakʉva ifiinu fyoni fihʉma kwa mwene, fivɨkilue mʉ ngʉfu saake, kange 
vwɨmɨla ʉmwene. ɄNgʉlʉve aghinwaghe ifighono fyoni! Ameni. 

Valooma 12 

Kʉkʉmʼbombela ʉNgʉlʉve 

1Lɨno vanyalʉkolo vango, ʉlwakʉva ʉNgʉlʉve ahʉfisie ʉlʉsʉngʉ lwake 
kʉlyʉsue, mutavʉle kuuva lɨtekelo ɨlyʉmi, ɨlɨtekelo ɨlyɨmɨke lɨno lɨkʉmhovosia 
ʉmwene. Kuvomba ʉluo kwe kʉmwɨmɨka ʉNgʉlʉve kʉno kʉnoghiile. 

2Namʉngɨghaghe inyiiho isa mʉ ɨɨsi, looli ʉNgʉlʉve avandʉle amoojo ghiinu, 
mʉʉve na masaaghe amapia. Apuo pe mukagʉla ʉvughane vwa Ngʉlʉve, 
kwekʉti mukagʉla inofu pamaaso ghaake, mukagʉla sino ikeela na sino 
ngʼhwɨlanifu. 

3Lɨno, ʉlwakʉva ʉKɨlɨsite asʉngʉkiile kuuva nsungʼhua ghwake, nɨkʉvavʉʉla 
ʉmue mweni kuuti, ʉmuunhu ghweni kʉlyʉmue alekaghe kukuvona anoghiile 
kukila vʉle alɨvuo, ʉlwene asaghaghe vʉnono kulɨngʼhana nʉ lwɨtɨko lʉno 
apelilue nʉ Ngʉlʉve. 

4Ndavʉle mʉkagwile, ʉmʼbɨlɨ ghʉmo ghʉlɨ ni filʉngo finga, neke kɨla kɨlʉngo 
kɨlɨ nɨ mbombo jaake. 

5Fye lʉlɨvuo, na jʉsue nambe tʉlɨ vinga, tʉlʉngiine hwene filʉngo mʉ mʼbɨlɨ 
ghʉmo mwa Kɨlɨsite. Mʉ mʼbɨlɨ ʉghuo nʉjʉnge kɨlʉngo kwa jʉnge. 

6ɄNgʉlʉve mʉ lʉsʉngʉ lwake ampeliile nʉjʉnge ɨkɨpelua kyake. Ʉnya 
kʉpʉlɨsia ɨmhola kuhʉma kwa Ngʉlʉve, apʉlɨsyaghe kulɨngʼhana nʉ lwɨtɨko 
lwake. 

7Ʉnya kʉvomba ɨmbombo ɨja kʉvatanga avange, avatangaghe; ʉnya 
kʉvʉlanɨsia, avʉlanɨsyaghe; 

8ʉnya kʉvakangasia avange, avakangasyaghe; ʉmpeesi, avapelaghe avange nʉ 
mwojo ʉmʼbalafu; ʉnya kʉlolelela avange, alolelelaghe vʉnofu; ʉnkoola, 
ahʉfyaghe ʉvʉkoola vwake nʉ lʉkeelo. 

Kughanana 

9Mʉvaghanaghe avajiinu kɨsila vʉkedʉsi, mʉkalalɨlaghe ʉvʉhosi, 
mʉgadɨlɨlaghe inofu. 

10Mʉghananaghe hwene vanamuunhu, nʉjʉnge amʼbonaghe ʉnʼjaake kuuti 
anoghiile kukila ʉmwene. 

11Mʉlekaghe kuuva voolo, mʉghimbaghe mʉ ngʉfu sa Mhepo ʉMwɨmɨke 
kʉkʉmʼbombela ʉMʉtwa ʉNgʉlʉve. 

12Ʉlʉhʉvɨɨlo lwinu lʉvapelelaghe kuuva nʉ lʉkeelo, mʉ mhumuko mʉvisaghe 
nʉ lugudo, kange namʉngakatalaghe kʉkʉnsʉʉma ʉNgʉlʉve. 

13Mʉvatangaghe avɨmɨke mʉ fino vaghilue, mʉvʉpɨlaghe na kʉkʉvatengelela 
avahesia. 

14Mʉvasʉmɨlaghe kwa Ngʉlʉve vano vikʉvapumusia. Mʉvasʉmɨlaghe kuuti 
ʉNgʉlʉve avafuunye, namʉngavasʉmɨlaghe kuuti vaghunue. 

15Mʉhovokaghe palɨkɨmo na vano vihovoka, mʉlɨlaghe palɨkɨmo na vano vilɨla. 

16Mʉpʉlɨngʼhanaghe, namʉngighiniaghe, looli mujisyaghe. Mʉvisaghe 
palɨkɨmo na vano navatambʉlɨke, mʉlekaghe kukuvona mʉlɨ vakagʉsi. 

17Avaanhu vangavavombele ʉvʉviivi, namʉngagomosyaghe kʉkʉvavombela 
ʉvʉviivi, looli mʉsaghaghe kuvomba inofu pamaaso gha vaanhu vooni. 

18Mʉ mikalɨle ghiinu na vange, mutangaghe kukukala nʉ lʉtengaano na vaanhu 
vooni. 

19Vaghanɨke vango, namʉngavangɨlaghe. Kuvangɨla mbombo ja Ngʉlʉve, 
ʉlwakʉva lɨlembilue mʉ Malembe aMɨmɨke kuuti, “Kuvangɨla mbombo jango, 
ʉne nivangɨla.” 

20Kange, aMalembe aMɨmɨke ghiiti, “Ʉmʉlʉgʉ ghwako angave nɨ njala mpeele 
ɨkyakʉlia, angave nɨ kyʉmɨlua mpeele amalenga. Ʉlwakʉva ʉngavombe 
enendɨɨkɨ, ghʉkʉmpelela kulemala mʉ mwojo vwɨmɨla isoni, ghuuva hwene 
ʉntwɨkile ʉmwoto pa mutu.” 

21Nʉngalemwaghe nʉ vʉhosi, looli ʉvʉlemaghe ʉvʉhosi mʉlwa kʉvomba 
inofu. 

Valooma 13 

Kʉkʉvakʉnda avanya vʉtavʉlɨlua va ɨɨsi 

1Ʉmuunhu ghweni avisaghe nkʉndi kʉ vanya vʉtavʉlɨlua va ɨɨsi, ʉlwakʉva 
ʉvʉtavʉlɨlua vwoni vuhʉma kwa Ngʉlʉve, voope avanya vʉtavʉlɨlua vavɨkilue 
nʉ Ngʉlʉve. 

2Mʉ ʉluo ʉmuunhu jʉno naikwɨtɨngʼhana na vanya vʉtavʉlɨlua avuo, iiva 
akanile sino ataviike ʉNgʉlʉve. Avaanhu vano vivomba ʉluo, vikujingisia 
vavuo mʉ nkole. 

3Ʉnya vʉtavʉlɨlua naɨkʉmpelela ʉmuunhu jʉno ivomba inofu kukwoghopa, 
looli jʉno ivomba imbiivi. Lɨno, nave ghulonda pikukala kɨsila kʉmwoghopa 
ʉnya vʉtavʉlɨlua, ʉvombe inofu, ghwope ɨkʉkʉpaala. 

4Nijova ʉluo ʉlwakʉva ʉnya vʉtavʉlɨlua mʼbombi ghwa Ngʉlʉve vwɨmɨla 
kʉkʉkʉtanga ʉve. Neke nave ghuvomba imbiivi ghwoghopaghe, ʉlwakʉva 
ʉmwene alɨ ni ngʉfu isa kʉkʉkopa. Ʉmwene ivomba ɨmbombo ja Ngʉlʉve 
kʉkʉvakopa vano vivomba imbiivi. 

5Lɨno, mʉnoghiile kʉkʉvakʉnda avanya vʉtavʉlɨlua, nakwekʉti 
mʉvakʉndaghe mʉlwa kwoghopa ɨngʼhalaasi ja Ngʉlʉve kwene, looli 
ʉlwakʉva mʉkagwile mʉ moojo ghiinu kuuti lʉnoghiile kuvomba ʉluo. 

6Kange, musonga ɨsongo, ʉlwakʉva avanya vʉtavʉlɨlua va ɨɨsi vivomba 
ɨmbombo ja Ngʉlʉve, vitavwile ʉnsiki ghwoni kuvomba ɨmbombo ɨjio. 

7Lɨno, mʉvavombelaghe avanya vʉtavʉlɨlua nʉjʉnge vʉle lʉnoghiile. 
Ʉnsongesia songo, mʉmpelaghe ɨsongo; ʉnya kwoghopua, mʉmwoghopaghe; 
ʉnya kʉghinisivua, mʉmʉghiniaghe. 

Ʉlʉghano lukwɨlanɨsia indaghɨlo sooni 

8Namʉngasighilwaghe kɨmonga nʉ muunhu ghweni, looli kɨno kɨnoghiile 
kʉlyʉmue kwe kʉghanana. Jʉno ɨkʉmʉghana ʉnʼjaake iiva avombile sino 
silʉngɨka indaghɨlo. 

9Nijova ʉluo, ʉlwakʉva indaghɨlo pano siiti, “Nʉngavwafukaghe, 
nʉngabudaghe, nʉngahɨjaghe, nʉnganoghelwaghe,” palɨkɨmo ni ndaghɨlo isingi 
sooni, sikwɨlanɨsɨvua mʉ lʉlaghɨlo lʉmo lʉno luuti, “Ʉmʉghanaghe ʉnnino 
ndavʉle ghukughana jʉʉve.” 

10Ʉmuunhu ʉnya lʉghano naangamʼbombele fivi ʉnʼjaake. Mʉ ʉluo ʉlʉghano 
lukwɨlanɨsia indaghɨlo sooni isa Ngʉlʉve. 

11Lɨno mʉvombaghe ʉluo, ʉlwakʉva mʉkagwile kuuti ʉnsiki ʉghwa 
kʉsisimuka ghʉfikile. Nijova ʉluo ʉlwakʉva ʉnsiki ʉghwa vʉpoki vwitu ghʉlɨ 
piipi fiijo kukila ʉnsiki ye tutengʉla kʉkʉmwɨtɨka ʉMʉtwa ʉYesu. 

12Ɨkɨlo jisila, ɨmwisi jɨlɨ piipi. Lɨno, tʉsileke imbombo isa mʉ ngʼhiisi kwekʉti 
ʉvʉhosi, tʉtoole ifilwɨlo ifya kʉlwɨla ifya lʉmuli. 

13Tʉvisaghe na maghendele amanofu ndavʉle lʉnoghiile kʉ vaanhu vano 
vikukala mʉ lʉmuli, kwekʉti ɨmwisi. Natʉngavisaghe mʉ fikulukulu ifya 
vʉhojofu nʉ vʉghaasi. Natʉngavisaghe vavwafu, vaghendamwalu, vanya 
mabaatu, nambe kuuva nɨ kɨvini. 

14Looli mʉmfwalaghe ʉMʉtwa ʉYesu Kɨlɨsite, kwekʉti mʉlongosivwaghe nʉ 
mwene, namʉngalongosivwaghe nʉ vʉnoghelua vwa mʼbɨlɨ. 

Valooma 14 

Nʉngamhɨghaghe ʉmʼbɨngɨlɨli ʉnʼjaako 

1Ʉmuunhu jʉno naakangiile mʉ lwɨtɨko, mʉmwʉpɨlaghe kɨsila kʉkanɨngʼhana 
nʉ mwene vwɨmɨla amasaaghe ghaake. 

2Jʉmonga vwɨmɨla ʉlwɨtɨko lwake ivona mwavʉke kulia ifiinu fyoni, neke 
ʉjʉnge jʉno ʉlwɨtɨko lwake nalʉkangiile, ivona anoghiile kulia jɨ nyafu ɨnya 
matʉndʉ. 

3Jʉno ilia ifiinu fyoni naangamʼbenapʉlaghe jʉno nailia fyoni, ghwope jʉno 
nailia fyoni naangamhɨghaghe jʉno ilia fyoni, ʉlwakʉva ʉNgʉlʉve amwʉpiile 
nʉjʉnge vʉle alɨvuo. 

4Lɨno, veeve veeni ghwe jʉno ghʉkʉmhɨgha ʉmʼbombi ghwa jʉnge? Ʉntwa 
ghwake ghwe jʉno akagwile kuuti, ʉmʼbombi ghwake avombile vʉnofu nambe 
kuuti avombile fivi. Ʉmʼbombi ʉjuo ivombagha sino sinoghiile, ʉlwakʉva 
ʉMʉtwa ghwake alɨ ni ngʉfu isa kʉmpelela avombe vʉnofu. 

5Vamonga vivona kuuti, ɨkɨghono kɨmonga kyɨmɨke kukila ifighono ifingi, 
avange vivona ifighono fyoni filɨngʼhiine. Mʉ ʉluo nʉjʉnge avisaghe mʉ 
vwakyangʼhaani vwɨmɨla sino ikwɨtɨka. 

6Ʉmuunhu jʉno ivona ɨkɨghono kɨmonga kyɨmɨke, ivomba ʉluo vwɨmɨla 
kʉkʉmʉghinia ʉMʉtwa. Ghwope jʉno ilia fyoni, ivomba ʉluo kʉkʉmʉghinia 
ʉMʉtwa, ʉlwakʉva ɨkʉmhongesia ʉNgʉlʉve. Ghwope jʉno nailia ifyakʉlia 
fimonga, ivomba lʉlʉluo, ɨkʉmʉghinia ʉMʉtwa na kʉkʉmhongesia ʉNgʉlʉve. 

7Nakwale ʉmuunhu pakate palyʉsue jʉno ikukala mʉlwa kuvʉmbʉlɨla jʉjuo, 
nambe kufua mʉlwa kuvʉmbʉlɨla jʉjuo. 

8Nave tʉlɨ vʉʉmi, tʉlɨ vʉʉmi mʉlwa kʉmʉghinia ʉMʉtwa; nambe nave tufua, 
tufua mʉlwa kʉghinisivua ʉMʉtwa. Lɨno, tʉʉve vʉʉmi nambe tʉfue, ʉsue tʉlɨ 
va Mʉtwa. 

9Mʉ ʉluo ʉKɨlɨsite alyafwile na kusyʉka, kuuti aave Mʉtwa ghwa vafue na 
vʉʉmi. 

10Lɨno, lwandaani ʉve ghʉkʉmhɨgha ʉmwɨtɨki ʉnʼjaako? Kɨki 
ghʉkʉmʼbenapʉla? Ʉsue tweni tulikwɨma kuhɨghua pamaaso gha Ngʉlʉve. 

11Ndavʉle lɨlembilue mʉ Malembe aMɨmɨke kuuti, “ɄMʉtwa ʉNgʉlʉve iiti, 
‘Kyangʼhaani, ʉlwakʉva nɨlɨ mwʉmi, ʉmuunhu ghweni ilifughama pamaaso 
ghango, na kukwɨtɨka kuuti ʉne neene Ngʉlʉve.’ ” 

12Mʉ ʉluo nʉjʉnge ilikujoleka jʉjuo pamaaso gha Ngʉlʉve. 

Ʉlʉpavɨlo vwɨmɨla kukʉvasia avange 

13Lɨno, tʉleke pihɨghana, looli tʉlamʉle kuvʉhɨɨla kuvomba lʉno lʉkʉnkʉvasia 
ʉnʼjiitu nambe kʉkʉmpelela kuvomba inyɨvi. 

14Ʉlwakʉva nɨlɨ mwa Yesu Kɨlɨsite nɨkagwile ʉvwakyangʼhaani kuuti, 
nakwekɨlɨ kɨno kɨpelilue kuuva kɨlamafu. Neke nave ʉmuunhu ivona kuuti 
kɨlamafu, kwa mwene ɨkɨɨnu ɨkio kiiva kɨlamafu. 

15Nave ghʉkʉmpelela ʉmwɨtɨki ʉnʼjaako kusukunala vwɨmɨla ɨkyakʉlia kɨno 
ghulia, naghuuva ghulongosivua nʉ lʉghano. Vwɨmɨla ɨkyakʉlia, 
nʉngansofyaghe ʉmwɨtɨki ʉnʼjaako jʉno ʉKɨlɨsite alyafwile vwɨmɨla ʉmwene. 

16Lɨno, ɨkɨɨnu kɨno mʉkʉkɨvona kuuti kɨnofu, mʉlekaghe kʉkʉkɨpelela kuuti 
kɨbenapʉlue. 

17Nijova ʉluo, ʉlwakʉva kuuva mwɨtɨki mʉ Vʉtwa vwa Ngʉlʉve nakwekʉlia 
nambe kunyua kɨmonga, looli kuvomba isa vʉgholofu, kuuva nʉ lʉtengaano 
pakate palyʉmue, na kuuva nʉ lʉkeelo lʉno luhʉma kwa Mhepo ʉMwɨmɨke. 

18Ʉmuunhu ghweni jʉno ɨkʉmʼbombela isio ʉKɨlɨsite, ɨkʉmhovosia ʉNgʉlʉve, 
kange avaanhu vikʉnkeela. 

19Lɨno, tʉghimbaghe kuvomba sino sileeta ʉlʉtengaano na kukangasania mʉ 
lwɨtɨko 

20Nʉngananganiaghe ɨmbombo ja Ngʉlʉve vwɨmɨla ifyakʉlia. Ifyakʉlia fyoni 
fyɨtɨkɨsivue kulɨvua, neke nalʉnofu kʉkʉnkʉvasia ʉjʉnge vwɨmɨla ɨkyakʉlia 
kɨno ghulia. 

21Lʉnofu kuvʉhɨɨla kulia ɨnyama nambe kunyua ʉlʉhʉʉje ʉlwa sabibu nambe 
kuvomba kɨmonga kɨno kɨkʉnkʉvasia ʉmwɨtɨki ʉnʼjaako. 

22Lɨno, ʉlwɨtɨko lʉno ʉlɨ nalwo vwɨmɨla ifyakʉlia ni fya kʉnyua, lʉvisaghe 
lwako nʉ Ngʉlʉve ghwako. Afunyilue ʉmuunhu ʉnsila nganighani mʉ mwojo 
ghwake vwɨmɨla kuvomba kɨno alamwile. 

23Neke jʉno alɨ ni nganighani vwɨmɨla ɨkyakʉlia kɨno ilia, ʉNgʉlʉve ɨkʉmhɨgha, 
ʉlwakʉva naaliile vwɨmɨla ʉlwɨtɨko lwake. Nijova ʉluo ʉlwakʉva sooni sino 
sivombua kɨsila lwɨtɨko, vʉhosi. 

Valooma 15 

Kuvomba sino vikeela avange 

1Ʉsue twe vano tʉkangiile mʉ lwɨtɨko tulondua kʉkʉvatanga vano 
navakangiile. Tʉlekaghe kuvomba si sino tukeela ʉsue. 

2Ʉmuunhu ghweni pakate palyʉsue ilondua kuvomba inofu sino ikeela 
ʉnʼjaake, neke ʉnʼjaake ʉjuo akangale mʉ lwɨtɨko. 

3Nijova ʉluo, ʉlwakʉva najʉ Kɨlɨsite naalyavombile sino ikeela jʉjuo, looli 
alyavombile kulɨngʼhana na Malembe aMɨmɨke ghano ghiiti, “Amaligho ghano 
vikʉkʉligha ʉve Ngʉlʉve, ghanyaghile ʉne.” 

4Sooni sino silyalembilue ʉlʉtasi mʉ Malembe aMɨmɨke, silyalembilue 
kʉkʉtʉvʉlanɨsia ʉsue. Silyalembilue kʉkʉtʉkangasia na kʉkʉtʉvɨɨka kuuva nʉ 
lʉhʉvɨɨlo pano tughuula nʉ lugudo sino alyatʉlaghile ʉNgʉlʉve. 

5Lɨno, ʉNgʉlʉve jʉno ɨkʉtʉpeela ingʉfu isa kuguda na kukangala, avapelaghe 
ʉvʉmo mʉ kɨhwanɨkɨsio ɨkya Yesu Kɨlɨsite, 

6kuuti ʉmue mweni nʉ mwojo ghʉmo, mʉ masaaghe na mʉ njovele jiinu 
mʉmʉghiniaghe ʉNgʉlʉve ʉNhaata ghwa Mʉtwa ghwitu ʉYesu Kɨlɨsite. 

ɄNgʉlʉve ɨkʉvʉpɨla aVayahudi na vano naVayahudi 

7Lɨno, nʉjʉnge amwʉpɨlaghe ʉmwɨtɨki ʉnʼjaake ndavʉle ʉKɨlɨsite vʉle avʉpiile 
ʉmue, neke ʉNgʉlʉve aghinwaghe. 

8Nɨkʉvavʉʉla kuuti, ʉKɨlɨsite alisile kuuva mʼbombi ghwa Vayahudi, neke 
avahʉfie kuuti ʉNgʉlʉve nnofu, ivomba sooni sino alyavalaghile avakʉʉlʉ 
viitu. 

9Kange, alisile kuuti avaanhu vano naVayahudi vamʉghinie ʉNgʉlʉve vwɨmɨla 
ʉlʉsʉngʉ lwake, ndavʉle lɨlembilue mʉ Malembe aMɨmɨke kuuti, “Mʉ ʉluo 
nɨkʉkʉghiniagha pamaaso gha vaanhu vano naVayahudi nikwɨmbagha 
inyɨmbo isa kʉlɨghinia ɨlɨtavua lyako.” 

10Kange, lɨlembilue kuuti, “Ʉmue mwe vaanhu va ɨɨsi sooni, mwe vano namʉlɨ 
Vaisilaeli, hovokaghi palɨkɨmo na vaanhu va Ngʉlʉve, aVaisilaeli.” 

11Kange, lɨlembilue kuuti, “Ʉmue mwe vano namʉlɨ Vaisilaeli, mʉmpalaghe 
ʉMʉtwa, mwe vaanhu mweni mʉmʉghiniaghe!” 

12Ghwope ʉmʼbɨli ʉYesaya iiti, “Ilikwisa ʉmuunhu kuhʉma mʉ kɨsina kya Yese, 
ilitema avaanhu vano naVayahudi, avaanhu vano naVayahudi 
vikʉmhʉvɨlagha.” 

13Lɨno, nɨkʉvasʉmɨla kwa Ngʉlʉve jʉno ɨkʉvapelela kuuva nʉ lʉhʉvɨɨlo, 
avapelaghe ʉlʉkeelo nʉ lʉtengaano ʉlʉkwɨlanɨfu vwɨmɨla ʉlwɨtɨko lwinu. 

Apuo pepano ʉlʉhʉvɨɨlo lwinu lukwongelelagha vwɨmɨla ingʉfu isa Mhepo 
ʉMwɨmɨke. 

Ʉvʉfumbue vwa Paulo kulemba imhola isi 

14Vanyalʉkolo vango, ʉne nɨkagwile kuuti, ʉmue mʉlɨ vaanhu vanofu, 
mʉkagwile sino mʉnoghiile kuvomba, kange ndepoonu mupavɨlanɨla. 

15Lɨno, imhola simonga mʉ kalata ɨjɨ nɨvalembiile kɨsila kʉfisa kuuti 
nɨvakʉmbʉsie imhola isio. Nɨvombile ʉluo, ʉlwakʉva ʉNgʉlʉve akasʉngʉkiile 

16kuuva mʼbombi ghwa Yesu Kɨlɨsite kʉ vaanhu vano naVayahudi. Ɨmbombo 
jango je ja kʉpʉlɨsia ɨMhola ɨNofu ɨja Ngʉlʉve. Nivomba ʉluo ndavʉle ʉntekesi, 
kuuti avaanhu vano naVayahudi vaave hwene lɨtekelo lɨno likwʉpɨlua nʉ 
Ngʉlʉve, ɨlɨtekelo lɨno lɨvalasivue nʉ Mhepo ʉMwɨmɨke. 

17Lɨno, nikughinia mwa Yesu Kɨlɨsite vwɨmɨla ɨmbombo jɨno nɨkʉmʼbombela 
ʉNgʉlʉve. 

18Ʉne nanɨlɨ nɨ kɨngɨ ɨkya kʉjova, ʉlwene nijova kɨ kɨno ʉKɨlɨsite avombile 
kukilila ʉne, mʉlwa kʉvalongosia vano naVayahudi vankʉnde ʉNgʉlʉve. 
Alyavombile ʉluo kukilila amasio ghango ni mbombo sango, 

19na mʉ ngʉfu isa fivalɨlo ni fidegho fino nɨlyavombile mʉ ngʉfu isa Mhepo 
ghwa Ngʉlʉve. Nɨlyalʉtile imbale ni mbale kupʉlɨsia ɨMhola ɨNofu ɨja Kɨlɨsite, 
kutengʉlɨla mʉ lɨkaaja ɨlya Yelusalemu kuhanga kufika kʉ kɨghavo ɨkya Ililiko. 

20Ʉvʉfumbue vwango vwe vwa kʉpʉlɨsia ɨMhola ɨNofu ɨja Kɨlɨsite kʉno 
najɨpʉlɨsivue. Navombagha ʉluo kuuti nɨleke kutengʉla ɨmbombo ɨja kʉpʉlɨsia 
kʉno avange vapʉlisie. 

21Ndavʉle lɨlembilue mʉ Malembe aMɨmɨke kuuti, “Avaanhu vano 
navapʉlɨsivue imhola saake, vilikʉsikagʉla, vano navapʉliike, 
vilikʉsitangʼhania.” 

Ʉvʉtavɨke ʉvwa Paulo kulʉta kʉ Looma 

22Ʉluo lwe lʉno kekinga lʉmheleliile kuuti nɨleke pikwisa kʉlyʉmue. 

23Neke ʉlwakʉva lɨno nɨmalile ɨmbombo jango imbale isi, kange amaaka minga 
nɨlondile fiijo kukwisa kʉlyʉmue, 

24nihʉvɨɨla kukwisa lɨno. Nihʉvɨɨla kʉkʉvaghendela niliiva nilʉta kʉ ɨɨsi ɨja 
Hisipania. Apuo nihʉvɨɨla kutangʼhana numue ʉnsiki nʼdebe, na kuhovoka 
palɨkɨmo numue, neke pambele mʉnhange nɨfike kʉ ɨɨsi ɨjio. 

25Neke lɨno nilʉta kʉ Yelusalemu, kʉkʉvatwalɨla ifya kʉvatanga avɨtɨki 
avakotofu. 



398 

 

 
ɄLʉfingo ʉLʉpia 

© Wycliffe Bible Translators, Inc. 
 

 
 

 

26Nijova ʉluo, ʉlwakʉva avaanhu ava kɨpʉgha ɨkya vɨtɨki ɨkya kʉ Makedonia nɨ 
kya kʉ Akaya valamwile kusangʉla ifya kʉvatanga avɨtɨki avuo vano valɨ kʉ 
Yelusalemu. 

27Avaanhu avuo valamwile mʉ vughane vwave kusangʉla. Palɨkɨmo nʉluo 
vanoghiile kʉkʉvatanga, ʉlwakʉva avaanhu vano naVayahudi vʉpiile 
inyifuunyo isa vʉpoki kukilila aVayahudi. Lɨno, vano naVayahudi vilondua 
kʉkʉvatanga aVayahudi ifiinu ifya mʼbɨlɨ. 

28Lɨno, nɨngamale ɨmbombo ɨjɨ ɨja kʉtwala ɨsangu, kwekʉti kʉkʉvapeela 
avɨmɨke fyoni fino avaanhu vasangwile, nikilila kʉlyʉmue pano nilʉta kʉ 
Hisipania. 

29Nɨkagwile kuuti kyande nisile kʉlyʉmue, kyamukwʉpɨla inyifuunyo nyinga 
kuhʉma kwa Kɨlɨsite. 

30Vanyalʉkolo vango, nɨkʉvasʉʉma mwa Mʉtwa ghwitu ʉYesu Kɨlɨsite na mʉ 
lʉghano lʉno ɨkʉtʉpeela ʉMhepo ʉMwɨmɨke, mʉghimbaghe palɨkɨmo nuune 
mʉ nyifuunyo kʉkʉsʉmɨla ʉne kwa Ngʉlʉve. 

31Mʉsʉmɨlaghe kuuti, ʉNgʉlʉve amhoke mʉ lʉtalamu lwa vaanhu vano 
navikʉmwɨtɨka ʉYesu Kɨlɨsite vano valɨ kʉ Yudea. Kange, mʉsʉmɨlaghe kuuti 
ʉlʉtango lʉno nɨkʉvatwalɨla avɨmɨke ava kʉ Yelusalemu lwʉpɨlue vʉnofu, 

32neke mʉ vughane vwa Ngʉlʉve nɨfike kʉlyʉmue nʉ lʉkeelo, nɨhovoke 
palɨkɨmo numue. 

33ɄNgʉlʉve jʉno ɨkʉtʉpeela ʉlʉtengaano avisaghe palɨkɨmo numue mweni. 
Ameni. 

Valooma 16 

Ʉlʉhʉngɨlo lwa Paulo 

1Nɨkʉnsuungʼha kʉlyʉmue ʉmwɨtɨki ʉnʼjiitu ʉFibe, ʉmʼbombi ghwa kɨpʉgha 
ɨkya vɨtɨki ɨkya kʉ lɨkaaja ɨlya Kenkilea. 

2Nɨkʉvasʉʉma mʉmwambɨlɨlaghe mwa Mʉtwa ʉYesu, na kʉkʉmwʉpɨla 
ndavʉle lʉnoghiile kʉ vɨmɨke. Mʉntangaghe fyoni fino ilonda, ʉlwakʉva 
ghwope ʉmwene avatangile avaanhu vinga, anhangile na jʉʉne. 

3Mʉvahʉngɨlaghe ʉPilisika nʉ Akila avavombi avajango mʉ mbombo ja Yesu 
Kɨlɨsite. 

4Avuo valyale mʉ lʉtalamu ʉlwa kʉfua vwɨmɨla kupoka ʉvwʉmi vwango. 
Nɨkʉvahongesia, nakwekʉti jʉʉne ne mwene, looli nafi fipʉgha fyoni ifya vɨtɨki 
fino fili imbale sa vaanhu vano naVayahudi. 

5Mʉvahʉngɨlaghe avaanhu va kɨpʉgha ɨkya vɨtɨki kɨno kikongʼhaana mʉ 
nyumba jaave. Mʉmhʉngɨlaghe ʉmʉghanɨke ghwango ʉEpeneto, ʉmuunhu 
ghwa kwanda kʉkʉmwɨtɨka ʉKɨlɨsite mʉ kɨghavo kya Asia. 

6Mʉmhʉngɨlaghe ʉMaliya, jʉno alyavombile ɨmbombo nʉ mwojo ghwoni 
vwɨmɨla ʉmue. 

7Mʉvahʉngɨlaghe aVayahudi avajango ʉAnduloniko nʉ Yunia vano 
valyadindilue mʉ ndinde palɨkɨmo nuune. AVayahudi avuo vakagʉliike fiijo 
pakate pa vasungʼhua, aveene valyale vatasi kʉlyʉne kʉkʉmwɨtɨka ʉKɨlɨsite. 

8Mʉmhʉngɨlaghe ʉAmpuliato, ʉmʉghanɨke ghwango mwa Mʉtwa. 

9Mʉmhʉngɨlaghe ʉUlibano ʉmʼbombi nʼjiitu mʉ mbombo ja Kɨlɨsite, 
mʉmhʉngɨlaghe najʉ Sitaki ʉmʉghanɨke ghwango. 

10Mʉmhʉngɨlaghe ʉApele, jʉno akiliile mʉ ngelo nyinga na kuhʉfia kuuti, 
ʉlwɨtɨko lwake mwa Kɨlɨsite lwa kyangʼhaani. Mʉvahʉngɨlaghe avaanhu vano 
vikukala mʉ nyumba ɨja Alisitobulo. 

11Mʉmhʉngɨlaghe ʉHelodioni, ʉMʉyahudi ʉnʼjango. Mʉvahʉngɨlaghe avaanhu 
vano vikukala mʉ nyumba ja Nalikiso, vano vikʉmwɨtɨka ʉMʉtwa ʉYesu. 

12Mʉmhʉngɨlaghe ʉTilifena nʉ Tilifosa, vano vivomba ɨmbombo ja Mʉtwa nʉ 
mwojo ghwoni. Mʉmhʉngɨlaghe najʉ Pelisisi ʉmʉghanɨke ghwango jʉno 
amʼbombiile ʉMʉtwa ʉYesu nʉ mwojo ghwoni. 

13Mʉmhʉngɨlaghe ʉLufo, ʉnsalʉlua ghwa Mʉtwa, nʉ ngʼina jʉno akanhangile 
fiijo. Kʉlyʉne ahwene ghwe mama ghwango. 

14Mʉmhʉngɨlaghe ʉAsinkilito, nʉ Fulegoni, nʉ Helime, nʉ Patuloba, nʉ Helima 
na vɨtɨki avange vano valɨ palɨkɨmo na veene. 

15Mʉmhʉngɨlaghe ʉFilologo, nʉ Yulia, ʉNeleya nʉ lʉmbʉ, nʉ Olumpa, na 
vɨmɨke vooni vano valɨ palɨkɨmo na veene. 

16Mʉhʉngɨlanaghe nɨ saavo ɨnya lʉghano mwa Yesu Kɨlɨsite. Ifipʉgha fyoni ifya 
vɨtɨki ifya Kɨlɨsite fikʉvahʉngɨla. 

Imhavɨlo nʉ lʉhʉngɨlo ʉlwa vʉsililo 

17Lɨno vanyalʉkolo vango, nɨkʉvasʉʉma mʉvisaghe maaso na vano 
vihomengʼhania avange na kʉkʉvasofia mʉlwa kʉkaana imbʉlanɨsio sino 
mʉlyʉpiile. Mʉvisaghe patali na vaanhu avuo. 

18Nijova ʉluo, ʉlwakʉva avaanhu ndavʉle avuo navikʉmʼbombela ʉMʉtwa 
ghwitu ʉYesu Kɨlɨsite, ʉlwene vivomba vwɨmɨla amaleme ghaave. Vijova 
amasio amanono na masio agha kʉkofelesia, kʉkʉvasofia avaanhu vano 
navakagwile lʉmonga. 

19Imhola siinu, avaanhu vooni vapʉliike kuuti mʉlɨ vakʉndi kwa Mʉtwa ʉYesu. 
Ʉluo lʉkʉmhelela nɨhovoke vwɨmɨla ʉmue. Lɨno, nilonda mʉvisaghe nʉ 
vʉkagʉsi ʉvwa kʉvomba inofu na kuuva patali nʉ vʉhosi. 

20ɄNgʉlʉve jʉno ɨkʉtʉpeela ʉlʉtengaano naidɨɨla kunangania ingʉfu sa Setano 
na kʉkʉvapeela ʉmue ingʉfu isa kʉntola. Ʉlʉsʉngʉ lwa Mʉtwa ghwitu ʉYesu 
Kɨlɨsite lʉvisaghe numue. 

21ɄTimoti ʉmʼbombi ʉnʼjango, ɨkʉvahʉngɨla. Voope aVayahudi avajango 
ʉLukio, nʉ Yasoni, nʉ Sosipateli, vikʉvahʉngɨla. 

22Ʉne ne Telitio, ne jʉno nɨlembile ɨkalata ɨjɨ ɨja Paulo, nɨkʉvahʉngɨla mʉ 
lɨtavua lya Mʉtwa ʉYesu. 

23ɄGayo jʉno nikukala kwa mwene, kange nakɨ kɨpʉgha kyoni ɨkya vɨtɨki 
kikongʼhaana mwa mwene, ɨkʉvahʉngɨla. ɄElasito jʉno ikola indalama isa 
lɨkaaja ɨlɨ nʉ Kwalito ʉmwɨtɨki ʉnʼjiitu, vikʉvahʉngɨla. 

24Ʉlʉsʉngʉ lwa Mʉtwa ghwitu ʉYesu Kɨlɨsite lʉvisaghe numue mweni. Ameni. 

ɄPaulo ɨkʉmʉghinia ʉNgʉlʉve 

25Lɨno, aghinwaghe ʉNgʉlʉve, jʉno alɨ ni ngʉfu isa kʉvakangasia mʉ lwɨtɨko 
kukilila ɨMhola ɨNofu ɨja Yesu Kɨlɨsite jɨno napʉlɨsyagha kʉlyʉmue. ƗMhola ɨjio 
jɨpʉlɨsivue kulɨngʼhana na vʉle ʉNgʉlʉve ahʉfisie ʉvwakyangʼhaani vʉno 
navʉlyakagʉliike kuhʉma ɨɨsi ye jɨkyale kupelua. 

26Neke lɨno ʉvwakyangʼhaani ʉvuo, ʉNgʉlʉve ʉghwa masiki ghooni ahʉfisie 
kukilila aMalembe aMɨmɨke agha vavɨli, alyalaghiile kuuti vʉkagʉlɨke kʉ 
vaanhu ava fisina fyoni, neke vamwɨtɨkaghe na kʉkʉnkʉnda. 

27ɄNgʉlʉve mwene ʉnya vʉkagʉsi, aghinwaghe ifighono fyoni kukilila ʉYesu 
Kɨlɨsite! Ameni. 

1 Vakolinto 

1 Vakolinto 1 

Ʉlʉhʉngɨlo 

1Ɨkalata ɨjɨ jɨhʉmile kʉlyʉne ne Paulo, ne jʉno ʉNgʉlʉve angʼhemelile mʉ 
vughane vwake nɨɨve nsungʼhua ghwa Yesu Kɨlɨsite. Ʉne nʉ nyalʉkolo ghwitu 
ʉSositeni, 

2tʉkʉvahʉngɨla ʉmue mwe kɨpʉgha kya vɨtɨki, mwe vano mʉlɨ mʉ lɨkaaja ɨlya 
Kolinto, ʉmue mwe vano ʉNgʉlʉve avɨmiike mwa Yesu Kɨlɨsite na 
kʉkʉvakemeela kuuva vaanhu vaake. Tʉkʉvahʉngɨla palɨkɨmo na vaanhu 
vooni ava mbale sooni vano vikʉnsʉʉma na kʉkʉmhʉvɨɨla ʉYesu Kɨlɨsite, jʉno 
ghwe Mʉtwa ghwave kange ghwitu na jʉsue. 

3Ʉlʉsʉngʉ nʉ lʉtengaano kuhʉma kwa Ngʉlʉve ʉNhaata ghwitu, na kwa 
Mʉtwa ʉYesu Kɨlɨsite, fivisaghe numue. 

Ʉlʉhongesio lwa Paulo kwa Ngʉlʉve 

4Nɨkʉmhongesia ʉNgʉlʉve ghwango ifighono fyoni vwɨmɨla ʉmue, ʉlwakʉva 
ɨkʉvasʉngʉkɨla mwa Yesu Kɨlɨsite. 

5Mwa Kɨlɨsite mwe muno mʉpelilue ʉvʉmofu ʉvwa fipelua fyoni, ndavʉle mʉ 
njovele jiinu na mʉ vʉkagʉsi vwinu. 

6Isio sihʉfia kuuti, imhola isa Yesu Kɨlɨsite sino tʉkapʉlisie kʉlyʉmue sa 
kyangʼhaani. 

7Lɨno, namʉkaghilue nambe kɨpelua kɨmo ɨkya Mhepo ʉMwɨmɨke, pano 
mughulila kugomoka kwa Mʉtwa ghwitu ʉYesu Kɨlɨsite. 

8ɄNgʉlʉve ɨkʉvakangasyagha kuhanga kʉvʉsililo, neke mʉkave vasila nkole 
ɨkɨghono kɨla kɨno ʉMʉtwa ghwitu ʉYesu Kɨlɨsite ilikwisa kuhɨgha avaanhu. 

9ɄNgʉlʉve ilivomba isi, ʉlwakʉva ʉmwene ghwa kyangʼhaani, ivomba sooni 
sino alyajovile kuuti ivomba. Ʉjuo ghwe mwene akavakemelile ʉmue, mʉʉve 
vʉhangɨlanɨsi nʉ Mwanaake ʉYesu Kɨlɨsite ʉMʉtwa ghwitu. 

Ʉvʉmo mʉ kɨpʉgha ɨkya vɨtɨki 

10Vanyalʉkolo vango, lɨno nɨkʉvasʉʉma mʉ lɨtavua lya Mʉtwa ghwitu ʉYesu 
Kɨlɨsite, mʉvisaghe vaanhu vanya kʉpʉlɨngʼhana, apuo pe muvisagha vʉmo. 
Mʉvisaghe vʉmo mʉ sino mʉfumbilue na mʉ sino musaagha. 

11Vanyalʉkolo vango, avaanhu vamonga ava mʉ nyumba ɨja Kiloe vambʉlile 
kuuti kʉlyʉmue kʉlɨ mabaatu. 

12Lɨno, sino nilonda pijova se isi: nʉjʉnge mʉlyʉmue ijova lwake, ʉjʉnge iiti, 
“Ʉne, nɨlɨ ghwa Paulo.” Ʉjʉnge iiti, “Ʉne, nɨlɨ ghwa Apolo.” Ʉjʉnge iiti, “Ʉne, nɨlɨ 
ghwa Peteli.” Ʉjʉnge iiti, “Ʉne, nɨlɨ ghwa Kɨlɨsite.” 

13Asi, muvomba lʉnono kughavania ɨlɨpʉgha lya Kɨlɨsite enendɨɨkɨ? Ndepoonu 
ʉPaulo ghwe alyafwile pa kɨkovekano vwɨmɨla ʉmue? Ndepoonu mʉkofughue 
mʉ lɨtavua lya Paulo? 

14Nɨkʉmhongesia ʉNgʉlʉve, ʉlwakʉva nanɨkamwofwighe nambe muunhu 
kʉlyʉmue, looli jʉ Kilisipo nʉ Gayo. 

15Lɨno, nakwale jʉno ndepoonu ikwɨmɨla kuuti ofughilue mʉ lɨtavua lyango. 

16Kange, nɨlyofwighe avaanhu ava mʉ nyumba ɨja Sitefana. Avuo ve vano 
nɨlyofwighe, nanikagʉla kuuti nɨkamwofwighe ʉmuunhu ʉjʉnge. 

17Ʉlwakʉva, ʉKɨlɨsite naalyasungʼhile ʉne kukwofugha avaanhu. Alyasungʼhile 
kupʉlɨsia ɨMhola ɨNofu, kɨsila kʉhʉvɨɨla ʉlʉhala lwango ʉlwa kʉjova vʉnono. 
Nave nɨvombe ʉluo, luuva hwene ʉvʉfue vwa Kɨlɨsite pa kɨkovekano vʉsila 
ngʉfu. 

Ʉvʉkagʉsi vwa Ngʉlʉve 

18Ɨmhola ɨja kʉfua ʉKɨlɨsite pa kɨkovekano kʉ vano visova vivona ja kɨjasu, looli 
kʉlyʉsue twe vano tupokua, ɨmhola ɨjio ngʉfu sa Ngʉlʉve. 

19Ndavʉle lɨlembilue mʉ Malembe aMɨmɨke, “Avaanhu avanya lʉhala 
ninangania ʉlʉhala lwave, avakagʉsi nisofia ʉvʉkagʉsi vwave.” 

20Lɨno, valɨ kʉʉghi vano tuuti vanya lʉhala? Valɨ kʉʉghi vano tuuti vavʉlanɨsi 
va ndaghɨlo, nambe avaanhu vano vakagwile kujova vʉnono ifighono ifi? 
ɄNgʉlʉve avonisie ngʼhaani kuuti ʉlʉhala ʉlwa mʉ ɨɨsi ɨjɨ, vʉjasu. 

21Ʉlwakʉva ndavʉle vʉlɨvuo ʉvʉkagʉsi vwa Ngʉlʉve, avaanhu 
navalyantangʼhinie ʉNgʉlʉve mʉ vʉkagʉsi vwave. Ʉlwene ʉNgʉlʉve akakeliile 
kʉkʉvapoka vano vikʉmwɨtɨka vwɨmɨla ɨmhola jɨno tupʉlɨsia, jɨno avaanhu 
vano navankagwile ʉNgʉlʉve viiti ja kɨjasu. 

22Ʉlwakʉva aVayahudi vilonda ifivalɨlo neke vɨtɨke, aVayunaani vilonda 
ʉvʉkagʉsi. 

23Neke ʉsue, tupʉlɨsia ɨmhola ɨja Kɨlɨsite jʉno alyafwile pa kɨkovekano. Ɨmhola 
ɨjio aVayahudi jɨkʉvakʉvasia, na kʉ vano naVayahudi mhola ja kɨjasu. 

24Neke kʉ vano ʉNgʉlʉve akavakemelile kuuva vaake, vaave Vayahudi nambe 
vaave Vayunaani, ʉKɨlɨsite se ngʉfu sa Ngʉlʉve, kange vwe vʉkagʉsi vwa 
Ngʉlʉve. 

25Ʉlwakʉva, sino avaanhu vivona kuuti vʉjasu vwa Ngʉlʉve, sikilile ʉlʉhala 
ʉlwa vaanhu. Na sino vivona vʉvotevote vwa Ngʉlʉve, sili ni ngʉfu kukila 
ingʉfu isa vaanhu. 

26Lɨno vanyalʉkolo vango, mʉkʉmbʉkaghe vʉle mʉlyale ye mukemelua nʉ 
Ngʉlʉve. Vinga mʉlyʉmue vakavonekagha hwene vasila lʉhala pamaaso gha 
vaanhu. Kange, vinga namʉlyale na matavua amavaha, nambe kuholua mʉ 
nyumba isa voghopua. 

27Neke ʉNgʉlʉve alyavasalwile avaanhu vano mʉ ɨɨsi vivoneka vajasu, kuuti 
avajejevʉle avanya lʉhala. Kange, ʉNgʉlʉve alyavasalwile avaanhu vano 
vivoneka mʉ ɨɨsi vavotevote, kuuti avajejevʉle avanya ngʉfu. 

28ɄNgʉlʉve alyavasalwile avaanhu avakotofu mʉ ɨɨsi, vano vabenapʉlilue, 
vano vivoneka hwene navaanhu, neke avonie kuuti, avaanhu vano vivoneka 
vahʉvɨlua kyongo, vasila lʉvʉmbʉlɨlo. 

29Alyavombile ʉluo kuuti ʉmuunhu ghweni alekaghe kukughinia pamaaso gha 
Ngʉlʉve. 

30Ʉlwakʉva ʉNgʉlʉve ghwe jʉno avavɨkile ʉmue kuuva vaanhu va Yesu 
Kɨlɨsite. Ʉmwene amʼbɨkile ʉKɨlɨsite kuuva vʉkagʉsi vwitu. Kwekʉti, vwɨmɨla 
ʉYesu tʉlɨ vagholofu pamaaso gha Ngʉlʉve, tʉlɨ vɨmɨke, kange tʉvangilue. 

31Ndavʉle lɨlembilue mʉ Malembe aMɨmɨke kuuti, “Ʉmuunhu jʉno ikughinia, 
ighiniaghe vwɨmɨla ʉMʉtwa.” 

1 Vakolinto 2 

Kupʉlɨsia ɨmhola ɨja Yesu Kɨlɨsite 

1Vanyalʉkolo vango, ye nisile kʉlyʉmue kupʉlɨsia ɨmhola ɨja Ngʉlʉve jɨno 
ahʉfisie, nanɨkapʉlɨsyagha mʉlwa kukuhʉfia kuuti nɨkɨmanyile kujova 
vʉnono, nambe kuuti nɨlɨ nʉ lʉhala. 

2Nɨkavombile enendɨɨkɨ, ʉlwakʉva nɨkalamwile kuuti nanijova ɨkɨɨnu ɨkɨngɨ, 
looli kujova imhola isa Yesu Kɨlɨsite, kyongo kufua kwa mwene pa kɨkovekano. 

3Ʉnsiki ʉghuo ye nɨlɨ kʉlyʉmue, nɨkaale mʼbotevote, nɨkaale mwoghofi, kange 
natetemagha kyongo. 

4Pano nɨkavʉlanɨsyagha na pano nɨkapʉlɨsyagha, nanɨkajovagha amasio kuuti 
mwɨtɨke vwɨmɨla ʉlʉhala lwango, looli ingʉfu isa Mhepo ʉMwɨmɨke 
sikahʉfyagha ʉvwakyangʼhaani. 

5Nɨkavombagha ʉluo, kuuti ʉlwɨtɨko lwinu lʉlekaghe pivɨngɨlɨla ʉlʉhala lwa 
vaanhu, looli lʉvisaghe mʉ ngʉfu sa Ngʉlʉve. 

Ʉvʉkagʉsi kuhʉma kwa Mhepo ʉMwɨmɨke 

6Lɨno, ʉsue tujova imhola isa vʉkagʉsi kʉ vaanhu vano vakangiile mʉ lwɨtɨko, 
neke ʉvʉkagʉsi ʉvuo navwa ɨɨsi ɨjɨ, kange navwa vatwa va ɨɨsi ɨjɨ vano valɨ nʉ 
vʉsililo ʉvwa kʉtema. 

7Ʉsue tujova isa vʉkagʉsi vwa Ngʉlʉve vʉno vʉlɨ mʉ vʉsyefu, kange vʉfisilue 
pamaaso gha vaanhu. Ʉvʉkagʉsi vwake vwe vʉtavɨke ʉvwa kʉtʉvombela inofu 
vʉno alyataviike ye akyale kupela ɨɨsi. 

8Neke nakwale nambe jʉmo mʉ vatemi va ɨɨsi ɨjɨ jʉno alyalʉtangʼhinie ʉluo, 
ʉlwakʉva vale valʉtangʼhanie navaale vikʉnkomelela pa kɨkovekano ʉMʉtwa 
ʉnya kʉghinisivua. 

9Neke ndavʉle lɨlembilue mʉ Malembe aMɨmɨke kuuti, “Sino ʉNgʉlʉve 
alyavalɨngʼhanɨkisie vano vamʉghanile, nakwale ʉmuunhu jʉno aghelile 
kʉkʉsaagha nambe kʉkʉsipʉlɨka, nakwale ʉmuunhu jʉno aghelile kʉkʉsivɨɨka 
mʉ mwojo ghwake.” 

10Neke ʉsue ʉNgʉlʉve alyatʉhʉfisie isio kukilila kwa Mhepo ghwake 
ʉMwɨmɨke. Ʉlwakʉva ʉMhepo ʉMwɨmɨke ilola sooni, nambe sino sili mʉ 
vʉsyefu mwa Ngʉlʉve. 

11Ʉlwakʉva nakwale ʉmuunhu jʉno ndepoonu ikagʉla sino isaagha ʉjʉnge, 
looli sikagʉlɨka kwa mwene jʉjuo. Fye lʉlɨvuo, soope sino ʉNgʉlʉve isaagha 
nakwale jʉno asikagwile, looli sikagʉlɨka nʉ Mhepo ghwa Ngʉlʉve. 

12Lɨno, ʉsue natwʉpiile imhepo isa ɨɨsi ɨjɨ, looli twʉpiile ʉMhepo jʉno ihʉma 
kwa Ngʉlʉve, kuuti tʉsikagʉle sino atʉpeliile ʉNgʉlʉve mʉ lʉsʉngʉ lwake. 

13Kange, natujova amasio ghano tʉvʉlanɨsivue nʉ vʉkagʉsi vwa vaanhu, looli 
amasio ghano tʉvʉlanɨsivue nʉ Mhepo ghwa Ngʉlʉve, tughanʉla imhola isa 
Mhepo kʉ vano valɨ nʉ Mhepo ʉjuo. 

14Neke ʉmuunhu jʉno nsila Mhepo ghwa Ngʉlʉve, naangʉpɨle sino sihʉma 
kwa Mhepo ghwa Ngʉlʉve, ʉlwakʉva kwa mwene isio sa kɨjasu, kange 
naangasitangʼhanie, ʉlwakʉva ʉmuunhu ɨkʉsitangʼhania isio mʉ lʉtangɨlo lwa 
Mhepo mwene. 

15Looli ʉmuunhu jʉno ilongosivua nʉ Mhepo, ʉjuo ɨkʉsitangʼhania sooni, neke 
avaanhu avange navangantangʼhanie ʉmwene. 

16Ʉlwakʉva, “Ghwe veeni jʉno akagwile amasaaghe gha Ngʉlʉve? Kange, ghwe 
veeni jʉno ɨkʉntanga ʉNgʉlʉve amasaaghe?” Neke ʉsue twe vɨtɨki tʉlɨ na 
masaaghe ghano ghihʉma kwa Kɨlɨsite. 

1 Vakolinto 3 

Ʉvʉmo mʉ mbombo ja Ngʉlʉve 

1Vanyalʉkolo, ye nɨlɨ kʉlyʉmue, nanɨkaale nijova numue hwene vaanhu vano 
vilongosivua nʉ Mhepo ʉMwɨmɨke, looli nɨkaale nijova numue hwene vaanhu 
vano vilongosivua nʉ vʉnoghelua vwa mʼbɨlɨ, kange hwene vaana vafyele 
kʉkʉmwɨtɨka ʉKɨlɨsite. 

2Avaana avafyele vinyua ʉtʉsiva, navipelua ɨkyakʉlia ɨkya vaanhu avagoyo, 
enendɨɨkɨ na jʉʉne nɨlyavapeliile imbʉlanɨsio imhepe, ʉlwakʉva mʉkakyale 
kukangala. Nambe lɨno mʉkyale, 

3ʉlwakʉva mʉjiighe na maghendele gha ɨɨsi. Asi, nave pakate palyʉmue palɨ nɨ 
giila na mabaatu, isio nasihʉfia kuuti mʉjiighe na maghendele gha ɨɨsi na 
kulongosivua nʉ vʉnoghelua vwa mʼbɨlɨ? 

4Nijova ʉluo, ʉlwakʉva nʉjʉnge ijova lwake, ʉjʉnge iiti, “Ʉne nɨlɨ ghwa Paulo,” 
ʉjʉnge iiti, “Ʉne nɨlɨ ghwa Apolo.” Lɨno, isio sihʉfia kuuti, mʉjiighe muvomba 
hwene vaanhu vano navikʉmwɨtɨka ʉNgʉlʉve. 

5Neke ʉApolo ghwe veeni? Na jʉʉne ne Paulo neene veeni? Ʉsue tʉlɨ vavombi 
vano ʉNgʉlʉve akatʉsungʼhile kʉkʉvatanga ʉmue kʉkʉmwɨtɨka. Nʉjʉnge 
avombile ndavʉle apelilue nʉ Mʉtwa. 

6Ʉne nɨlyavyalile ɨmbeju, ʉApolo akʉsɨliile, neke ʉNgʉlʉve ghwe mwene 
akamesisie na kukʉsia. 

7Lɨno, ʉNgʉlʉve ʉnya kʉkʉsia ghwe ghwa kʉhʉvɨlua, jeeje ʉnya kʉvyala 
nambe ʉnya kwʉsɨlɨla. 

8Jʉno ivyala na jʉno ikwʉsa vooni valɨngʼhiine, ʉNgʉlʉve ilikʉmpeela nʉjʉnge 
ʉlʉhombo lwake, ndavʉle avombile ɨmbombo jaake. 

9Ʉlwakʉva ɨmbombo jɨno tuvomba ʉne nʉ Apolo ja Ngʉlʉve, ʉmue mʉlɨ 
mʉghʉnda ghwake. Kange, mʉlɨ nyumba jaake. 

10ɄNgʉlʉve mʉ lʉsʉngʉ lwake anhangile kujenga ʉlwalo ndavʉle ʉnʼjengi 
ʉnnono, ʉnya lʉhala, lɨno ʉmuunhu ʉjʉnge ijenga pakyanya pa lwalo ʉluo. 
Neke ʉmuunhu ghweni alolaghe vʉnofu, vʉle ijenga pakyanya pa lwalo ʉluo. 

11Ʉlwakʉva ʉlwalo lʉno lʉjengilue ghwe Yesu Kɨlɨsite jʉjuo. Nakwale 
ʉmuunhu jʉno ndepoonu ijenga ʉlʉnge. 

12Neke pakyanya pa lwalo ʉluo, ʉmuunhu ʉjʉnge ndepoonu ijenga ni sahabu, 
nambe ni fyʉma, nambe na mavue agha ndalama nyinga. Ʉjʉnge ndepoonu 
ijenga na mapiki, nambe nɨ lɨsoli, nambe nɨ lɨpelele. 

13Neke ɨmbombo ɨja muunhu ghweni jilivoneka kuuti jɨlɨ ndaani. Ɨkɨghono kɨla 
ɨkya vʉhɨghi imbombo sooni siliiva pa vʉvalafu, ʉlwakʉva ɨmbombo ja 
muunhu ghweni, jilighelua nʉ mwoto ʉghwa vʉhɨghi. 

14Nave ɨmbombo ja muunhu jɨjighe, ʉmuunhu ʉjuo ilikwʉpɨla ʉlʉhombo. 

15Looli nave ɨmbombo ja muunhu jɨpie, apuo ilisofia fyoni, neke ʉmwene jʉjuo 
ilipokua, looli iiva hwene muunhu jʉno akulwike mʉ mwoto ʉghwa vʉhɨghi. 

16Asi, namʉkagwile kuuti ʉmue mʉlɨ nyumba nyɨmɨke ja Ngʉlʉve, kange 
ʉMhepo ghwa Ngʉlʉve ikukala nkate mʉlyʉmue? 

17Lɨno, ʉmuunhu angananganie ɨnyumba ja Ngʉlʉve, ʉNgʉlʉve ilikʉnnangania 
ʉmuunhu ʉjuo. Ʉlwakʉva ɨnyumba ɨja Ngʉlʉve nyɨmɨke, ɨnyumba ɨjio 
mwemue. 

18Ʉmuunhu ghweni mʉlyʉmue naangisyangaghe kuuti alɨ nʉ lʉhala. Ʉmuunhu 
nave ikuvona kuuti alɨ nʉ lʉhala mʉ ɨɨsi ɨjɨ, ivɨkaghe nʼjasu kuuti akave ʉlʉhala 
ʉlwa kyangʼhaani. 

19Ʉlwakʉva ʉlʉhala ʉlwa ɨɨsi ɨjɨ, vʉjasu pamaaso gha Ngʉlʉve. Ndavʉle 
lɨlembilue mʉ Malembe aMɨmɨke kuuti, “ɄNgʉlʉve ɨkʉvakola avanya lʉhala 
mʉ vʉsʉfu vwave.” 

20Kange, lɨlembilue mʉ Malembe aMɨmɨke, “ɄMʉtwa aghakagwile amasaaghe 
gha vanya lʉhala kuuti masila lʉvʉmbʉlɨlo.” 

21Lɨno, ʉmuunhu ghweni naangighiniaghe vwɨmɨla sino sivombua na vaanhu. 
Ʉlwakʉva ʉsue tweni ʉNgʉlʉve atʉvɨkile kʉkʉvatanga ʉmue, 

22nɨɨve neene, aave ghwe Apolo, nambe aave ghwe Peteli. Kange, ʉNgʉlʉve 
avapeliile ifiinu fyoni kʉkʉvatanga, fiive fya mʉ ɨɨsi, nambe vwʉmi, nambe 
vʉfue; nambe fino pwefili lɨno, nambe fino kwefiliiva. Ifio fyoni fiinu ʉmue, 

23na jʉmue mʉlɨ va Kɨlɨsite, najʉ Kɨlɨsite ghwa Ngʉlʉve. 

1 Vakolinto 4 

Ɨmbombo ɨja vasungʼhua 

1Avaanhu vatʉkagʉlaghe kuuti, ʉsue tʉlɨ vavombi va Kɨlɨsite, tʉpelilue 
ɨmbombo ɨja kʉpʉlɨsia imhola sa Ngʉlʉve sino naalyavahʉfisie avaanhu. 

2Lɨno, ʉmuunhu jʉno apelilue ɨmbombo, ilondua avisaghe mʼbombi nnofu. 

3Neke ʉlwango ʉne, nanitʉngʉmala nambe nɨhɨghue numue, nambe kuhɨghua 
na vahɨghi ava pa lʉgono. Kange, nambe jʉʉne nanikupɨɨka, 

4ʉlwakʉva nanihɨghua lʉmonga mʉ mwojo ghwango. Neke ʉluo nalʉkʉmbɨɨka 
nɨɨve nsila nkole, ʉMʉtwa ghwe mwene ɨkʉhɨgha. 

5Lɨno, mʉlekaghe kuhɨgha avaanhu ye ghʉkyale kufika ʉnsiki ghwake, looli 
mʉghulaghe kuhanga ɨkɨghono kɨno ʉMʉtwa ilikwisa. Ʉmwene ghwe ilimulika 
ifiinu fyoni fino fifisilue kʉ ngʼhiisi na kuhʉfia sino sili mʉ moojo gha vaanhu. 
Pepano ʉNgʉlʉve ilighinia vooni vano vanoghiile kughinisivua. 



407 

 

 
ɄLʉfingo ʉLʉpia 

© Wycliffe Bible Translators, Inc. 
 

 
 

 

6Vanyalʉkolo vango, nɨjovile amasio ghooni aghuo, vwɨmɨla ʉne nʉ Apolo kuuti 
tʉʉve kɨhwanɨkɨsio, neke mʉsitangʼhanie sino sijovua mʉ lʉjovo ʉlʉ, 
“Mʉvɨngɨlɨlaghe si sino silembilue mʉ Malembe aMɨmɨke.” Nave muvɨngɨlɨla 
ʉluo, nape muuva vaanhu vano vikughinia vwɨmɨla ʉmʼbʉlanɨsi ʉjʉ na 
kubenapʉla ʉjʉnge. 

7Asi, ghwe veeni, jʉno akʉvɨkile kuuti ʉnoghiile kukila ʉjʉnge? Kɨɨnu kɨki kɨno 
ʉlɨ nakyo kɨno nʉpelilue nʉ Ngʉlʉve? Neke nave ʉpelilue, kɨki ghukughinia 
hwene nʉpelilue? 

8Lɨno mukuvona mukwite! Mukuvona mʉlɨ vamofu! Mukuvona hwene mʉlɨ 
vatwa kɨsila ʉsue! Kɨba mwale mʉʉve vatwa kyangʼhaani, kuuti ʉsue tʉteme 
palɨkɨmo numue! 

9Neke kʉlyʉsue twe vasungʼhua, nivona ʉNgʉlʉve atʉvɨkile kuuva vaanhu va 
kʉbedua kukila vooni. Tʉlɨ hwene vaanhu vano vahɨghilue kulʉta kubudua 
pamaaso gha vinga. Tʉvɨkilue hwene kɨdegho mʉ ɨɨsi jooni, kʉ vanyamhola na 
kʉ vaanhu. 

10Pano tuvomba ɨmbombo ɨja Kɨlɨsite, avaanhu vikʉtʉvona ʉsue tʉlɨ vajasu, 
looli ʉmue mukuvona mʉlɨ vanya lʉhala mwa Kɨlɨsite. Ʉsue tuvoneka tʉlɨ 
vavotevote, looli ʉmue mukuvona mʉlɨ ni ngʉfu. Ʉsue tubenapʉlua, looli ʉmue 
mukuvona mʉlɨ voghopua. 

11Nambe akavalɨlo aka, tʉlɨ nɨ njala nɨ kyʉmɨlua, kange tʉghajile amenda. 
Tufitovua kange tʉlɨ vasila nambe vukalo. 

12Tughimba kuvomba imbombo siitu na mavoko ghiitu jʉsue. Pano avaanhu 
vikʉtʉligha, tʉkʉvafuunya; pano vikʉtʉpumusia, tukuguda; 

13pano vikʉtʉjova fivi, tʉkʉvamʉla vʉnofu. Nambe lɨno, tuvoneka hwene tʉlɨ 
makakala, kange natʉnoghiile mʉ lʉmonga. 

14Nanɨkʉvalembela amasio agha kʉvakosia isoni, looli nilonda kʉkʉvapavɨla 
mwe vaana vango mwe vaghanɨke. 

15Ʉlwakʉva nambe mʉlɨ na vaanhu vinga vano vikʉvasʉnga mwa Kɨlɨsite, looli 
ʉnhaata ghwinu alɨ jʉmo. Ʉne neene nhaata ghwinu mwa Yesu Kɨlɨsite, 
ʉlwakʉva neene nɨkapʉlisie ɨMhola ɨNofu kʉlyʉmue. 

16Lɨno, nɨkʉvasʉʉma mʉvombaghe ndavʉle nivomba ʉne. 

17Ʉluo lwe lʉno lʉmheleliile kʉkʉnsuungʼha ʉTimoti, ʉmwanango 
ʉmʉghanɨke, jʉno nɨkʉmhʉvɨɨla mʉ mbombo ja Mʉtwa. Nɨnsungʼhile kuuti 
avakʉmbʉsyaghe sino ʉne nivɨngɨlɨla mwa Yesu Kɨlɨsite, sino nivʉlanɨsia 
avaanhu mʉ fipʉgha fyoni ifya vɨtɨki. 

18Lɨno, vamonga mʉlyʉmue valɨ nʉ lughinio, ʉlwakʉva visaagha kuuti 
nanilikwisa kange kʉlyʉmue. 

19Neke nave ʉMʉtwa ikeela, nihʉvɨɨla kukwisa ngʼhaningʼhaani. Neke apuo pe 
kyanikagʉla amasio ghano vijova avuo vano vikughinia, nakwekʉti kukagʉla 
gha masio gheene, looli kukagʉla nasi ngʉfu saave isa lwɨtɨko. 

20Ʉlwakʉva ʉVʉtwa vwa Ngʉlʉve, navuvoneka mʉ masio gheene, looli na mʉ 
ngʉfu. 

21Lɨno, mulonda nɨvombe kɨki? Asi, nɨvisile nʉ lʉkwegho? Nambe nɨvisile mʉ 
lʉghano na mʉ vʉhʉʉgʉ? 

1 Vakolinto 5 

Ʉvʉghendamwalu navʉlondua mʉ kɨpʉgha ɨkya vɨtɨki 

1Kyangʼhaani ɨmhola jɨpʉlɨkiike kuuti, kʉlyʉmue kwevʉle ʉvʉghendamwalu. 
Ʉvʉghendamwalu ʉvuo navʉghelile kuvoneka nambe kʉ vano navɨtɨki, ʉlwa 
muunhu kughenda nʉ nʼdala ghwa viise. 

2Kɨki ʉmue mukughinia! Mʉlekile kusukunala na kʉkʉmʼbʉsia ʉmuunhu jʉno 
ivomba isio pakate palyʉmue! 

3Ʉne nambe nɨlɨ patali numue, ʉmwojo ghwango ghʉlɨ palɨkɨmo numue, kange 
nɨmalile kʉkʉmhɨgha ʉmuunhu jʉno avombile ʉluo. Ʉluo lwe nale nivomba, 
nale nɨɨve ʉkuo. 

4Pano mukongʼhaana mʉ lɨtavua lya Mʉtwa ghwitu ʉYesu, naghʉ mwojo 
ghwango ghuuva palɨkɨmo numue, nasi ngʉfu isa Mʉtwa ghwitu ʉYesu siiva 
palɨkɨmo numue. 

5Apuo mʉmʉleke ʉmuunhu ʉjuo mʉ mavoko gha Setano, kuuti ʉmʼbɨlɨ ghwake 
ghʉpumusivue, neke ʉmwojo ghwake ghʉpokue ɨkɨghono ɨkya kwisa ʉMʉtwa 
ʉYesu. 

6Ʉlughinio lwinu nalʉnoghiile. Asi, namʉkagwile kuuti ɨkɨlʉle ɨkɨdebe vʉvʉle, 
kilʉsia ɨlɨkandua lyoni? 

7Lɨno muvalasyaghe, mʉlwa kʉmʼbʉsia ʉmuunhu ʉmhosi pakate palyʉmue, 
ndavʉle kuvʉsia ɨkɨlʉle ɨkɨkʉʉlʉ, neke mʉʉve ndavʉle ɨlɨkandua ɨlɨpia ɨlɨsila 
kɨlʉle, enendɨɨkɨ fye mʉlɨvuo. Ʉlwakʉva ʉNgʉlʉve alyantavwile ʉKɨlɨsite 
kuuva lɨtekelo ndavʉle ɨnyanangʼholo ja Pasaka, kuuti atʉpoke. 

8Lɨno, tʉlekaghe kʉkʉjɨmɨka ɨPasaka nɨ kɨlʉle ɨkɨkʉʉlʉ, kwekʉti ʉvʉviivi nʉ 
vʉhosi, looli tʉjɨmɨkaghe na makate amasila kɨlʉle, ghwe mwojo ʉmʼbalafu nʉ 
vwakyangʼhaani. 

9Mʉ kalata jɨno nɨkavalembiile, nɨkavavʉlile kuuti, mʉlekaghe kuuva 
vʉhangɨlanɨsi na vavwafu. 

10Nakwekʉti niiti mʉlekaghe kuhangɨlanɨla na vano navɨtɨki vano vavwafu, 
avanyamwojo, avakuunyi, nambe vano vikufuunya kʉ mangʉlʉve. Ʉlwakʉva 
kuvomba ʉluo mʉveele mʉnoghiile kuvʉʉka mʉ ɨɨsi ɨjɨ. 

11Ʉlwene nɨkavalembiile kuuti, mʉlekaghe kuuva vʉhangɨlanɨsi nʉ muunhu 
jʉno itambʉlua mwɨtɨki ndavʉle ʉmue, neke mʼbwafu, nyamwojo, nambe jʉno 
ikufuunya kʉ mangʉlʉve, nambe ʉmhomengʼhani, nambe ʉmʉghaasi, nambe 
ʉnkuunyi. Ʉmuunhu ndavʉle ʉjuo, mʉlekaghe nambe kulia nʉ mwene. 

12-13Lɨno, nambombo jango kuhɨgha vano navɨtɨki, looli ʉNgʉlʉve jʉjuo ghwe 
ilikʉvahɨgha. Neke ʉmue mʉnoghiile kʉkʉvahɨgha vano valɨ mʉ mʉ kɨpʉgha 
ɨkya vɨtɨki, ndavʉle lɨlembilue, “Ʉmuunhu ʉmhosi pakate palyʉmue 
mʉnʼdagaghe.” 

1 Vakolinto 6 

Kuhɨghana avɨtɨki 

1Nave jʉmonga mʉlyʉmue alɨ nɨ lɨsio nʉ mwɨtɨki ʉnnine, kɨki itwala ʉnkole 
ghwake kʉ vano navɨtɨki? Asi, naanoghiile kutwala kʉ vɨtɨki avanine kuuti 
vahɨghe? 

2Namʉkagwile kuuti avɨtɨki ve vano vilihɨgha ɨɨsi ɨjɨ? Lɨno, nave ʉmue mwe 
vɨtɨki mulihɨgha ɨɨsi ɨjɨ, kɨki mukunua kuhɨgha amakole amapepe pakate 
palyʉmue? 

3Namʉkagwile kuuti tulikʉvahɨgha avanyamhola? Nave tulikʉvahɨgha 
avanyamhola, mʉnoghiile kudavʉla amasio mʉ mikalɨle ghiinu. 

4Lɨno, kɨki pano mʉsʉtiine vwɨmɨla amikalɨle ghiinu, mutwala amakole ghiinu 
kʉ vaanhu vano navanoghiile mʉ kɨpʉgha ɨkya vɨtɨki? 

5Nijova ʉluo kuuti mʉjejevʉke. Asi, pakate palyʉmue napwale nambe jʉmonga 
ʉnya lʉhala, jʉno anoghiile kudavʉla amasio ghiinu mwe vɨtɨki? 

6Neke ʉmue, mʉlɨ nʉ lwiho ʉlwa muunhu kʉkʉmhɨgha ʉmwɨtɨki ʉnnine kʉ 
vano navɨtɨki! 

7Kuhɨghana ʉkuo kuvonia kuuti mʉkunilue lwoni. Asi, nayekʉba kʉkʉmʉleka 
ʉmuunhu akʉvombele fivi nambe akʉkuunye fimonga? 

8Neke lɨno ʉmue, mwemue muvomba fivi kyongo na kukuunya ifiinu, kange 
muvomba isio kʉ vɨtɨki avajiinu! 

9Namʉkagwile kuuti avahosi navilikwingila mʉ Vʉtwa vwa Ngʉlʉve? 
Namʉngisyangaghe! Avaghendamwalu, avaanhu vano vikufuunya kʉ 
mangʉlʉve, avavwafu, nambe vano vivwafuka vaghoosi kwa vaghoosi, 

10avahɨɨji, avagheji, avaghaasi, avaheehi, avakuunyi, avuo vooni navilikwingila 
mʉ Vʉtwa vwa Ngʉlʉve. 

11Vamonga mʉlyʉmue fye valyale. Neke lɨno mʉ lɨtavua lya Mʉtwa ghwitu 
ʉYesu Kɨlɨsite, na mwa Mhepo ghwa Ngʉlʉve ghwitu, mwofughilue ʉvʉhosi 
vwinu, mwɨmikue, na kuvalɨlua kuuva vagholofu pamaaso gha Ngʉlʉve. 

Tʉvʉleke lwoni ʉvʉghendamwalu 

12Vamonga mʉlyʉmue viiti, “Twɨtɨkɨsivue kuvomba ifiinu fyoni fino tulonda.” 
Se seene, neke nakwekʉti ifiinu fyoni fili nʉ lʉvʉmbʉlɨlo kʉlyʉsue. Nambe 
mʉʉti, “Twɨtɨkɨsivue kuvomba ifiinu fyoni fino tulonda,” neke ʉne nanɨngave 
nkami ghwa kɨmonga. 

13Vamonga mʉlyʉmue viiti, “Pano tʉlɨ nɨ njala tʉnoghiile kulia, ʉlwakʉva 
amavɨlɨ ghilonda ɨkyakʉlia.” Se seene, neke ghukwisa ʉnsiki ghʉno ʉNgʉlʉve 
ilihambʉsia amavɨlɨ ghiitu ghiliiva masila vʉfumbue vwa kyakʉlia. Neke lɨno 
mʉlekaghe piiti tʉnoghiile kuvomba ʉvʉvwafu, ndavʉle lʉnoghiile kulia pano 
mʉlɨ nɨ njala. ɄNgʉlʉve naalyapelile amavɨlɨ ghiitu vwɨmɨla ʉvʉghendamwalu, 
looli alyapelile vwɨmɨla kʉkʉmʼbombela ʉMʉtwa, ghwope ʉMʉtwa 
ɨkʉghasʉnga amavɨlɨ. 

14Lɨno, ʉNgʉlʉve ilikʉtʉsyʉsia ʉsue mʉ ngʉfu saake, ndavʉle alyansyʉsisie 
ʉMʉtwa kuhʉma kʉvʉlʉngʉ. 

15Namʉkagwile kuuti amavɨlɨ ghiinu, filʉngo fya mʼbɨlɨ ghwa Kɨlɨsite? Lɨno, 
ɨkɨlʉngo ɨkya mʼbɨlɨ ghwa Kɨlɨsite ndepoonu ghuvɨɨka kuuva mʼbɨlɨ ghʉmo nʉ 
mʉghendamwalu? Jeeje! 

16Ʉmuunhu ghweni jʉno ivwafuka iiva mʼbɨlɨ ghʉmo nʉ mʉghendamwalu. 
Ʉlwakʉva lɨlembilue mʉ Malembe aMɨmɨke kuuti, “Vavɨlɨ ava viiva mʼbɨlɨ 
ghʉmo.” 

17Neke ʉmuunhu ghweni jʉno ilʉngana nʉ Mʉtwa, iiva mwojo ghʉmo nʉ 
mwene. 

18Lɨno, namʉngavwafukaghe. Inyɨvi isingi sooni ʉmuunhu ivomba kʉnji kʉ 
mʼbɨlɨ ghwake, neke ʉmuunhu jʉno ivwafuka, ʉjuo ivomba inyɨvi kʉ mʼbɨlɨ 
ghwake jʉjuo. 

19Asi, namʉkagwile kuuti, amavɨlɨ ghiinu je nyumba ɨnyɨmɨke ɨja Mhepo 
ʉMwɨmɨke jʉno ʉNgʉlʉve alyavapeliile, kange ikukala nkate mʉlyʉmue? Lɨno, 
amavɨlɨ aghuo naghiinu, looli kyʉma kya Ngʉlʉve, 

20ʉlwakʉva mʉlyavangilue ni ndalama nyinga. Lɨno, mʉmʉghiniaghe 
ʉNgʉlʉve mʉ mavɨlɨ ghiinu. 

1 Vakolinto 7 

Ʉlʉpavɨlo vwɨmɨla ʉvʉtolani 

1Lɨno, nɨkʉvamʉla sino mʉkandembiile. Lweli, lʉnofu ʉmʉkɨnhaata alekaghe 
kughona nʉ mʉkɨjʉʉva. 

2Neke vwɨmɨla ingelo isa kʉghenda mwalu, ʉmʉkɨnhaata ghweni avisaghe nʉ 
nʼdala ghwake jʉjuo, najʉ mʉkɨjʉʉva ghweni avisaghe nʉ mʉghoosi ghwake 
jʉjuo. 

3Ʉmʉghoosi amʼbombelaghe ʉnʼdala ghwake ndavʉle lʉnoghiile, ghwope 
ʉnʼdala amʼbombelaghe ʉmʉghoosi ghwake ndavʉle lʉnoghiile. 

4Ʉnʼdala nsila vʉtavʉlɨlua vwɨmɨla ʉmʼbɨlɨ ghwake, looli ʉmʉghoosi ghwake. 
Ghwope ʉmʉghoosi nsila vʉtavʉlɨlua vwɨmɨla ʉmʼbɨlɨ ghwake, looli ʉnʼdala 
ghwake. 

5Namʉngafinyanaghe, looli nave mʉpʉlɨngʼhiine kuvʉhɨɨla kʉ nsiki nʼdebe 
vʉvʉle kuuti mutavʉle kukufuunya kwa Ngʉlʉve, pambele 
mʉgomokelanɨlaghe kange, kuuti ʉSetano alekaghe kʉkʉvaghela vwɨmɨla 
kukunua kukusigha mʉ vʉnoghelua vwinu. 

6Nɨvavʉlile amasio aghuo, kʉkʉvɨtɨkɨsia kuuti mʉvʉhɨlaghe kʉ nsiki nʼdebe 
vʉvʉle mʉlwa kufuunya, nakwekʉti nilonda kʉkʉvʉmɨlɨsia. 

7Vwale vʉʉve vughane vwango nɨveele nikeela avaanhu vooni vaave ndavʉle 
ʉne, neke nafye lʉlɨvuo, ʉlwakʉva nʉjʉnge ʉNgʉlʉve ampeliile ɨkɨpelua kyake, 
jʉmonga ɨkɨpelua ɨkɨ, ʉjʉnge kɨla. 

8Lɨno, nɨkʉvavʉʉla vano navatolile na vafwɨle kuuti, lʉnono vajighe vʉle vʉle 
ndavʉle nɨlɨvuo ʉne. 

9Neke nave vikunua kukuguda, apuo lʉnono kutoola nambe kutolua, ʉlwakʉva 
yekʉba kuvomba enendɨɨkɨ kukila kuuva nʉ vʉnoghelua vwa mʼbɨlɨ. 

10Lɨno, nɨkʉvapeela ʉlʉlaghɨlo vano vatoliine. Ʉlʉlaghɨlo ʉluo nalwango, looli 
lʉhʉmile kwa Mʉtwa: Ʉnʼdala naangamʉlekaghe ʉmʉghoosi ghwake. 

11Neke nave amʉleke, naangatolwaghe kʉvʉnge, nave ndali, asambane nʉ 
mʉghoosi ghwake na kugomokelanɨla. Ghwope ʉmʉghoosi, naangantavʉlaghe 
ʉnʼdala ghwake. 

12Lɨno nijova na vɨtɨki avange. Sino nijova isi masaaghe ghango, nandaghɨlo sa 
Mʉtwa: Nave ʉmʉkɨnhaata ʉmwɨtɨki, atolile ʉnʼdala jʉno namwɨtɨki, neke 
ʉnʼdala ʉjuo ɨtiike kukukala nʉ mwene, alekaghe kʉkʉntavʉla. 

13Ghwope ʉmʉkɨjʉʉva ʉmwɨtɨki, nave atolilue nʉ mʉghoosi jʉno namwɨtɨki, 
neke ʉmʉkɨnhaata ʉjuo ɨtiike kukukala nʉ mwene, naangamʉlekaghe. 

14Ʉlwakʉva ʉNgʉlʉve ɨkʉmʼbalasia ʉmʉghoosi jʉno namwɨtɨki, vwɨmɨla 
ʉnʼdala ghwake. Ghwope ʉnʼdala jʉno namwɨtɨki, ʉNgʉlʉve ɨkʉmʼbalasia 
vwɨmɨla ʉmʉghoosi ghwake. Lwale lʉleke kuuva enendɨɨkɨ, avaana viinu 
navaale vikwʉpɨlua nʉ Ngʉlʉve, looli lɨno ʉNgʉlʉve ɨkʉvʉpɨla. 

15Neke nave jʉno namwɨtɨki ilonda kulekana nʉ nʼjaake ʉmwɨtɨki, mʉleke 
avombe ʉluo. Apuo ʉmwɨtɨki ʉjuo naipinyua mʉ vʉtolani ʉvuo. Looli ʉNgʉlʉve 
avakemelile kuuti mukalaghe nʉ lʉtengaano. 

16Nʉngakagʉle! Pamo ʉmʉghoosi ghwako ndepoonu iiva mwɨtɨki vwɨmɨla 
ʉlwɨtɨko lwako. Na jʉʉve ghwe mʉkɨnhaata ghwe mwɨtɨki, nʉngakagʉle kuuti 
ʉnʼdala ghwako ndepoonu iiva mwɨtɨki vwɨmɨla ʉlwɨtɨko lwako. 

Kuuva na maghendele ndavʉle alaghiile ʉNgʉlʉve 

17Ʉmuunhu ghweni ikalaghe ndavʉle ʉMʉtwa vʉle alyamʼbɨkile, kange 
ajighaghe ndavʉle alyale ye ʉNgʉlʉve ɨkʉnkemeela. Ʉlʉ lwe lʉlaghɨlo lwango 
kʉ fipʉgha fyoni ifya vɨtɨki. 

18Nave ʉmuunhu alyʉpiile ɨngʼhemeelo ɨja Ngʉlʉve ye vamʼbombiile ɨkɨvʉngo 
ɨkya kʉdumula ɨngola ɨja kɨdɨɨmi, ʉjuo alekaghe kukuvɨɨka hwene 
naakavombilue ʉluo. Kange, ʉmuunhu jʉno alyʉpiile ɨngʼhemeelo ɨja Ngʉlʉve 
ye naavombilue ɨkɨvʉngo ɨkio, ʉjuo alekaghe kuuti avombelue ʉluo. 

19Kuvombelua ɨkɨvʉngo nambe kɨsila kʉvombelua, nakʉlɨ lʉvʉmbʉlɨlo, looli 
kugadɨlɨla indaghɨlo sa Ngʉlʉve. 

20Lɨno, ʉmuunhu ghweni ajighaghe ndavʉle alyale ye ʉNgʉlʉve ɨkʉnkemeela. 

21Nave ʉNgʉlʉve alyakʉkemelile ye ʉlɨ nkami, ʉluo lʉleke kʉkʉkʉpumusia. 
Neke nave ʉlɨ nɨ sɨla ɨja kuvɨɨka mʉ vwavʉke, yekʉba ʉvombe ʉluo. 

22Ʉlwakʉva ʉmuunhu jʉno alyale nkami ye ikemelua nʉ Mʉtwa, ʉjuo 
mwavʉke kwa Mʉtwa. Ghwope jʉno alyale mwavʉke ye ikemelua, ʉjuo nkami 
ghwa Kɨlɨsite. 

23Mʉlyaghʉlilue nɨ kyʉma kinga. Lɨno, mʉlekaghe piiva vakami va vaanhu. 

24Vanyalʉkolo vango, ʉmuunhu ghweni pamaaso gha Ngʉlʉve, avisaghe 
ndavʉle alyale ye ikemelua nʉ mwene. 

Ʉlʉpavɨlo kʉ vano navatolilue, na kʉ vafwɨle 

25Lɨno, kʉ vahɨnja vano navatolilue, nɨlɨ nsila lʉlaghɨlo kuhʉma kwa Mʉtwa. 
Neke nɨkʉvalʉngɨka kʉ masaaghe ghango ʉne ne jʉno nɨlɨ mhʉvɨlua vwɨmɨla 
ʉlʉsʉngʉ lwa Ngʉlʉve. 

26Lɨno, ʉlwakʉva kwelʉle ʉlʉtalamu ifighono ifi, nisaagha kuuti lʉnofu 
ʉmuunhu ajighaghe ndavʉle alɨvuo. 

27Asi, ʉtolile? Lɨno, ʉlekaghe pilonda kutavʉla. Ʉve nʉtolile? Lɨno, ʉlekaghe 
pilonda kutoola. 

28Poope nambe ghutoola, naghuuva ʉhokile nkole. Najʉ mhɨnja ghwope nave 
itolua, naiiva ahokile nkole. Ʉlwene, vano vatoliine viiva mʉ vʉkamɨngʼhanɨlua 
ʉvwa ɨɨsi. Neke ʉne nilonda kʉkʉvapavɨla kuuti sileke pikʉvavona isio. 

29Vanyalʉkolo vango, nijova niiti, ʉnsiki ghʉno ghʉsighiile nʼdebe. Lɨno, 
mʉvombaghe ɨmbombo ja Mʉtwa, kuhʉma ʉnsiki ʉghʉ vano vatolile, 
valekaghe pi pisaagha avadala vaave. 

30Voope vano vilɨla, vano vahovwike, vano vighʉla ifiinu, 

31na vano vitiigha ni fiinu ifya mʉ ɨɨsi ɨjɨ, vavombaghe ɨmbombo ja Mʉtwa, 
valekaghe kutʉngʉmala mʉ isio, ʉlwakʉva ɨɨsi ɨjɨ ndavʉle tʉkʉjaagha, jɨlakila. 

32Lɨno nilonda kuuti, mʉlekaghe kuuva ni nganighani vwɨmɨla isa mʉ ɨɨsi. 
Ʉmuunhu jʉno naatolile, ikutavʉla kuvomba ɨmbombo ɨja Mʉtwa, isaagha vʉle 
kyaɨkʉmhovosia ʉMʉtwa. 

33Looli ʉmuunhu jʉno atolile, ikutavʉla kuvomba isa mʉ ɨɨsi, isaagha vʉle 
kyaɨkʉmhovosia ʉnʼdala ghwake, 

34amasaaghe ghaake ghiiva imbale ivɨlɨ. Ghwope ʉmʉkɨjʉʉva ʉnsila mʉghoosi 
nambe ʉmhɨnja, ikutavʉla kuvomba ɨmbombo ja Mʉtwa kuuti aave mʉgholofu 
ʉmʼbɨlɨ nʉ mwojo. Looli ʉmʉkɨjʉʉva jʉno alɨ nʉ mʉghoosi, ikutavʉla kuvomba 
isa mʉ ɨɨsi, isaagha vʉle kyaɨkʉmhovosia ʉmʉghoosi ghwake. 

35Amasio agha ghano nɨkʉvavʉʉla nakwekʉti nilonda kʉkʉvasigha, looli 
nilonda kʉkʉvatanga. Nilonda kuuti mukalaghe mʉ sɨla jɨno jɨnoghiile, 
mʉmʼbombelaghe ʉMʉtwa nʉ mwojo ghwoni. 

36Ʉmuunhu ghweni jʉno ivona naiiva ivomba lʉnono kuvʉhɨɨla kʉkʉntoola 
ʉmhɨnja jʉno antunile, kange nagha maaka ghaake agha kʉtolua ghakilile, neke 
ʉmuunhu ʉjuo ivona lʉnoghiile vatolane, avombe ndavʉle ilonda, vatolane. 
Apuo naiiva avombile inyɨvi. 

37Neke nave ʉnʼdɨɨmi alamwile jʉjuo kuuti naitoola, neke ikuguda na 
kukulolelela, kange alamwile kʉkʉmʉleka ʉmhɨnja ndavʉle alɨvuo, iiva 
avombile vʉnofu. 

38Lɨno, jʉno itoola ʉmhɨnja ghwake jʉno antunile ivomba vʉnofu. Ghwope jʉno 
naitoola, ivomba vʉnofu kukila. 

39Kange, ʉmʉkɨjʉʉva jʉno atolilue, ajighaghe mʉ vʉtolani, ʉnsiki ghwoni 
ghʉno ʉmʉghoosi ghwake mwʉmi. Neke nave ʉmʉghoosi ghwake afwile, apuo 

iiva mwavʉke kutolua nʉ muunhu ghweni jʉno ɨkʉmʉlonda, looli ʉmʉghoosi 
ʉjuo avisaghe mʼbɨngɨlɨli ghwa Mʉtwa. 

40Neke yekʉba ʉmfwɨle ʉjuo ajighaghe kɨsila kʉtolua. Aghuo masaaghe ghango, 
nisaagha kuuti na jʉʉne ʉMhepo ʉghwa Ngʉlʉve ɨkʉndongosia kujova amasio 
aghuo. 

1 Vakolinto 8 

Ifiinu fino vitekela kʉ mangʉlʉve 

1Lɨno, nijova vwɨmɨla ifyakʉlia fino vitekela kʉ fihwani. Nɨkagwile mujova 
mwiti, “Ʉsue tweni tʉlɨ nʉ vʉkagʉsi.” Neke ʉvʉkagʉsi vʉkʉvapelela avaanhu 
kuuva nʉ lughinio. Looli ʉlʉghano lwe lʉno lʉkʉvakangasia avaanhu mʉ 
lwɨtɨko. 

2Nave ʉmuunhu ikuvona kuuti alɨ nʉ vʉkagʉsi vʉmonga, ʉjuo naalɨ nʉ 
vʉkagʉsi ndavʉle anoghiile kukagʉla. 

3Neke ʉmuunhu jʉno amʉghanile ʉNgʉlʉve, ʉjuo ghwe akagʉliike nʉ Ngʉlʉve 
jʉjuo. 

4Lɨno, vwɨmɨla kulia ifyakʉlia fino vatekiile kʉ mangʉlʉve, tʉkagwile kuuti 
ifihwani fino fikwɨmɨkua, nakɨmonga mʉ ɨɨsi muno. Kange, tʉkagwile kuuti 
kwale ʉNgʉlʉve jʉmo mwene. 

5Poope nambe kwefili ifiinu fino viiti mangʉlʉve, fiive kʉkyanya nambe pa ɨɨsi; 
nambe kweghale amangʉlʉve minga na vatwa vinga, 

6neke kʉlyʉsue ʉNgʉlʉve alɨ jʉmo mwene, ghwe Nhaata, ghwe jʉno apelile 
ifiinu fyoni. Ʉsue tukukala vwɨmɨla ʉvʉfumbue vwake. Kange, kwale ʉMʉtwa 
jʉmo mwene, ghwe Yesu Kɨlɨsite, vwɨmɨla ʉmwene ifiinu fyoni fipelilue, kange 
vwɨmɨla ʉmwene na jʉsue tʉlɨ vʉʉmi. 

7Neke ʉvʉkagʉsi ʉvuo navalɨ navwo avaanhu vooni, ʉlwakʉva kwevale 
vamonga vano valyale nʉ lwiho ʉlwa kufuunya kʉ mangʉlʉve, vajiighe na 
masaaghe aghuo. Pano vilia ifyakʉlia ifio, fikʉvagomosia kusaagha ifiinu fino 
fitekilue kʉ mangʉlʉve. Neke ʉlwakʉva navakangiile mʉ lwɨtɨko, vikuvona mʉ 
moojo ghaave kuuti vivomba inyɨvi. 

8Lɨno, ɨkyakʉlia nakɨngatʉvɨɨke kuuva piipi nʉ Ngʉlʉve, ʉlwakʉva nambe 
tʉleke kulia, natusofia kɨmonga, kange nambe tʉlie, natʉkwongelesivua 
kɨmonga. 

9Lɨno, mulolelelaghe vʉnofu, ʉvwavʉke vwinu vʉlekaghe kukʉvasia vano 
navakangiile mʉ lwɨtɨko. 

10Ʉlwakʉva ʉmuunhu jʉno naakangiile mʉ lwɨtɨko, nave ɨkʉkwagha ghwe jʉno 
ʉlɨ nʉ vʉkagʉsi ʉlɨ mʉ nyumba ɨja kufunyila kʉ mangʉlʉve ghulia ɨkyakʉlia, 

asi, mʉ mwojo ghwake nakyaisaagha kuuti ghwope anoghiile kulia ifyakʉlia 
ifitekele kʉ mangʉlʉve? 

11Mʉ ʉluo, ʉmwɨtɨki jʉno naakangiile mʉ lwɨtɨko, jʉno ʉKɨlɨsite alyamfwɨliile, 
isova vwɨmɨla ʉvʉkagʉsi vwako. 

12Lɨno, pano mʉkʉvahoka avajiinu vano navakangiile mʉ lwɨtɨko na 
kʉkʉvalemasia amoojo ghaave, apuo muuva mʉkʉmhoka ʉKɨlɨsite jʉjuo. 

13Lɨno, nave ɨkyakʉlia kɨno nilia, kɨkʉmpelela ʉmwɨtɨki ʉnʼjango kuvomba 
inyɨvi, apuo nanɨlalia lʉsiku ɨnyama, kuuti ʉnʼjango aleke kukwingila mʉ 
vʉhosi. 

1 Vakolinto 9 

Avavombi vatangwaghe ifya mʼbɨlɨ 

1Asi, ʉne nanɨlɨ mwavʉke? Ʉne nanɨlɨ nsungʼhua? Ʉne nanɨkamwaghile 
ʉMʉtwa ghwitu ʉYesu? Kange, ɨmbombo jɨno nɨkavombile ʉne naje jɨno 
jɨvavɨkile ʉmue kʉkʉmwɨtɨka ʉMʉtwa? 

2Poope nambe avaanhu avange vikʉmbona kuuti nanɨlɨ nsungʼhua, neke 
kʉlyʉmue ʉne nɨlɨ nsungʼhua, ʉlwakʉva ʉlwɨtɨko lwinu mwa Kɨlɨsite kye 
kɨvalɨlo kɨno kivonia kuuti ʉne nɨsungʼhilue nʉ Mʉtwa. 

3Lɨno, avaanhu vano vikʉhɨgha ʉne kuuti nanɨlɨ nsungʼhua, nijova niiti: 

4Asi, ʉsue natʉnoghiile kupelua ifya kʉlia ni fya kʉnyua vwɨmɨla ɨmbombo ɨjɨ? 

5Musaagha kuuti ʉsue tʉkunilue kukyʉla na vadala avɨtɨki, ndavʉle ikyʉla 
ʉPeteli na vasungʼhua avange na vanuuna va Mʉtwa ʉYesu? 

6Asi, ʉne nʉ Balinaba twesue natʉnoghiile kupelua ifiinu ifya kʉtʉtanga 
vwɨmɨla ʉvʉsungʼhua vwitu? 

7Ghwe nsikali alɨku jʉno ndepoonu ivomba ɨmbombo ɨja vʉsikali kʉ ndalama 
saake jʉjuo? Ghwe veeni jʉno ivyala ifiinu fyake, neke kyafyelile vilia avange? 
Kange, ghwe veeni jʉno idɨɨma ifidɨmua, neke aleke kuvʉmbʉlɨla ʉtʉsiva ʉtwa 
fidɨmua fyake? 

8Amasio agha ghano nijova, namasaaghe gha vaanhu, nasi ndaghɨlo isa Moose 
fye silʉngɨka. 

9Mʉ ndaghɨlo isa Moose lɨlembilue kuuti, “Ʉlekaghe kʉkʉjɨbunga ɨngʼombe 
ʉmʉlomo pano jisyonda ɨngano pa lʉvʉgha.” Asi, mʉ masio agha, kwekʉti 
ʉNgʉlʉve isaagha lʉlwa ngʼombe? 

10Naajovagha isio vwɨmɨla ʉsue? Se seene! Amalembe aghuo ghalyalembilue 
vwɨmɨla ʉsue! Ʉlwakʉva jʉno ilɨma ʉmʉghʉnda, na jʉno ipeta mʉ mʉghʉnda 
ghʉla, vooni vanoghiile kuhʉvɨɨla kuuti viiva nɨ lɨghavo lyave. 

11Lɨno, ʉsue tʉpʉlisie ɨMhola ɨNofu kʉlyʉmue, ndavʉle ʉmuunhu jʉno ivyala 
ɨmbeju, ndepoonu luuva lʉtalamu kupelua ifiinu kuhʉma kʉlyʉmue ifya 
kʉtʉtanga kɨmʼbɨlɨ, ndavʉle ʉmuunhu jʉno ipeta? 

12Nave avange vanoghiile kupelua ifiinu kuhʉma kʉlyʉmue, lɨno ʉsue 
natʉnoghiile kukila? Neke ʉsue natwavʉmɨlɨsyagha mʉtʉvombele sino 
tʉnoghiile kuvombelua numue, ʉlwene tugudile mʉ sooni kuuti tʉleke 
kʉkʉvasigha avaanhu kukwɨtɨka ɨMhola ɨNofu ɨja Kɨlɨsite. 

13Asi, namʉkagwile kuuti vano vivomba ɨmbombo mʉ nyumba ɨnyɨmɨke ɨja 
kufunyila, vilia ɨkyakʉlia kyave kuhʉma mʉ nyumba ɨjio? Voope vano vivomba 
ɨmbombo ɨja pa kɨtekelelo, navikwʉpɨla ɨlɨghavo kuhʉma mʉ lɨtekelo? 

14Kange, ʉMʉtwa alaghiile vʉle vʉle kuuti, vano vipʉlɨsia ɨMhola ɨNofu, 
valisaghe kuhʉma mʉ mbombo ɨjio. 

15Neke ʉne, nanɨghelile kusʉʉma nambe kamo mʉ isio sino nɨnoghiile 
kuvombelua. Kange, nanilemba isi kuuti nɨvombelue isio. Kʉlyʉne yekʉba 
kufua kukila ʉmuunhu ghweni kʉkʉsigha ʉne kukughinia vwɨmɨla kupʉlɨsia 
ɨMhola ɨNofu kɨsila lʉhombo. 

16Neke ʉne nanɨnoghiile kukughinia vwɨmɨla kupʉlɨsia ɨMhola ɨNofu, 
ʉlwakʉva ʉluo lwe lʉno nilaghilue kuvomba. Kange ɨga kʉlyʉne, nave 
nanipʉlɨsia ɨMhola ɨNofu ɨjio. 

17Nale nɨɨve nivomba ɨmbombo ɨjɨ mʉ vughane vwango, ngale nihʉvɨɨla 
ʉlʉhombo, neke lɨno nilondua kuvomba, ʉlwakʉva ʉNgʉlʉve amheliile 
ɨmbombo ɨjɨ mʉ vughane vwake. 

18Lɨno, ʉlʉhombo lwango kye kɨki? Ʉlʉhombo lwango kwe kʉpʉlɨsia ɨMhola 
ɨNofu kɨsila kʉhombua, kɨsila kʉsighila sino nɨnoghiile kupelua vwɨmɨla 
kupʉlɨsia ɨMhola ɨjɨ. 

Sino avasungʼhua vanoghiile kuvomba 

19Ʉne nanɨlɨ nkami ghwa muunhu ghweni, nɨlɨ mwavʉke. Neke vwɨmɨla 
kʉkʉvatanga avaanhu vinga vamwɨtɨke ʉKɨlɨsite, nivɨkile kuuva nkami ghwa 
vaanhu vooni. 

20Kʉ Vayahudi, nɨkaale ndavʉle ʉMʉyahudi, kuuti nɨvatange aVayahudi 
vamwɨtɨke ʉKɨlɨsite. Kʉ vano vivɨngɨlɨla indaghɨlo isa Moose, nɨkaale ndavʉle 
ʉmʼbɨngɨlɨli ghwa ndaghɨlo napano nanɨkaale nkami ghwa ndaghɨlo, kuuti 
nɨvatange avavɨngɨlɨli va ndaghɨlo kʉkʉmwɨtɨka ʉKɨlɨsite. 

21Kʉ vano navasikagwile indaghɨlo, nɨkaale ndavʉle ʉmuunhu jʉno 
naasikagwile indaghɨlo kuuti nɨvatange vamwɨtɨke ʉKɨlɨsite, nakwekʉti nɨlɨ 
nsila ndaghɨlo pamaaso gha Ngʉlʉve, jeeje, nɨlɨ naso, ʉlwakʉva nilongosivua ni 
ndaghɨlo isa Kɨlɨsite. 

22Kʉ vano navakangiile mʉ lwɨtɨko, nɨkaale ndavʉle jʉno naakangiile mʉ 
lwɨtɨko kuuti nɨvatange vamwɨtɨke ʉKɨlɨsite. Nɨkavombile sooni kʉ vaanhu 
vooni, kuuti ndalʉve ndaani nɨvapoke vamonga mʉ veene. 

23Nivomba isi sooni vwɨmɨla ɨMhola ɨNofu kuuti nɨhange na vange inyifuunyo 
saake. 

24Namʉkagwile kuuti avaanhu vano vighelana ʉlʉvɨlo, vooni vikɨmbɨla, neke 
jʉno ikwʉpɨla ʉlʉvonolo alɨ jʉmo? Lɨno, mʉkɨmbɨlaghe fiijo kuuti na jʉmue 
mʉkʉpɨle ʉlʉvonolo. 

25Vano vighelana mʉ lʉneeno, vikulolelela mʉ nyinga vwɨmɨla kughelana. 
Vivomba isio kuuti vʉpɨle ʉlʉvonolo ʉlwa nsiki nʼdebe vʉvʉle. Looli ʉsue 
tuvomba ʉluo kuuti twʉpɨle ʉlʉvonolo lʉno nalunangɨka lʉsiku. 

26Enendɨɨkɨ na jʉʉne nanikɨmbɨla ndavʉle ʉmuunhu jʉno ikɨmbɨla kɨsila 
vʉfumbue, kange nanitovana ndavʉle ʉmuunhu jʉno ikuhʉʉta imbuli 
pavʉvʉle. 

27Looli nɨkʉghʉpumusia na kʉkʉghʉhonga ʉmʼbɨlɨ ghwango kukuguda kuuti 
kyande nɨvapʉlisie avaanhu ɨMhola ɨNofu, nɨleke kukanua pamaaso gha 
Ngʉlʉve. 

1 Vakolinto 10 

Mʉlekaghe kʉkʉnkalasia ʉNgʉlʉve 

1Vanyalʉkolo vango, nilonda mʉkagʉle vʉnofu kuuti, avakʉʉlʉ viitu ye vikila 
mʉ ɨɨsi ɨnya lʉkʉve, vooni valyale vilongosivua nɨ lɨfunde, kange vooni 
valyakilile pakate pa nyanja. 

2Pano vakalongosivua nɨ lɨfunde na pikila pakate pa nyanja, vooni vakava 
vofughue kuuva vavɨngɨlɨli va Moose. 

3Vooni valyaliile ɨkyakʉlia kɨla ɨkɨhʉma kʉkyanya. 

4Kange, vooni valyanywile amalenga ghala ghano ʉNgʉlʉve alyavapeliile 
kuhʉma mʉ lɨnhalavue mʉ sɨla ɨja kʉdegha. Ɨlɨnhalavue ɨlio alyale ghwe Kɨlɨsite 
jʉno akaghendagha palɨkɨmo na veene. 

5Neke vinga mʉ veene, vakavombagha sino naikeela ʉNgʉlʉve, mʉ ʉluo 
vakatipulua, amafimba ghaave ghakaselevala kʉ lʉkʉve. 

6Lɨno imhola isi, fihwanɨkɨsio kʉlyʉsue vwɨmɨla kʉkʉtʉpavɨla, kuuti 
natʉnganoghelwaghe imbiivi ndavʉle aveene vʉle valyale vinoghelua. 

7Mʉlekaghe kukufuunya kʉ mangʉlʉve ndavʉle vamonga mʉ veene vʉle 
valyale vivomba, ndavʉle lɨlembilue kuuti, “Avaanhu valikalile vilia na kunyua, 
neke pambele vakɨɨma kuseeja.” 

8Kange, natʉngavisaghe vaghendamwalu ndavʉle vamonga mʉ veene vʉle 
vakavombagha, kuhanga vakatipulua avaanhu imbilima fijigho fivɨlɨ ni mbilima 
itatu mʉ kɨghono kɨmo. 

9Kange, natʉngamʉghelaghe ʉKɨlɨsite ndavʉle vamonga mʉ veene vʉle 
valyamughelile, vakangʼenyua ni njoka, vakafua. 

10Kange, mʉlekaghe kungʼuula ndavʉle vamonga mʉ veene vʉle valyangʼulile, 
vakabudua nʉ Nyamhola ʉNtipuli. 

11Lɨno, isio sooni sino silyavaghile aveene, silyalembilue kuuti sivisaghe 
fihwanɨkɨsio kʉkʉtʉpavɨla ʉsue, twe vano tukukala mʉ fighono ifi ifya vʉsililo. 

12Lɨno, jʉno ikuvona kuuti ɨmile vʉnono mʉ lwɨtɨko, ilolelelaghe kuuti aleke 
pighua. 

13Ingelo sino sivisiile, sili ndavʉle sino avaanhu avange vighelua jaatu. Lɨno, 
mʉmhʉvɨlaghe ʉNgʉlʉve, ʉmwene naangavaleke mʉghelue kukila ingʉfu 
siinu. Pano ʉmue mughelua, ɨkʉvapeela ingʉfu isa kuguda nɨ sɨla ɨja kʉkulukila. 

Ʉlʉpavɨlo vwɨmɨla ifyɨmɨke ifya Mʉtwa 

14Lɨno vaghanɨke vango, namʉngifunyaghe kʉ mangʉlʉve! 

15Nijova numue mwe vano mʉlɨ nʉ vʉkagʉsi, mʉsaghaghe vʉnono sino nijova. 

16Asi, pano tunyua ɨkɨkombe ɨkya fyɨmɨke ifya Mʉtwa, vwɨmɨla kʉkʉmhongesia 
ʉNgʉlʉve, natuuva vʉhangɨlanɨsi mʉ danda ja Kɨlɨsite? Kange, pano tumenyʉla 
ʉnkate na kulia, apuo natuuva vʉhangɨlanɨsi mʉ mʼbɨlɨ ghwa Kɨlɨsite? 

17Ʉlwakʉva ʉnkate ghʉlɨ ghʉmo, nambe ʉsue tʉlɨ vinga, tʉlɨ mʼbɨlɨ ghʉmo, 
ʉlwakʉva ʉsue tweni tuhanga ʉnkate ghʉghuo. 

18Mʉlolaghe aVaisilaeli, vano vilia fino vatekiile pa kɨtekelelo, viiva 
vʉhangɨlanɨsi. 

19Lɨno nɨɨti kɨki? Ndepoonu ifiinu fino vitavʉla kʉ mangʉlʉve fili nʉ 
lʉvʉmbʉlɨlo lʉmonga? Kange, nagha mangʉlʉve ghoope gha kyangʼhaani? 

20Jeeje! Ɨlɨtekelo lɨno vihʉmia avapanji, navikʉntavʉlɨla ʉNgʉlʉve, looli 
vitavʉla kʉ mapepo. Ʉne nanilonda kuuti ʉmue mʉvisaghe nʉ vʉhangɨlanɨsi 
ʉvwa kufuunya kʉ mapepo. 

21Nalulondua kuuti mʉnywisaghe ɨkɨkombe ɨkya Mʉtwa, kange mʉnywisaghe 
ɨkɨkombe ɨkya mapepo; namulondua kulia ifyɨmɨke ifya Mʉtwa, neke kange 
mʉlie ɨkyakʉlia ɨkya mapepo. 

22Asi, tulonda kʉkʉnkalasia ʉNgʉlʉve? Ndepoonu tʉlɨ ni ngʉfu kukila 
ʉmwene? 

Sino tuvomba simʉghiniaghe ʉNgʉlʉve 

23Vamonga viiti, “Ifiinu fyoni fyɨtɨkɨsivue kuvombua.” Neke ʉne niiti nakwekʉti 
ifiinu fyoni fili nʉ lʉvʉmbʉlɨlo. Kange viiti, “Ifiinu fyoni fyɨtɨkɨsivue kuvombua.” 
Neke ʉne niiti nakwekʉti ifiinu fyoni fitanga mʉ lwɨtɨko. 

24Ʉmuunhu alekaghe kukolopalɨla sino sikʉntanga jʉjuo, looli akolopalɨlaghe 
sino sitanga avajaake. 

25Inyama sino vighʉsia kʉ lɨghʉlɨlo mʉlisaghe kɨsila kʉposiaposia, kuuti 
mʉleke kupumuka mʉ moojo ghiinu. 

26Mʉ Malembe aMɨmɨke lɨlembilue ndɨɨkɨ, “Ɨɨsi palɨkɨmo ni fiinu fyoni fino 
mwefili fya Mʉtwa.” 

27Ʉmuunhu jʉno namwɨtɨki nave avakemelile kulia, na jʉmue mwɨtiike kulʉta, 
ifiinu fyoni fino avalɨngʼhanɨkisie, mʉlisaghe kɨsila kʉposiaposia, kuuti mʉleke 
kupumuka mʉ moojo ghiinu. 

28Looli ʉmuunhu angavavʉʉle kuuti, “Ɨkyakʉlia ɨkɨ vatekiile kʉ mangʉlʉve,” 
apuo namʉngalisaghe kuuti ʉmuunhu jʉno avavʉlile aleke kupumuka, na 
jʉmue mʉleke kupumuka mʉ moojo ghiinu. 

29Pano niiti, “Mʉleke kupumuka mʉ moojo ghiinu,” nanijova ʉmue, looli nijova 
ʉmuunhu jʉno avavʉlile. Neke kɨki sino ipumuka ʉmuunhu mʉ mwojo ghwake, 
sipinyilisyaghe ʉvwavʉke vwango? 

30Nave ʉne nilia ɨkyakʉlia ɨkio mʉlwa kʉmhongesia ʉNgʉlʉve, kɨki nilighua 
vwɨmɨla ifiinu fino nɨmhongisie ʉNgʉlʉve? 

31Lɨno, kʉʉve kwe kʉlia, nambe kunyua, nambe pano muvomba lʉmonga, 
mʉvombaghe mʉlwa kʉmʉghinia ʉNgʉlʉve. 

32Mʉlekaghe kʉkʉvakʉvasia aVayahudi nambe vano naVayahudi nambe 
ɨkɨpʉgha ɨkya vɨtɨki. 

33Mʉvisaghe ndavʉle ʉne, nikutanga kuuti vwɨmɨla sooni sino nivomba, 
avaanhu vooni vakelaghe. Nakwekʉti nivomba ʉluo neke nɨvʉmbʉlɨle jʉʉne, 
looli vavʉmbʉlɨle avaanhu vinga, kuuti vakave ʉvʉpoki. 

1 Vakolinto 11 

1Lɨno, mwɨghaghe kʉlyʉne, ndavʉle na jʉʉne vʉle nɨkʉmwɨgha ʉKɨlɨsite. 

Ʉvʉtavɨke ʉvwa kufuunya 

2Nɨkʉvapaala, ʉlwakʉva mʉkʉngʼhʉmbʉka mʉ sooni na kugadɨlɨla 
imbʉlanɨsio ndavʉle nɨlyavavʉlanisie. 

3Neke lɨno nilonda mʉkagʉle kuuti, ʉmutu ghwa mʉkɨnhaata ghweni 
ʉmwɨtɨki, ghwe Kɨlɨsite; ʉmutu ghwa mʉkɨjʉʉva, ghwe mʉghoosi; ʉmutu ghwa 
Kɨlɨsite, ghwe Ngʉlʉve. 

4Lɨno, ʉmʉkɨnhaata ghweni ʉmwɨtɨki jʉno ikufwɨka kʉ mutu pano ikufuunya, 
nambe pano ipʉlɨsia ɨmhola kuhʉma kwa Ngʉlʉve, ʉjuo ɨkʉnkosia isoni 
ʉKɨlɨsite jʉno ghwe mutu ghwake. 

5Ghwope ʉmʉkɨjʉʉva ʉmwɨtɨki jʉno naikufwɨka kʉ mutu pano ikufuunya, 
nambe pano ipʉlɨsia ɨmhola kuhʉma kwa Ngʉlʉve, ʉjuo iiva ɨkʉnkosia isoni 
ʉmʉghoosi jʉno ghwe mutu ghwake, ʉlwakʉva iiva ndavʉle ʉmʉkɨjʉʉva jʉno 
aketile ʉlʉpʉyʉ. 

6Nave ʉmʉkɨjʉʉva naikufwɨka kʉ mutu, lʉnoghiile akeete ɨlɨnyele lyake. Neke 
ʉlwakʉva kɨnyasoni kwa mʉkɨjʉʉva kukeeta ɨlɨnyele, yekʉba afwɨke ʉmutu 
ghwake. 

7Nalʉnoghiile kwa mʉkɨnhaata kukufwɨka kʉ mutu, ʉlwakʉva ʉmwene 
kɨhwani kya Ngʉlʉve, kange ihʉfia ʉvʉvaha vwa Ngʉlʉve. Neke ʉmʉkɨjʉʉva 
alɨ nʉ vʉvaha ʉvwa mʉkɨnhaata. 

8Ʉlwakʉva ʉNgʉlʉve naalyampelile ʉmʉkɨnhaata kuhʉma kwa mʉkɨjʉʉva, 
looli alyampelile ʉmʉkɨjʉʉva kuhʉma kwa mʉkɨnhaata. 

9Kange, ʉNgʉlʉve naalyampelile ʉmʉkɨnhaata vwɨmɨla ʉmʉkɨjʉʉva, looli 
alyampelile ʉmʉkɨjʉʉva vwɨmɨla ʉmʉkɨnhaata. 

10Vwɨmɨla ʉluo, kange vwɨmɨla avanyamhola, ʉmʉkɨjʉʉva anoghiile kufwɨka 
ʉmutu kuhʉfia ʉvʉtavʉlɨlua vwake. 

11Neke mwa Mʉtwa, ʉmʉkɨjʉʉva ihʉvɨɨla ʉmʉkɨnhaata, ghwope ʉmʉkɨnhaata 
ihʉvɨɨla ʉmʉkɨjʉʉva. 

12Ʉlwakʉva ndavʉle ʉmʉkɨjʉʉva vʉle alyapelilue kuhʉma kwa mʉkɨnhaata, 
ghwope ʉmʉkɨnhaata iholua nʉ mʉkɨjʉʉva, apuo ifiinu fyoni fihʉma kwa 
Ngʉlʉve. 

13Lɨno mʉsaaghe jʉmue, ndepoonu lʉnoghiile ʉmʉkɨjʉʉva kukufuunya kwa 
Ngʉlʉve kɨsila kukufwɨka kʉ mutu? 

14Ongo nagha mavɨlɨ ghaghuo ghihʉfia kuuti, ʉmʉkɨnhaata kuuva nɨ lɨnyele 
ɨlɨtali kɨnyasoni kwa mwene! 

15Looli ʉmʉkɨjʉʉva kuuva nɨ lɨnyele ɨlɨtali lʉtogo, ʉlwakʉva apelilue ɨlɨnyele 
ɨlɨtali kuuti lɨvisaghe hwene mwenda ghwa kʉmfwɨka kʉ mutu. 

16Neke nave ʉmuunhu ilonda kukania, ʉsue natʉlɨ nʉ lwiho ndavʉle ʉluo, 
nambe mʉ fipʉgha ifya vɨtɨki va Ngʉlʉve. 

Ʉlʉpavɨlo vwɨmɨla ʉvʉtavɨke ʉvwa kyakʉlia ɨkyɨmɨke ɨkya Mʉtwa 

17Lɨno, vwɨmɨla sino nitapikʉvalaghɨla, nanɨkʉvapaala, ʉlwakʉva pano 
mʉkongʼhanile namuvomba inya lʉvʉmbʉlɨlo, looli muvomba isila 
lʉvʉmbʉlɨlo. 

18Nɨpʉliike kuuti pano mukongʼhaana, namupʉlɨngʼhana. Mʉ isio sino 
nɨpʉliike, simonga nivona sa kyangʼhaani. 

19Kubaghʉlana ʉmpaka kʉhʉmɨle pakate palyʉmue, kuuti vano vanoghiile 
pamaaso gha Ngʉlʉve vakagʉlɨke. 

20Lɨno, pano mukongʼhaana, namulia ifyɨmɨke ifya Mʉtwa ndavʉle lʉnoghiile, 

21ʉlwakʉva nʉjʉnge ilia ɨkyakʉlia kyake kɨsila kʉghuula avange. Ʉluo lupelela 
vamonga kuuva nɨ njala, avange kughaala. 

22Asi, mʉlɨ vasila kaaja kʉno ndepoonu mukukala kuuti mʉlie na kunyua? Kɨki 
mubenapʉla ɨnyumba ja Ngʉlʉve na kʉkʉvasʉsia avasila kɨmonga? Nɨvavʉʉle 
kɨki? Nɨvapaale? Jeeje! Mʉ ʉlʉ nanɨngavapaale. 

23Ʉlwakʉva imbʉlanɨsio sino nɨlyʉpiile kwa Mʉtwa, se sino nɨkavapeliile 
ʉmue, kuuti ʉMʉtwa ʉYesu ɨkɨlo jɨla jɨno akohelua, akatoola ʉnkate, 

24akamhongesia ʉNgʉlʉve, akamenyʉlania, akati, “Ʉghʉ ghwe mʼbɨlɨ ghwango 
ghʉno ghutavʉlɨlua vwɨmɨla ʉmue, mʉvombaghe enendɨɨkɨ 
kʉkʉngʼhʉmbʉka.” 

25Ye valiile akavomba kange vʉle vʉle, akatoola ɨkɨkombe ɨkya lʉhʉʉje akajova 
akati, “Ɨkɨkombe ɨkɨ lʉfingo lʉpia lʉno luvombeka mʉlwa kʉkungʼika ɨdanda 
jango, mʉvombaghe enendɨɨkɨ pano munyua mʉlwa kʉngʼhʉmbʉka.” 

26Ʉlwakʉva pano mulia ʉnkate ʉghuo na kunyua ɨkɨkombe ɨkio, muuva 
mupʉlɨsia kufua kwa Mʉtwa kuhanga iliiva ikwisa. 

27Ʉmuunhu ghweni jʉno ilia ʉnkate ʉghuo nambe kunyua ɨkɨkombe ɨkio ɨkya 
Mʉtwa vʉle nalʉnoghiile, iiva ahokile, ʉlwakʉva abedile ʉmʼbɨlɨ nɨ danda ja 
Mʉtwa. 

28Lɨno, nʉjʉnge isasaniaghe jʉjuo, neke pe alisaghe ʉnkate na kunyua 
ɨkɨkombe. 

29Ʉlwakʉva nave ʉmuunhu ilia ʉnkate na kunyua ɨkɨkombe kɨsila kʉkagʉla 
ʉmʉlʉvo ʉghwa vʉhangɨlanɨsi vwake nʉ mʼbɨlɨ ghwa Mʉtwa, ʉjuo iiva ikuvɨɨka 
jʉjuo mʉ vʉhɨghi vwa Ngʉlʉve. 

30Fye nambe mwevale vinga mʉlyʉmue vano vavotevote, avange vatamu, 
kange vamonga vafwile. 

31Looli twale tusasanie jʉsue, ʉNgʉlʉve naale ɨkʉtʉhɨgha. 

32Neke pano tuhɨghua lɨno nʉ Mʉtwa, apuo tuuva tuvʉngua kuuti lʉleke 
kʉkʉtʉvona ʉlʉtalamu, ndavʉle luliiva kʉ vaanhu vano navikʉmwɨtɨka 
ʉNgʉlʉve. 

33Lɨno vanyalʉkolo vango, pano mukongʼhaana kulia, mʉghulanaghe. 

34Nave ʉmuunhu alɨ nɨ njala, alisaghe kʉ kaaja kwa mwene kuuti kukongʼhaana 
kwinu kʉleke kʉkʉvapelela kuhɨghua. Neke niliiva nisile, nilikʉsilɨngʼhania 
imhola isingi sino sisighiile. 

1 Vakolinto 12 

Ifipelua ifya Mhepo ʉMwɨmɨke 

1Lɨno vanyalʉkolo vango, nanilonda mʉjighe kɨsila kʉkagʉla vʉnono ifipelua 
kuhʉma kwa Mhepo ʉMwɨmɨke. 

2Mukagʉla kuuti ye mʉlɨ vapanji, mʉlyasyangilue na kulongosivua kukufuunya 
kʉ mangʉlʉve ghano naghijova. 

3Lɨno nɨkʉvavʉʉla kuuti, ʉmuunhu ghweni jʉno ilongosivua nʉ Mhepo ghwa 
Ngʉlʉve naangajove kuuti, “ɄYesu aghunwaghe.” Kange, ʉmuunhu ghweni 
nave nailongosivua nʉ Mhepo ʉMwɨmɨke naangajove kuuti, “ɄYesu ghwe 
Mʉtwa.” 

4Lɨno, kwefili ifipelua fino fili papinga, neke jʉno ighava ifipelua ifio ghwe 
Mhepo jʉjʉjuo. 

5Kange, kʉkʉmʼbombela ʉMʉtwa kʉlɨ papinga, neke ʉMʉtwa jʉno 
vikʉmʼbombela ghwe jʉla jʉla. 

6Kange, kuvomba ɨmbombo kʉlɨ papinga, neke ʉNgʉlʉve ghwe jʉla jʉla jʉno 
ivomba imbombo isio mʉ vaanhu vooni. 

7Nʉjʉnge ʉMhepo ɨkʉntanga kuvomba, neke avaanhu vooni vavʉmbʉlɨlaghe. 

8Ʉlwakʉva ʉjʉnge apelilue nʉ Mhepo ʉlʉhala ʉlwa kʉjova amasio vʉnono, 
ʉjʉnge kujova amasio amanya vʉkagʉsi. Ifipelua ifi ihʉmia ndavʉle ikeela jʉ 
Mhepo jʉjʉjuo. 

9ɄMhepo jʉjʉjuo, ʉjʉnge ɨkʉmpelela kuuva nʉ lwɨtɨko, ʉjʉnge ɨkʉmpelela 
kuuva nɨ kɨpelua ɨkya kʉsosia, 

10ʉjʉnge kuvomba ifidegho, ʉjʉnge kupʉlɨsia ɨmhola kuhʉma kwa Ngʉlʉve, 
ʉjʉnge kʉkʉsitangʼhania imhepo imbiivi nʉ Mhepo ghwa kyangʼhaani, ʉjʉnge 
kujova ɨnjovele ɨmhia, ʉjʉnge kughanʉla injovele isio. 

11Neke imbombo isi sooni ivomba jʉ Mhepo jʉla jʉla, ɨkʉmpeela nʉjʉnge 
ɨkɨpelua kyake ndavʉle ikeela jʉjuo. 

Ʉmʼbɨlɨ ghʉmo ifilʉngo finga 

12Ʉmʼbɨlɨ ghʉlɨ ni filʉngo finga, neke ifilʉngo finga ifio fili mʼbɨlɨ ghʉmo. Lɨno, 
ndavʉle ʉmʼbɨlɨ vʉle ghʉlɨvuo, fye lʉlɨvuo na kwa Kɨlɨsite. 

13Na jʉsue tweni, tʉʉve Vayahudi nambe natʉʉve Vayahudi, tʉʉve vakami 
nambe tʉʉve vavʉke, tʉlyofughue na kʉkʉmwʉpɨla ʉMhepo jʉmo, kuuti tʉʉve 
mʼbɨlɨ ghʉmo. 

14Ʉlwakʉva ʉmʼbɨlɨ nakɨlʉngo kɨmo, looli filʉngo finga. 

15Nave ʉlʉghʉlʉ lʉʉti, “Ʉlwakʉva ʉne nanɨlɨ lʉvoko, lɨno nanɨlɨ ghwa mʼbɨlɨ,” 
asi, naluuva lwa mʼbɨlɨ mʉ ʉluo? 

16Joope ɨmbulughutu jɨngati, “Ʉlwakʉva ʉne nanɨlɨ liiso, lɨno nanɨlɨ ghwa 
mʼbɨlɨ,” asi, najiiva ja mʼbɨlɨ mʉ ʉluo? 

17Nave ʉmʼbɨlɨ ghwoni ghwale ghʉʉve liiso, lwale luuva ndaani kupʉlɨka? 
Nambe ʉmʼbɨlɨ ghwoni ghwale ghʉʉve mbulughutu, lwale luuva ndaani 
kunusia? 

18Lɨno, ʉNgʉlʉve ataviike ifilʉngo ifya mʼbɨlɨ ndavʉle ighanile jʉjuo. 

19Ʉmʼbɨlɨ naghwale ghuuva mʼbɨlɨ, ghwale ghʉʉve kɨlʉngo kɨmo. 

20Lɨno, ifilʉngo finga, neke ʉmʼbɨlɨ ghʉlɨ ghʉmo. 

21Ɨliiso nalɨngati kʉ lʉvoko, “Ʉve ʉlɨ nsila lʉtango kʉlyʉne.” Nambe ʉmutu 
naghʉngaghavʉʉle amaghʉlʉ kuuti, “Ʉmue mʉlɨ vasila lʉtango kʉlyʉne.” 

22Ʉlwene ifilʉngo fino fivoneka fivotevote mʉ mʼbɨlɨ, fye fino filondua kyongo. 

23Kange, ifilʉngo mʉ mʼbɨlɨ fino fivoneka fya kʉbenapʉlua, fye fino 
tʉkʉfighinia. Fyope ifilʉngo fiitu fino fivoneka fikosia isoni, ifio fye tukolopalɨla 
kyongo, 

24neke ifilʉngo fiitu ifinya lʉtogo, nafilonda kukolopalɨlua ndavʉle ifingi. Looli 
ʉNgʉlʉve aghʉtaviike vʉnono ʉmʼbɨlɨ, ifilʉngo fino fibenapʉlua ɨkʉfighinia, 

25kuuti nakwekʉngavisaghe kubaghʉlana mʉ mʼbɨlɨ, looli ifilʉngo fyoni 
fitanganaghe. 

26Neke ɨkɨlʉngo kɨmo kɨngalemale, fyoni filemala palɨkɨmo nɨ kyene. Kange, 
ɨkɨlʉngo kɨmo kɨngaghinisivue, fyoni fiiva nʉ lʉkeelo palɨkɨmo nɨ kyene. 

27Lɨno, ʉmue mʉlɨ mʼbɨlɨ ghwa Kɨlɨsite, nʉjʉnge alɨ kɨlʉngo mʉ mʼbɨlɨ ʉghuo. 

28Mʉ kɨpʉgha ɨkya vɨtɨki, ʉNgʉlʉve avɨkile, taasi avasungʼhua, pe avanya 
kʉpʉlɨsia ɨmhola kuhʉma kwa Ngʉlʉve, neke akavɨɨka avavʉlanɨsi. Pambele 
akavɨɨka vano vivomba ifidegho, vano valɨ ni fipelua ifya kʉsosia avatamu, vano 
valɨ ni fipelua ifya kʉtanga avange, vano valɨ ni fipelua ifya kʉlongosia, na vano 
valɨ ni fipelua ifya kʉjova ɨnjovele ɨmhia. 

29Asi, ndepoonu avaanhu vooni vasungʼhua? Avaanhu vooni vavɨli? Avaanhu 
vooni vavʉlanɨsi? Avaanhu vooni vivomba ifidegho? 

30Avaanhu vooni valɨ ni fipelua ifya kʉsosia avatamu? Avaanhu vooni vijova 
ɨnjovele ɨmhia? Kange, avaanhu vooni vapelilue kughanʉla? 

31Lɨno, mʉghimbaghe kulonda ifipelua ifivaha. Kange, nitapikʉvavʉʉla vʉle 
lʉnoghiile kuvomba vʉnono kukila. 

1 Vakolinto 13 

Ʉlʉghano 

1Nambe nɨngajove mʉ njovele isa vaanhu ni njovele isa vanyamhola, neke nave 
nɨlɨ nsila lʉghano, niiva ndavʉle ɨnjegheelo ɨja lɨteneka ɨlɨsila kɨɨnu nambe 
ɨnjegheelo ɨja lɨjoofu. 

2Kange, nambe nɨpʉlɨsyaghe ɨmhola kuhʉma kwa Ngʉlʉve na 
kʉkʉsitangʼhania sooni sino sili mʉ vʉsyefu na mʉ vʉkagʉsi vwoni, nambe 
nɨngave nʉ lwɨtɨko ʉlʉkome ʉlwa kʉhamia ifidunda, neke nave nɨlɨ nsila 
lʉghano, nanɨlɨ kɨmonga. 

3Kange, nɨngatavʉle ɨkyʉma kyango kyoni kʉkʉvapeela avakotofu, kange 
ningitavʉle ʉmʼbɨlɨ ghwango kuuti ghʉpie pa mwoto, nave nɨlɨ nsila lʉghano, 
apuo nanivʉmbʉlɨla kɨmonga. 

4Ʉlʉghano lʉkʉmpelela ʉmuunhu kuuva nʉ lugudo, kuuva nʉ lʉtango, kuuva 
nsila giila, kuuva nsila lughinio, kange kuuva nsila matingo. 

5Ʉlʉghano lʉkʉmpelela ʉmuunhu kuuva mpʉlɨki, nalʉkʉmpelela kusaagha 
lʉlwa mwene, nambe kukalala ngʼhaningʼhaani, nambe kuuva nʉ lʉvɨkɨlɨlo. 

6Ʉlʉghano lʉkʉmpelela aleke kukeela ʉvʉhosi, looli kukeela ʉvwakyangʼhaani. 

7Ʉlʉghano lʉkʉmpelela kukuguda mʉ sooni, kuuva nʉ lwɨtɨko amasiki ghooni, 
kuuva nya lʉhʉvɨɨlo amasiki ghooni, kange kuuva nkifu mʉ sooni. 

8Ʉlʉghano lʉsila vʉsililo, looli ifipelua ifingi fili nʉ vʉsililo vwake, ndavʉle 
kupʉlɨsia ɨmhola kuhʉma kwa Ngʉlʉve, kujova ɨnjovele ɨmhia, na kuuva nʉ 
vʉkagʉsi vʉmonga. 

9Ʉlwakʉva tʉsikagwile ndebe, kange imhola kuhʉma kwa Ngʉlʉve tupʉlɨsia si 
sino tʉsikagwile. 

10Neke vuliiva vukwisa ʉvʉkwɨlanɨfu, indebe isio silisila. 

11Ye nɨlɨ mwana, nɨkajovagha isa kyana, ʉvʉkagʉsi vwale vwa kyana, 
nɨkasaghagha isa kyana. Neke lɨno ʉlwakʉva nɨlɨ nʼgoyo, isa pa vwana 
nɨsilekile. 

12Vʉle tulola lɨno, lʉlɨ ndavʉle kulola kɨmonga mʉ lʉtuuka, neke pambele 
tulikʉfyagha fyoni pa vwelu. Ʉnsiki ʉghʉ nɨkagwile padebe, neke pambele 
nilikagʉla lwoni ndavʉle ʉNgʉlʉve vʉle angʼhagwile ʉne. 

13Lɨno, ifiinu ifi fitatu nafilasila lʉsiku: ʉlwɨtɨko, ʉlʉhʉvɨɨlo nʉ lʉghano. Neke 
mʉ ifi, ɨkɨvaha lwe lʉghano. 

1 Vakolinto 14 

Ɨkɨpelua ɨkya kʉpʉlɨsia nɨ kya kʉjova ɨnjovele ɨmhia 

1Mʉlongosivwaghe nʉ lʉghano na kughimba kulonda ifipelua ifya Mhepo 
ʉMwɨmɨke, kyongo ɨkɨpelua ɨkya kʉpʉlɨsia ɨmhola kuhʉma kwa Ngʉlʉve. 

2Ʉmuunhu jʉno ijova ɨnjovele ɨmhia, naijova na vaanhu, looli ijova nʉ Ngʉlʉve, 
ʉlwakʉva sino ijova nakwale jʉno ɨkʉsitangʼhania. Ʉmwene iiva ijova isa kʉ 
vʉsyefu mʉ mwojo ghwake. 

3Neke jʉno ipʉlɨsia ɨmhola kuhʉma kwa Ngʉlʉve, ijova na vaanhu amasio agha 
kʉvatanga mʉ lwɨtɨko, agha kʉvanyamasia na kʉkʉvakangasia. 

4Jʉno ijova ɨnjovele ɨmhia, ikava ʉlʉtango mʉ lwɨtɨko lwake, neke jʉno ipʉlɨsia 
ɨmhola kuhʉma kwa Ngʉlʉve itanga ɨkɨpʉgha ɨkya vɨtɨki. 

5Ʉne nilonda ʉmue mweni mʉjovaghe ɨnjovele ɨmhia, neke kyongo nilonda 
mʉpʉlɨsyaghe ɨmhola kuhʉma kwa Ngʉlʉve. Ʉlwakʉva ɨmbombo ɨja kʉpʉlɨsia 
ɨmhola kuhʉma kwa Ngʉlʉve je mbaha kukila ɨja kʉjova ɨnjovele ɨmhia. Looli 
ʉmuunhu, jʉno ijova ɨnjovele ɨmhia, aghanʉlaghe kuuti atangaghe ɨkɨpʉgha 
ɨkya vɨtɨki mʉ lwɨtɨko. 

6Lɨno vanyalʉkolo vango, nɨngiise kʉlyʉmue na kujova ɨnjovele ɨmhia, 
ndepoonu muvʉmbʉlɨla kɨki? Namʉngavʉmbʉlɨle kɨmonga, looli 
nɨngavavʉʉle sino ʉNgʉlʉve ahʉfisie, nambe nɨvapeele ʉvʉkagʉsi, nɨpʉlɨsie 
ɨmhola kuhʉma kwa Ngʉlʉve nambe nɨvʉlanɨsie, apuo muvʉmbʉlɨla. 

7Fye lʉlɨvuo, nambe ifiinu ifisila vwʉmi, pano fikuuta, kɨɨve kɨlongilongi, lɨɨve 
lɨgombo, nave fikuuta kɨsila vʉtavɨke, ʉmuunhu ndepoonu ɨkʉlʉkagʉla ndaani 
ʉlwɨmbo? 

8Nambe ʉlʉkelemo nave lʉkuute, neke ɨlɨsio lyake lɨleke kukagʉlɨka kʉ vaanhu, 
ghwe veeni jʉno kyaikulɨngʼhania kulua ɨlɨlʉgʉ? 

9Fye lʉlɨvuo na kʉlyʉmue, nave mujova amasio ghano naghikagʉlɨka, ghwe 
veeni jʉno ndepoonu ɨkʉkɨtangʼhania kɨno mujova? Apuo sino mujova siiva 
silʉta nɨ mhepo. 

10Mʉ ɨɨsi mwesili ɨnjovele sino sili papinga, neke nakwejɨlɨ nambe jɨmo ɨsila 
mʉlʉvo. 

11Lɨno, nave nanɨjɨtangʼhinie ɨnjovele jɨno ijova jʉmonga, niiva hwene mhesia 
kwa jʉno ijova, ghwope jʉno ijova iiva hwene mhesia kʉlyʉne. 

12Na kʉlyʉmue fye lʉlɨvuo. Lɨno, ʉlwakʉva mulonda kyongo kuuva ni fipelua 
ifya Mhepo ʉMwɨmɨke, mʉghimbaghe fiijo kuuva ni fipelua fino fikʉsia 
ɨkɨpʉgha ɨkya vɨtɨki. 

13Kwekʉti, ʉmuunhu jʉno ijova ɨnjovele ɨmhia, ansʉʉme ʉNgʉlʉve kuuti 
antange aghanʉle. 

14Ʉlwakʉva nɨngifuunye mʉ njovele ɨmhia, ʉmwojo ghwango ghwe ghʉno 
ghuuva ghukufuunya, neke ʉlʉhala lwango lʉsila lʉvʉmbʉlɨlo kʉ vange. 

15Lɨno, nɨnoghiile kuvomba kɨki? Nikufunyagha mʉ mwojo mʉ njovele ɨmhia, 
kange nikufunyagha nʉ lʉhala; nikwɨmbagha mʉ njovele ɨmhia, kange 
nikwɨmbagha nʉ lʉhala. 

16Ʉngamʉghiniaghe ʉNgʉlʉve nʉ mwojo ghwene, pano ʉmalile 
kʉkʉmhongesia, ʉmuunhu ʉjʉnge jʉno naakangiile mʉ lwɨtɨko ikwɨtɨkɨlagha 
ndaani kuuti, “Ameni,” pano naasitangʼhinie sino ghujova? 

17Kʉlyʉve ghuuva ʉkʉmhongesia ʉNgʉlʉve kyangʼhaani, neke ʉjʉnge jʉla 
nalʉkʉntanga kɨmonga mʉ lwɨtɨko. 

18Nɨkʉmhongesia ʉNgʉlʉve ʉlwakʉva nijova ɨnjovele ɨmhia kukila ʉmue 
mweni, 

19neke mʉ kɨpʉgha ɨkya vɨtɨki nikeela fiijo kujova amasio ghahaano ghano 
ghikagʉlɨka nʉ lʉhala kuuti nɨvavʉlanɨsie avange. Ʉluo lwe lʉnono kukila 
kujova amasio imbilima kɨjigho mʉ njovele ɨmhia. 

20Vanyalʉkolo vango, mʉlekaghe kusaagha hwene mʉlɨ vaana, looli 
mʉsaghaghe hwene mʉlɨ vaanhu vagoyo. Neke vwɨmɨla ʉvʉhosi, apuo 
mʉvisaghe ndavʉle avaana vʉle vɨmɨke. 

21Mʉ Malembe aMɨmɨke lɨlembilue, “ɄMʉtwa iiti, ‘Nijova na vaanhu ava kukilila 
avahesia ava kʉ vʉtali, vano vijova ɨnjovele ɨhesia, poope 
nakyavikʉmhʉlɨkɨsia.’ ” 

22Kujova ɨnjovele ɨmhia kɨvalɨlo kya ngʉfu sa Ngʉlʉve vwɨmɨla vano navɨtɨki, 
nakwekʉti kɨvalɨlo vwɨmɨla avɨtɨki. Neke ɨmhola kuhʉma kwa Ngʉlʉve 
jipʉlɨsɨvua vwɨmɨla avɨtɨki, nakwekʉti vwɨmɨla vano navɨtɨki. 

23Lɨno, nave avɨtɨki vakongʼhanile pikufuunya, neke vooni vatengʉle kujova 
ɨnjovele ɨmhia, pe vingile avaanhu vano navalʉtangʼhinie, nambe vano navɨtɨki, 
asi, nakyaviiti mʉlɨ nʉ lʉkwale? 

24Looli mweni mʉngapʉlɨsyaghe ɨmhola kuhʉma kwa Ngʉlʉve, neke iise 
ʉmuunhu jʉno naalʉtangʼhinie, nambe jʉno namwɨtɨki, sino ipʉlɨka kʉ vooni 
kyasikʉmpelela kukagʉla ʉvʉhosi vwake. Kange, sikʉmpelela kukagʉla kuuti 
ilondua kulaata. 

25Sino sili mʉ mwojo ghwake, siiva pa vʉvalafu, pe ifughamagha na kukufuunya 
kwa Ngʉlʉve itisagha, “Kyangʼhaani ʉNgʉlʉve alɨ palɨkɨmo numue!” 

Ʉvʉtavɨke ʉvwa vɨtɨki kukufuunya 

26Lɨno vanyalʉkolo vango, tʉʉti kɨki? Pano mʉkongʼhanile kukufuunya, ʉjʉnge 
alɨ nʉ lwɨmbo, ʉjʉnge alɨ ni mbʉlanɨsio, ʉjʉnge kujova sino ʉNgʉlʉve ilonda 
kuhʉfia, ʉjʉnge alɨ nɨ njovele ɨmhia, ʉjʉnge kughanʉla, isi sooni sivombekaghe 
kukangasia ɨkɨpʉgha ɨkya vɨtɨki. 

27Nave pwevale vano vijova ɨnjovele ɨmhia, vajovaghe vavɨlɨ nambe vatatu, 
valekaghe kukila apuo, vajovaghe lwandalo, kange pweavisaghe ʉmuunhu 
ʉghwa kʉghanʉla sino vijova. 

28Nave napwale ʉghwa kʉghanʉla, jʉno ijova ɨnjovele ɨmhia avʉhɨlaghe kujova 
mʉ kɨpʉgha ɨkya vɨtɨki, looli ajovaghe nʉ Ngʉlʉve mʉ mwojo ghwake. 

29Voope vano vipʉlɨsia ɨmhola kuhʉma kwa Ngʉlʉve, vapʉlɨsyaghe vavɨlɨ 
nambe vatatu, neke avange vaghaghelaghe amasio aghuo. 

30Nave jʉmonga mʉ vano vipʉlɨkɨsia lɨmwisiile ɨlɨsio ɨlya kʉjova kuhʉma kwa 
Ngʉlʉve, jʉno aveele ipʉlɨsia ajikaghe. 

31Nʉjʉnge avisaghe nʉ nsiki ʉghwa kʉpʉlɨsia ɨmhola kuhʉma kwa Ngʉlʉve, 
apuo avaanhu vooni vivʉlanɨsɨvua na kukangasivua. 

32Ʉlwakʉva ɨkɨpelua ɨkya kʉpʉlɨsia ɨmhola kuhʉma kwa Ngʉlʉve, kilongosivua 
nʉ jʉno ipʉlɨsia. 

33ɄNgʉlʉve ghwitu naghwa matilingano, looli Ngʉlʉve ghwa lʉtengaano. 
Ndavʉle lʉlɨvuo mʉ fipʉgha fyoni ifya vɨtɨki, 

34pano vakongʼhanile, avakɨjʉʉva vavisaghe kɨmihe, ʉlwakʉva navɨtɨkɨsivue 
kujova, looli vavisaghe vapʉlɨki ndavʉle siiti indaghɨlo sa Moose. 

35Nave vilonda kukagʉla lʉmonga, vavaposyaghe avaghoosi vaave kʉ kaaja, 
ʉlwakʉva kɨnyasoni ʉmʉkɨjʉʉva kujova mʉ kɨpʉgha ɨkya vɨtɨki. 

36Ɨlɨsio lya Ngʉlʉve nalɨkatengwile kʉlyʉmue, kange nalɨkisile kʉlyʉmue mwe 
veene! 

37Nave ʉmuunhu ikuvona kuuti alɨ nɨ kɨpelua ɨkya kʉpʉlɨsia ɨmhola kuhʉma 
kwa Ngʉlʉve, nambe kuuva nɨ kɨpelua kɨmonga kuhʉma kwa Mhepo 
ʉMwɨmɨke, akagʉlaghe kuuti, isi sino nɨkʉvalembela, ndaghɨlo kuhʉma kwa 
Mʉtwa ʉYesu. 

38Neke ʉmuunhu jʉno ibenapʉla isi, ghwope ibenapʉlwagha. 

39Lɨno vanyalʉkolo, mʉghimbaghe kulonda kupʉlɨsia ɨmhola kuhʉma kwa 
Ngʉlʉve, kange namʉngansighaghe ʉmuunhu kujova ɨnjovele ɨmhia. 

40Neke sooni isi sivombekaghe vʉnono, kange mʉ vʉtavɨke. 

1 Vakolinto 15 

Kusyʉka kwa Kɨlɨsite 

1Lɨno vanyalʉkolo vango, nɨkʉvakʉmbʉsia ɨMhola ɨNofu jɨno nɨkapʉlisie 
kʉlyʉmue, na jʉmue mʉkajʉpɨla. Ɨjio je jeene jɨkʉvapelela kuuva nʉ lwɨtɨko 
lʉno mʉlɨ nalwo. 

2Nave mugadɨlɨla ɨMhola ɨNofu ɨjio jɨno nɨkapʉlisie kʉlyʉmue, apuo mukava 
ʉvʉpoki. Looli nave namugadɨlɨla, ʉlwɨtɨko lwinu luuva lʉsila lʉvʉmbʉlɨlo. 

3Taasi nɨlyavavʉlanisie imbʉlanɨsio imbaha sino nɨlyʉpiile, ndavʉle lɨlembilue 
mʉ Malembe aMɨmɨke kuuti, ʉKɨlɨsite alyafwile vwɨmɨla inyɨvi siitu. 

4Kange kuuti akasyɨlua, ɨkɨghono ɨkya vʉtatu akasyʉka ndavʉle lɨlembilue mʉ 
Malembe aMɨmɨke. 

5Akihʉfia kwa Peteli, neke akihʉfia kʉ vasungʼhua vaake kɨjigho na vavɨlɨ. 

6Pambele akihʉfia kʉ vɨtɨki ifilʉndo fihaano vano valyale palɨkɨmo, vinga mʉ 
avuo nambe lɨno vajiighe vʉʉmi, neke vamo vafwile. 

7Kange, akihʉfia kwa Yakovo, pambele akihʉfia kʉ vasungʼhua vooni. 

8Neke kʉvʉsililo ye ihʉfisie kʉ vooni, akihʉfia kʉlyʉne, ne jʉno nɨlɨ ndavʉle 
ʉmuunhu jʉno aholilue ʉnsiki ghʉno naghweghwene. 

9Ʉne nɨlɨ nʼdebe mʉ vasungʼhua, nanɨnoghiile nambe kutambʉlua nsungʼhua, 
ʉlwakʉva nɨkavapumwisie avɨtɨki. 

10Neke ʉNgʉlʉve asʉngʉkiile ʉne, fye nambe nɨlɨ enendɨɨkɨ. Ʉlʉsʉngʉ lwake 
kʉlyʉne lʉvʉmbʉlɨlo lʉkome, ʉlwakʉva mʉ ʉluo nɨvombile ɨmbombo kukila 
avasungʼhua vooni. Nanɨvombile isio mʉ ngʉfu sango, looli ʉNgʉlʉve mʉ 
lʉsʉngʉ lwake ghwe jʉno ivomba ɨmbombo palɨkɨmo nuune. 

11Lɨno, nɨɨve neene nipʉlɨsia, nambe vaave ve vasungʼhua avange vala, tupʉlɨsia 
ɨmhola jɨla jɨla, kange je jɨno mwɨtiike. 

Ʉlʉsyʉko ʉlwa vafue 

12Lɨno, nave ʉKɨlɨsite ipʉlɨsɨvua kuuti alyasyʉkile kuhʉma kʉ vafue, lwandaani 
vamonga mʉlyʉmue viiti nakwekʉle kusyʉka avafue? 

13Nave nakwekʉle kusyʉka avafue, kwekʉti ghwope ʉKɨlɨsite naalyasyʉkile. 

14Neke nave ʉKɨlɨsite naalyasyʉkile, pe kupʉlɨsia kwitu kuuva kʉsila 
lʉvʉmbʉlɨlo, nalʉ lwɨtɨko lwinu luuva lʉsila lʉvʉmbʉlɨlo. 

15Kange, ʉsue tuvoneka kuuva volesi va vʉdesi mʉ mhola ja Ngʉlʉve. 
Ʉlwakʉva tukwoleka kuuti, ʉNgʉlʉve alyansyʉsisie ʉKɨlɨsite kuhʉma kʉ vafue, 
hɨmbe naalyansyʉsisie nave avafue navisyʉsɨvua. 

16Ʉlwakʉva nave avafue navisyʉsɨvua, ghwope ʉKɨlɨsite naalyasyʉkile. 

17Neke nave ʉKɨlɨsite naalyasyʉkile, apuo muuva namʉvʉmbʉliile kɨmonga 
kʉkʉmwɨtɨka ʉKɨlɨsite, looli muuva mʉjiighe mʉ nyɨvi siinu. 

18Voope vano vafwile vikʉmwɨtɨka ʉKɨlɨsite, vasovile lwoni. 

19Nave ʉlʉhʉvɨɨlo lwitu mwa Kɨlɨsite lʉlɨ vwɨmɨla kukava vʉ vwʉmi ʉvwa mʉ 
ɨɨsi ɨjɨ, apuo pe tuuva tʉkotwike kukila avaanhu vooni. 

20Neke lɨno ʉvwakyangʼhaani vwe ʉvʉ, ʉKɨlɨsite asyʉkile kuhʉma kʉ vafue, ʉjʉ 
ghwe ghwa kwanda kusyʉka kʉ vano vafwile. 

21Ʉlwakʉva ndavʉle ʉvʉfue vʉle vʉlisile vwɨmɨla ʉmuunhu jʉmo, enendɨɨkɨ 
lwope ʉlʉsyʉko lwa vafue lwisile vwɨmɨla ʉmuunhu jʉmo. 

22Ʉlwakʉva ndavʉle avaanhu vooni vʉle vifua vwɨmɨla ʉAdamu, enendɨɨkɨ 
avaanhu vooni vilisyʉka vwɨmɨla ʉKɨlɨsite. 

23Neke ʉvʉtavɨke ʉvwa kʉsyʉka vwe ʉvʉ: ɄKɨlɨsite ghwe ghwa kwanda 
kusyʉka, neke pambele vilisyʉsɨvua avaanhu vaake ʉKɨlɨsite iliiva ikwisa. 

24Apuo pe vukwisa ʉvʉsililo vwa fyoni, pano ʉKɨlɨsite atipwile ʉvʉtemi vwoni 
nʉ vʉtavʉlɨlua vwoni ni finya ngʉfu fyoni, na kʉkʉnkotolela ʉNgʉlʉve ʉNhaata 
ʉVʉtwa. 

25Ʉlwakʉva ʉKɨlɨsite ʉmpaka ateme kuhanga avaleme na kʉkʉvavɨɨka avalʉgʉ 
vaake mʉ vʉtavʉlɨlua vwake, 

26ʉmʉlʉgʉ ʉghwa vʉsililo kutipulua vwe vʉfue. 

27Pano aMalembe aMɨmɨke ghiiti, “Ilivɨɨka ifiinu fyoni mʉ vʉtavʉlɨlua vwake.” 
Nakwekʉti ghwope ʉNgʉlʉve iiva mʉ vʉtavʉlɨlua ʉvuo, ʉlwakʉva ʉmwene 
ghwe jʉno avɨkile ifio fyoni mʉ vʉtavʉlɨlua vwa Yesu. 

28Neke ifiinu fyoni filiiva fivɨkilue mʉ vʉtavʉlɨlua vwa Mwanaake, pepano 
ghwope ʉMwana ilikuvɨɨka mʉ vʉtavʉlɨlua vwa Ngʉlʉve jʉno avɨkile ifiinu 
fyoni mʉ vʉtavʉlɨlua vwa Mwana ghwake, kuuti ʉNgʉlʉve aave Ntemi ghwa 
fyoni. 

29Lɨno, avaanhu vano vikwofughua vwɨmɨla avafue vihʉvɨɨla ɨkɨɨnu kɨki? Nave 
avafue navisyʉka lʉsiku, kɨki avaanhu avuo vikwofughua vwɨmɨla avafue? 

30Na jʉsue kɨki tukuvɨɨka jaatu mʉ lʉtalamu? 

31Vanyalʉkolo vango, jaatu ʉne nɨlɨ mʉ lʉtalamu ʉlwa kʉfua. Ʉlʉghinio lwango 
vwɨmɨla ʉmue, lʉno lʉlɨ mwa Yesu Kɨlɨsite ʉMʉtwa ghwitu, lwe lʉno lʉmheliile 
kujova amasio agha. 

32Nave ʉvʉfumbue vwango vwale vʉʉve vwa mʉ mʉ ɨɨsi ɨjɨ, kulua ni fikanu 
ifikali kʉ Efeso lwale lʉkʉmbʉmbʉlɨla kɨki? Nave avafue navisyʉsɨvua, “Ʉsue 
pe tʉlisaghe, tʉnywisaghe, ʉlwakʉva pakɨlaavo tufua.” 

33Mʉlekaghe kusyangua na vaanhu vano vijova enendɨɨkɨ, ʉlwakʉva, 
“Avamanyaani avaviivi, vinangania ʉlʉveelo ʉlʉnono.” 

34Mʉpemʉkaghe, mʉsaaghe vʉnono mʉvʉhɨɨle kuvomba inyɨvi, ʉlwakʉva 
vamonga mʉlyʉmue navammanyile ʉNgʉlʉve. Nijova isio kuuti nɨvajejevʉle. 

Ʉmʼbɨlɨ vʉle ghuliiva pa lʉsyʉko 

35Neke ʉmuunhu ndepoonu iposia iiti, “Avafue visyʉsɨvua ndaani? Viiva nʉ 
mʼbɨlɨ ghʉno ghʉlɨ ndaani?” 

36Aghuo masaaghe gha kɨjasu! Ʉngavyale ɨmbeju, najɨngamele kɨsila kʉfua. 

37Ɨmbeju jɨno muvyala, jɨɨve ja ngano nambe ɨmbeju ɨjɨngɨ, najihwanana nʉ 
mmela ghwake. 

38Looli ʉmmela ghʉno ghuhʉma mʉ mbeju jɨla, ʉNgʉlʉve ipela ndavʉle ilonda 
jʉjuo, nɨjɨngɨ ɨkʉjɨpeela ʉmʼbɨlɨ ghwake. 

39Ifipelua fyoni fili na mavɨlɨ, neke amavɨlɨ aghuo naghalɨngʼhiine, amavɨlɨ gha 
vaanhu ghalɨ vʉnge, agha fikanu ghalɨ vʉnge, injuni ghalɨ vʉnge, soope isamaki 
ghalɨ vʉnge. 

40Kange, kweghale amavɨlɨ agha kʉkyanya na mavɨlɨ agha mʉ ɨɨsi. Ʉlʉtogo ʉlwa 
mavɨlɨ agha kʉkyanya lʉlɨ paajo, ʉlʉtogo ʉlwa mavɨlɨ agha mʉ ɨɨsi lʉlɨ paajo. 

41Ʉvʉnono ʉvwa lɨjʉva vʉlɨ paajo, ʉvʉnono ʉvwa mwesi vʉlɨ paajo nʉ vʉnono 
ʉvwa nhondue vʉlɨ paajo. Soope inhondue nɨjɨngɨ jɨlɨ nʉ vʉnono vwake. 

42Fye lʉlɨvuo avafue valaava visyʉka. Ʉmʼbɨlɨ ghusyɨlua ghʉno ghunangɨka, 
neke ghusyʉsɨvua ghʉno naghunangɨka; 

43ʉmʼbɨlɨ pano ghusyɨlua ghubenapʉlua, neke pano ghusyʉsɨvua ghuuva nʉ 
lʉtogo. Ghusyɨlua ghʉjoghombwike, neke pano ghusyʉsɨvua ghuuva ni ngʉfu. 

44Ʉmʼbɨlɨ ghʉno tʉlɨ naghwo pano tʉkyale pifua, mʼbɨlɨ ghwa nyama, neke pano 
ghusyʉsɨvua ghuuva mʼbɨlɨ mpia ghʉno tupelua nʉ Mhepo ʉMwɨmɨke. Nave 
kweghʉle ʉmʼbɨlɨ ghwa nyama, naghʉ mʼbɨlɨ ʉmpia kweghʉle ghʉno ʉMhepo 
ʉMwɨmɨke ilikʉtʉpeela. 

45Mʉ Malembe aMɨmɨke lɨlembilue kuuti, “Ʉmuunhu ʉghwa kwanda ʉAdamu, 
alyapelilue akava muunhu mwʉmi,” neke ʉAdamu ʉghwa vʉsililo ʉKɨlɨsite, 
ghwe Mhepo jʉno ɨkʉvapeela avaanhu ʉvwʉmi. 

46Neke ʉmʼbɨlɨ ghʉno ghutala, mʼbɨlɨ ghwa nyama, pambele ghukwisa ʉmʼbɨlɨ 
ʉmpia ghʉno tupelua nʉ Mhepo ʉMwɨmɨke. 

47Ʉmuunhu ʉghwa kwanda alyahʉmile mʉ ɨɨsi, alyapelilue kuhʉma mʉ 
lɨhanga. Ʉmuunhu ʉghwa vʉvɨlɨ alyahʉmile kʉkyanya. 

48Lɨno, ʉmuunhu ghweni alɨ nʉ mʼbɨlɨ ʉghwa mʉ ɨɨsi ndavʉle ʉmʼbɨlɨ ghwa 
Adamu, neke amavɨlɨ agha kʉkyanya ghiliiva ndavʉle ʉmʼbɨlɨ ʉghwa Kɨlɨsite. 

49Ndavʉle tʉhwaniine na jʉno alyapelilue kuhʉma mʉ lɨhanga, fye lʉlɨvuo 
tulihwanana na jʉno alyahʉmile kʉkyanya. 

50Lɨno vanyalʉkolo vango, nijova niiti, ʉmʼbɨlɨ ʉghwa nyama nɨ danda 
naghʉngingile mʉ Vʉtwa vwa Ngʉlʉve, nambe kɨno kinangɨka nakɨngave nʉ 
vwʉmi ʉvwa kʉvʉsila kʉsila. 

51Mʉpʉlɨkɨsyaghe, nɨkʉvavʉʉla sino sifisilue pamaaso ghiinu. Ʉsue natʉlafua 
tweni, looli ʉNgʉlʉve ilikʉtʉhambʉsia tweni 

52kʉ kasiki kamo, ndavʉle akasiki aka kʉtinyisia amaaso. Ʉluo lulihʉmɨla 
luliiva lukuuta ʉlʉkelemo ʉlwa vʉsililo. Ʉlwakʉva ʉlʉkelemo ʉluo luliiva 
lukuuta, avafue vilisyʉsɨvua, neke viliiva na mavɨlɨ ghano naghifua kange na 
jʉsue tulihambʉka. 

53Ʉlwakʉva ʉmʼbɨlɨ ʉghʉ ghʉno ghunangɨka ʉmpaka ghʉhambʉke ghʉʉve 
mʼbɨlɨ ghʉno naghunangɨka, ʉmʼbɨlɨ ghʉno ghufua ghʉhambʉke kuuva mʼbɨlɨ 
ghʉno naghufua. 

54Lɨno, ʉmʼbɨlɨ ʉghʉ ghʉno ghunangɨka, ghʉngahambʉke kuuva mʼbɨlɨ ghʉno 
naghunangɨka; ʉmʼbɨlɨ ghʉno ghufua, ghʉhambʉke kuuva mʼbɨlɨ ghʉno 
naghufua, apuo liiva lɨvombiike ɨlɨsio lɨno lɨlyalembilue mʉ Malembe aMɨmɨke 
lɨno liiti, “ɄNgʉlʉve avʉlemile ʉvʉfue, vʉkunilue lwoni!”  

55“Ghwe vʉfue, ʉkunilue kɨki kulefia? Sili kʉʉghi ingʉfu saako isa kʉvafia?” 

56Inyɨvi sipela ʉvʉvafi ʉvwa vʉfue, kange, inyɨvi sivoneka vʉhosi vwɨmɨla 
indaghɨlo. 



432 

 

 
ɄLʉfingo ʉLʉpia 

© Wycliffe Bible Translators, Inc. 
 

 
 

 

57Neke tʉmhongesyaghe ʉNgʉlʉve jʉno ɨkʉtʉpeela kulefia vwɨmɨla ʉMʉtwa 
ghwitu ʉYesu Kɨlɨsite. 

58Lɨno vanyalʉkolo vango vaghanɨke, mʉkangalaghe, mʉlekaghe 
kudendevʉka, jaatu mʉghimbaghe kuvomba ɨmbombo ɨja Mʉtwa ʉYesu, 
ʉlwakʉva mʉkagwile kuuti, ɨmbombo jɨno muvomba mwa Mʉtwa ʉYesu, 
namukatala vʉvʉle. 

1 Vakolinto 16 

Ɨsangu ɨja kʉvatanga avɨtɨki 

1Lɨno, vwɨmɨla ɨsangu ɨja kʉlʉta kʉkʉvatanga avɨtɨki, mʉvombaghe ndavʉle 
nɨkavavʉlile avɨtɨki ava kʉ Galatia. 

2Ɨkɨghono ɨkya kwanda mʉ mʉlʉngʉ, nʉjʉnge mʉlyʉmue abaghʉlaghe ifiinu 
na kuvɨɨka kulɨngʼhana na vʉle akavile, kuuti niliiva nikwisa kʉlyʉmue, 
mʉvisaghe mʉkongʼhanisie. 

3Pano niliiva nisile, nilikʉvasuungʼha nɨ kalata avaanhu vano mulisalʉla kuuti 
vatwale ɨsangu ɨjio kʉ Yelusalemu. 

4Nave lʉvoneke kuuti na jʉʉne lʉnoghiile kulʉta, apuo pe nililʉta palɨkɨmo 
navoope. 

Ʉvʉtavɨke vwa Paulo kulʉta kʉ Kolinto 

5Nɨngahʉme kʉ kɨghavo ɨkya Makedonia, nikwisa kʉlyʉmue, ʉlwakʉva 
nilonda taasi kukilila kʉ Makedonia. 

6Neke nɨngiise, ndepoonu nikukala numue ʉnsiki ghwoni ʉghwa mhepo kuuti 
mʉnhange nɨlʉte imbale sooni sino kyanilʉta. 

7Neke lɨno nanilonda kuuti tʉtangʼhane ʉnsiki nʼdebe hwene nɨlɨ nkilasɨla. 
Nave ʉMʉtwa akeele, nihʉvɨɨla kukukala kʉlyʉmue ʉnsiki ghʉmonga. 

8Lɨno, nijigha pa lɨkaaja ɨlɨ ɨlya Efeso kuhanga kufika ɨkɨghono ɨkya Pentekositi. 

9Nivomba ʉluo, ʉlwakʉva ʉNgʉlʉve amheliile ʉnsiki ʉnnono ʉghwa kʉvomba 
ɨmbombo ɨmbaha mʉ lɨkaaja ɨlɨ, neke pwevale avaanhu vinga vano vikʉsigha. 

10ɄTimoti angiise kʉlyʉmue, mʉntengelelaghe kuuti ikalaghe vʉnofu kɨsila 
vwoghofi, ʉlwakʉva ghwope ivomba ɨmbombo ja Mʉtwa ndavʉle ʉne. 

11Lɨno, ʉmuunhu ghweni naangamʼbenapʉlaghe. Looli mʉntange avʉʉke ʉkuo 
nʉ lʉtengaano, kuuti iise kʉlyʉne, ʉlwakʉva ʉne nɨkʉmʉghulila ʉmwene 
palɨkɨmo na vɨtɨki avajiitu. 



433 

 

 
ɄLʉfingo ʉLʉpia 

© Wycliffe Bible Translators, Inc. 
 

 
 

 

12Lɨno, vwɨmɨla ʉnyalʉkolo ghwitu ʉApolo, nɨmpelepesisie kuuti iise 
kʉlyʉmue palɨkɨmo na vɨtɨki avange. Neke ʉmwene nailonda pikwisa lɨno, looli 
ilikwisa ʉnsiki ghʉno alɨ nʉ vweleefu. 

Amasio agha vʉsililo palɨkɨmo nʉ lʉhʉngɨlo 

13Mʉvisaghe maaso, mʉkangalaghe mʉ lwɨtɨko, kange mʉghimbaghe kɨsila 
vwoghofi. 

14Imbombo siinu sooni mʉvombaghe mʉ lʉghano. 

15Mʉkagwile kuuti, ʉSitefana palɨkɨmo na vaanhu va mʉ nyumba jaake, ve vano 
valyale va kwanda kʉkʉmwɨtɨka ʉYesu Kɨlɨsite mʉ kɨghavo ɨkya Akaya, voope 
vihʉmisie kʉkʉvatanga avɨtɨki! 

16Na jʉmue mʉvapʉlɨkaghe avaanhu ndavʉle avuo na vange vooni, vano 
vihʉmia ingʉfu saave kuvomba ɨmbombo ɨjɨ. 

17Nihovoka fiijo pano ʉSitefana, nʉ Filitunato, nʉ Akaiko, visile apa, ʉlwakʉva 
ʉlʉtango lʉno mwamhelagha ʉmue, vikʉmheela aveene. 

18Vanyamisie ʉmwojo ghwango, kange vanyamisie amoojo ghiinu. Lɨno, 
mʉvakagʉlaghe vʉnofu avaanhu ndavʉle ava. 

19Avaanhu vano valɨ mʉ fipʉgha ifya vɨtɨki mʉ kɨghavo ɨkya Asia, 
vikʉvahʉngɨla. ɄAkila nʉ Pilisika, palɨkɨmo na vɨtɨki vano vikongʼhaana mʉ 
nyumba jaave, vikʉvahʉngɨla mʉ lɨtavua lya Mʉtwa. 

20Avanyalʉkolo vooni vano valɨ apa, vikʉvahʉngɨla. Mʉhʉngɨlanaghe nɨ saavo 
ɨnya lʉghano mwa Yesu Kɨlɨsite. 

21Neene Paulo, nɨlembile nʉ lʉvoko lwango jʉʉne, kʉkʉvahʉngɨla. 

22Ʉmuunhu ghweni jʉno naamʉghanile ʉMʉtwa, aghunwaghe. Mʉtwa ghwitu 
ghwise! 

23Ʉlʉsʉngʉ ʉlwa Mʉtwa ʉYesu lʉvisaghe palɨkɨmo numue. 

24Nɨvaghanile ʉmue mweni, mwe vano mʉkʉmwɨtɨka ʉYesu Kɨlɨsite. 

2 Vakolinto 

2 Vakolinto 1 

Ʉlʉhʉngɨlo 

1Ɨkalata ɨjɨ jɨhʉmile kʉlyʉne ne Paulo, ne jʉno ʉNgʉlʉve angʼhemelile mʉ 
vughane vwake nɨɨve nsungʼhua ghwa Yesu Kɨlɨsite. Ʉne nʉ nyalʉkolo ghwitu 
ʉTimoti tʉkʉvahʉngɨla ʉmue mwe kɨpʉgha kya vɨtɨki, mwe vano mʉlɨ mʉ 
lɨkaaja ɨlya Kolinto, palɨkɨmo na vɨmɨke vooni vano valɨ mʉ kɨghavo ɨkya Akaya. 

2Ʉlʉsʉngʉ nʉ lʉtengaano kuhʉma kwa Ngʉlʉve ʉNhaata ghwitu, na kwa 
Mʉtwa ʉYesu Kɨlɨsite, fivisaghe numue. 

Ʉlʉkangasio lwa Ngʉlʉve mʉ mhumuko 

3Aghinwaghe ʉNgʉlʉve, ʉNhaata ghwa Mʉtwa ghwitu ʉYesu Kɨlɨsite, ʉNhaata 
ʉnya lʉsʉngʉ, kange ghwe Ngʉlʉve jʉno ɨkʉtʉkangasia mʉ sooni. 

4Ʉmwene ɨkʉtʉkangasia mʉ mhumuko sooni, kuuti na jʉsue tʉvakangasyaghe 
avange vano valɨ mʉ mhumuko sino sili papinga. Tʉkʉvakangasia ndavʉle 
ʉNgʉlʉve vʉle ɨkʉtʉkangasia ʉsue. 

5Ʉlwakʉva ndavʉle ʉsue tupumuka vwɨmɨla ʉKɨlɨsite, enendɨɨkɨ ʉNgʉlʉve fye 
ifikʉtʉkangasia kukilila ʉKɨlɨsite. 

6Nambe tupumuka, tupumuka vwɨmɨla ʉlʉkangasio nʉ vʉpoki vwinu. Kange, 
pano ʉsue tukangasivua, pe na jʉmue mukwʉpɨla ʉlʉkangasio lʉno 
lʉkʉvapelela kukuguda mʉ mhumuko sino na jʉsue tupumuka. 

7Ʉlʉhʉvɨɨlo lwitu kʉlyʉmue lʉkome, ʉlwakʉva tʉkagwile kuuti vʉle 
mupumuka ndavʉle ʉsue, fye mukangasivua ndavʉle ʉsue. 

8Vanyalʉkolo viitu, tulonda mʉkagʉle vʉle tʉlyapumwike kʉ kɨghavo ɨkya 
Asia. Imhumuko sino silyatʉvwene silyatʉlemile kyongo, twatisagha tufua. 

9Kyangʼhaani tʉlyale hwene vaanhu vano vahɨghilue kubudua. Ʉluo 
lʉkahʉmiile kuuti tʉleke kuhʉvɨɨla ingʉfu siitu, looli tʉmhʉvɨlaghe ʉNgʉlʉve, 
jʉno isyʉsia avafue. 

10Ʉmwene ghwe jʉno alyatʉpokile ye tʉlɨ mʉ lʉtalamu ʉlwa kʉfua, kange 
ifikʉtʉpokagha. Ʉsue tʉkʉmhʉvɨɨla ʉmwene kuuti ivombagha ʉluo jaatu, 

11vwɨmɨla ʉmue kʉkʉtʉtanga mʉ nyifuunyo siinu kwa Ngʉlʉve. Ʉmwene 
ipʉlɨka inyifuunyo siinu na kʉkʉtʉfuunya ʉsue. Pe avaanhu vinga 
vikʉmhongesyagha ʉNgʉlʉve vwɨmɨla ʉlʉsʉngʉ lwake kʉlyʉsue. 

ɄPaulo ikwandʉla ʉvʉtavɨke vwake ʉvwa kʉlʉta kʉ Kolinto 

12Lɨno, ʉsue tukughinia mʉ ʉlʉ: Tukuvona mʉ moojo ghiitu kuuti, pa ɨɨsi apa, 
kyongo pakate palyʉmue, tukalile mʉ vʉgholofu na mʉ vwakyangʼhaani 

kuhʉma kwa Ngʉlʉve. Natwavombagha ʉluo nʉ lʉhala lwitu, looli mʉ lʉsʉngʉ 
lwa Ngʉlʉve. 

13-14Mʉ ʉluo natʉkʉvalembela amasio amatalamu, looli ghano ndepoonu 
mukwɨmba na kʉkʉghatangʼhania vʉnono. Napano ʉnsiki ʉghʉ 
mʉkʉtʉtangʼhania padebe, nihʉvɨɨla kuuti mulikʉtʉtangʼhania lwoni. Pe 
ɨkɨghono kɨno alaava igomoka ʉYesu, mulikughinia vwɨmɨla ʉsue, ndavʉle 
ʉsue vʉle tukughinia vwɨmɨla ʉmue. 

15Ʉlwakʉva nɨkaale nʉ lʉhʉvɨɨlo ʉluo, nɨkavɨkile ʉvʉtavɨke ʉvwa kwisa taasi 
kʉlyʉmue. Mʉ ʉluo mwale muvʉmbʉlɨla fiijo mʉlwa kwisa ʉne kavɨlɨ. 

16Nɨkalamwile kukwisa kʉlyʉmue pano nilʉta kʉ Makedonia, neke kyande 
nɨhʉmile kʉ Makedonia, nɨgomoke kange kʉlyʉmue kuuti mʉmheele ʉlʉtango 
ʉlwa kʉlʉta kʉ Yudea. 

17Asi, pano nɨkalamwile kukwandʉla ʉvʉtavɨke vwango ʉvwa kwisa 
kʉlyʉmue, musaagha kuuti nɨlɨ nsyetʉngʼhani? Pamo musaagha kuuti ʉne 
nilongosivua nʉ vughane vwango, kuuti nɨɨti, “Eena,” neke kange nɨɨti, “Ndali.” 

18Neke lɨno ndavʉle ʉNgʉlʉve vʉle ghwa kyangʼhaani, sino tʉkavavʉlile ʉmue, 
nasikaale sa kʉti, “Eena,” neke kange tʉʉti, “Ndali.” 

19Ʉlwakʉva ʉYesu Kɨlɨsite ʉMwana ghwa Ngʉlʉve jʉno ʉne, nʉ Silwano nʉ 
Timoti tʉkampʉlisie kʉlyʉmue, naalyale muunhu ghwa kʉhasɨngʼhania amasio 
ati, “Eena,” neke kange ati, “Ndali.” Looli ʉmwene jaatu ghwe “Eena,” kwekʉti 
sino ijova sa kyangʼhaani. 

20Ʉlwakʉva sooni sino ʉNgʉlʉve alyalaghile kuuti ɨkʉtʉpeela vwɨmɨla 
ʉKɨlɨsite, sa kyangʼhaani. Fye nambe mwa Yesu Kɨlɨsite twiti, “Ameni,” kwekʉti 
sa kyangʼhaani, vwɨmɨla kʉkʉmʉghinia ʉNgʉlʉve. 

21ɄNgʉlʉve ghwe jʉno ɨkʉtʉvɨɨka ʉsue numue kusindamala mwa Kɨlɨsite. 
Kange, ghwe mwene atʉsalwile 

22na kʉkʉtʉvɨɨka ɨkɨvalɨlo kuuva vaanhu vaake, na kuvɨɨka mʉ moojo ghiitu 
ʉMhepo ʉMwɨmɨke, kuuti lʉvisaghe lwe lʉfingo lwake kʉ fino alaghile 
kʉkʉtʉpeela. 

23Nanɨkisile kange kʉ Kolinto ʉkuo, ʉlwakʉva nanɨkaale nilonda kulemasia 
amoojo ghiinu. Isi nijova sa kyangʼhaani, najʉ Ngʉlʉve akagwile. 

24Nakwekʉti ʉsue tulonda kʉkʉvalamʉlɨla sino mʉnoghiile kugadɨlɨla mʉ 
lwɨtɨko, ʉlwakʉva ʉmue mʉkangiile mʉ lwɨtɨko. Kɨno kilondua kʉlyʉsue, kwe 
kʉvomba ɨmbombo palɨkɨmo numue kuuti mʉhovokaghe. 

2 Vakolinto 2 

1Lɨno, nɨkalamwile mʉ mwojo ghwango kuuti, nanikwisa kange kʉlyʉmue, 
kʉkʉvalemasia amoojo ghiinu. 

2Ʉlwakʉva ʉne nɨngavapelele ʉmue kuuva nʉ lʉsukunalo, kwekʉti nakwale 
jʉno kyaɨkʉmhelela ʉne nɨɨve nʉ lʉkeelo, looli jʉmue mwe vano nɨvalemisie 
mʉ moojo ghiinu! 

3Fye nambe nɨkavalembiile mʉ kalata jɨla kuuti, nɨngiise kʉlyʉmue nɨleke 
kulemasivua mʉ mwojo ghwango na vaanhu vano vaveele vanoghiile 
kʉkʉmhelela nɨhovoke. Nɨkagwile kuuti ʉne nɨngave nʉ lʉkeelo, na jʉmue 
muvisagha nʉ lʉkeelo. 

4Nɨkavalembiile ɨkalata nʉ lʉsukunalo ʉlʉkome nʉ lʉpumuko na misosi. 
Ʉvʉfumbue vwango nakwekʉti nalondagha kʉkʉvalemasia mʉ moojo ghiinu, 
looli nalondagha mʉkagʉle vʉle nɨvaghanile fiijo. 

Ʉlʉsaghɨlo kwa mhosi 

5Lɨno, ʉmuunhu jʉno amʉlemisie jʉmonga mʉ mwojo ghwake, naandemisie 
jʉʉne, looli avalemisie na jʉmue. Neke lɨno nanilonda kuvɨɨka ʉluo kuuva 
lʉtalamu kyongo. 

6Ʉlʉkwegho lʉno lʉmwaghile ʉmuunhu ʉjuo kuhʉma kʉ vinga mʉlyʉmue, 
lʉnkwɨlile. 

7Lɨno, mʉnoghiile kʉkʉnsaghɨla na kʉkʉnkangasia ʉmuunhu ʉjuo, kuuti aleke 
kusukunala kyongo kuhanga afue ʉmwojo. 

8Nɨkʉvasʉʉma mʉmhʉfyaghe kuuti mʉmʉghanile. 

9Ʉvʉfumbue vwango ʉvwa kʉvalembela ɨkalata jɨla, vʉlyale vwa kʉkagʉla 
nave mʉkʉmhʉlɨka mʉ sooni. 

10Pano mʉkʉnsaghɨla ʉmuunhu, na jʉʉne niiva nɨnsaghiile. Ʉlwakʉva nave 
pwelɨlɨ lɨno nɨnoghiile kusaghɨla, nɨsaghiile pamaaso gha Kɨlɨsite vwɨmɨla 
ʉmue, 

11kuuti ʉSetano aleke kʉkʉtʉlema, ʉlwakʉva tʉkagwile ʉvʉsʉfu vwake. 

ɄPaulo kʉ lɨkaaja ɨlya Tuloa 

12Lɨno, ye nɨfikile kʉ lɨkaaja ɨlya Tuloa kupʉlɨsia ɨMhola ɨNofu ɨja Kɨlɨsite, 
ʉMʉtwa akandindulila ʉmʉlyango ʉghwa kʉvomba ɨmbombo jaake kʉla. 

13Neke nanɨkatenganile mʉ mwojo ghwango, ʉlwakʉva nanɨkamwaghile kʉla 
ʉnyalʉkolo ghwitu ʉTiito. Pe nɨkahwesia nɨkavʉʉka nilʉta kʉ Makedonia. 

Kulefia mʉ ngʉfu sa Kɨlɨsite 

14Neke tʉkʉmhongesia ʉNgʉlʉve, ʉlwakʉva mwa Kɨlɨsite ɨkʉtʉlongosia jaatu 
kulefia avalʉgʉ. Kange, ɨkʉtʉpelela ʉsue kukwɨsia ʉvʉkagʉsi vwa mhola sa 
Kɨlɨsite imbale sooni, ndavʉle ʉlʉnuusi ʉlʉnono vʉle lukwɨlana kwoni. 

15Ʉlwakʉva kwa Ngʉlʉve ʉsue tʉlɨ ndavʉle ʉlʉnuusi ʉlʉnono ʉlwa Kɨlɨsite 
lʉno lʉkʉvafikila vooni, vano vipokua na vano visova. 

16Kʉ vano vipokua, ʉlʉnuusi ʉluo lʉnono, lʉkʉvapeela ʉvwʉmi. Neke kʉ vano 
visova, ʉlʉnuusi ʉluo lʉviivi, lʉkʉvapeela ʉvʉfue. Lɨno, ghwe veeni jʉno 
anoghiile kuvomba ɨmbombo ɨjio? 

17Ʉsue natʉlɨ ndavʉle avaanhu vinga vano vavɨkile ɨlɨsio lya Ngʉlʉve hwene 
kɨɨnu kya kʉghʉsia. Looli mʉ ngʉfu isa Kɨlɨsite, tupʉlɨsia ɨlɨsio lya Ngʉlʉve mʉ 
vʉgholofu vwoni pamaaso gha Ngʉlʉve ndavʉle atʉsungʼhile. 

2 Vakolinto 3 

Avavombi ava lʉfingo ʉlʉpia 

1Asi, musaagha kuuti tʉtengwile kange kukughinia? Jeeje, ʉsue natʉlɨ ndavʉle 
avaanhu avange vano vikʉvaletela ikalata isa kujoleka kʉlyʉmue, nambe 
kusʉʉma ikalata kʉlyʉmue isa kʉvoleka kʉ vaanhu avange. 

2Ʉmue mwemue kalata jɨno jɨkʉtwoleka ʉsue, jɨno jɨlembilue mʉ moojo ghiitu. 
Avaanhu vooni vanoghiile kukwɨmba na kukagʉla ɨmbombo ɨja Ngʉlʉve jɨno 
tʉvombile kʉlyʉmue. 

3Muhʉfia kuuti ʉmue mwemue kalata ja Kɨlɨsite, jɨno jihʉfia ɨmbombo jɨno 
tʉvombile kʉlyʉmue. Ɨkalata ɨjio najɨlɨ ndavʉle ɨkalata jɨno jɨlembilue nɨ 
kɨlembelo, looli jɨlembilue nʉ Mhepo ghwa Ngʉlʉve jʉno mwʉmi. Kange, 
namʉlɨ ndavʉle ɨkalata jɨno jɨlembilue mʉ kɨseghu, looli jɨno jɨlembilue mʉ 
moojo gha vaanhu. 

4Tujova isio, ʉlwakʉva ʉluo lwe lʉhʉvɨɨlo lwitu kwa Ngʉlʉve, vwɨmɨla sino 
ʉKɨlɨsite atʉvombiile ʉsue. 

5Nakwekʉti tusaagha kuuti tuvomba kɨmonga mʉ ngʉfu siitu, looli ingʉfu siitu 
sihʉma kwa Ngʉlʉve. 

6Ʉmwene ghwe jʉno atʉpeliile ingʉfu isa kuuva vavombi va lʉfingo 
ʉlʉpia ʉlʉhʉma kwa Mhepo ʉMwɨmɨke. Ʉlʉfingo ʉluo nase ndaghɨlo sino 
silembilue, ʉlwakʉva indaghɨlo sino silembilue sileeta ʉvʉfue, looli ʉMhepo 
ʉMwɨmɨke ileeta ʉvwʉmi. 

Ʉvʉvaha ʉvwa lʉfingo ʉlʉpia 

7Indaghɨlo sino silyalembilue mʉ fiseghu, sino silyaletile ʉvʉfue, silisile mʉ 
vʉvaha vʉno vuvalatɨka, kuhanga aVaisilaeli vakakunua kʉkʉmʉlola ʉMoose 

kʉ maaso, napano ʉvʉvaha ʉvuo vʉlyavalatiike ʉnsiki nʼdebe vʉvʉle. Nave 
ɨmbombo ɨja ndaghɨlo sino sipela ʉvʉfue jɨlisile mʉ vʉvaha ndavʉle ʉvuo, 

8lɨno ɨmbombo ɨja Mhepo ʉMwɨmɨke naje jiiva nʉ vʉvaha kukila? 

9Nave ɨmbombo jɨno jipelela avaanhu kuhɨghua jɨlɨ nʉ vʉvaha, lɨno ɨmbombo 
jɨno jipelela avaanhu kuuva vagholofu pamaaso gha Ngʉlʉve najiiva nʉ vʉvaha 
kukila? 

10Lɨno, ʉvʉvaha ʉvwa lʉfingo ʉlʉkʉʉlʉ navulɨngʼhana nʉ vʉvaha ʉvwa lʉfingo 
ʉlʉpia, ʉlwakʉva ʉvʉvaha ʉvwa lʉfingo ʉlʉpia vʉkome kukila. 

11Nave kɨno kyale kya nsiki nʼdebe vʉvʉle kɨlyale nʉ vʉvaha, kɨno kya jaatu 
kiiva nʉ vʉvaha kukila. 

12Lɨno, tuvomba kɨsila vwoghofi, ʉlwakʉva ʉluo lwe lʉhʉvɨɨlo lwitu. 

13Kange, ʉsue natuvomba ndavʉle ʉMoose jʉno alisighile kʉ maaso nɨ 
kɨtambala, kuuti aVaisilaeli valeke kʉkʉvwagha ʉvʉsililo ʉvwa lʉvalatɨko. 

14Neke aVaisilaeli navakalondagha kukagʉla. Ʉmpaka lɨno pano vikwɨmba 
ifitabu ifya mʉ Lʉfingo ʉLʉkʉʉlʉ, vikunua kukagʉla ʉvwakyangʼhaani, viiva 
hwene vasighilue nɨ kɨtambala ɨkio. Ʉvwakyangʼhaani ʉvuo vukagʉlɨka 
vwɨmɨla kʉkʉmwɨtɨka ʉKɨlɨsite, luuva ndavʉle kuvʉsɨvua ɨkɨtambala ɨkio. 

15Se seene, kuhanga kufika ʉmʉsyʉghʉ, pano vikwɨmba ifitabu ifya ndaghɨlo 
isa Moose, amoojo ghaave ghasighilue, vikunua kʉkʉlʉtangʼhania. 

16Neke ʉmuunhu ghweni jʉno ɨkʉmwɨtɨka ʉMʉtwa, ʉMʉtwa ɨkʉmʼbʉsia 
ɨkɨtambala ɨkio. 

17Lɨno, ʉMʉtwa ghwe Mhepo, pano pwale ʉMhepo ghwa Mʉtwa palɨ nʉ 
vwavʉke. 

18Lɨno, ʉsue tweni twe vano natʉsighilue kʉ maaso nɨ kɨtambala, tuhʉfia 
ʉvʉvaha vwa Mʉtwa ndavʉle ɨkɨlolelo vʉle kihʉfia ɨkɨhwani. ɄMʉtwa jʉno 
ghwe Mhepo, ghwe ɨkʉtʉhambʉsia tʉhwanane nʉ mwene. Ɨkʉtʉhambʉsyagha 
kuhʉma ʉvʉvaha kufika ʉvʉvaha ʉvʉkome kukila. 

2 Vakolinto 4 

Ingʉfu sa Ngʉlʉve mʉ fikongʼholo ifya nhapo 

1Lɨno, ʉlwakʉva ʉNgʉlʉve mʉ lʉsʉngʉ lwake atʉpeliile ɨmbombo ɨjɨ, 
natudendevʉka. 

2Tʉkanile lwoni kuvomba isa kʉ vʉsyefu inya soni, nambe kʉkʉvasyanga 
avaanhu, nambe kuhasɨngʼhania ɨlɨsio lya Ngʉlʉve nʉ vʉdesi. Ʉlwene tujova 

ʉvwakyangʼhaani pa vʉvalafu, neke avaanhu vooni vakagʉle mʉ moojo ghaave 
kuuti tʉlɨ va kyangʼhaani pamaaso gha Ngʉlʉve. 

3Neke nave ɨMhola ɨNofu jɨno tupʉlɨsia jɨsighilue kuvoneka, jiiva jɨsighilue kʉ 
vano visova. 

4Najɨkagʉliike, ʉlwakʉva ʉSetano jʉno ghwe mʼbaha ghwa ɨɨsi ɨjɨ, akupikiile 
ʉlʉhala lwa vano navikʉmwɨtɨka ʉYesu, kuuti vakunue kʉkʉlwagha ʉlʉmuli 
ʉlwa Mhola ɨNofu ɨja vʉvaha vwa Kɨlɨsite, jʉno ghwe kɨhwani kya Ngʉlʉve. 

5Ʉlwakʉva ʉsue natupʉlɨsia imhola siitu, looli tupʉlɨsia kuuti ʉYesu Kɨlɨsite 
ghwe Mʉtwa, na jʉsue tʉlɨ vavombi viinu mʉlwa kʉmʼbombela ʉYesu. 

6ɄNgʉlʉve jʉno alyatiile, “Ʉlʉmuli lʉmulike mʉ ngʼhiisi,” ghwe mwene imulika 
amoojo ghiitu, na kʉkʉtʉpelela kukagʉla ʉvʉvaha vwake vʉno vuvalatɨka kʉ 
maaso gha Yesu Kɨlɨsite. 

7Ʉsue twe vano tʉlɨ ndavʉle ifikongʼholo ifya nhapo, tʉpelilue ʉlʉmuli ʉluo, 
neke lʉkagʉlɨke kuuti, ingʉfu imbaha isa kʉvomba ɨmbombo ɨjio nasiitu, 
sihʉma kwa Ngʉlʉve. 

8Sikʉtʉvona imhumuko sino sili papinga, neke natulemua; tuuva ni nganighani, 
neke natufua mwojo. 

9Avaanhu vikʉtʉpumusia, neke ʉNgʉlʉve naɨkʉtʉleka twe veene; 
vikʉtʉtwangɨsia paasi, neke natufua. 

10Ifighono fyoni amavɨlɨ ghiitu ghalɨ mʉ lʉtalamu ʉlwa kʉfua ndavʉle ʉYesu, 
kuuti ʉvwʉmi vwa Yesu vʉvoneke mʉ mavɨlɨ ghiitu. 

11Ʉlwakʉva ʉsue twe vano tʉlɨ vʉʉmi, jaatu tʉlɨ mʉ lʉtalamu ʉlwa kʉfua 
vwɨmɨla ʉYesu, kuuti ʉvwʉmi vwake vʉvoneke mʉ mavɨlɨ ghiitu ghano ghifua. 

12Kwekʉti, ʉsue tʉlɨ mʉ lʉtalamu ʉlwa kʉfua, mʉ ʉluo, ʉmue mukava ʉvwʉmi. 

13Mʉ Malembe aMɨmɨke ghalembilue amasio ghano ghiiti, “Nɨlyamwɨtiike 
ʉNgʉlʉve fye nambe nɨlyajovile.” Na jʉsue tʉlɨ nʉ lwɨtɨko ndavʉle ʉluo, fye 
nambe tujova. 

14Tujova ʉluo, ʉlwakʉva tʉkagwile kuuti ʉNgʉlʉve jʉno alyansyʉsisie 
ʉMʉtwa ʉYesu, ilikʉtʉsyʉsia na jʉsue. Ʉmwene ilikʉtʉvɨɨka palɨkɨmo numue, 
kuuti tukale nʉ Yesu. 

15Lɨno, imhumuko sooni tukwʉpɨla vwɨmɨla ʉmue, kuuti ʉlʉsʉngʉ lwa 
Ngʉlʉve lʉvafikile avaanhu vinga, neke vamhongesyaghe fiijo ʉNgʉlʉve. Mʉ 
ʉluo ʉNgʉlʉve ifighinisivwagha. 

Ʉvʉvaha ʉvwa kʉvʉsila kʉsila 

16Lɨno, natudendevʉka nambe amavɨlɨ ghiitu ghisakala, looli nkate mʉ moojo 
ghiitu ʉNgʉlʉve ɨkʉtʉpela kuuva vapia ifighono fyoni. 

17Ʉlwakʉva ʉlʉpumuko lwitu lʉpepe, kange lwa nsiki nʼdebe vʉvʉle. 
Ʉlʉpumuko ʉluo, lʉkʉtʉlɨngʼhanɨkɨsia ʉvʉvaha ʉvwa kʉvʉsila kʉsila. 
Ʉvʉvaha ʉvuo vʉkome kukila, vʉkʉtʉpelela kuvona imhumuko isi nakɨɨnu. 

18Lɨno, ifiinu fino fivoneka, fya nsiki nʼdebe vʉvʉle, looli fino nafivoneka fya 
jaatu, fye nambe tuvɨkɨla mwojo ifiinu fino nafivoneka. 

2 Vakolinto 5 

1Tʉkagwile kuuti, amavɨlɨ ghiitu kyeve kya nsiki nʼdebe mʉ ɨɨsi muno. Neke 
kyaghanangiike, ʉNgʉlʉve ilikʉtʉpeela ʉvukalo kʉkyanya, ʉvwa kʉvʉsila 
kʉsila, vʉno navʉlɨ ndavʉle ɨnyumba jɨno jɨjengilue na mavoko gha vaanhu. 

2Ʉlwakʉva mʉ ɨɨsi muno amoojo ghiitu ghipumuka, mʉ ʉluo tʉlɨ nʉ vʉsyʉkue 
ʉvʉkome ʉvwa kʉlʉta kʉ vukalo vwitu ʉvwa kʉkyanya, ʉkuo ʉNgʉlʉve 
ilikʉtʉfwɨka amavɨlɨ amapia. 

3Tʉngafwɨkue, apuo natuuva vʉfuula. 

4Pano tʉjiighe mʉ mavɨlɨ agha ghano kyeve kya nsiki nʼdebe, tupumuka mʉ 
moojo ghiitu mʉlwa kʉdʉjua mʉ nyinga. Nakwekʉti tulonda kufuula ʉmʼbɨlɨ 
ʉghʉ ghʉno ghufua, ʉlwene tulonda kʉfwɨkua ʉmʼbɨlɨ ghʉno naghufua, kuuti 
ʉmʼbɨlɨ ʉghʉ ghʉno ghufua ghʉgulubikue na ghʉno naghufua. 

5ɄNgʉlʉve ghwe mwene atʉlɨngʼhanɨkisie ʉluo, atʉpeliile ʉMhepo ghwake, 
neke tʉkagʉle kuuti kyangʼhaani fye luliiva. 

6Lɨno, jaatu tʉlɨ nʉ lʉhʉvɨɨlo nambe tʉkagwile kuuti, pano tʉlɨ mʉ mʼbɨlɨ ʉghʉ, 
tʉlɨ patali nʉ Mʉtwa. 

7Tukukala vwɨmɨla ʉlwɨtɨko, nakwekʉti vwɨmɨla fino fivoneka. 

8Kyangʼhaani tʉlɨ nʉ lʉhʉvɨɨlo, kange tuvona yekʉba twale tʉghʉleke ʉmʼbɨlɨ 
ʉghʉ, na kulʉta kukukala nʉ Mʉtwa. 

9Lɨno, tʉʉve mʉ vukalo ʉvʉ, nambe natʉʉve mʉ vukalo ʉvʉ, ʉvʉfumbue vwitu 
kʉkʉmhovosia ʉMʉtwa. 

10Ʉlwakʉva ʉsue tweni tulikwɨma pamaaso gha Kɨlɨsite na kuhɨghua nʉ 
mwene. Neke nʉjʉnge ilikwʉpɨla ʉlʉhombo vwɨmɨla sino ivomba mʉ ɨɨsi 
muno, siive nofu nambe siive mbiivi. 

Ɨmbombo ɨja kʉsambania 

11Lɨno, ʉlwakʉva tʉkagwile kuuti lʉnoghiile kʉkʉmwoghopa ʉMʉtwa, 
tughimba kʉkʉvavʉʉla avaanhu kuuti vamwɨtɨkaghe. ɄNgʉlʉve atʉkagwile 
vʉnono vʉle tʉlɨvuo, na jʉʉne nihʉvɨɨla kuuti na jʉmue mʉtʉkagwile vʉnono. 

12Natulonda pikughinia kange kʉlyʉmue, looli tulonda kʉkʉvavʉʉla kɨno 
mʉnoghiile kukughinia vwɨmɨla ʉsue, kuuti mʉʉve na masio agha kʉvamʉla 
vano vikughinia vwɨmɨla sino sivoneka na maaso, vileka isa mʉ mwojo. 

13Nave tuvoneka tʉlɨ vanya lʉkwale, tʉlɨ enendɨɨkɨ vwɨmɨla ʉNgʉlʉve, neke 
nave tuvoneka tʉlɨ nʉ lʉhala, apuo tʉlɨ enendɨɨkɨ vwɨmɨla ʉmue. 

14Ʉlʉghano lwa Kɨlɨsite lʉkʉtʉlongosia ʉsue, ʉlwakʉva tʉkagwile kuuti 
ʉmuunhu jʉmo alyafwile vwɨmɨla avaanhu vooni, mʉ ʉluo avaanhu vooni 
valyafwile. 

15Ʉmuunhu ʉjuo, alyafwile vwɨmɨla avaanhu vooni kuuti, avaanhu valekaghe 
kukukala mʉ vughane vwave, looli mʉ vughane vwa jʉno alyafwile na kusyʉka 
vwɨmɨla aveene. 

16Lɨno, kuhʉma ʉnsiki ʉghʉ, natʉkʉnkagʉla ʉmuunhu mʉlwa mʼbɨlɨ. Napano 
ʉnsiki ghʉmonga tʉkankagwile ʉKɨlɨsite mʉlwa mʼbɨlɨ, neke lɨno 
natʉkʉnkagʉla mʉ ʉluo. 

17Ʉmuunhu ghweni jʉno alɨ mwa Kɨlɨsite, ʉjuo avʉmbiike vʉpia, isa mʼbʉkʉʉlʉ 
sikilile, lɨno ʉvʉmuunhu vwake vʉpia! 

18Neke isi sooni sihʉma kwa Ngʉlʉve jʉno alyansungʼhile ʉKɨlɨsite 
atʉsambanie ʉsue nʉ mwene. Na jʉsue atʉpeliile ɨmbombo ɨja kʉpʉlɨsia 
ɨmhola ɨjio ɨja kʉsambana nʉ mwene. 

19Kwekʉti kukilila ʉKɨlɨsite, ʉNgʉlʉve akava ɨkʉvasambania avaanhu nʉ 
mwene, kɨsila kʉvalɨlɨla ʉvʉhosi vwave. Kange, ʉNgʉlʉve atʉpeliile ɨmbombo 
ɨja kʉvavʉʉla avaanhu ɨmhola ɨja lʉsambanio. 

20Lɨno, ʉKɨlɨsite atʉsungʼhile kuvomba ɨmbombo jaake, neke kukilila ʉsue 
ʉNgʉlʉve ɨkʉvasimilisia kusambana nʉ mwene. Fye nambe tʉkʉvasʉʉma 
vwɨmɨla ʉKɨlɨsite kuuti, mʉsambane nʉ Ngʉlʉve. 

21ɄNgʉlʉve alyamʼbɨkile ʉKɨlɨsite ʉnsila vʉhosi, kuuva mhosi vwɨmɨla ʉsue, 
kuuti pano tuuva vaanhu va Kɨlɨsite ʉjuo, tʉvisaghe vagholofu pamaaso gha 
Ngʉlʉve. 

2 Vakolinto 6 

1Lɨno, ʉlwakʉva tuvomba ɨmbombo palɨkɨmo nʉ Ngʉlʉve, tʉkʉvasʉʉma kuuti 
ʉlʉsʉngʉ lwa Ngʉlʉve lʉno mwʉpiile, mʉlekaghe kuuti lʉsove vʉvʉle. 

2Ʉlwakʉva ʉNgʉlʉve iiti, “Ʉnsiki ghʉno ghʉkanoghiile, nɨkakʉpʉliike; 
ɨkɨghono ɨkya vʉpoki, nɨkakʉtangile.” Pʉlɨkɨsia, ʉnsiki ghʉno ghʉnoghiile 
ghwe ʉghʉ, ɨkɨghono ɨkya vʉpoki kye ɨkɨ! 

Ʉlugudo mʉ mbombo ja Mʉtwa 

3Lɨno, natuvomba lʉmonga lʉno lukʉvasia avange, kuuti ʉvʉvombi vwitu 
vʉleke kujovua fivi. 

4Ʉlwene mʉ sooni tuhʉfia kuuti tʉlɨ vavombi va Ngʉlʉve. Tuhʉfia ʉluo mʉlwa 
kuguda fiijo mʉ lʉpumuko na mʉ nhalamu nyinga. 

5Pamonga tutovua, tudindilua mʉ ndinde, tukwovelua na mapʉgha gha 
vaanhu, tuvomba ɨmbombo ɨnhalamu, tughona maaso, tulɨndɨla na kughonela. 

6Kange, tuhʉfia mʉ vʉgholofu, mʉ vʉkagʉsi, mʉ lugudo, mʉ vʉkoola, mʉlwa 
kʉlongosivua nʉ Mhepo ʉMwɨmɨke, mʉ lʉghano ʉlʉsila vʉkedʉsi. 

7Kange, tuhʉfia mʉlwa kʉpʉlɨsia ɨmhola ɨja kyangʼhaani, tuvomba isio sooni 
mʉ ngʉfu sa Ngʉlʉve. Ʉvʉgholofu, kye kɨlwɨlo kiitu, ʉlʉbale lwa kʉndio na 
kʉngʼhɨghɨ. 

8Ʉsue tutavwile, avaanhu vatʉghinie nambe vatʉbenapʉle; vatʉpaale nambe 
vatʉjove fivi. Tuvoneka tʉlɨ vadesi, hɨmbe tujova isa kyangʼhaani; 

9tuvoneka natʉkagʉliike, hɨmbe tʉkagʉliike vʉnono; tuvoneka tʉfwile, hɨmbe 
tʉlɨ vʉʉmi; tʉtovilue kyongo, neke natʉfwile. 

10Kange, tuvoneka hwene tʉsukuniile, neke jaatu tʉlɨ nʉ lʉkeelo; tuvoneka tʉlɨ 
vakotofu, neke vinga tʉvapeliile ʉvʉmofu; tuvoneka tʉlɨ vasila kɨmonga, neke 
tʉlɨ ni fiinu fyoni. 

11Mwe Vakolinto, tʉjovile numue kɨsila kʉfisa kɨmonga, kange tʉjovile mʉ 
lʉghano ʉlʉkome. 

12Ʉsue natʉvʉhɨlile kʉkʉvaghana ʉmue, looli ʉmue, mwemue mʉvʉhɨlile 
kʉkʉtʉghana ʉsue. 

13Lɨno, nijova numue hwene nijova na vanango, mʉvisaghe nʉ lʉghano 
ʉlʉkome kʉlyʉsue, ndavʉle ʉsue vʉle tʉlɨvuo. 

Ʉvʉhangɨlanɨsi na vaanhu vano navɨtɨki 

14Namʉngavisaghe vʉhangɨlanɨsi na vaanhu vano navɨtɨki. Asi, ʉvʉgholofu nʉ 
vʉhosi ndepoonu fiiva vʉmo ndaani? Nambe ʉlʉmuli nɨ ngʼhiisi ndepoonu fiiva 
pepamo? 

15Kange, ʉKɨlɨsite nʉ Setano ndepoonu vipʉlɨngʼhana? Nambe ʉmwɨtɨki na 
jʉno namwɨtɨki, ndepoonu viiva vʉhangɨlanɨsi vʉki? 

16Ɨnyumba ɨnyɨmɨke ɨja Ngʉlʉve ndepoonu jiiva vʉmo ni fihwani ifya 
mangʉlʉve? Ʉsue tʉlɨ nyumba nyɨmɨke ja Ngʉlʉve jʉno mwʉmi! Ndavʉle 
ʉNgʉlʉve jʉjuo vʉle alyajovile, “Nilikukala mʉ veene na kughenda palɨkɨmo na 
veene. Niliiva Ngʉlʉve ghwave, voope viiva vaanhu vango.” 

17Lɨno, ʉMʉtwa iiti, “Mʉvʉʉke pakate pa veene, mubaghʉle navo. 
Namʉngakolaghe ɨkɨɨnu ɨkɨlamafu, na jʉʉne pe kyanɨkʉvʉpɨla.” 

18Niiva Nhaata ghwinu, na jʉmue muuva vaswambango na valɨvango. ɄMʉtwa 
ʉNgʉlʉve ʉNyangʉfu Sooni, ijova! 

2 Vakolinto 7 

1Lɨno vaghanɨke vango, ʉlwakʉva ʉNgʉlʉve afingile kʉkʉtʉpeela isio sooni 
sino atʉlaghile, tuvalasyaghe mʉ sooni sino sikʉtʉpelela kuuva valamafu 
amavɨlɨ na moojo ghiitu. Tʉvisaghe vɨmɨke mʉlwa kʉmwoghopa ʉNgʉlʉve. 

Ʉlʉkeelo lwa Paulo 

2Mʉtwʉpɨle mʉ moojo ghiinu, ʉlwakʉva nakwale jʉno tʉmhokile, nakwale 
jʉno tʉmʉlemisie mʉ lʉmonga, nambe jʉno tʉnsyangile. 

3Nanijova amasio agha, kʉkʉvahɨgha, ndavʉle nɨkajovile ʉlʉtasi, ʉmue mʉlɨ 
nkate mʉ moojo ghiitu, tʉlɨ palɨkɨmo numue mʉ vwʉmi ʉvʉ, nambe kʉʉve kwe 
kʉfua. 

4Pano nijova numue nɨlɨ nsila vwoghofi, kange nikughinia fiijo vwɨmɨla ʉmue. 
Mʉngʼhangisie fiijo, napano tupumuka mʉ nyinga, mʉmbɨkile nɨɨve nʉ lʉkeelo 
ʉlʉkome. 

5Ye tʉfikile kʉ Makedonia tʉkakunilue kupʉʉma, ʉlwakʉva tʉkaale ni 
mhumuko imbale sooni: kʉnji kʉkaale nʉ vʉlʉgʉ, nkate mʉ moojo ghiitu 
mʉkaale nʉ lʉdwesi. 

6Neke ʉNgʉlʉve ʉnya kʉvakangasia vano valɨ mʉ vʉkamɨngʼhanɨlua mʉ moojo 
ghaave, akatʉkangasia mʉlwa kwisa ʉTiito. 

7Nakwekʉti tʉkakangasivue mʉlwa kwisa ʉTiito lwene, looli na vʉle 
mʉkankangisie ʉmwene. Akatwoliike vʉle mʉsyʉkilue ʉne, na vʉle 
musukunala na kʉkʉhangajɨkɨla ʉne. Isio simheliile kuhovoka kyongo. 

8Palɨkɨmo na kuuva ɨkalata jɨno nɨkavalembiile jɨkavapeliile ʉlʉsukunalo, 
nanikupɨɨka. Nambe nɨkipɨkile padebe ʉlwa kwanda, ɨkalata ɨjio jɨkavapeliile 
ʉlʉsukunalo ʉnsiki nʼdebe vʉvʉle. 

9Neke nɨlɨ nʉ lʉkeelo, nakwekʉti nɨlɨ nʉ lʉkeelo ʉlwakʉva mʉkaale nʉ 
lʉsukunalo, jeeje! Ʉlwene nɨlɨ nʉ lʉkeelo, ʉlwakʉva ʉlʉsukunalo lwinu 

lʉkavapeleliile mʉlaate ʉvʉhosi vwinu. Ʉlʉsukunalo lwinu lʉkaale mʉ 
vughane vwa Ngʉlʉve, mʉ ʉluo natʉkavalemisie vwɨmɨla sino tʉkavalembiile. 

10Ʉlʉsukunalo lʉno lukwisa vwɨmɨla ʉvughane vwa Ngʉlʉve lupelela ʉlʉlaato. 
Ʉlʉlaato ʉluo, lwe lʉno lupelela ʉvʉpoki. Ʉlʉsukunalo ndavʉle ʉluo nalwa 
kupɨɨka. Looli ʉlʉsukunalo lʉno lukwisa vwɨmɨla imbombo sa mʉ ɨɨsi, luleeta 
ʉvʉfue. 

11Lolagha, ʉlʉsukunalo lʉno lukwisa vwɨmɨla ʉvughane vwa Ngʉlʉve, 
lʉvapeleliile kuuva nɨ kɨvavɨlɨsi ɨkya kʉvomba sino sinoghiile, lʉvapeleliile 
kukujoleka kuuti sino muvomba sa kyangʼhaani, kukalalɨla ʉvʉhosi, 
kʉkʉmwoghopa ʉNgʉlʉve, kusyʉkua kʉkʉmbona, na kuvona kuuti jʉno 
ahokile ʉpiile ʉlʉhombo lwake. Mʉ isio sooni muhʉfisie kuuti mʉlɨ vasila nkole 
mʉ mhola ɨjɨ. 

12Lɨno, nambe nɨkavalembiile ɨkalata jɨla, nanɨkalembile vwɨmɨla ʉmuunhu 
jʉno amhokile ʉjʉnge, nambe jʉno avombilue fivi. Looli nalondagha kuuti 
mʉkagʉle jʉmue pamaaso gha Ngʉlʉve, vʉle mʉkaghimbile kukutavʉla 
vwɨmɨla ʉsue. 

13Mʉ ʉluo mʉtʉkangisie. Palɨkɨmo nʉluo, tʉkaale nʉ lʉkeelo ʉlʉkome ʉTiito 
ye atʉvʉlile vʉle mʉkamhovwisie mʉ mwojo. 

14Ʉne nɨkavaghinisie fiijo ʉmue pamaaso ghaake, na jʉmue namʉngʼhosisie 
isoni. Sooni sino twavavʉlagha sikaale sa kyangʼhaani. Enendɨɨkɨ, na sino 
tʉkavaghinisie ʉmue kwa Tiito, soope sivoniike kuuti sa kyangʼhaani. 

15Ʉlʉghano lwa Tiito kʉlyʉmue lufikwongelela, pano ikʉmbʉka ʉvʉkʉndi 
vwinu mweni na vʉle mʉkamwʉpiile vʉnono, kange nʉ vwoghofi. 

16Nɨhovwike fiijo vwɨmɨla ʉmue, ʉlwakʉva lɨno nɨnoghiile kʉkʉvahʉvɨɨla 
lwoni. 

2 Vakolinto 8 

Ʉmwojo ʉghwa kʉvatanga avange 

1Lɨno vanyalʉkolo viitu, tulonda tʉvavʉʉle ndavʉle ʉNgʉlʉve afisʉngʉkiile 
ifipʉgha fya vɨtɨki kʉ Makedonia ʉmwojo ʉghwa kʉtavʉla. 

2Palɨkɨmo nakʉti avɨtɨki avuo valyale vakotofu kyongo na kuuva mʉ mhumuko 
sino silyale papinga, valyale nʉ lʉkeelo ʉlʉkome lʉno lʉkavapelela kuuva 
vakoola fiijo kutavʉla ifiinu fyave. 

3Nɨkʉvavʉʉla kuuti valyatavwile ifiinu finga, kukila vʉle valyale. Kange, 
valyatavwile mʉ vughane vwave 

4na kʉkʉtʉpelepesia kuuti, voope vavisaghe mʉ mbombo ɨja kʉvatanga avɨtɨki 
ava kʉ Yelusalemu. 

5Valyavombile ʉluo kukila vʉle tʉlyale tuhʉvɨɨla. Vakitavwile taasi kwa Mʉtwa, 
neke vakitavʉla kʉlyʉsue. Vakavombile ʉluo ndavʉle ikeela ʉNgʉlʉve. 

6Lɨno, tʉkampelepesia ʉTiito kuuti iise avatange kumala ɨmbombo ɨjio, 
ʉlwakʉva ghwe jʉno akatengwile ɨmbombo ɨjio kʉlyʉmue. 

7Ndavʉle mʉlɨ vamofu mʉ sooni: mʉ lwɨtɨko, mʉ kɨpelua ɨkya kʉpʉlɨsia, mʉ 
vʉkagʉsi, kughimba mʉ sooni inofu, palɨkɨmo nʉ lʉghano lwinu kʉlyʉsue, lɨno 
mʉvisaghe vamofu na mʉ mbombo ɨjɨ ɨja kʉvatanga avange. 

8Pano nijova isi nakwekʉti nilonda kʉkʉvʉmɨlɨsia, ʉlwene nɨkʉvavʉʉla imhola 
isa vange ndavʉle vighimba, kange nilonda kulola ʉlʉghano lwinu nave lwa 
kyangʼhaani. 

9Ʉlwakʉva ʉmue mʉkagwile vʉle ʉMʉtwa ghwitu ʉYesu Kɨlɨsite 
akavasʉngʉkiile, napano alyale mmofu, akivɨɨka nkotofu vwɨmɨla ʉmue, neke 
mʉ vʉkotofu vwake, ʉmue mʉʉve vamofu. 

10Lɨno, vwɨmɨla ɨmhola ɨjɨ, nɨkʉvavʉʉla lʉno lʉnoghiile kʉlyʉmue: Mʉnoghiile 
kumala sino mwatengʉla ʉmwaka ghʉno ghwakila. Ʉmwaka ʉghuo, ʉmue 
mwava vatasi kuhʉfia ʉvʉfumbue ʉvwa kʉsangʉla na kutengʉla kuvomba 
ʉluo. 

11Lɨno, ndavʉle mʉkaale munoghelua fiijo kuvomba ʉluo ye mutengʉla, 
mʉmale ɨmbombo ɨjio, mutavʉle na kuhʉmia kulɨngʼhana na fino mʉlɨ nafyo. 

12Nave ʉmuunhu itavʉla mʉ vughane vwake, ʉNgʉlʉve ɨkʉmwʉpɨla, ʉlwakʉva 
ʉNgʉlʉve ikwʉpɨla kulɨngʼhana na fino ʉmuunhu alɨ nafyo, nakwekʉti fino 
naalɨ nafyo. 

13Ʉvʉfumbue vwitu, nakwekʉti ʉmue mʉdʉjue nʉ nsigho ʉghwa kʉtanga 
avange, neke aveene vavisaghe kwaki, ʉlwene nilonda mʉlɨngʼhanaghe. 

14Ʉnsiki ʉghʉ pano mʉlɨ ni fiinu finga, mʉvatangaghe vano navalɨ nafyo, neke 
voope pano viliiva ni fiinu finga vilikʉvatanga ʉmue. Mʉ ʉluo muuva 
mʉlɨngʼhiine, 

15ndavʉle lɨlembilue, “Jʉno akakongʼhanisie finga, naakaale ni fya kʉsighala, 
jʉno akakongʼhanisie fidebe naakaghilue.” 

ɄTiito na vanine visungʼhua kʉ Kolinto 

16Nɨkʉmhongesia ʉNgʉlʉve jʉno ampeliile ʉTiito ʉmwojo ʉghwa kughimba 
kʉkʉvatanga ʉmue, ndavʉle nɨlɨ naghwo ʉne. 

17Ʉlwakʉva ye tʉkʉnsʉʉma kuuti iise kʉlyʉmue, akakʉndile. Kange, ghwope 
jʉjuo alɨ nʉ vʉsyʉkue ʉvʉkome ʉvwa kwisa kʉkʉvatanga. 

18ɄTiito ʉjuo, tʉkʉnsuungʼha nʉ nyalʉkolo ghwitu ʉjʉnge jʉno ifipʉgha fyoni 
ifya vɨtɨki fikʉmʉghinia mʉ mbombo ɨja kʉpʉlɨsia ɨMhola ɨNofu. 

19Kange, ifipʉgha ifya vɨtɨki finsalwile ʉnyalʉkolo ghwitu ʉjuo, kuuti avisaghe 
palɨkɨmo nusue pano tutwala ʉlʉtango kʉ vaanhu. Ɨmbombo ɨjio, jɨkʉmʉghinia 
ʉMʉtwa, kange jihʉfia vʉle tughimba kʉkʉvatanga avange. 

20Natulonda tʉpɨkwaghe nʉ muunhu ghweni vwɨmɨla ʉvwɨmɨlɨli ʉvwa 
kʉtwala ifiinu fino avaanhu vatavwile mʉ vʉkoola vwave. 

21Ʉvʉfumbue vwitu, tulonda kuvomba vʉnono pamaaso gha Mʉtwa na 
pamaaso gha vaanhu. 

22Tʉkʉnsuungʼha ʉnyalʉkolo ghwitu ʉjʉnge aave palɨkɨmo na va Tiito. 
Ʉnyalʉkolo ʉjuo kekinga tʉmwaghile kuuti alɨ nɨ kɨvavɨlɨsi kuvomba ɨmbombo, 
neke lɨno alɨ nɨ kɨvavɨlɨsi ɨkɨkome kukila ʉlʉtasi, ʉlwakʉva ɨkʉvahʉvɨɨla fiijo 
ʉmue. 

23Lɨno, nave ʉmuunhu ilonda kukagʉla imhola sa Tiito, ʉjʉ mʼbomba mbombo 
palɨkɨmo nuune mʉlwa kʉvatanga ʉmue. Neke nave ilonda kukagʉla imhola sa 
vange, avuo vanyalʉkolo viitu, vasungʼhilue ni fipʉgha fya vɨtɨki, voope 
vikʉmʉghinia ʉKɨlɨsite. 

24Lɨno, mʉvahʉfyaghe avaanhu avuo ʉlʉghano lwinu, neke ifipʉgha ifya vɨtɨki 
fikagʉle kuuti sino tukughinia vwɨmɨla ʉmue, se seene. 

2 Vakolinto 9 

Ʉlʉtango kʉ vɨtɨki ava kʉ Yelusalemu 

1Lɨno, nɨlɨ nsila ɨkya kʉvalembela vwɨmɨla ʉlʉtango lwinu kʉ vɨtɨki ava kʉ 
Yelusalemu, 

2ʉlwakʉva nɨkagwile ʉmwojo ghwinu ʉghwa kʉvatanga avange, na jʉʉne 
nikughinia vwɨmɨla ʉmue kʉ vaanhu ava kʉ Makedonia, kuuti, “Ɨkɨpʉgha ɨkya 
vɨtɨki ava kʉ kɨghavo ɨkya kʉ Akaya vakilɨngʼhanisie kutavʉla kuhʉma ʉmwaka 
ghʉno ghwakila.” Ʉmwojo ghwinu ʉghuo ghʉvapeliile vinga mʉ veene kuuva 
nʉ mwojo ʉghwa kʉtavʉla. 

3Lɨno, nɨvasungʼhile avanyalʉkolo viitu ava, kuuti mʉvombe ndavʉle 
nɨkavaghinisie kʉ vaanhu ava kʉ Makedonia, neke sino tʉkavavʉlile vwɨmɨla 
ʉmue sileke kuvoneka kuuti twavaghiniagha vʉvʉle. 

4Ʉlwakʉva nave niise ʉkuo palɨkɨmo na Vamakedonia na kuvona 
namulɨngʼhanisie, apuo muuva mʉngʼhosisie isoni vwɨmɨla ʉlʉhʉvɨɨlo lwitu 
kʉlyʉmue. Kange, na jʉmue kyande muuva ni soni sino nasili vʉjovo. 

5Lɨno, nɨvwene lʉnono nɨvasʉʉme avanyalʉkolo viitu ava, valongole ʉkuo, 
kuuti valɨngʼhanie ifiinu fino mʉkalaghile. Mʉ ʉluo muuva mʉtavwile nʉ 
mwojo ʉmʼbalafu, nakwekʉti jʉmonga iiva avʉmɨlisie. 

Kutavʉla ɨlɨtekelo nʉ mwojo ʉmʼbalafu 

6Mʉkʉmbʉkaghe kuuti, “Ʉmuunhu jʉno ivyala fidebe, ipeta fidebe; jʉno ivyala 
finga, ipeta finga.” 

7Ʉmuunhu ghweni atavʉlaghe ndavʉle alamwile mʉ mwojo ghwake, alekaghe 
kutavʉla nʉ lʉsukunalo nambe kukwʉmɨlɨsɨvua, ʉlwakʉva ʉNgʉlʉve 
ɨkʉmʉghana ʉmuunhu jʉno itavʉla nʉ mwojo ʉmʼbalafu. 

8Pe ʉNgʉlʉve ɨkʉvafunyagha mʉ nyinga, kuuti jaatu mʉvisaghe ni fiinu fyoni 
fino mulonda, neke mʉvisaghe vaanhu va kʉvomba inofu nyinga isa kʉvatanga 
avange. 

9Ndavʉle lɨlembilue mʉ Malembe aMɨmɨke kuuti, “Atavwile nʉ mwojo ghwoni, 
kʉkʉvapeela avakotofu. Ʉvʉkoola vwake vwa fighono fyoni.” 

10ɄNgʉlʉve ghwe jʉno ɨkʉmpeela ʉmuunhu ɨmbeju ɨja kʉvyala nʉ nkate 
ʉghwa kʉlia, ɨkʉvapeela ɨmbeju ɨja kʉvyala na kʉkʉvongelesia. Kwekʉti, 
ɨkʉvapeela na kʉkʉvongelesia ʉmwojo ʉghwa vʉkoola. 

11Ɨkʉvapelagha ʉvʉmofu mʉ sooni kuuti, mʉvisaghe vapeesi ifighono fyoni. Mʉ 
ʉluo avaanhu vikʉmhongesyagha ʉNgʉlʉve vwɨmɨla ifiinu fino tʉkʉvatwalɨla 
kuhʉma kʉlyʉmue. 

12Ʉlwakʉva ɨmbombo ɨjɨ jɨno muvomba, nakwekʉti jitanga va vɨtɨki vano 
vaghilue, looli jipelela avaanhu vinga vamhongesyaghe fiijo ʉNgʉlʉve. 

13Ɨmbombo ɨjio jihʉfia kuuti ʉmue mʉlɨ vavombi vanofu, mʉ ʉluo avaanhu 
vikʉmʉghinia ʉNgʉlʉve. Vikʉmʉghinia vwɨmɨla ʉvʉkʉndi vwinu ʉvwa 
kwɨtɨka ɨMhola ɨNofu ɨja Kɨlɨsite pamaaso gha vaanhu. Kange, vikʉmʉghinia 
pano vikʉvwagha ʉvʉkoola vwinu mʉlwa kʉhangɨlanɨla ifiinu fiinu palɨkɨmo 
na veene na vange vooni. 

14Pe vikʉvasʉmɨlagha kwa Ngʉlʉve nʉ mwojo ghwoni, vwɨmɨla ʉlʉsʉngʉ lʉno 
ʉNgʉlʉve avapeliile. 

15Tʉmhongesyaghe ʉNgʉlʉve vwɨmɨla ɨkɨpelua ɨkɨvaha ɨkya kʉdegha, kɨno 
atʉpeliile. 

2 Vakolinto 10 

ɄPaulo ɨkʉvamʉla vano vikʉmʼbenapʉla 

1Lɨno, ʉne ne Paulo ne jʉno nivoneka nɨlɨ mhʉʉgʉ pano nɨlɨ palɨkɨmo numue, 
neke nivoneka nɨlɨ nkali pano nɨlɨ kʉtali numue, nɨkʉvasʉʉma mʉ lujisio na mʉ 
vʉhʉʉgʉ vwa Kɨlɨsite, 

2niliiva nisile kʉlyʉmue mʉlekaghe kʉkʉmhelela kuuva nkali. Ʉlwakʉva 
nɨnoghiile kuuva nkali kʉ vaanhu vooni vano visaagha kuuti ʉsue tuvɨngɨlɨla 
isa mʉ ɨɨsi. 

3Poope nambe tukukala mʉ ɨɨsi, natulua ɨlɨlʉgʉ ndavʉle ava mʉ ɨɨsi. 

4Ifilwɨlo fino tulwɨla ɨlɨlʉgʉ ɨlio nafya mʉ ɨɨsi, looli fili ni ngʉfu kuhʉma kwa 
Ngʉlʉve, finangania amalinga ghooni agha valʉgʉ. Tunangania amasio ghooni 
agha vʉdesi, 

5agha kughinia ghano ghisigha avaanhu kuuti valeke kʉkʉnkagʉla ʉNgʉlʉve. 
Kange, tughoma amasaaghe ghooni kuuti ghankʉndaghe ʉKɨlɨsite. 

6Neke muliiva mʉkʉndile lwoni, ʉsue tulɨngʼhanisie kuhɨgha inongua sooni 
sino nasa vʉkʉndi. 

7Ʉmue mulola fino fivoneka pamaaso ghiinu. Ʉmuunhu ghweni jʉno ikuvona 
kuuti ʉmwene ghwa Kɨlɨsite, akagʉlaghe kuuti na jʉsue tʉlɨ vaanhu va Kɨlɨsite, 
ndavʉle ʉmwene. 

8Nanivona soni kukughinia vwɨmɨla ʉvʉtavʉlɨlua vʉno ʉMʉtwa atʉpeliile, 
ʉlwakʉva ʉvʉtavʉlɨlua ʉvuo navʉkʉvanangania, looli vʉkʉvatanga mʉ 
lwɨtɨko. 

9Pano nɨkʉvalembela ikalata, nanilonda pikʉvoghofia. 

10Ʉlwakʉva vamonga viiti, “Ikalata sa Paulo sili na masio amakali, kange sili na 
masio amatalamu. Neke pano alɨ palɨkɨmo nusue iiva nsila ngʉfu, kange amasio 
ghaake naghikola.” 

11Ʉmuunhu jʉno ijova enendɨɨkɨ akagʉlaghe kuuti, sino tʉkʉvalembela pano 
tʉlɨ kʉtali, se sino kyatuvomba pano tʉlɨ numue. 

12Natukuvɨɨka nambe padebe mʉ kɨpʉgha kɨmo nambe kukuhwanania na 
vaanhu vano vikughinia vavuo. Avaanhu vano vikulɨngʼhania na kukuhwanania 
vavuo, navakɨtangʼhinie kɨmonga. 

13Neke ʉsue natʉngighinie kukila ɨkɨghelelo ɨkya mbombo jɨno atʉpeliile 
ʉNgʉlʉve. Ɨmbombo ɨjio je jɨno tuvomba kwoni kʉlyʉmue. 

14Natukughinia kukila ɨkɨghelelo ɨkya mbombo jiitu pano tujova nʉ vʉtavʉlɨlua 
kʉlyʉmue, kange ʉsue tʉlyale va kwanda kʉkʉvaletela ɨMhola ɨNofu ɨja 
Kɨlɨsite. 

15Kange, natukughinia vwɨmɨla ɨmbombo ɨja vaanhu avange. Looli tuhʉvɨɨla 
kuuti vʉle ʉlwɨtɨko lwinu lukwongelela, pe ɨmbombo jiitu pakate palyʉmue 
jikwongelelagha. 

16Apuo pe kyande tupʉlɨsia ɨMhola ɨNofu kʉ ɨɨsi isingi kʉno ɨMhola ɨjio 
najɨpʉlɨsivue. Ʉlwakʉva natulonda kukughinia vwɨmɨla ɨmbombo jɨno 
jɨvombilue mʉ ɨɨsi nʉ muunhu ʉjʉnge. 

17AMalembe aMɨmɨke ghiiti, “Ʉmuunhu jʉno ikughinia, ighiniaghe vwɨmɨla 
ʉMʉtwa.” 

18Ʉlwakʉva ʉmuunhu ghweni jʉno ikughinia jʉjuo naikwɨtɨkɨsɨvua, looli jʉno 
ighinisivua nʉ Mʉtwa. 

2 Vakolinto 11 

ɄPaulo na vasungʼhua ava vʉdesi 

1Poope nambe nijova hwene nɨlɨ nʼjasu, nisʉʉma mʉmhʉlɨkɨsie. 

2Ʉne nɨlɨ nɨ kɨvavɨlɨsi numue, ɨkɨvavɨlɨsi ɨkɨhʉma kwa Ngʉlʉve, ʉlwakʉva mʉlɨ 
ndavʉle ʉmhɨnja jʉno naammanyile ʉmʉghoosi, jʉno nɨkantavwile kutolua nʉ 
mʉghoosi jʉmo, jʉno ghwe Kɨlɨsite. 

3Neke lɨno nikwoghopa kuuti, ndavʉle ʉEefa vʉle alyasyangilue nɨ njoka jɨla 
ɨsʉfu, na jʉmue kyande musyangua, mʉkʉvʉleka ʉvʉgholofu nʉ lʉghano lwinu 
ʉlwa kyangʼhaani kwa Kɨlɨsite. 

4Nijova enendɨɨkɨ, ʉlwakʉva ʉmue mʉlɨ vangʉfi kukwʉpɨla ʉmuunhu jʉno 
ikwisa kupʉlɨsia ʉYesu ʉjʉnge, jʉno ʉsue natʉkampʉlisie. Kange, mukwʉpɨla 
ʉmhepo ʉjʉnge nambe ɨmhola ɨjɨngɨ, jɨno namʉkʉpiile kuhʉma kʉlyʉsue. 

5Ʉne nakwekʉti nɨlɨ nʼdebe kukila avuo vano vikuvona ve “vasungʼhua vavaha.” 

6Nambe nivoneka nanijova vʉnono, ʉvʉkagʉsi vwango vʉkome. Tʉhʉfisie 
ʉluo kʉlyʉmue ʉnsiki ghwoni ni mbale sooni. 

7Asi, nɨkavombile fivi vʉle nikijisisie mʉlwa kʉpʉlɨsia ɨMhola ɨNofu ɨja Ngʉlʉve 
kʉlyʉmue kɨsila lʉhombo, kuuti ʉmue mʉghinisivue? 

8Ye nivomba ɨmbombo kʉlyʉmue, nʉpɨlagha ʉlʉtango kuhʉma kʉ fipʉgha 
ifingi ifya vɨtɨki. Mʉ ʉluo nɨkaale hwene nikuunya ifiinu fyave, neke nɨvatange 
ʉmue. 

9Ʉnsiki ye nɨlɨ palɨkɨmo numue, pano naghɨlwagha nanɨkaale nsigho kwa 
muunhu, ʉlwakʉva avɨtɨki vano vakahʉmile kʉ Makedonia vakamheliile fino 
nɨkaale nilonda. Mʉ ʉluo, nɨkaale nikulolelela kuuti nɨleke kuuva nsigho 
kʉlyʉmue nambe padebe, kange nifikulolelelagha. 

10Nijova niiti, ndavʉle ʉvwakyangʼhaani vwa Kɨlɨsite vʉle vʉlɨvuo nkate 
mʉlyʉne, nakwale ʉmuunhu nambe jʉmo mʉ lɨkaaja lyoni ɨlya Akaya, jʉno 
kyaɨkʉsigha kukughinia vwɨmɨla ɨmhola ɨjɨ. 

11Pano nijova enendɨɨkɨ nakwekʉti nanɨvaghanile, ʉNgʉlʉve akagwile kuuti 
nɨvaghanile. 

12Nifivombagha ndavʉle nivomba lɨno, kuuti avasungʼhua avuo vano viiti ve 
vavaha, vakunue ɨkya kughinia kuuti vivomba ndavʉle ʉsue. 

13Avaanhu ndavʉle avuo vasungʼhua va vʉdesi, ve vavombi avasyangi, 
vikuvɨɨka hwene vasungʼhua va Kɨlɨsite. 

14Mʉ ʉluo natudegha, ʉlwakʉva najʉ Setano jʉjuo ikuvɨɨka hwene nyamhola 
ghwa lʉmuli. 

15Kange, natudegha pano voope avavombi vaake vikuvɨɨka hwene vavombi 
vagholofu. Ʉvʉsililo vwave vilikwʉpɨla sino silɨngʼhiine ni mbombo saave. 

ɄPaulo ikughinia vwɨmɨla ʉlʉpumuko lwake 

16Nɨkʉvavʉʉla kange niiti, ʉmuunhu naangasaghaghe kuuti ʉne nɨlɨ nʼjasu! 
Neke nambe mwiti nɨlɨ nʼjasu, nɨkʉvasʉʉma mʉmhʉlɨkɨsie, neke na jʉʉne 
nighinie padebe. 

17Amasio ghano nijova lɨno agha kughinia, nanɨlaghilue nʉ Mʉtwa, looli nijova 
hwene muunhu nʼjasu. 

18Ʉlwakʉva vinga vikughinia vwɨmɨla isa mʉ ɨɨsi, na jʉʉne nighinie. 

19Ʉmue mukuvona mʉlɨ nʉ lʉhala, fye nambe mukuguda na kʉkʉvakʉnda nʉ 
lʉkeelo avaanhu avajasu. 

20Mukuguda na kʉkʉnkʉnda nambe ʉmuunhu jʉno ɨkʉvavɨɨka mʉ vʉkami, 
ɨkʉvahɨjɨla na kukuunya ifiinu fiinu, kange ikughinia na kʉkʉvaligha na 
kʉkʉvavapʉla. 

21Nivona soni kujova kuuti, pe ʉsue tʉkaale vavotevote kuleka kuvomba isio. 
Lɨno nijova hwene nɨlɨ nʼjasu, nave kwale ʉmuunhu jʉno anoghiile kukughinia 
vwɨmɨla kɨmonga, na jʉʉne nɨnoghiile kukughinia. 

22Nave aveene Vaebulania, na jʉʉne nɨlɨ Mʉebulania; nave aveene Vaisilaeli, na 
jʉʉne nɨlɨ Mʉisilaeli; nave aveene kɨkolo kya Abulahamu, na jʉʉne nɨlɨ ghwa 
kɨkolo kya Abulahamu. 

23Lɨno nɨjove hwene nɨhasɨngʼhiine ʉlʉhala, nave aveene vavombi va Kɨlɨsite, 
ʉne neene mʼbombi ghwa Kɨlɨsite kukila aveene. Ʉne nɨghimbile kuvomba 
ɨmbombo kukila, kekinga nɨdindilue mʉ ndinde, kekinga navisagha mʉ 
lʉtalamu ʉlwa kʉfua, kange nɨtovilue kyongo. 

24Nɨkopilue na Vayahudi ingʼhwegho fijigho fitatu na budikalʉbale, nɨvombilue 
ʉluo kahaano. 

25Nɨkopilue na Valooma katatu, nɨtovilue na mavue kamo, ɨngalava jɨnangɨkiile 
katatu, kange nɨkikalile mʉ nyanja pakɨlo na pamwisi. 

26Kekinga pano nakyʉlagha, navisagha mʉ lʉtalamu ʉlwa kʉsyolua ni ndenga, 
mʉ lʉtalamu ʉlwa kʉkolua na vahɨjɨvabudi, mʉ lʉtalamu ʉlwa kʉtovua na 
Vayahudi avajango na vaanhu vano naVayahudi. Navisagha mʉ lʉtalamu ʉlwa 
valʉgʉ vango mʉ makaaja ni fikanu kʉ lɨhaka, mʉ lʉtalamu ʉlwa mʉ nyanja na 
mʉ lʉtalamu ʉlwa kʉpumusivua na vano vikuvɨɨka vɨtɨki vajiitu. 

27Nɨvombile ɨmbombo ɨnhalamu na kupumuka, kekinga nɨghonile maaso, 
nɨpumwike nɨ njala nɨ kyʉmɨlua, kekinga nikalile kɨsila kyakʉlia, na kukukala 
kʉ mhepo kɨsila menda. 

28Palɨkɨmo nisio sooni, jaatu nisaagha vwɨmɨla ifipʉgha fyoni ifya vɨtɨki. 

29Nave jʉmonga mʼbotevote, na jʉʉne nikupʉlɨka mʼbotevote; nave jʉmonga 
vankʉvisie, na jʉʉne niiva nʉ vʉvafi. 

30Nave lʉnoghiile kukughinia, nikughinia vwɨmɨla ʉvʉvotevote vwango. 

31ɄNgʉlʉve, ʉNhaata ghwa Mʉtwa ʉYesu, jʉno anoghiile kughinisivua ifighono 
fyoni, akagwile kuuti nanijova vʉdesi. 

32Ye nɨlɨ mʉ lɨkaaja ɨlya Damesiki, ʉmʉlongosi jʉno akalongosyagha ɨkɨghavo 
kɨno kyale mʉ vʉtwa vwa ntwa ʉAleta, alyavɨkile avaloleleli mʉ malyango agha 
lɨkaaja ɨlio kuuti vangʼhole. 

33Looli avaanhu vamonga vakanyisia mʉ kiivo kukilila pa lɨdiliisa lɨno lɨlyale 
mʉ lʉvʉmba ʉlwa lɨkaaja, nɨkakuluka kukolua. 

2 Vakolinto 12 

Inyivonelo sa Paulo nʉ vʉvotevote vwake 

1Nɨnoghiile kukughinia nambe nakuvʉmbʉlɨla kɨmonga. Lɨno, nitapikughinia 
vwɨmɨla inyivonelo ni mhola isingi sino ambonisie ʉMʉtwa ʉYesu. 

2Nɨmmanyile ʉmuunhu jʉmo ʉmʼbɨngɨlɨli ghwa Kɨlɨsite, jʉno amaaka kɨjigho 
na ghane ghano ghakilile, alyatolilue kuhanga kufika kʉ vʉlanga ʉvwa 
kʉkyanya fiijo. Ye itolua, apuo nanɨkagwile pamo alyale mʉ mʼbɨlɨ ʉghʉ, pamo 
naalyale mʉ mʼbɨlɨ ʉghʉ, looli ʉNgʉlʉve ghwe mwene akagwile. 

3-4Nɨkagwile kuuti ʉmuunhu ʉjuo alyatolilue kuhanga kufika kʉ Paladɨsi. Neke 
nanɨkagwile kuuti, pamo alyatolilue mʉ mʼbɨlɨ ʉghʉ, pamo naalyale mʉ mʼbɨlɨ 
ʉghʉ, looli ʉNgʉlʉve ghwe mwene akagwile. Ʉkuo akapʉlɨka amasio agha 
kʉdegha kyongo ghano ʉmuunhu naangajove, kange naanoghiile kujova. 

5Lɨno, nikughinia vwɨmɨla ʉmuunhu ʉjuo. Ʉne nanikughinia vʉle nɨlɨvuo, 
ʉlwene nikughinia vwɨmɨla ʉvʉvotevote vwango. 

6Nambe nale nɨlondaghe kukughinia, nanaale niiva nʼjasu, ʉlwakʉva niiva 
nijova isa kyangʼhaani. Lɨno, nikusigha kukughinia, kuuti ʉmuunhu ghweni 
alekaghe kʉkʉmbona ʉne kuuti nɨnoghiile kyongo kukila sino vikʉsivona na 
kʉkʉsipʉlɨka kuhʉma kʉlyʉne. 

7Neke kuuti nɨleke kukughinia kyongo vwɨmɨla inyinga isa kʉdegha sino 
ʉMʉtwa ʉYesu ambonisie, nɨkapelua ʉlʉpumuko mʉ mʼbɨlɨ ghwango lʉno lʉlɨ 
hwene mufua. Ʉlʉpumuko ʉluo nsungʼhua ghwa Setano, asungʼhilue kuuti 
amhumusie, neke nɨleke kukughinia kyongo. 

8Nɨkansʉʉma ʉMʉtwa katatu kuuti amhoke mʉ lʉpumuko ʉluo. 

9Neke ʉmwene akambʉʉla akati, “Ʉlʉsʉngʉ lwango lʉkʉkʉkwɨla, ʉlwakʉva 
mʉ vʉvotevote mwe muno ingʉfu sango sivoneka.” Mʉ ʉluo nikughiniagha nʉ 
lʉkeelo ʉlʉkome vwɨmɨla ʉvʉvotevote vwango, kuuti ingʉfu sa Kɨlɨsite 
sivisaghe nuune. 

10Lɨno, nɨlɨ nʉ lʉkeelo vwɨmɨla ʉvʉvotevote, kulighua, kuuva mʉ nhalamu, 
kuuva mʉ lʉpumuko na kuhangajɨsɨvua vwɨmɨla ʉKɨlɨsite; ʉlwakʉva pano 
niiva mʼbotevote, pepano niiva ni ngʉfu. 

Inganighani sa Paulo vwɨmɨla aVakolinto 

11Lɨno, nijova hwene nɨlɨ nʼjasu, ʉmue mwemue mʉmheleliile nɨjove enendɨɨkɨ. 
Ʉmue mʉveele mʉnoghiile kʉkʉnginia, ʉlwakʉva nambe nivoneka kuuti 
nanɨnoghiile, ʉne nanɨlɨ nsungʼhua nʼdebe kukila vano mwiti ve “vasungʼhua 
vavaha.” 

12Ye nɨlɨ kʉlyʉmue, nɨkaale nʉ lugudo na kuvomba ifidegho ni fivalɨlo fino 
fyahʉfyagha kuuti ʉne nɨlɨ nsungʼhua. 

13Nakwekɨlɨ kɨmonga kɨno nɨvombile kʉ fipʉgha ifingi ifya vɨtɨki, neke 
nanɨvombile kʉlyʉmue. Pamo navahoka pano nanɨkaale nsigho kʉlyʉmue. 
Nave ʉvuo vwe vʉviivi vwango, mʉsaghɨle! 

14Lɨno, nikulɨngʼhania kukwisa kʉlyʉmue ʉlwa vʉtatu, neke nanɨngave nsigho 
kʉlyʉmue. Nanilonda ifiinu fiinu, looli nɨkʉvalonda ʉmue. Nijova ʉluo, 
ʉlwakʉva avaana navanoghiile kuvuta ifiinu kuuti fiive fya vapaafi, looli 
avapaafi vanoghiile kuvuta ifiinu kuuti fiive fya vaana. 

15Ʉne nɨlɨ nʉ lʉkeelo kuhʉmia ifiinu fyango na kukuhʉmia jʉʉne kʉkʉvatanga 
ʉmue. Neke lɨno luvoneka kuuti pano ʉne nifikʉvaghana fiijo, ʉmue pe 
mufikepʉsia kʉkʉngana. 

16Nambe mwɨtɨke kuuti nanɨkaale nsigho kʉlyʉmue, neke vamonga mʉlyʉmue 
viiti, “ɄPaulo nsʉfu, avakovile nʉ vʉsyangi.” 

17Asi, nɨkavafumbilingʼhinie kuuti nɨtoole kɨmonga kʉlyʉmue kukilila avaanhu 
vano nɨkavasungʼhile? 

18Nɨkansʉmile ʉTiito palɨkɨmo nʉ nyalʉkolo ghwitu ʉjʉnge kuuti iise 
kʉlyʉmue. Asi, ʉTiito akatolile kɨmonga kʉlyʉmue? Ongo ʉne nʉ mwene tʉlɨ 
mwojo ghʉmo mʉ mbombo, kange nagha maghendele ghiitu ghe ghamo! 

19Pamo musaagha kuuti ʉnsiki ghwoni ʉghʉ, tukujoleka neke mʉleke 
kʉkʉtʉvona kuuti tʉlɨ vaviivi pamaaso ghiinu. Ʉsue tujova isi, ʉlwakʉva tʉlɨ 
vavombi va Kɨlɨsite, najʉ Ngʉlʉve akagwile. Vanyalʉkolo, isi sooni tuvomba 
kʉkʉvatanga ʉmue mʉ lwɨtɨko. 

20Lɨno nikwoghopa kuuti, niliiva nikwisa kʉlyʉmue nilikʉvaagha mʉlɨ nʉ 
lʉveelo lʉno nanikeela ʉne. Ʉluo, lulikʉmhelela kuvomba sino namukeela 
ʉmue. Nikwoghopa kuuti ndepoonu nilikʉvaagha mʉlɨ na mabaatu, nɨ giila, nɨ 
ngʼhalaasi, nʉ vʉsʉlani, na kudeselanɨla, na kuhehana, na kukughinia na kuuva 
na matilingano. 

21Kange, nikwoghopa kuuti niliiva nikwisa kʉlyʉmue, ʉNgʉlʉve ghwango 
ilikʉmbɨɨka nɨvone soni pamaaso ghiinu. Nilisukunala kuvona avaanhu vinga 
mʉlyʉmue vano vakavombile inyɨvi ʉlʉtasi, navalatile. Vajiighe na maghendele 
agha vʉvwafu, ʉvʉghendamwalu nʉ vʉnoghelua ʉvʉnge vʉno vakaale navwo. 

2 Vakolinto 13 

Ʉlʉpavɨlo ʉlwa vʉsililo 

1Ʉlʉ luuva lwa vʉtatu ʉne kukwisa kʉlyʉmue. AMalembe aMɨmɨke ghiiti, 
“Ʉvwolesi vʉkagʉlɨke na vaanhu vavɨlɨ nambe vatatu.” 

2Ye nisile kʉlyʉmue ʉlwa vʉvɨlɨ, nɨkavavʉlile kuuti, niliiva nikwisa naniliiva nɨ 
kɨsa na vaanhu vano vavombile inyɨvi. Lɨno, nɨkʉvavʉʉla ʉluo kange kuuti, 
naniliiva nɨ kɨsa kʉ veene na vange vooni. 

3Nilivomba ʉluo, ʉlwakʉva mulonda ɨkɨvalɨlo ɨkya kʉkagʉla nave ʉKɨlɨsite 
ijova kukilila ʉne. ɄKɨlɨsite ʉjuo namʼbotevote, looli nya ngʉfu, ghwe jʉno 
ivomba ɨmbombo pakate palyʉmue. 

4Poope nambe ʉKɨlɨsite alyale nsila ngʉfu ye ikomelelua pa kɨkovekano na 
kufua, lɨno mwʉmi mʉ ngʉfu sa Ngʉlʉve. Fye enendɨɨkɨ, na jʉsue tʉlɨ vasila 
ngʉfu mwa Kɨlɨsite, neke pano tʉkʉvavombela ʉmue, tuuva vʉʉmi palɨkɨmo nʉ 
mwene mʉ ngʉfu sa Ngʉlʉve. 

5Lɨno, mughelaghe jʉmue, neke mʉkagʉle nave mʉlɨ nʉ lwɨtɨko. Asi, 
namʉkʉlʉtangʼhania kuuti, ʉYesu Kɨlɨsite alɨ nkate mʉlyʉmue? Nave 
namʉkʉlʉtangʼhania, apuo mʉkunilue. 

6Neke nihʉvɨɨla kuuti ʉmue kyamʉkʉlʉtangʼhania kuuti ʉsue natʉkunilue. 

7Tʉkʉnsʉʉma ʉNgʉlʉve kuuti namʉngavombaghe inyɨvi. Nakwekʉti tulonda 
tʉvoneke tʉnoghiile, ʉlwene tulonda ʉmue mʉvombaghe inofu, nambe ʉsue 
tuvoneka hwene tʉkunilue. 

8Ʉlwakʉva natʉlɨ ni ngʉfu isa kʉsigha ʉvwakyangʼhaani, looli kughina 
kupʉlɨsia ʉvwakyangʼhaani. 

9Tuhovoka, ʉlwakʉva ʉsue tʉlɨ vavotevote, neke ʉmue mʉlɨ ni ngʉfu. 
Tʉkʉnsʉʉma ʉNgʉlʉve avatange mʉʉve vagholofu. 

10Nɨkʉvalembela amasio agha pano nɨkyale kukwisa, kuuti niliiva nikwisa 
kʉlyʉmue, nanɨngasivonaghe sino ndepoonu sikʉmhelela nɨɨve nkali vwɨmɨla 
ʉvʉtavʉlɨlua vʉno amheliile ʉMʉtwa. Ʉlwakʉva ʉMʉtwa naamheliile 
ʉvʉtavʉlɨlua ʉvwa kʉvanangania, looli ʉvwa kʉvatanga mʉ lwɨtɨko. 

Amasio agha kʉhwesia 

11Lɨno vanyalʉkolo vango, nɨkʉvalagha niiti, mʉvisaghe vagholofu, 
mʉnyamasaniaghe, mʉvisaghe vʉmo, mʉvisaghe nʉ lʉtengaano. Najʉ Ngʉlʉve 
ʉnya lʉghano nʉ lʉtengaano iiva palɨkɨmo numue. 

12Mʉhʉngɨlanaghe mʉ lʉghano lwa Kɨlɨsite. 

13Avɨtɨki vooni vano tʉlɨ lʉmo, vikʉvahʉngɨla. 

14Ʉlʉsʉngʉ lwa Mʉtwa ʉYesu Kɨlɨsite, nʉ lʉghano lwa Ngʉlʉve, nʉ 
vʉhangɨlanɨsi vwa Mhepo ʉMwɨmɨke, fivisaghe palɨkɨmo numue mweni. 

Vagalatia 

Vagalatia 1 

Ʉlʉhʉngɨlo 

1Ɨkalata ɨjɨ jɨhʉmile kʉlyʉne ne Paulo. Ʉne nɨlɨ nsungʼhua, nanɨsungʼhilue na 
vaanhu nambe kusalʉlua nʉ muunhu ghweni, looli nɨlyasungʼhilue nʉ Yesu 
Kɨlɨsite jʉjuo nʉ Ngʉlʉve ʉNhaata, jʉno alyansyʉsisie ʉYesu kuhʉma kʉ vafue. 

2Ʉne na vɨtɨki avajango vano tʉlɨ lʉmo kʉno, tʉkʉvahʉngɨla ʉmue mwe vaanhu 
va fipʉgha fya vɨtɨki ifya mʉ kɨghavo ɨkya Galatia. 

3Ʉlʉsʉngʉ nʉ lʉtengaano kuhʉma kwa Ngʉlʉve ʉNhaata ghwitu na kwa 
Mʉtwa ʉYesu Kɨlɨsite fivisaghe numue. 

4ɄKɨlɨsite alitavwile kufua pa kɨkovekano vwɨmɨla inyɨvi siitu, kuuti atʉpoke 
mʉ vʉhosi vwa ɨɨsi ɨjɨ. Alyavombile ʉluo mʉ vughane vwa Ngʉlʉve ʉNhaata 
ghwitu. 

5ɄNgʉlʉve aghinwaghe ifighono fyoni. Ameni. 

ƗMhola ɨNofu ɨja Ngʉlʉve 

6Nidegha fiijo pano mʉkʉmʉleka ngʼhaningʼhaani ʉNgʉlʉve jʉno 
alyavakemelile kukukala mʉ lʉsʉngʉ lwa Kɨlɨsite, neke muvɨngɨlɨla indaghɨlo 
isingi sino mwiti je Mhola ɨNofu. 

7Nɨkʉvavʉʉla, kyangʼhaani nakwejɨlɨ ɨMhola ɨNofu ɨjɨngɨ. Nijova ʉluo, 
ʉlwakʉva kwevale avaanhu vano vikʉvagasia na kulonda kukwandʉla ɨMhola 
ɨNofu ɨja Kɨlɨsite. 

8Neke, tʉʉve twesue nambe aave ghwe nyamhola ʉghwa kʉkyanya, 
angapʉlɨsie ɨMhola ɨNofu jɨno najɨlɨngʼhiine na jɨno tʉlyapʉlisie ʉsue, 
aghunwaghe. 

9Ndavʉle tʉvavʉlile, lɨno nɨkʉvavʉʉla kange, ʉmuunhu ghweni angapʉlɨsie 
ɨMhola ɨNofu jɨno najɨlɨngʼhiine na jɨno mʉkʉpiile, aghunwaghe. 

10Asi, musaagha kuuti nɨkʉvavʉʉla isio neke nɨvahovosie avaanhu? Jeeje! 
Nilonda kʉkʉmhovosia ʉNgʉlʉve. Ʉlwakʉva nale nɨlondaghe kʉkʉvahovosia 
avaanhu, nanaale niiva mʼbombi ghwa Kɨlɨsite. 

ɄPaulo asungʼhilue nʉ Ngʉlʉve kupʉlɨsia ɨMhola ɨNofu 

11Vanyalʉkolo vango, mʉkagʉlaghe kuuti, ɨMhola ɨNofu jɨno nɨlyapʉlisie 
namasaaghe gha vaanhu. 

12Nanɨlyʉpiile ɨMhola ɨjio kuhʉma kwa muunhu, nambe kuvʉlanɨsɨvua nʉ 
muunhu, looli ʉYesu Kɨlɨsite jʉjuo ghwe jʉno alyahʉfisie ʉne ɨMhola ɨjio. 



456 

 

 
ɄLʉfingo ʉLʉpia 

© Wycliffe Bible Translators, Inc. 
 

 
 

 

13Mʉpʉliike vʉle nɨlyale ye nivɨngɨlɨla ʉlwɨtɨko lwa Kɨyahudi. Nɨlyale 
nɨkʉkɨpumusia kyongo ɨkɨpʉgha kya Ngʉlʉve, na kulonda kʉkʉkɨnangania 
lwoni. 

14Ʉne nɨlyale mʼbɨngɨlɨli nnofu ghwa lwɨtɨko lwa Kɨyahudi kukila aVayahudi 
avajango vooni ava lʉkʉlɨlo lwango. Nɨlyale nighimba fiijo kugadɨlɨla inyiiho isa 
vakʉʉlʉ viitu. 

15Neke ʉNgʉlʉve alyasalwile mʉ lʉsʉngʉ lwake kuhʉma ye nɨkyale kuholua, 
akangʼhemeela kuuti nɨɨve mʼbombi ghwake. 

16ɄNgʉlʉve alyavwene lʉnoghiile kʉkʉmhʉfia ʉMwanaake kʉlyʉne, kuuti 
nɨpʉlɨsie ɨMhola ɨNofu ɨja Mwanaake ʉjuo kʉ vano naVayahudi. Ʉnsiki ghʉla 
ghʉla nanɨkamposia nambe muunhu kɨno nɨnoghiile kuvomba, 

17kange nanɨlyalʉtile kʉ Yelusalemu kʉ vano valyale vasungʼhua vatasi 
kʉlyʉne, looli nɨlyalʉtile kʉ ɨɨsi ɨja Vʉalabu, pambele nɨkagomoka mʉ lɨkaaja 
ɨlya Damesiki. 

18Amaaka ghatatu ye ghakilile, nɨkalʉta kʉ Yelusalemu kuuti nɨtangʼhane nʉ 
nsungʼhua ʉPeteli, nɨkikala nʉ mwene ifighono kɨjigho na fihaano. 

19Ʉkuo nanɨlyatangʼhiine nʉ nsungʼhua ʉjʉnge, looli jʉ Yakovo, ʉnnuuna ghwa 
Mʉtwa ʉYesu. 

20Nijɨɨgha pamaaso gha Ngʉlʉve, isi sino nɨkʉvalembela, sa kyangʼhaani, nasa 
vʉdesi. 

21Pambele nɨkalʉta imbale isa kɨghavo ɨkya Silia nɨ kya Kilikia. 

22Avaanhu va fipʉgha ifya vɨtɨki mwa Kɨlɨsite ifya kʉ kɨghavo ɨkya Yudea, 
navalyatangʼhiine nuune. 

23Looli valyapʉliike kuuti, “Ʉmuunhu jʉno alyale ɨkʉtʉpumusia ʉlʉtasi, lɨno 
ipʉlɨsia imhola isa lwɨtɨko lʉno alyale ikaana avaanhu kuuti 
navangavɨngɨlɨlaghe.” 

24Pe vakamʉghinia ʉNgʉlʉve kʉ sino sivombiike vwɨmɨla ʉne. 

Vagalatia 2 

ɄPaulo na vasungʼhua avange 

1Amaaka kɨjigho na ghane ye ghakilile, nɨkalʉta kange kʉ Yelusalemu. Ʉkuo 
nɨkalʉta nʉ Balinaba, palɨkɨmo nʉ Tiito. 

2Nɨlyalʉtile kʉ Yelusalemu, ʉlwakʉva ʉNgʉlʉve alyahʉfisie kuuti nɨlʉte. Ye 
nɨfikile, nɨkikala na valongosi ava kɨpʉgha ɨkya vɨtɨki kʉ vʉsyefu, nɨkavavʉʉla 

ɨMhola ɨNofu jɨno nipʉlɨsia kʉ vaanhu vano naVayahudi. Nɨlyavombile ʉluo 
kuuti ɨmbombo jɨno nɨlyavombile na jɨno nivomba, jɨleke pisova vʉvʉle. 

3Avalongosi avuo vakɨtɨngʼhana nuune, nambe ʉTiito jʉno alyale palɨkɨmo 
nuune, napano naalyale Mʉyahudi, naalyʉmɨlɨsivue kuvɨngɨlɨla indaghɨlo isa 
Moose mʉlwa kʉdumulua ɨngola ɨja kɨdɨɨmi. 

4Naalyʉmɨlɨsivue ʉluo napano kwevalyale avaanhu vano valivɨkile vɨtɨki 
vajiitu, vano valondagha ʉTiito avombelue ɨkɨvʉngo mʉlwa kʉdumulua ɨngola 
ɨja kɨdɨɨmi. Avaanhu avuo valijingisie kɨsyefu kuposelesia ʉvwavʉke vwitu 
vʉno tʉlɨ navwo mwa Yesu Kɨlɨsite, kuuti vatʉvɨɨke kuuva vakami va ndaghɨlo 
sa Kɨyahudi. 

5Ʉsue natʉlyɨtɨngʼhiine na veene nambe padebe, neke ʉmue mʉjighe mʉ 
vwakyangʼhaani vwa Mhola ɨNofu ɨja Yesu Kɨlɨsite. 

6Neke avalongosi avuo ava kɨpʉgha ɨkya vɨtɨki, navalyongelisie nambe lɨsio mʉ 
mhola jɨno nɨlyale nipʉlɨsia. Ʉvʉvaha vwave navʉlyandwile kɨmonga kʉlyʉne, 
ʉlwakʉva ʉNgʉlʉve naihɨgha mʉlwa kʉlola ʉvʉvaha vwa muunhu. 

7Neke avalongosi avuo vakalʉtangʼhania kuuti, ʉNgʉlʉve asungʼhile ʉne 
kupʉlɨsia ɨMhola ɨNofu kʉ vaanhu vano naVayahudi, ndavʉle ansungʼhile 
ʉPeteli kʉ Vayahudi. 

8ɄNgʉlʉve jʉno ansalwile ʉPeteli kuuva nsungʼhua kʉ Vayahudi, ghwe mwene 
asalwile ʉne kuuva nsungʼhua kʉ vano naVayahudi. 

9ɄYakovo, ʉPeteli nʉ Yohani vano valyale valongosi vavaha, vakakagʉla kuuti 
ʉNgʉlʉve asʉngʉkiile ʉne kuvomba ɨmbombo ɨjɨ. Mʉ ʉluo vakatʉkola 
amavoko ʉne nʉ Balinaba, kuvonia kuuti tʉlɨ vʉhangɨlanɨsi na veene mʉ 
mbombo ɨja kʉpʉlɨsia ɨMhola ɨNofu. Pe tʉkɨtɨngʼhana kuuti, ʉsue tʉpʉlɨsyaghe 
kʉ vano naVayahudi, aveene kʉ Vayahudi. 

10Looli vakatʉsʉʉma kuuti tʉkʉmbʉkaghe kʉkʉvatanga avakotofu ava kʉ 
Yelusalemu, ɨmbombo jɨno na jʉʉne nighimba kuvomba. 

ɄPaulo ɨkʉnʼdalɨkɨla ʉPeteli kʉ Antiokia 

11Ʉnsiki ghʉmonga ʉPeteli alisile mʉ lɨkaaja ɨlya Antiokia. Ye alɨ mʉ lɨkaaja ɨlio, 
nɨlyanʼdalɨkiile pa vʉvalafu, ʉlwakʉva alyavombile sino nasinoghiile. 

12AVayahudi vamonga vano valyahʉmile kwa Yakovo, ye vakyale pifika mʉ 
lɨkaaja ɨlio, ʉPeteli alyale ihanga ɨkyakʉlia na vɨtɨki vano naVayahudi. Neke 
avaanhu avuo ye vafikile, akavʉhɨɨla kuhanga na vaanhu vano naVayahudi. 
Alyavombile ʉluo, ʉlwakʉva alyale ɨkʉvoghopa aVayahudi avɨtɨki vano 
visimilisia kuuti, nava vɨtɨki vano naVayahudi vavombelwaghe ɨkɨvʉngo mʉlwa 
kʉdumulua ɨngola ɨja kɨdɨɨmi. 

13AVayahudi avɨtɨki voope vakatengʉla kuvʉhɨɨla kuhanga ɨkyakʉlia na vano 
naVayahudi. Najʉ Balinaba akingila mʉ vʉkedʉsi ʉvuo. 

14Neke ye nɨvwene vivomba sino najilʉngɨka ɨMhola ɨNofu, nɨkamʼbʉʉla 
ʉPeteli pamaaso gha vaanhu vooni kuuti, “Nave ʉve ghwe Mʉyahudi 
ghuvɨngɨlɨla inyiiho isa vaanhu vano naVayahudi, kɨki ghusimilisia avaanhu 
vano naVayahudi kuvɨngɨlɨla inyiiho isa Vayahudi?” 

Avaanhu vooni vipokua vwɨmɨla ʉlwɨtɨko 

15Ʉsue tʉlɨ Vayahudi vʉholua, natʉlɨ ndavʉle vano naVayahudi, vano twiti 
vahosi. 

16Tʉkagwile kuuti, ʉmuunhu naivalɨlua kuuva mʉgholofu vwɨmɨla kuvɨngɨlɨla 
indaghɨlo isa Moose, looli vwɨmɨla kʉkʉmwɨtɨka ʉYesu Kɨlɨsite. Na jʉsue 
tʉlyamwɨtiike ʉYesu Kɨlɨsite kuuti tʉvalɨlue kuuva vagholofu, nakwekʉti 
vwɨmɨla kuvɨngɨlɨla indaghɨlo, looli vwɨmɨla kʉkʉmwɨtɨka ʉYesu. Ʉlwakʉva 
nakwale ʉmuunhu jʉno ivalɨlua ʉvʉgholofu vwɨmɨla kuvɨngɨlɨla indaghɨlo. 

17Lɨno, pano tulonda kuvalɨlua kuuva vagholofu vwɨmɨla kʉkʉmwɨtɨka 
ʉKɨlɨsite, luvoneka kuuti ʉsue tʉlɨ vahosi. Asi, kwekʉti ʉKɨlɨsite ɨkʉtʉvɨɨka 
kuuva vahosi? Jeeje! Nafye lʉlɨvuo nambe padebe! 

18Neke nave nigomokela kange kuvomba sino nɨlyasilekile, apuo nihʉfia kuuti 
nɨlɨ mhosi. 

19Ʉlwakʉva mʉlwa kuvɨngɨlɨla indaghɨlo isa Moose, nɨlɨ mfue kuuti nikalaghe 
ndavʉle ikeela ʉNgʉlʉve. 

20Ʉlʉveelo lwango ʉlʉkʉʉlʉ lʉfwile palɨkɨmo nʉ Kɨlɨsite pa kɨkovekano. Lɨno 
nɨlɨ mwʉmi, ʉKɨlɨsite ghwe jʉno ikukala nkate mʉlyʉne. Ʉvwʉmi vʉno nɨlɨ 
navwo mʉ mʼbɨlɨ ʉghʉ, nɨlɨ navwo vwɨmɨla kʉkʉmwɨtɨka ʉMwana ghwa 
Ngʉlʉve, jʉno alyanganile kuhanga kufua pa kɨkovekano kuuti amhoke. 

21Ʉne naniiti ʉlʉsʉngʉ lwa Ngʉlʉve lʉsila mbombo. Nave ʉmuunhu ivalɨlua 
ʉvʉgholofu vwɨmɨla kuvɨngɨlɨla indaghɨlo, kwekʉti ʉKɨlɨsite iiva alyafwile 
vʉvʉle. 

Vagalatia 3 

Ʉlwɨtɨko ni ndaghɨlo 

1Ʉmue Vagalatia, mʉlɨ vajasu! Ghwe veeni, jʉno avahaviile? Ɨmhola ɨja Yesu 
Kɨlɨsite kukomelelua pa kɨkovekano, mʉlyavʉlilue vʉnono! 

2Lɨno, nilonda mʉmbʉʉle, mʉlyʉpiile ʉMhepo ghwa Ngʉlʉve vwɨmɨla 
kuvɨngɨlɨla indaghɨlo? Jeeje, mʉlyʉpiile vwɨmɨla kupʉlɨka na kukwɨtɨka ɨMhola 
ɨNofu. 

3Lɨno, kɨki mʉlɨ vajasu enendɨɨkɨ? Mʉlyatengwile mʉ ngʉfu sa Mhepo ghwa 
Ngʉlʉve, lɨno mulonda kumala mʉlwa kʉhʉvɨɨla ingʉfu siinu! 

4Imhumuko sooni sino mʉlyapumwike, mʉlyapumwike vʉvʉle? Kyangʼhaani, 
namʉlyapumwike vʉvʉle. 

5ɄNgʉlʉve naalyavapeliile ʉMhepo ghwake, na kuvomba ifidegho pakate 
palyʉmue vwɨmɨla kuvɨngɨlɨla indaghɨlo, looli vwɨmɨla kukwɨtɨka ɨMhola ɨNofu 
jɨno mʉlyajɨpʉliike. 

6Enendɨɨkɨ ʉAbulahamu, alyamwɨtiike ʉNgʉlʉve, akavalɨlua kuuva mʉgholofu. 

7Lɨno mʉkagʉlaghe kuuti, vano vikʉmwɨtɨka ʉNgʉlʉve ve vaana va 
Abulahamu. 

8AMalembe aMɨmɨke ghiiti, avaanhu vooni vilivalɨlua kuuva vagholofu vwɨmɨla 
ʉlwɨtɨko lwave, ʉlwakʉva ʉNgʉlʉve alyamʼbʉlile taasi ʉAbulahamu ɨMhola 
ɨNofu kuuti, “Kukilila ʉve avaanhu ava fisina fyoni vilifunyua.” 

9Mʉ ʉluo, ʉNgʉlʉve ɨkʉvafuunya vooni vano vikʉmwɨtɨka, ndavʉle 
alyamfunyile ʉAbulahamu vwɨmɨla ʉlwɨtɨko lwake. 

Ʉmuunhu ivalɨlua ʉvʉgholofu vwɨmɨla ʉlwɨtɨko 

10Avaanhu vooni vano vihʉvɨɨla kuuva vagholofu vwɨmɨla kuvɨngɨlɨla 
indaghɨlo, vaghunilue. Nijova ʉluo, ʉlwakʉva aMalembe aMɨmɨke ghiiti, 
“Ʉmuunhu ghweni jʉno naivomba na kuvɨngɨlɨla sino silembilue mʉ kɨtabu 
ɨkya Ndaghɨlo, aghunilue.” 

11Lʉkagʉliike kuuti, nakwale ʉmuunhu jʉno ivalɨlua kuuva mʉgholofu 
pamaaso gha Ngʉlʉve vwɨmɨla kuvɨngɨlɨla indaghɨlo, ʉlwakʉva lɨlembilue 
kuuti, “Avaanhu vango avagholofu vikukalagha vwɨmɨla kʉkʉnyɨtɨka ʉne.” 

12Kange, indaghɨlo sa Moose nasivomba ɨmbombo mʉ lwɨtɨko, looli mʉ sino 
ʉmuunhu ivomba, ndavʉle aMalembe aMɨmɨke vʉle ghiiti, “Jʉno igadɨlɨla 
indaghɨlo, ikukalagha vwɨmɨla indaghɨlo isio.” 

13ɄKɨlɨsite alyatʉvangile kuhʉma mʉ kɨghune kɨno kɨletilue ni ndaghɨlo, 
alyʉpiile ɨkɨghune ɨkio vwɨmɨla ʉsue, ʉlwakʉva lɨlembilue kuuti, “Ʉmuunhu 
ghweni jʉno akomelilue pa kɨkovekano, aghunilue.” 

14Lʉlyavombiike ʉluo kuuti inyifuunyo sino alyapelilue ʉAbulahamu, voope 
avaanhu vano naVayahudi, vʉpɨle vwɨmɨla kʉkʉmwɨtɨka ʉYesu Kɨlɨsite. Mʉ 
ʉluo, ʉsue tweni tukwʉpɨla ʉMhepo ʉMwɨmɨke jʉno ʉNgʉlʉve alyatʉlaghile 
kʉkʉtʉpeela vwɨmɨla ʉlwɨtɨko. 

Indaghɨlo nʉ lʉfingo 

15Vanyalʉkolo vango, nilonda pikʉvavʉʉla mʉ kɨhwanɨkɨsio ɨkya mhola sino 
mʉsikagwile. Avaanhu vavɨlɨ vangafingane na kukwɨtɨngʼhana mʉ lʉmonga, 
nakwale jʉno ndepoonu ideenya nambe kukwongelesia ɨlɨsio mʉ lʉfingo ʉluo. 

16Lɨno, ʉNgʉlʉve alyamʉlaghile ʉAbulahamu nʉ nyeenya ghwake. AMalembe 
aMɨmɨke naghiiti alyalaghile “kʉ vanyeenya vaake,” kwekʉti, “avaanhu vinga,” 
looli ghiiti, “Ʉmuunhu jʉmo,” ʉmuunhu ʉjuo ghwe Kɨlɨsite. 

17Kɨno nijova kye ɨkɨ: Mʼbʉkʉʉlʉ ʉNgʉlʉve alyavɨkile ʉlʉfingo nʉ Abulahamu. 
Pambele ye ghakilile amaaka ifilʉndo fine ni fijigho fitatu, ʉNgʉlʉve akampeela 
ʉMoose indaghɨlo. Lɨno, indaghɨlo isio sino silisile pambele nasaale sivʉsia 
ʉlʉfingo lwa Ngʉlʉve nambe kukwandʉla sino alyalaghile. 

18ɄNgʉlʉve ale atʉpelaghe inyifuunyo saake vwɨmɨla kuvɨngɨlɨla indaghɨlo, 
nakwale kuuva nʉ vʉfumbue ʉvwa kʉhʉvɨɨla sino alyatʉlaghile. Neke lɨno 
ʉNgʉlʉve alyampeliile inyifuunyo ʉAbulahamu, ʉlwakʉva alyamʉlaghile. 

19Lɨno, indaghɨlo pe silyavɨkilue sa kɨki? Indaghɨlo silyavɨkilue vwɨmɨla 
kʉkʉvahʉfia avaanhu ʉvʉhosi vwave, kuhanga iise ʉnyeenya ghwa Abulahamu 
jʉno ʉNgʉlʉve alyalaghile kuuti ikwisa. ɄNgʉlʉve alyampeliile ʉMoose 
indaghɨlo kukilila ʉnyamhola. ɄMoose akava isambania avaanhu nʉ Ngʉlʉve. 

20Lɨno, nave ɨmhola jɨlɨ vwɨmɨla ʉlʉbale lʉmo, ʉnya kʉsambania nailondua, 
kange ʉNgʉlʉve alɨ jʉmo. 

Ɨmbombo ɨja ndaghɨlo 

21Asi, kwekʉti indaghɨlo nasikwɨtɨngʼhana na sino ʉNgʉlʉve alyalaghile? Jeeje, 
indaghɨlo sale sivɨkue kʉkʉvapeela avaanhu ʉvwʉmi, avaanhu ngale vivalɨlua 
kuuva vagholofu vwɨmɨla kuvɨngɨlɨla indaghɨlo. 

22Neke nafye lʉlɨvuo. AMalembe aMɨmɨke ghiiti, avaanhu vooni valɨ mʉ 
vʉkamɨngʼhanɨlua ʉvwa kʉvomba inyɨvi. Mʉ ʉluo sino alyalaghile 
ʉNgʉlʉve vipelua avɨtɨki vwɨmɨla kʉkʉmwɨtɨka ʉYesu Kɨlɨsite. 

23Ʉnsiki ʉghwa lwɨtɨko mwa Yesu Kɨlɨsite ye ghʉkyale pifika, tʉlyale mʉ 
vʉkamɨngʼhanɨlua vwa ndaghɨlo, tughuula kukwisa ʉlwɨtɨko ʉluo. 

24Indaghɨlo isio silyale sikʉtʉlongosia kuhanga ifika ʉKɨlɨsite, kuuti vwɨmɨla 
kʉkʉmwɨtɨka ʉmwene, tʉvalɨlue kuuva vagholofu. 

25Lɨno, ʉlwakʉva ʉlwɨtɨko mwa Yesu Kɨlɨsite lwisile, natʉlɨ mʉ 
vʉkamɨngʼhanɨlua ʉvwa ndaghɨlo sino satʉlongosyagha. 

26Ʉmue mweni mʉlɨ vaana va Ngʉlʉve vwɨmɨla ʉlwɨtɨko, ʉlwakʉva 
mʉkʉmwɨtɨka ʉYesu Kɨlɨsite. 

27Ʉmue mwe vano mwofughue mʉ lɨtavua lya Kɨlɨsite, muuva mwa Kɨlɨsite, 
muuva hwene mʉmfwalile ʉKɨlɨsite. 

28Mʉ ʉluo mweni mʉlɨngʼhiine, aave Mʉyahudi nambe naMʉyahudi, aave 
nkami nambe mwavʉke, aave mʉkɨnhaata nambe mʉkɨjʉʉva, ʉlwakʉva 
mweni mʉlɨ vevamo mwa Yesu Kɨlɨsite. 

29Lɨno, ʉlwakʉva mʉkʉmwɨtɨka ʉKɨlɨsite, mʉlɨ vanyeenya va Abulahamu, 
mulikwʉpɨla sino ʉNgʉlʉve alyalaghile. 

Vagalatia 4 

1Nɨjove mʉ kɨhwanɨkɨsio nɨɨti, ʉnsiki ghwoni ʉmwana ʉnya kʉhaala ɨkyʉma 
pano ajiighe mwana, iiva hwene nkami, napano ɨkyʉma kyoni kya mwene. 

2Ʉnsiki ghwoni ghʉno ajiighe mwana, alɨ mʉ mavoko gha vano vikʉnsʉnga na 
vɨmɨlɨli va kyʉma kuhanga ghʉfike ʉnsiki ghʉno ʉviise alyataviike. 

3Fye lʉlyale na jʉsue, ʉKɨlɨsite ye akyale kukwisa kʉkʉtʉvanga, tʉlyale hwene 
vaana, tʉlyale vakami va mhepo imbiivi sino sitema ɨɨsi. 

4Neke ʉnsiki ghʉno ʉNgʉlʉve alyataviike ye ghʉfikile, akansuungʼha 
ʉMwanaake. ɄMwanaake ʉjuo alyaholilue ndavʉle ʉsue, akava hwene nkami 
ghwa ndaghɨlo. 

5Alyasungʼhilue kuuti atʉvange ʉsue twe vano tʉlyale mʉ vʉkami vwa 
ndaghɨlo. Alyavombile ʉluo, kuuti ʉsue tweni tʉʉve vaana va Ngʉlʉve. 

6Lɨno, ʉlwakʉva ʉsue tʉlɨ vaana va Ngʉlʉve, ʉmwene ansungʼhile ʉMhepo 
ghwa Mwanaake mʉ moojo ghiitu. ɄMhepo ʉjuo ɨkʉtʉpelela kʉkʉntambʉla 
ʉNgʉlʉve, “Aba,” kwekʉti, Nhaata. 

7Lɨno, ʉsue natʉlɨ vakami kange, looli tʉlɨ vaana va Ngʉlʉve. Ʉlwakʉva tʉlɨ 
vaana va Ngʉlʉve, ɨkʉtʉpeela sino alyalaghile. 

ɄPaulo ɨkʉvavʉnga aVagalatia 

8Mʼbʉkʉʉlʉ ʉmue ye mʉkyale kʉkʉnkagʉla ʉNgʉlʉve, mʉlyale vakami va 
mangʉlʉve. 

9Neke lɨno, mʉnkagwile ʉNgʉlʉve, pamo nɨjove nɨɨti, mʉkagʉliike nʉ mwene. 
Lɨno, lwandaani mugomoka kʉ mhepo imbiivi sino sitema ɨɨsi isila lʉtango 
nambe lʉvʉmbʉlɨlo? Asi, mulonda kuuva vakami kange va mhepo isio? 

10Kɨki mʉjiighe mʉgadɨliile ifighono fimonga mʉ mʉlʉngʉ, mʉ mwesi na mʉ 
mwaka kuuva fikulukulu fya kʉmwɨmɨka ʉNgʉlʉve? 

11Nisaagha kuuti, pamo ɨmbombo jooni jɨno nɨlyavombile vwɨmɨla ʉmue, 
nɨlyakatiile vʉvʉle! 

12Vanyalʉkolo vango, nɨkʉvasʉʉma mʉvisaghe ndavʉle ʉne, ʉlwakʉva nanɨlɨ 
nkami kange ghwa ndaghɨlo. Ʉne nɨlɨ ndavʉle ʉmue vʉle mʉlyale ʉlʉtasi, 

namʉlyale vakami va ndaghɨlo. Ye nɨlɨ palɨkɨmo numue, namʉlyambombiile 
ʉvʉviivi vʉmonga. 

13Ʉmue mʉkagwile kuuti ɨnhamu jɨno nɨlyale najo, je jɨno jɨlyamheleliile kuuva 
nʉ nsiki ʉghwa kʉpʉlɨsia ɨMhola ɨNofu ʉlwa kwanda kʉlyʉmue. 

14Napano nɨlyale mʼbotevote ʉmʼbɨlɨ, ʉvʉvotevote vwango navʉlyavapeleliile 
ʉmue kʉkʉmbenapʉla nambe kʉkʉngʼhaana, napano silyale ngelo kʉlyʉmue. 
Ʉlwene mʉlyanyʉpiile hwene mʉkʉmwʉpɨla ʉnyamhola ghwa Ngʉlʉve, kange 
hwene mʉkʉmwʉpɨla ʉYesu Kɨlɨsite jʉjuo. 

15Amasiki ghala mʉlyale nʉ lʉkeelo ʉlʉkome. Asi, lɨno kɨvaghile kɨki? Nijova 
isa kyangʼhaani kuuti, ʉnsiki ghʉla ndepoonu mwale mungʼomotola amaaso 
ghiinu, mʉmheele ʉne. 

16Asi, lɨno nɨlɨ mʉlʉgʉ ghwinu ʉlwakʉva nɨvavʉlile ʉvwakyangʼhaani? 

17Avavʉlanɨsi va vʉdesi avuo vilonda fiijo kʉkʉvakoova ʉmue, neke navalɨ nʉ 
vʉfumbue ʉvʉnofu numue. Ʉlwene vilonda kʉkʉvavɨɨka patali nuune, kuuti 
mʉvisaghe na veene. 

18Nave ʉmuunhu ilonda kʉkʉvakoova ʉmue mʉ vʉfumbue ʉvʉnofu, anoghiile 
kuvomba isio jaatu, nakwekʉti pa pano nɨlɨ palɨkɨmo numue. 

19Vanango, nɨlɨ nʉ vʉvafi vwɨmɨla ʉmue kuhanga pano nivona mʉlɨ nʉ lʉveelo 
ʉlwa Kɨlɨsite mʉ vwʉmi vwinu. 

20Ninoghua nɨɨve palɨkɨmo numue ʉnsiki ʉghʉ, neke nɨjove ɨnjovele jɨno 
mʉkʉnhangʼhania vʉnono! Nijova enendɨɨkɨ, ʉlwakʉva pano nɨlɨ patali numue, 
sino nijova namʉngasitangʼhanie vʉnofu! 

Ɨkɨhwanɨkɨsio kya Hajili nʉ Sala 

21Lɨno, mʉmbʉʉle ʉmue mwe vano mulonda kuuva mʉ vʉkami vwa ndaghɨlo 
sa Moose! Asi, namʉkagwile indaghɨlo vʉle silʉngɨka? 

22Lɨlembilue mʉ Malembe aMɨmɨke kuuti, ʉAbulahamu alyale na vaana vavɨlɨ, 
jʉmonga mwa mhɨnja ʉnkami jʉno akatambʉlwagha Hajili, ʉjʉnge mwa nʼdala 
ʉmwavʉke jʉno akatambʉlwagha Sala. 

23Ʉmwana ʉghwa mhɨnja ʉnkami, alyaholilue mʉ vughane vwa vaanhu. Neke 
ʉmwana ghwa nʼdala ʉmwavʉke alyaholilue ndavʉle alyalaghile ʉNgʉlʉve. 

24Imhola isa vakɨjʉʉva vavɨlɨ avuo, kɨhwanɨkɨsio kya mhola sa fingo ivɨlɨ. 
Lʉmonga lwe lʉno lʉlyavombiike kʉ kɨdunda ɨkya Sinai, ʉluo lʉlɨngʼhiine nʉ 
Hajili, avaana vaake viholua vakami. 

25ɄHajili alɨngʼhiine nɨ kɨdunda ɨkya Sinai ɨkya mʉ ɨɨsi ɨja Vʉalabu. Kange, 
alɨngʼhiine nɨ lɨkaaja ɨlya Yelusalemu vʉle lɨlɨvuo lɨno, ʉlwakʉva avaana ava 

lɨkaaja ɨlio valɨ mʉ vʉkami vwa ndaghɨlo sino valyapelilue kʉ kɨdunda ɨkya 
Sinai. 

26Neke ʉlʉnge lwe lwa mʉkɨjʉʉva ʉSala, jʉno alɨngʼhiine nɨ lɨkaaja ɨlya 
Yelusalemu ɨja kʉkyanya. ɄSala ʉjuo ghwe mʉkɨjʉʉva ʉmwavʉke, ghwe mama 
ghwitu. 

27Ʉlwakʉva lɨlembilue mʉ Malembe aMɨmɨke kuuti, “Ʉhovokaghe, ʉve ghwe 
jʉno ʉlɨ mʉghʉmba, ghwe jʉno nʉghelile kupaapa. Jeghelagha nʉ lʉkeelo ʉve 
ghwe jʉno nʉghelile piiva nʉ vʉvafi ʉvwa kʉpaapa, ʉlwakʉva ʉmʉkɨjʉʉva 
jʉno ʉmʉghoosi amʉlekile, iiva na vaana vinga, kukila avaana va jʉno alɨ nʉ 
mʉghoosi.” 

28Lɨno, vanyalʉkolo vango, ʉmue mʉlɨ vaana va Ngʉlʉve, mʉholilue vwɨmɨla 
ʉlʉlaghɨlo lwake, ndavʉle lʉlyale kwa Isaka. 

29Neke ndavʉle lʉlyale ifighono fila, ʉmwana jʉno alyaholilue mʉ vughane vwa 
vaanhu alyampumwisie ʉmwana jʉno alyaholilue mʉ ngʉfu sa Mhepo 
ʉMwɨmɨke. Fye lʉlɨvuo nafi fighono ifi, avaanhu vano vilongosivua ni ndaghɨlo 
vikʉvapumusia avavʉke. 

30Neke aMalembe aMɨmɨke ghiiti kɨki? Ghiiti, “Ʉnʼdage ʉmʉkɨjʉʉva ʉnkami 
palɨkɨmo nʉ mwanaake, ʉlwakʉva ʉmwana ghwa nkami, naalɨ nʉ vʉhaasi 
palɨkɨmo nʉ mwana ghwa mʉkɨjʉʉva ʉmwavʉke.” 

31Enendɨɨkɨ vanyalʉkolo vango, ʉsue natʉlɨ vaana va mhɨnja ʉnkami, looli tʉlɨ 
vaana va mama ʉmwavʉke. 

Vagalatia 5 

Ʉvwavʉke ʉvwa mwɨtɨki 

1ɄKɨlɨsite atʉvangile kuuti tʉʉve vavʉke. Mʉ ʉluo mʉsindamalaghe mʉ 
lwɨtɨko, namʉngɨtɨkaghe kange kuuva vakami va ndaghɨlo. 

2Pʉlɨkɨsia! Ʉne ne Paulo nɨkʉvavʉʉla niiti, nave mukwɨtɨka kuvombelua 
ɨkɨvʉngo mʉlwa kʉdumulua ɨngola ɨja kɨdɨɨmi, neke mʉvalɨlue ʉvʉgholofu 
pamaaso gha Ngʉlʉve, apuo muuva mʉgomwike kuuva vakami va ndaghɨlo. Mʉ 
ʉluo ɨmbombo jɨno avombile ʉKɨlɨsite jiiva sila lʉvʉmbʉlɨlo kʉlyʉmue. 

3Nɨkʉvavʉʉla kange kuuti, nave ʉmuunhu ikwɨtɨka kuvombelua ʉluo, pe 
agadɨlɨlaghe indaghɨlo sooni isa Moose. 

4Nave muhʉvɨɨla kuvalɨlua kuuva vagholofu vwɨmɨla kuvɨngɨlɨla indaghɨlo, 
muuva mubaghwile jʉmue kwa Kɨlɨsite na kuuva patali nʉ lʉsʉngʉ lwa 
Ngʉlʉve. 

5Neke ʉsue, mʉ ngʉfu isa Mhepo ghwa Ngʉlʉve tuhʉvɨɨla kuvalɨlua ʉvʉgholofu 
vwɨmɨla kʉkʉmwɨtɨka ʉYesu. 

6Ʉlwakʉva nave tʉlɨ mwa Yesu Kɨlɨsite, kuvombelua ɨkɨvʉngo mʉlwa 
kʉdumulua ɨngola ɨja kɨdɨɨmi, nambe kuleka kuvombelua ɨkɨvʉngo ɨkio, 
nakukwandʉla kɨmonga, ɨkɨvaha kʉkʉmwɨtɨka ʉKɨlɨsite. Ʉlwɨtɨko ʉluo 
luvoneka mʉlwa kʉmʉghana ʉNgʉlʉve na vaanhu vooni. 

7Ʉlʉtasi mʉlyale vavɨngɨlɨli vanofu va Kɨlɨsite! Lɨno, ghwe veeni jʉno 
avasyangile mʉleke kukʉnda ʉvwakyangʼhaani? 

8Ʉmuunhu jʉno avakovile kuvomba isio, naasungʼhilue nʉ Ngʉlʉve jʉno 
avakemelile ʉmue. 

9Imbʉlanɨsio isa vʉdesi isio sisyanga vinga, lʉlɨ ndavʉle ʉlʉjovo lʉno luuti, 
“Ɨkɨlʉle ɨkɨdebe kilʉsia ɨlɨkandua lyoni.” 

10Nɨlɨ nsila nganighani vwɨmɨla ʉmue, ʉMʉtwa ʉYesu amheliile ʉlʉhʉvɨɨlo 
kuuti namʉngʉpɨle imbʉlanɨsio isa vʉdesi. Neke ʉmuunhu ghweni jʉno 
ɨkʉvasyanga ʉmue, nambe aave ghwe veeni, kyangʼhaani ilikwʉpɨla 
ʉlʉkwegho lwa Ngʉlʉve. 

11Vanyalʉkolo vango, avaanhu vamonga viiti, ʉne nipʉlɨsia kuuti avaanhu 
vavombelwaghe ɨkɨvʉngo mʉlwa kʉdumulua ɨngola ɨja kɨdɨɨmi. Nave lweli 
nipʉlɨsia enendɨɨkɨ, kɨki aVayahudi vikʉmhumusia? Nale nɨjovaghe ʉluo, 
kupʉlɨsia ɨmhola ɨja vʉpoki vwɨmɨla ɨkɨkovekano kya Yesu, ngale 
nalʉkʉvakalasia aveene. 

12Avaanhu vano vikʉvahasɨngʼhania vwɨmɨla kuvombelua ɨkɨvʉngo mʉlwa 
kʉdumulua ɨngola ɨja kɨdɨɨmi, hɨmbe ngale vidumula lwoni amavɨlɨ ghaave 
agha kɨdɨɨmi. 

13Vanyalʉkolo vango, ʉNgʉlʉve avakemelile kuuti mʉʉve vavʉke. Neke 
namʉngavombaghe isa vʉnoghelua vwa mʼbɨlɨ mʉ kɨteghe ɨkya kuuti mʉlɨ 
vavʉke, ʉlwene nʉjʉnge amʼbombelaghe ʉnʼjaake mʉ lʉghano. 

14Ʉlwakʉva indaghɨlo sooni isa Moose sikwɨlanɨsɨvua mʉ lʉlaghɨlo lʉmo lʉno 
luuti, “Ʉmʉghanaghe ʉnnino ndavʉle ghukughana jʉʉve.” 

15Neke nave namukulolelela, kulua na kulemasania, ndepoonu kʉkʉvapelela 
kumalana jʉmue. 

Kulongosivua nʉ Mhepo ʉMwɨmɨke 

16Lɨno nɨkʉvavʉʉla niiti, mʉlongosivwaghe nʉ Mhepo ʉMwɨmɨke, pe 
namuvombagha isa vʉnoghelua vwa mʼbɨlɨ. 

17Ʉlwakʉva ʉvʉnoghelua vwa mʼbɨlɨ navukwɨtɨngʼhana na sino ilonda ʉMhepo 
ʉMwɨmɨke, sino ilonda ʉMhepo ʉMwɨmɨke nasikwɨtɨngʼhana nʉ vʉnoghelua 

vwa mʼbɨlɨ. Ʉmʼbɨlɨ nʉ Mhepo ʉMwɨmɨke nafikwɨtɨngʼhana lwoni. Mʉ ʉluo 
namʉngavombe sino mulonda kuvomba. 

18Neke nave mulongosivua nʉ Mhepo ʉMwɨmɨke, namʉlɨ vakami va ndaghɨlo. 

19Imbombo sa muunhu jʉno ilongosivua nʉ vʉnoghelua vwa mʼbɨlɨ, sikagʉlɨka. 
Imbombo isio se isi: ʉvʉvwafu, ʉvʉghendamwalu, ʉvʉnoghelua vwa 
kʉvwafuka, 

20kukwɨmɨka amangʉlʉve, ʉvʉhavi, ʉvʉlʉgʉ, amabaatu, ɨkɨvini, ɨngʼhalaasi, 
kukwilana, kukanɨngʼhana, kubaghʉlana, 

21ɨgiila, ʉvʉghaasi, ifikulukulu ifya kʉlia na kunyua kyongo, ni singi sooni sino 
silɨngʼhiine nisio. Ndavʉle nɨlyatalile kʉkʉvavʉʉla, nɨkʉvavʉʉla kange niiti, 
avaanhu vano vivomba isio, navalingila mʉ Vʉtwa vwa Ngʉlʉve. 

22Neke nave tulongosivua nʉ Mhepo ʉMwɨmɨke, ʉmwene ɨkʉtʉpelela kuuva: 
nʉ lʉghano, nʉ lʉkeelo, nʉ lʉtengaano, nʉ lugudo, nʉ vʉkoola, nʉ vʉpeesi, 
kuvomba mʉ vwakyangʼhaani, 

23kuuva nʉ vʉhʉʉgʉ na kukulolelela. Nakwelʉle ʉlʉlaghɨlo nambe lʉmo lʉno 
lukaana isio. 

24Avaanhu vano valɨ mwa Yesu Kɨlɨsite, vakomeliile pa kɨkovekano amavɨlɨ 
ghaave na masaaghe ghaake nʉ vʉnoghelua vwake ʉvʉviivi. 

25Lɨno, ʉlwakʉva tʉlɨ nʉ Mhepo ʉMwɨmɨke, tʉkʉndaghe kulongosivua nʉ 
mwene. 

26Tʉlekaghe kuuva nʉ lughinio, kuuva vahovesi nambe kuuva nɨ kɨvini. 

Vagalatia 6 

Kutangana 

1Vanyalʉkolo vango, nave mʉmwaghile ʉmuunhu ivomba ʉvʉhosi, ʉmue mwe 
vano mulongosivua nʉ Mhepo ʉMwɨmɨke, mʉntangaghe mʉ vʉkoola, kuuti 
alaate inyɨvi saake. Looli mʉvisaghe maaso, kuuti na jʉmue mʉleke pikwingila 
mʉ ngelo. 

2Nave ʉmuunhu alɨ mʉ lʉtalamu lʉmonga, mʉntangaghe. Mʉ ʉluo, muuva 
muvɨngɨlɨla ʉlʉlaghɨlo lwa Kɨlɨsite. 

3Ʉmuunhu jʉno ikuvona kuuti muunhu kukila avange, hɨmbe nafye alɨvuo, ʉjuo 
ikusyanga jʉjuo. 

4Ʉmuunhu ghweni aghelaghe imbombo saake jʉjuo, neke nave avombile inofu, 
ighiniaghe vwɨmɨla imbombo saake isio, kɨsila kukulɨngʼhania nʉ jʉnge. 

5Nijova ʉluo, ʉlwakʉva nʉjʉnge anoghiile kupɨnda ʉnsigho ghwake jʉjuo. 

6Ʉmuunhu ghweni jʉno ivʉlanɨsɨvua ɨlɨsio lya Ngʉlʉve, amʉghavɨlaghe 
ʉmʼbʉlanɨsi ghwake mʉ fino akavile. 

7Namʉngisyangaghe, ʉNgʉlʉve naibenapʉlua. Ɨkɨɨnu kɨno ʉmuunhu avyalile, 
kye kɨno ilipeta. 

8Ʉmuunhu jʉno ivɨngɨlɨla ʉvʉnoghelua vwa mʼbɨlɨ, ilipeta ʉvʉfue. Looli jʉno 
ɨkʉmʼbɨngɨlɨla ʉMhepo ʉMwɨmɨke, ilipeta ʉvwʉmi ʉvwa kʉvʉsila kʉsila. 

9Lɨno, natʉngakatalaghe kuvomba inofu, ʉlwakʉva nave tukuguda, ʉnsiki 
ghʉngafike tulikwʉpɨla inofu. 

10Lɨno, ʉnsiki ghwoni ghʉno tʉlɨ naghwo tʉvavombelaghe inofu avaanhu 
vooni, kyongo avɨtɨki avajiitu. 

Ʉlʉpavɨlo ʉlwa vʉsililo 

11Mʉlolaghe vʉle nɨkʉvalembela ʉvʉlembe ʉvʉkome ʉvʉ, lɨno nilemba nʉ 
lʉvoko lwango jʉʉne. 

12Vano vikʉvʉmɨlɨsia ʉmue kuvombelua ɨkɨvʉngo mʉlwa kʉdumula ɨngola ɨja 
kɨdɨɨmi, vivomba ʉluo ʉlwakʉva vilonda kʉkʉvahovosia aVayahudi, mʉ 
mbombo isa mʼbɨlɨ. Vivomba enendɨɨkɨ kuuti valeke kupumusivua mʉlwa 
kʉpʉlɨsia ʉvwakyangʼhaani, vwɨmɨla ʉKɨlɨsite kukomelelua pa kɨkovekano. 

13Nijova ʉluo, ʉlwakʉva nambe vavuo vano vavombilue ɨkɨvʉngo mʉlwa 
kʉdumulua ɨngola ɨja kɨdɨɨmi, navigadɨlɨla indaghɨlo sooni. Vilonda 
mʉvombelue ɨkɨvʉngo, neke vighinie vwɨmɨla ʉmue kuvombelua ɨkɨvʉngo. 

14Neke ʉne nanilonda kukughinia vwɨmɨla lʉmonga, looli vwɨmɨla ɨkɨkovekano 
ɨkya Mʉtwa ghwitu ʉYesu Kɨlɨsite. Vwɨmɨla ɨkɨkovekano ɨkio, imbombo sooni 
isa mʉ ɨɨsi, sila lʉvʉmbʉlɨlo kʉlyʉne. Kange, sino ʉne nivona nya lʉvʉmbʉlɨlo, 
ɨɨsi jivona sila lʉvʉmbʉlɨlo. 

15Ʉlwakʉva kuvombelua ɨkɨvʉngo mʉlwa kʉdumulua ɨngola ɨja kɨdɨɨmi, 
nambe kuleka kuvombelua ɨkɨvʉngo ɨkio, nakuvʉmbʉlɨla kɨmonga; ɨkɨvaha 
kuvʉmbɨka vʉpia, kwekʉti kuuva nʉ lʉveelo ʉlʉpia. 

16Avaanhu vooni vano vivɨngɨlɨla ʉluo, vaanhu va Ngʉlʉve kyangʼhaani. 
ɄNgʉlʉve avapelaghe ʉlʉtengaano na kʉkʉvasʉngʉkɨla. 

17Lɨno, ʉmuunhu ghweni alekaghe kʉkʉngasia, ʉlwakʉva ifivamba fino fili mʉ 
mʼbɨlɨ ghwango, fivalɨlo kuuti nɨlyatovilue vwɨmɨla kʉkʉmʼbombela ʉYesu. 

18Vanyalʉkolo vango, ʉlʉsʉngʉ lwa Mʉtwa ghwitu ʉYesu Kɨlɨsite lʉvisaghe 
numue. Ameni. 

Vaefeso 

Vaefeso 1 

Ʉlʉhʉngɨlo 

1Ɨkalata ɨjɨ jɨhʉmile kʉlyʉne ne Paulo, ne jʉno ʉNgʉlʉve angʼhemelile mʉ 
vughane vwake kuuva nsungʼhua ghwa Yesu Kɨlɨsite. Nɨkʉvalembela ʉmue 
mwe vɨmɨke, mwe vano mʉkʉmwɨtɨka vʉnofu ʉYesu Kɨlɨsite, mwe vano 
mukukala mʉ lɨkaaja ɨlya Efeso. 

2Ʉlʉsʉngʉ nʉ lʉtengaano kuhʉma kwa Ngʉlʉve ʉNhaata ghwitu na kwa 
Mʉtwa ʉYesu Kɨlɨsite, fivisaghe numue. 

Inyifuunyo isa Ngʉlʉve mwa Yesu Kɨlɨsite 

3Aghinwaghe ʉNgʉlʉve, ʉNhaata ghwa Mʉtwa ghwitu ʉYesu Kɨlɨsite! Nijova 
ʉluo, ʉlwakʉva mwa Kɨlɨsite atʉfunyile mʉ moojo ghiitu ni nyifuunyo sooni 
kuhʉma kʉkyanya. 

4ɄNgʉlʉve ye akyale kupela ɨɨsi, alyatʉsalwile kuuva vaanhu vaake vwɨmɨla 
ʉYesu Kɨlɨsite. Alyavombile ʉluo kuuti tʉʉve vɨmɨke, vasila nkole pamaaso 
ghaake. Mʉ lʉghano lwake 

5alyalamwile kuhʉma mʼbʉkʉʉlʉ kʉkʉtʉvɨɨka kuuva vanaake vwɨmɨla ʉYesu 
Kɨlɨsite. Alyavombile enendɨɨkɨ nʉ lʉkeelo mʉ vughane vwake. 

6Lɨno, alʉmbwaghe ʉNgʉlʉve vwɨmɨla ʉlʉsʉngʉ lwake ʉlwa kʉdegha lʉno 
atʉpeliile vwɨmɨla ʉMwanaake ʉmʉghanɨke. 

7Ʉlwakʉva vwɨmɨla ɨdanda ɨja Kɨlɨsite jɨno jɨlyakungʼiike pa kɨkovekano, ʉsue 
tʉvangilue, kwekʉti tʉpyanilue inyɨvi siitu. Ʉluo luvonia ʉvʉvaha ʉvwa 
lʉsʉngʉ lwake 

8lʉno atʉpeliile palɨkɨmo nʉ lʉhala nʉ vʉkagʉsi vwoni. 

9Atʉvʉlile ʉvʉtavɨke vwake vʉno vʉlyale kʉ vʉsyefu. Ʉvʉtavɨke ʉvuo vwe 
vʉno alyafumbilue mʉ vughane vwake kuhʉma mʼbʉkʉʉlʉ, kuuti ilivomba 
kukilila ʉKɨlɨsite. 

10Ʉvʉtavɨke vʉno vulivombeka ʉnsiki pano ghʉfikile vwe ʉvʉ: Ilikongʼhania 
ifiinu fyoni ifya kʉkyanya ni fya pa ɨɨsi, kuuva mʉ vʉtavʉlɨlua vwa Kɨlɨsite. 

11ɄNgʉlʉve atʉsalwile ʉsue kuhʉma mʼbʉkʉʉlʉ kuuva vaanhu vaake mʉlwa 
kuuva mwa Kɨlɨsite. Ʉmwene ivomba sooni kulɨngʼhana nʉ vughane vwake. 

12Alyavombile ʉluo kuuti kukilila ʉsue twe Vayahudi, twe vano tʉlɨ vatasi 
kʉkʉmhʉvɨɨla ʉKɨlɨsite, tʉmʉlʉmbaghe ʉNgʉlʉve vwɨmɨla ʉvʉvaha vwake! 

13Na jʉmue mwe vano namʉlɨ Vayahudi, ye mʉpʉliike ɨmhola ɨja kyangʼhaani, 
kwekʉti ɨMhola ɨNofu ɨja vʉpoki, mʉkamwɨtɨka ʉKɨlɨsite. Ghwope ʉNgʉlʉve 

akavapeela ʉMhepo ʉMwɨmɨke. ɄNgʉlʉve alyavalaghile kuuti, ʉMhepo ʉjuo 
kye kɨvalɨlo ɨkya kʉvonia kuuti mʉlɨ vaanhu vaake. 

14ɄNgʉlʉve avɨkiile ʉMhepo ghwake hwene lʉhombo lʉlongosi kuhʉfia kuuti, 
ilikʉvavanga avaanhu vaake lwoni. Tʉmʉlʉmbaghe vwɨmɨla ʉvʉvaha vwake. 

ɄPaulo ɨkʉvasʉmɨla aVaefeso 

15Mʉ isio sooni sino ʉNgʉlʉve avavombiile ʉmue, palɨkɨmo ni mhola sino 
nɨpʉliike isa lwɨtɨko lwinu mwa Mʉtwa ʉYesu, nʉ lʉghano lwinu kʉ vɨmɨke 
vooni, 

16nanivʉhɨɨla kʉkʉmhongesia ʉNgʉlʉve vwɨmɨla ʉmue pano nikufuunya kwa 
Ngʉlʉve. 

17Nɨkʉnsʉʉma ʉNgʉlʉve ghwa Mʉtwa ghwitu ʉYesu Kɨlɨsite, ʉNhaata ʉnya 
vʉvaha, avapelaghe ʉMhepo ghwake kuuti mʉʉve nʉ vʉkagʉsi na 
kʉkʉntangʼhania vʉnono ʉNgʉlʉve. 

18Kange, nɨkʉnsʉʉma ʉNgʉlʉve kuuti avamulike mʉ moojo ghiinu, neke 
mʉkagʉle vʉnofu ʉlʉhʉvɨɨlo lwinu mʉ sino avakemeliile, mʉkagʉle ʉvʉmofu 
ʉvwa nyifuunyo sino avavɨkiile avaanhu vaake. 

19Kange, mʉkagʉle ingʉfu saake imbaha fiijo vʉle sivomba ɨmbombo nkate 
mʉlyʉsue twe vɨtɨki. Ingʉfu isio silɨngʼhiine ni ngʉfu saake imbaha fiijo 

20sino alyansyʉsɨkisie ʉKɨlɨsite kuhʉma kʉ vafue, akamʼbɨɨka kuuva nʉ 
vʉtavʉlɨlua palɨkɨmo nʉ mwene kʉkyanya. 

21Mʉ ʉluo ʉKɨlɨsite mʼbaha kʉ fyoni: kʉ vʉtwa vwoni, kʉ vavaha vooni ni ngʉfu 
sooni. Alɨ nʉ vʉtavʉlɨlua mʉ ɨɨsi ɨjɨ na kʉvʉsila kʉsila. 

22ɄNgʉlʉve ampeliile ʉKɨlɨsite ʉvʉtavʉlɨlua mʉ fiinu fyoni na kʉkʉmʼbɨɨka 
kuuva Mʼbaha ghwa kɨpʉgha ɨkya vɨtɨki. 

23Ɨkɨpʉgha ɨkya vɨtɨki ghwe mʼbɨlɨ ghwa Kɨlɨsite, kikwɨlanɨsɨvua nʉ Kɨlɨsite jʉno 
ikwɨlanɨsia ifiinu fyoni, imbale sooni. 

Vaefeso 2 

ɄNgʉlʉve ɨkʉtʉpoka mʉ lʉsʉngʉ lwake 

1Ʉlʉtasi ʉmue mʉlyale vafue vwɨmɨla ʉvʉhosi ni nyɨvi siinu. 

2Ʉnsiki ʉghuo mʉlyale muvɨngɨlɨla amaghendele agha mʉ ɨɨsi ɨjɨ, na 
kʉkʉmʼbɨngɨlɨla ʉSetano ʉmʼbaha ghwa mapepo jʉno ifighono ifi itema 
avaanhu vano navikʉnkʉnda ʉNgʉlʉve. 

3Na jʉsue tweni ʉlʉtasi tʉlyale ndavʉle aveene, tʉkavɨngɨlɨlagha ʉvʉnoghelua 
ʉvwa mʼbɨlɨ, tʉkavombagha sino sihovosia amavɨlɨ na moojo ghiitu. Mʉ ʉluo 
natwale tukuluka ʉlʉkwegho lwa Ngʉlʉve ndavʉle avange vooni. 

4Neke ʉNgʉlʉve nya lʉsʉngʉ, alyatʉghanile fiijo. 

5Nambe tʉlyale vafue vwɨmɨla ʉvʉhosi vwitu, akatʉsyʉsia kuuva vʉʉmi 
palɨkɨmo nʉ Kɨlɨsite, kwekʉti ʉNgʉlʉve atʉpokile mʉ lʉsʉngʉ lwake. 

6Alyatʉsyʉsisie palɨkɨmo nʉ Yesu Kɨlɨsite, na kʉkʉtʉvɨɨka kuuva palɨkɨmo nʉ 
Kɨlɨsite ʉjuo mʉ Vʉtwa vwake kʉkyanya. 

7Alyavombile ʉluo kuuti, ahʉfie kʉ fisina fyoni fino fikwisa pambele ʉlʉsʉngʉ 
lwake ʉlʉvaha fiijo lʉno alyatʉpeliile mʉ vʉkoola vwake mwa Yesu Kɨlɨsite. 

8ɄNgʉlʉve avapokile mʉ lʉsʉngʉ lwake vwɨmɨla ʉlwɨtɨko. Ʉlwɨtɨko ʉluo 
lʉvonolo kuhʉma kwa Ngʉlʉve, naluhʉma mʉ ngʉfu siinu. 

9Namʉpelilue ʉvʉpoki vwɨmɨla amaghendele ghiinu amanofu, ʉmuunhu 
ghweni naangighiniaghe. 

10Ʉsue tʉpelilue nʉ Ngʉlʉve. Ʉmwene atʉpelile vʉpia mwa Yesu Kɨlɨsite kuuti 
tʉvisaghe na maghendele amanofu ghano alyatʉlɨngʼhanɨkisie kuhʉma 
mʼbʉkʉʉlʉ, kuuti amaghendele aghuo ghe tʉvɨngɨlɨlaghe. 

Avɨtɨki vooni valɨngʼhiine mwa Kɨlɨsite 

11Lɨno, ʉmue mwe vano namʉlɨ Vayahudi, mʉkʉmbʉkaghe vʉle ʉlʉtasi 
mʉlyale mutambʉlua na Vayahudi kuuti, “Namʉvombilue ɨkɨvʉngo ɨkya 
kʉdumula ɨngola ɨja kɨdɨɨmi,” neke aveene vakighiniagha kuuti, “Vavombilue 
ɨkɨvʉngo,” kwekʉti vavombilue ɨkɨvʉngo mʉ mavɨlɨ ghaave. 

12Ʉnsiki ʉghuo namʉlyankagwile ʉKɨlɨsite, mʉlyale vapooma kʉ Vaisilaeli. 
Ʉmue namʉlyale mʉ fingo sa Ngʉlʉve sino alyavalaghile avaanhu vaake, 
aVaisilaeli. Mʉlyale mukukala kɨsila lʉhʉvɨɨlo nambe kʉkʉnkagʉla ʉNgʉlʉve. 

13Neke lɨno mʉlwa kuuva mwa Yesu Kɨlɨsite, ʉmue mwe vano mʉlyale patali 
nʉ Ngʉlʉve, mʉlɨ piipi nʉ Ngʉlʉve vwɨmɨla ɨdanda ja Kɨlɨsite jɨno jɨlyakungʼiike 
pa kɨkovekano. 

14ɄKɨlɨsite jʉjuo ghwe jʉno aletile ʉlʉtengaano, avakongʼhanisie aVayahudi na 
vano naVayahudi kuuva kɨɨnu kɨmo. Vwɨmɨla kufua kwa mwene pa kɨkovekano, 
alyavʉsisie kɨno kɨlyavaghavinie na kʉkʉvapelela kuuva valʉgʉ. 

15Alyavʉsisie indaghɨlo isa Kɨyahudi palɨkɨmo ni fivʉngo fyake, kuuti avaanhu 
ava fisina fivɨlɨ, kwekʉti aVayahudi na vano naVayahudi kuuva kɨsina kɨmo 
ɨkɨpia mwa Kɨlɨsite. Mʉ ʉluo akaleeta ʉlʉtengaano. 

16Vwɨmɨla kufua kwa mwene pa kɨkovekano, alyavʉsisie lwoni ʉvʉlʉgʉ vwave, 
akavavɨɨka avaanhu ava fisina fivɨlɨ kuuva kɨsina kɨmo, akavasambania nʉ 
Ngʉlʉve. 

17Alisile kupʉlɨsia ɨMhola ɨNofu ɨja lʉtengaano kʉlyʉmue mwe vano namʉlɨ 
Vayahudi, kwekʉti mwe vano mʉlyale patali nʉ Ngʉlʉve; na kʉ Vayahudi, 
kwekʉti vano valyale piipi nʉ Ngʉlʉve. 

18Ʉlwakʉva vwɨmɨla ʉKɨlɨsite, ʉsue tweni tʉpelilue ɨsɨla ɨja kʉveela pamaaso 
gha Nhaata mʉ lʉtango ʉlwa Mhepo jʉla jʉla jʉmo. 

19Lɨno, ʉmue mwe vano namʉlɨ Vayahudi, namʉlɨ vahesia nambe vakilasɨla. 
Looli mʉlɨ vanya kaaja, mʉlɨ vamo na vɨmɨke, mʉlɨ vaanhu va Ngʉlʉve. 

20Ʉmue mʉlɨ nyumba jɨno jɨjengilue pa lwalo lʉno ve vasungʼhua na vavɨli, 
ʉYesu Kɨlɨsite ghwe lɨvue ɨlɨvaha ɨlya pa nguto. 

21Mwa Yesu ɨnyumba jooni jɨlʉnganɨsivue vʉnofu na kuuva mbaha, kuuti jɨɨve 
nyumba nyɨmɨke ɨja kufunyila, jɨno jɨmikue kwa Mʉtwa ʉYesu. 

22Lɨno, na jʉmue mwe vano namʉlɨ Vayahudi, mʉjengilue palɨkɨmo na 
Vayahudi kuuva nyumba ja kukala ʉNgʉlʉve. ɄNgʉlʉve ikukala mʉlyʉmue 
kukilila ʉMhepo ghwake. 

Vaefeso 3 

Ɨmbombo ɨja Paulo kʉ vano naVayahudi 

1Mʉ ʉluo, ʉne ne Paulo nɨdindilue mʉ ndinde vwɨmɨla kupʉlɨsia imhola isa 
Yesu Kɨlɨsite kʉlyʉmue mwe vano namʉlɨ Vayahudi. 

2Nɨkagwile mʉpʉliike kuuti ʉNgʉlʉve mʉ lʉsʉngʉ lwake, alyamheliile 
ɨmbombo ɨja kʉpʉlɨsia ɨMhola ɨNofu kʉlyʉmue. 

3ɄNgʉlʉve alyahʉfisie ʉne ʉvʉtavɨke vwake ʉvwa kʉ vʉsyefu, ndavʉle nɨtalile 
pikʉvalembela mʉ masio amadebe ɨmhola ɨjio. 

4Mʉngɨmbe amasio aghuo, kyamukagʉla kuuti ʉvʉsyefu vwɨmɨla ʉKɨlɨsite, 
nɨvʉtangʼhinie vʉnono. 

5Kuhʉma mʼbʉkʉʉlʉ ʉNgʉlʉve naalyavavʉlile avaanhu ʉvʉsyefu ʉvuo, neke 
pambele kukilila ʉMhepo ʉMwɨmɨke akavavʉʉla avasungʼhua vaake avɨmɨke 
na vavɨli. 

6Ʉvʉsyefu ʉvuo vwe ʉvʉ: Avaanhu vano naVayahudi viiva vaana va Ngʉlʉve 
palɨkɨmo na Vayahudi vwɨmɨla kukwɨtɨka ɨMhola ɨNofu, viiva filʉngo fya mʼbɨlɨ 
ghʉmo. Kange, mwa Yesu Kɨlɨsite, vano naVayahudi voope vikwʉpɨla sino 
ʉNgʉlʉve alyavalaghile kʉkʉvapeela aVayahudi. 

7-8ɄNgʉlʉve alyamheliile ɨmbombo ɨja kʉpʉlɨsia ɨMhola ɨNofu kʉ vaanhu vano 
naVayahudi. ƗMhola ɨjio jɨlɨ nʉ vʉmofu mwa Yesu Kɨlɨsite, ʉvʉmofu ʉvwa 
kʉdegha ʉvʉsila kɨghelelo. Alyamheliile ʉne nambe nanɨnoghiile mʉ vɨmɨke 
vooni, ʉmwene alyavombile ʉluo mʉ lʉsʉngʉ ni ngʉfu saake. 

9Alyamheliile ɨmbombo ɨja kʉvavʉʉla avaanhu vooni ʉvʉtavɨke vwake ʉvwa 
kʉ vʉsyefu vʉle vuvombeka. ɄNgʉlʉve ʉjuo ʉmpela fyoni, alyavɨkile ʉvʉtavɨke 
ʉvuo kuhʉma mʼbʉkʉʉlʉ. 

10Alyavombile ʉluo kuuti, kukilila ɨkɨpʉgha ɨkya vɨtɨki, avahʉfie avanya 
vʉtavʉlɨlua na vanya ngʉfu kʉkyanya vʉle ʉmwene alɨ nʉ vʉkagʉsi vʉno vʉlɨ 
papinga. 

11Ʉvuo vwale vwe vʉfumbue vwake kuhʉma mʼbʉkʉʉlʉ vʉno alyakwɨlanisie 
mwa Mʉtwa ghwitu ʉYesu Kɨlɨsite. 

12Ʉlwakʉva tʉlɨ mwa Yesu Kɨlɨsite, kange tʉkʉmwɨtɨka ʉmwene, ʉluo 
lʉkʉtʉpelela kuuva nʉ lʉhʉvɨɨlo na kuveela pamaaso gha Ngʉlʉve kɨsila 
vwoghofi. 

13Lɨno, nisʉʉma namʉngadendevʉkaghe vwɨmɨla imhumuko sino nikwʉpɨla 
vwɨmɨla ʉmue. Mughiniaghe, ʉlwakʉva imhumuko isio lʉvʉmbʉlɨlo lwinu. 

ɄPaulo ɨkʉvasʉmɨla avɨtɨki ava kʉ Efeso 

14Mʉ isio sooni, nifughama pamaaso gha Nhaata kʉkʉvasʉmɨla ʉmue. 

15ɄNgʉlʉve ghwe Mpeli ghwa fyoni, ifya kʉkyanya na pa ɨɨsi. 

16Nɨkʉnsʉʉma kuuti, mʉ vʉmofu vwa vʉvaha vwake, avapeele ingʉfu kukilila 
ʉMhepo ghwake, mʉsindamale amoojo ghiinu. 

17Nɨkʉnsʉʉma kuuti vwɨmɨla ʉlwɨtɨko lwinu, ʉKɨlɨsite ikalaghe mʉ moojo 
ghiinu. Nɨkʉvasʉmɨla mʉʉve ni ngʉfu isa kwɨma vʉnofu mʉ lʉghano. 

18ɄNgʉlʉve avapelaghe ʉmue palɨkɨmo na vɨmɨke vooni ingʉfu isa kʉkagʉla 
vʉle ʉKɨlɨsite atʉghanile mʉ lʉghano ʉlʉsila kɨghelelo. 

19Kange, nisʉʉma mʉkagʉle kuuti, ʉlʉghano lwa Kɨlɨsite lʉvaha kukila 
ʉvʉkagʉsi ʉvwa vaanhu vooni, mʉʉve vakwɨlanɨfu ndavʉle ʉNgʉlʉve. 

20Alʉmbwaghe ʉNgʉlʉve jʉno ingʉfu saake sivomba ɨmbombo ɨja kʉdegha 
nkate mʉ moojo ghiitu kukila vʉle tʉkʉnsʉʉma, nambe vʉle tusaagha! 

21Alʉmbwaghe vwɨmɨla ʉvʉvaha vwake mʉ fipʉgha ifya vɨtɨki na mwa Yesu 
Kɨlɨsite. Alʉmbwaghe mʉ fisina fyoni, ifighono fyoni! Ameni. 

Vaefeso 4 

Ʉvʉmo mʉ kɨpʉgha ɨkya vɨtɨki 

1Lɨno, ʉne ne jʉno nɨdindilue mʉ ndinde vwɨmɨla ʉMʉtwa ʉYesu, 
nɨkʉvasʉʉma fiijo kuuti, mukalaghe ndavʉle lʉnoghiile, ʉlwakʉva 
mʉkemelilue nʉ Ngʉlʉve. 

2Mʉvisaghe nʉ lujisio, mʉvisaghe vahʉʉgʉ, mʉvisaghe nʉ lugudo na 
kusaghɨlanɨla mʉ lʉghano. 

3Mʉlolelelaghe fiijo ʉvʉmo vʉno mʉpelilue nʉ Mhepo ʉMwɨmɨke. Ʉvʉmo ʉvuo 
mʉlolelelaghe mʉlwa kukala nʉ lʉtengaano. 

4Kweghʉle ʉmʼbɨlɨ ghʉmo, ʉMhepo jʉmo ndavʉle vʉle tʉkemelilue kuuva mʉ 
lʉhʉvɨɨlo lʉmo. 

5Kange, kwale ʉMʉtwa jʉmo, ʉlwɨtɨko lʉmo, ʉlwofugho lʉmo. 

6Kwale ʉNgʉlʉve jʉmo, jʉno ghwe Nhaata ghwa vooni, mʼbaha ghwa fyoni, 
ivomba ɨmbombo mʉ vooni, ikukala mʉ vaanhu vaake vooni. 

7Neke nʉjʉnge apelilue ɨkɨpelua mʉ vughane vwa Kɨlɨsite. 

8Fye nambe aMalembe aMɨmɨke ghiiti, “Ye atoghile kʉkyanya, akaghomile 
avalʉgʉ vinga. Akavapeela avaanhu vaake ʉlʉvonolo.” 

9Lɨno, ɨlɨsio lɨno liiti, “Alyatoghile kʉkyanya,” kwekʉti kɨki? Kwekʉti, alikile 
taasi paasi pa ɨɨsi. 

10Lɨno, jʉno alikile ghwe jʉno alyatoghile kʉkyanya fiijo kukila ʉvʉlanga vwoni 
kuuti aave kwoni. 

11ɄYesu ʉjuo ghwe jʉno alyavapeliile vamonga kuuva vasungʼhua, avange 
kuuva vavɨli, avange vadalɨki, avange kuuva vadɨɨmi va fipʉgha fya vɨtɨki na 
vavʉlanɨsi. 

12Alyavapeliile ifipelua ifio kuuti vavalɨngʼhaniaghe avɨtɨki kuvomba ɨmbombo 
jaake, neke ɨkɨpʉgha ɨkya vɨtɨki kɨno ghwe mʼbɨlɨ ghwa Kɨlɨsite kɨkangalaghe. 

13Ʉluo lufivombekagha kuhanga ʉsue tweni tʉʉve vʉmo mʉ lwɨtɨko na 
kʉkʉnkagʉla ʉMwana ghwa Ngʉlʉve, neke tʉkangale mʉ moojo ghiitu na 
kuuva vakwɨlanɨfu ndavʉle ʉKɨlɨsite. 

14Pepano natupʉsanɨkagha ni mbʉlanɨsio isa vʉdesi hwene vaana mʉlwa 
kusyangua na vaanhu avasʉfu vano vikʉvasofia avange. 

15Looli tuvɨngɨlɨlagha ʉvwakyangʼhaani na kughanana, neke tʉkʉle mʉ sooni, 
tʉʉve ndavʉle ʉKɨlɨsite jʉno ghwe mʼbaha ghwa kɨpʉgha kya vɨtɨki. 

16Mwa mwene ʉmʼbɨlɨ ghʉlʉngiine na kukolana vwɨmɨla ifilʉngo. Ifilʉngo ifio 
nɨkɨngɨ pano kivomba ɨmbombo kulɨngʼhana ni ngʉfu saake, ʉmʼbɨlɨ ghukʉla, 
ghusindamala mʉ lʉghano. 

Amaghendele amapia mwa Yesu Kɨlɨsite 

17Lɨno, nɨkʉvavʉʉla na kʉkʉvasimilisia mʉ ngʉfu sa Mʉtwa ʉYesu kuuti, 
kuhʉma lɨno namʉngikalaghe ndavʉle avaanhu vano navikʉmwɨtɨka 
ʉNgʉlʉve. Avaanhu avuo, amasaaghe ghaave maviivi, 

18kange valɨ mʉ ngʼhiisi, navakagwile ʉvwakyangʼhaani vwa Ngʉlʉve. Avaanhu 
avuo vavɨkilue patali nʉ vwʉmi vʉno ʉNgʉlʉve ɨkʉvapeela avaanhu vaake, 
ʉlwakʉva vasiiti kukwɨtɨka. 

19Navivona soni, aveene vivwafuka na kuvomba imbombo inyali sino sili 
papinga. Vilonda fiijo kuvomba isio. 

20Neke ʉmue namʉlyamanyiile enendɨɨkɨ mʉ mhola isa Kɨlɨsite. 

21Ʉmwene ghwe kɨvʉmbʉko ɨkya vwakyangʼhaani. Nɨkagwile kuuti 
mʉlyapʉliike na kuvʉlanɨsɨvua imhola saake. 

22Mʉlyamanyiile kʉkʉghaleka amaghendele ghiinu ghano mʉlyale nagho 
ʉlʉtasi, kwekʉti ʉlʉveelo lwinu ʉlʉkʉʉlʉ lʉno lwavasofyagha vwɨmɨla 
kuvɨngɨlɨla ʉvʉnoghelua ʉvʉviivi ʉvʉnya kʉvasyanga. 

23ɄMhepo ghwa Ngʉlʉve avandʉlaghe amasaaghe ghiinu ghavisaghe mapia. 

24Mʉvisaghe nʉ lʉveelo ʉlʉpia lʉno ʉNgʉlʉve alyapelile mʉ kɨhwani kyake, 
ʉlʉveelo ʉluo lukuhʉfia mʉ vʉgholofu, na mʉ vwɨmɨke ʉvwa kyangʼhaani. 

25Lɨno, mʉvʉlekaghe ʉvʉdesi, nʉjʉnge amʼbʉlaghe ʉnʼjaake ʉvwakyangʼhaani, 
ʉlwakʉva ʉsue tweni tʉlɨ filʉngo mʉ mʼbɨlɨ ghʉmo. 

26Nave mʉkaliile, mʉlekaghe kuuti ɨngʼhalaasi jiinu jɨvapelele kuvomba 
inyɨvi. Mʉlekaghe pijigha nɨ ngʼhalaasi ʉnsiki ghwoni. 

27Namʉnganʼdindulilaghe ʉmʉlyango ʉSetano. 

28Ʉmʉlyasi, naangahɨjaghe kange, looli aghimbaghe jʉjuo kuvomba ɨmbombo 
ɨnofu, neke aave ni fiinu ifya kʉntanga ʉmwene na jʉno aghilue. 

29Namʉngajovaghe amasio amaviivi, looli mʉjovaghe amasio amanofu agha 
kʉvatanga avange kuuti pano vipʉlɨka, vavʉmbʉlɨlaghe. 

30Namʉngavombaghe sino sikʉmpelela ʉMhepo ʉMwɨmɨke ʉghwa Ngʉlʉve 
asukunale, ʉlwakʉva ʉMhepo ʉjuo, kye kɨvalɨlo kya Ngʉlʉve kʉlyʉmue, kuuti 
mʉlɨ vaanhu vaake kuhanga ɨkɨghono kɨno ʉNgʉlʉve ilikʉvavanga. 

31Lɨno, mʉlekaghe ɨlyojo, ɨngʼhalaasi, ɨlyovo, amaligho nʉ vʉviivi vwoni vʉno 
vʉlɨ papinga. 

32Looli nʉjʉnge amʼbombelaghe ʉnʼjaake inofu, mʉvonelanɨlaghe ɨkɨsa na 
kusaghɨlana ndavʉle ʉNgʉlʉve vʉle alyavasaghiile ʉmue vwɨmɨla ʉKɨlɨsite. 

Vaefeso 5 

Amaghendele ghano ghanoghiile kʉ vɨtɨki 

1Lɨno, mwɨghaghe kwa Ngʉlʉve, ʉlwakʉva ʉmue mʉlɨ vaana vaake vaghanɨke. 

2Mʉvisaghe nʉ lʉghano, ndavʉle ʉKɨlɨsite vʉle alyatʉghanile kuhanga akafua 
vwɨmɨla ʉsue. Alyahʉmisie ʉvwʉmi vwake kuuva lɨtekelo ɨlɨnya lʉnuusi 
ʉlʉnono lʉno lʉkʉmhovosia ʉNgʉlʉve. 

3Namʉngajovwaghe vwɨmɨla ʉvʉvwafu nambe ʉvʉghendamwalu, nambe 
ʉvʉhojofu vwa kyʉma, ʉlwakʉva isio sooni nasinoghiile kuvombua na vɨmɨke. 

4Kange, namʉngajovaghe inya soni nambe amasio agha kɨjasu nambe 
indendʉlo, ʉlwakʉva isio sooni sila lʉvʉmbʉlɨlo, ʉlwene mʉmhongesyaghe 
ʉNgʉlʉve. 

5Mʉkagʉlaghe kuuti ʉmuunhu ghweni ʉmʉghendamwalu, ʉmʼbwafu, nʉ 
mhojofu ghwa kyʉma, naalingila mʉ Vʉtwa vwa Kɨlɨsite nʉ Ngʉlʉve. Ʉvʉhojofu 
vwa kyʉma kwe kwɨmɨka ifihwani. 

6Vwɨmɨla isio, ʉmuunhu naangavasyangaghe na masio agha kɨjasu, ʉlwakʉva 
ɨngʼhalaasi ja Ngʉlʉve jɨkʉvisila avaanhu vano navikʉnkʉnda. 

7Lɨno, mʉlekaghe kuuva vʉhangɨlanɨsi na vaanhu avuo. 

Kukukala mʉ lʉmuli 

8Ʉlʉtasi ʉmue mʉlyale ngʼhiisi, neke kuhʉma mʉkʉmwɨtɨka ʉMʉtwa ʉYesu, 
mʉlɨ lʉmuli. Lɨno, mukalaghe ndavʉle lʉnoghiile kʉ vaanhu va lʉmuli. 

9Nɨjovile enendɨɨkɨ, ʉlwakʉva avaanhu vano lʉmuli vivomba inofu, isa 
vʉgholofu ni sa kyangʼhaani. 

10Mʉghimbaghe kukagʉla sino ikeela ʉMʉtwa. 

11Namʉngavisaghe nʉ vʉhangɨlanɨsi ʉvwa kʉvomba imbombo isa mʉ ngʼhiisi, 
isio sila lʉvʉmbʉlɨlo, ʉlwene mʉjovaghe pa vʉvalafu kuuti ʉvuo vʉhosi. 

12Sino vivomba avaanhu avuo kʉ vʉsyefu, kɨnyasoni nambe kujova. 

13Neke sooni pano sivɨkua pa lʉmuli, ʉvwakyangʼhaani vuvoneka. 

14Ʉlʉmuli lwe lʉno lupelela ifiinu fivonekaghe. Fye nambe avaanhu viiti, 
“Sisimuka ʉve ghwe jʉno ʉghoneliile! Ʉsyʉke kuhʉma kʉ vafue. Ghwope 
ʉKɨlɨsite ɨkʉkʉmulika.” 

15Lɨno, mulolelelaghe amaghendele ghiinu. Mʉlekaghe piiva vajasu, mʉvisaghe 
vanya lʉhala. 

16Mʉvombaghe inofu ʉnsiki ghwoni ghʉno mʉlɨ naghwo, ʉlwakʉva ifighono ifi 
avaanhu vivomba kyongo ʉvʉhosi. 

17Mʉ ʉluo mʉlekaghe piiva vajasu, ʉlwene mʉkagʉlaghe sino ʉMʉtwa ilonda 
mʉvombaghe. 

18Namʉngaghalaghe, ʉlwakʉva kughaala kupelela kuvomba inya soni, ʉlwene 
mʉlongosivwaghe nʉ Mhepo ʉMwɨmɨke. 

19Nʉjʉnge amwɨmbɨlaghe ʉnʼjaake ɨSabuli, inyɨmbo isa kʉmpaala ʉNgʉlʉve ni 
nyɨmbo isa mʉ moojo. Mʉmwɨmbɨlaghe na kʉkʉmpaala ʉMʉtwa ʉYesu nʉ 
mwojo ghwinu ghwoni. 

20Mʉmhongesyaghe ʉNgʉlʉve ʉNhaata ifighono fyoni mʉ sooni, mʉ lɨtavua lya 
Mʉtwa ghwitu ʉYesu Kɨlɨsite. 

Ʉnʼdala nʉ mʉghoosi 

21Vanyalʉkolo vango, mʉpʉlɨngʼhanaghe mʉlwa kʉmwoghopa ʉKɨlɨsite. 

22Ʉmue mwe vadala mʉvisaghe vakʉndi kʉ vaghoosi viinu, ndavʉle 
kʉkʉnkʉnda ʉMʉtwa ghwitu ʉYesu. 

23Nɨjovile enendɨɨkɨ, ʉlwakʉva ʉmʉghoosi alɨ nʉ vʉtavʉlɨlua kwa nʼdala 
ghwake, ndavʉle ʉKɨlɨsite vʉle alɨ nʉ vʉtavʉlɨlua kʉ kɨpʉgha ɨkya vɨtɨki, kange 
ghwe Mpoki ghwa kɨpʉgha ɨkio kɨno ghwe mʼbɨlɨ ghwake. 

24Lɨno, mwe vadala mulondua kuuva vakʉndi kʉ vaghoosi viinu mʉ sooni, 
ndavʉle ɨkɨpʉgha ɨkya vɨtɨki vʉle kɨkʉnkʉnda ʉKɨlɨsite. 

25Na jʉmue mwe vaghoosi mʉvaghanaghe avadala viinu, ndavʉle ʉKɨlɨsite vʉle 
akɨghanile ɨkɨpʉgha ɨkya vɨtɨki, kuhanga akafua vwɨmɨla ɨkɨpʉgha ɨkio. 

26Alyavombile ʉluo, neke akɨvɨɨke kuuva kyɨmɨke na kʉkʉkɨvalasia na malenga 
agha lɨsio lya Ngʉlʉve. 

27Kange, alyafwile kuuti aave nɨ kɨpʉgha kya vɨtɨki ɨkyɨmɨke ɨkɨnya vʉvaha, 
ɨkɨsila nkole nambe ʉvʉviivi vʉmonga ndavʉle ʉvuo. 

28Enendɨɨkɨ ghwope ʉmʉghoosi ilondua kʉkʉmʉghana ʉnʼdala ghwake, 
ndavʉle ɨkʉghʉghana ʉmʼbɨlɨ ghwake. Jʉno ɨkʉmʉghana ʉnʼdala ghwake 
ikughana jʉjuo. 

29Nakwale jʉno ɨkʉghʉkalalɨla ʉmʼbɨlɨ ghwake, looli ɨkʉghʉlɨsia na 
kʉkʉghʉlolelela, ndavʉle ʉKɨlɨsite vʉle ɨkʉkɨvombela ɨkɨpʉgha ɨkya vɨtɨki, 

30ʉlwakʉva ʉsue tʉlɨ filʉngo fya mʼbɨlɨ ghwake. 

31Ndavʉle aMalembe aMɨmɨke vʉle ghiiti, “Mʉ ʉluo, ʉmuunhu ɨkʉmʉleka 
ʉviise nʉ ngʼina, neke ivisagha nʉ nʼdala ghwake, vavɨlɨ ava viiva mʼbɨlɨ ghʉmo.” 

32Amasio agha ʉmʉlʉvo ghwake nakɨhʉʉgʉ kʉkʉghʉtangʼhania, neke ʉne 
nijova vwɨmɨla ʉKɨlɨsite nɨ kɨpʉgha kya vɨtɨki. 

33Lɨno, ʉmʉghoosi ghweni amʉghanaghe ʉnʼdala ghwake ndavʉle ikughana 
jʉjuo, ghwope ʉnʼdala amwoghopaghe ʉmʉghoosi ghwake. 

Vaefeso 6 

Avapaafi na vaana 

1Ʉmue mwe vaana, mʉvisaghe vakʉndi kʉ vapaafi viinu ndavʉle lulondua mwa 
Mʉtwa ʉYesu, ʉlwakʉva ʉluo lwe lʉno lulondua kuvombua. 

2“Ʉmwoghopaghe ʉvaaso nʉ mamaajo,” ʉlʉlaghɨlo ʉlʉ lwe lwa kwanda lʉno 
nkate mʉ lwene, ʉNgʉlʉve alaghile ʉlufuunyo lʉno lwiti, 

3“Ghwʉpɨle inyifuunyo na kukukala ifighono finga pa ɨɨsi apa.” 

4Na jʉmue vakɨnhaata, namʉngavakalasyaghe avaana viinu, ʉlwene 
mʉvasʉngaghe vʉnofu mʉlwa kʉvavʉlanɨsia imbʉlanɨsio isa Mʉtwa ʉYesu. 

Avatwa na vakami 

5Na jʉmue mwe vakami, mʉvisaghe vakʉndi kʉ vatwa viinu ava pa ɨɨsi apa. 
Mʉvisaghe vakʉndi mʉlwa kʉvoghopa nʉ mwojo ghwoni, ndavʉle 
mʉkʉnkʉnda ʉKɨlɨsite. 

6Namʉngavombaghe isio pa pano vikʉvaagha neke mʉvahovosie, looli 
mʉvombaghe nʉ mwojo ghwoni ndavʉle ikeela ʉNgʉlʉve, ʉlwakʉva ʉmue 
mʉlɨ vavombi va Kɨlɨsite. 

7Mʉvombaghe nʉ mwojo ʉmʼbalafu, hwene mʉkʉmʼbombela ʉNgʉlʉve, 
namʉngavombaghe hwene mʉkʉmʼbombela muunhu. 

8Pano muvomba isio mʉkagʉlaghe kuuti, ʉMʉtwa ʉYesu ɨkʉmpeela ʉlʉvonolo 
ʉmuunhu ghweni vwɨmɨla ɨmbombo jaake ɨnofu, aave nkami nambe aave 
mwavʉke. 

9Na jʉmue mwe vatwa, mʉvavombelaghe vʉnofu avakami viinu. 
Namʉngavoghofyaghe, mʉkʉmbʉkaghe kuuti ʉmue na vakami viinu mʉlɨ nʉ 
Ntwa jʉmo kʉkyanya, ʉmwene ɨkʉvavombela vooni mʉ vwakyangʼhaani, 
naisalʉla muunhu. 

Ifilwɨlo ifya kʉmʉlefia ʉSetano 

10Lɨno, mʉkangalaghe mwa Mʉtwa ʉYesu na mʉ ngʉfu saake. 

11Ndavʉle ʉnsikali vʉle ifwala ifilwɨlo, mʉvisaghe ni filwɨlo fyoni fino 
ɨkʉvapeela ʉNgʉlʉve kuuti mʉmʉlefie ʉSetano nʉ vʉsʉfu vwake. 

12Mʉvombaghe enendɨɨkɨ, ʉlwakʉva ʉsue natulua ɨlɨlʉgʉ na vaanhu, looli tulua 
nʉ vʉtwa ʉvwa mapepo ni ngʉfu saake, tulua na vavaha ni ngʉfu isa mipepo 
imilamafu mʉ ɨɨsi jɨno najivoneka na maaso. 

13Lɨno, mʉkolaghe ifilwɨlo fyoni fino avapeliile ʉNgʉlʉve, kuuti ɨkɨghono ɨkya 
vʉhosi kɨngafike, mʉmʉlefie ʉmʉlʉgʉ ghwinu. Neke kyande mulɨngʼhanisie 
lwoni na kulua ɨlɨlʉgʉ, musindamala. 

14Mʉvisaghe mulɨngʼhanisie: Ʉvwakyangʼhaani vʉvisaghe ndavʉle ʉlʉkova 
lʉno ipinya ʉnsikali mʉ nsana, ʉvʉgholofu vʉvisaghe ndavʉle kɨno ʉnsikali 
ifwala kukusigha pa kɨfuva. 

15Kange, ndavʉle ʉnsikali vʉle ifwala indatu kukulɨngʼhania kulua ɨlɨlʉgʉ, 
enendɨɨkɨ fye mʉhʉvɨlaghe ɨMhola ɨNofu ɨja lʉtengaano kʉkʉvatanga kulua 
ɨlɨlʉgʉ nʉ Setano. 

16Palɨkɨmo nisio sooni, ʉlwɨtɨko lʉvisaghe je ngʉla jiinu, kuuti musighe 
imhalala sooni injodole isa Mhosi jʉla. 

17Mwʉpɨle ʉvʉpoki, vʉvisaghe ndavʉle ɨkofili ɨja kyʉma jɨno ifwala ʉnsikali 
kukusigha kʉ mutu; kange mwʉpɨle ɨlɨsio lya Ngʉlʉve kuhʉma kwa Mhepo 
ʉMwɨmɨke, lɨvisaghe ndavʉle ɨbamba ɨja kʉlwɨla ɨlɨlʉgʉ. 

18Mʉnsʉmaghe ʉNgʉlʉve ʉnsiki ghwoni mʉlwa kʉlongosivua nʉ Mhepo 
ʉMwɨmɨke. Mʉvisaghe maaso, mʉsʉmaghe kɨsila kʉkatala na kʉkʉvasʉmɨla 
avɨmɨke vooni. 

19Kange, mʉsʉmɨlaghe na jʉʉne kuuti pano nipʉlɨsia, ʉNgʉlʉve amheele 
amasio agha kʉjova, nɨpʉlɨsie ʉvʉsyefu ʉvwa Mhola ɨNofu ɨja Yesu Kɨlɨsite, 
kɨsila vwoghofi. 

20Ʉne nɨlɨ nsungʼhua ghwa Ngʉlʉve vwɨmɨla kupʉlɨsia ɨMhola ɨjio. Ɨmbombo 
ɨjio je jɨno jɨmheleliile kuuva mʉ ndinde, mʉsʉmɨlaghe kuuti nɨpʉlɨsyaghe 
ndavʉle lulondua kɨsila vwoghofi. 

Amasio agha kʉhwesia 

21Ʉnyalʉkolo ghwitu ʉmʉghanɨke ʉTikiko, ʉmʼbombi ʉnnofu ghwa Mʉtwa, 
kyaɨkʉvavʉʉla imhola sango sooni ni mbombo sino nighendelela kuvomba. 

22Nɨkʉnsuungʼha kʉlyʉmue, kuuti iise avavʉʉle imhola siitu na 
kʉkʉvanyamasia amoojo ghiinu. 

23Nɨkʉvasʉmɨla mwe vɨtɨki vajango, mʉvisaghe nʉ lʉtengaano nʉ lʉghano nʉ 
lwɨtɨko kuhʉma kwa Ngʉlʉve ʉNhaata na kwa Mʉtwa ʉYesu Kɨlɨsite. 

24ɄNgʉlʉve avasʉngʉkɨlaghe vooni vano vamʉghanile ʉMʉtwa ghwitu ʉYesu 
Kɨlɨsite, mʉ lʉghano ʉlʉsila vʉsililo. 

Vafilipi 

Vafilipi 1 

Ʉlʉhʉngɨlo 

1Ɨkalata ɨjɨ jɨhʉmile kʉlyʉne ne Paulo nʉ Timoti, twe vavombi va Yesu Kɨlɨsite. 
Tʉkʉvalembela ʉmue mweni mwe vano mʉkʉmwɨtɨka ʉYesu Kɨlɨsite, mwe 
vano mukukala mʉ lɨkaaja ɨlya Filipi, palɨkɨmo na valoleleli na vatangɨli va 
kɨpʉgha ɨkya vɨtɨki. 

2Ʉlʉsʉngʉ nʉ lʉtengaano kuhʉma kwa Ngʉlʉve ʉNhaata ghwitu, na kwa 
Mʉtwa ʉYesu Kɨlɨsite, fivisaghe numue. 

ɄPaulo ɨkʉvasʉmɨla aVafilipi 

3Jaatu pano nɨkʉvakʉmbʉka ʉmue, nɨkʉmhongesia ʉNgʉlʉve ghwango. 

4Kange, jaatu pano nɨkʉvasʉmɨla ʉmue mweni kwa Ngʉlʉve, nɨkʉvasʉmɨla nʉ 
lʉkeelo, 

5ʉlwakʉva ʉmue mʉlɨ palɨkɨmo nuune kuvomba ɨmbombo ɨja kʉpʉlɨsia ɨMhola 
ɨNofu, kuhʉma ɨkɨghono ɨkya kwanda ye mukwʉpɨla ɨMhola ɨjio kuhanga 
kufika lɨno. 

6Nɨkagwile vʉnofu kuuti, ʉNgʉlʉve jʉno akatengwile kuvomba ɨmbombo ɨnofu 
ɨjɨ mʉ moojo ghiinu, ifivombagha ʉluo kuhanga ikwɨlanɨsia mʉ kɨghono kɨla 
ɨkya kʉgomoka ʉYesu Kɨlɨsite. 

7Nɨnoghiile kusaagha ʉluo vwɨmɨla ʉmue mweni, ʉlwakʉva nɨvaghanile fiijo. 
ɄNgʉlʉve mʉ lʉsʉngʉ lwake avatangile ʉmue palɨkɨmo nuune kuvomba 
ɨmbombo ɨja kwoleka na kuhʉfia ʉvwakyangʼhaani ʉvwa Mhola ɨNofu, pano 
nɨlɨ mʉ ndinde, na pano nanɨlɨ mʉ ndinde. 

8ɄNgʉlʉve akagwile vʉle nɨvasyʉkilue fiijo ʉmue mweni, mʉ lʉghano 
ʉlʉhʉma kwa Yesu Kɨlɨsite. 

9Kɨno nɨkʉvasʉmɨla kwa Ngʉlʉve kye ɨkɨ: Ʉlʉghano lwinu lʉfikwongelelaghe 
fiijo, mʉ vʉkagʉsi na mʉ vʉlamʉsi ʉvwa kyangʼhaani, 

10kuuti mʉsitangʼhaniaghe sino sinoghiile. Mʉ ʉluo muuva vagholofu, kange 
vasila nkole kuhanga kufika ɨkɨghono kɨla ɨkya kʉgomoka ʉKɨlɨsite. 

11Mʉ vwʉmi vwinu muvombagha isa vʉgholofu mʉ ngʉfu sa Yesu Kɨlɨsite, 
kuuti avaanhu vamʉghiniaghe na kʉkʉmʉlʉmba ʉNgʉlʉve. 

Imhumuko sa Paulo sitangile kukwɨsia ɨMhola ɨNofu 

12Lɨno vanyalʉkolo vango, nilonda mʉkagʉle kuuti imhumuko sino sinyaghile, 
sitangile fiijo kukwɨsia ɨMhola ɨNofu. 

13Lolagha, avasikali vooni ava nyumba ɨja ntwa palɨkɨmo na vange vooni, 
vakagwile kuuti ʉne nɨdindilue mʉ ndinde vwɨmɨla kʉkʉmʼbombela ʉKɨlɨsite. 

14Kange, vwɨmɨla ʉne kudindilua mʉ ndinde, avɨtɨki vinga vakangiile mwa 
Mʉtwa ʉYesu, vipʉlɨsia ɨlɨsio lya Ngʉlʉve kɨsila vwoghofi. 

15Kwevale avaanhu vamonga vipʉlɨsia imhola isa Kɨlɨsite, ʉlwakʉva valɨ nɨ 
kɨvini na mabaatu. Neke kwevale avange vano vipʉlɨsia nʉ mwojo ʉmʼbalafu. 

16Avaanhu vano vipʉlɨsia nʉ mwojo ʉmʼbalafu, vilongosivua nʉ lʉghano, 
ʉlwakʉva vakagwile kuuti, ʉNgʉlʉve asalwile ʉne kuvomba ɨmbombo ɨja 
kwoleka ɨMhola ɨNofu. 

17Avange avuo vipʉlɨsia imhola isa Kɨlɨsite mʉlwa kwilana, navipʉlɨsia nʉ 
mwojo ʉmʼbalafu, ʉlwakʉva visaagha kuuti kuvomba ʉluo, vikwongelesia 
ʉlʉpumuko lwango mʉ ndinde. 

18Neke ʉluo nalʉtalamu! Avaanhu vapʉlɨsyaghe imhola sa Kɨlɨsite nʉ mwojo 
ʉmʼbalafu nambe vapʉlɨsyaghe mʉ vʉkedʉsi, ɨkɨvaha ʉKɨlɨsite ipʉlɨsɨvua. Ʉluo 
lwe lʉno lʉkʉhovosia. Kange nifihovokagha, 

19ʉlwakʉva nɨkagwile kuuti, vwɨmɨla inyifuunyo siinu nʉ lʉtango kuhʉma kwa 
Mhepo ghwa Yesu Kɨlɨsite, nikwavʉka. 

20Nihʉvɨɨla fiijo kuuti, ndalʉve ndaani nakwekɨlɨ kɨno kyande kɨkʉmhelela 
nɨpele isoni mʉ mbombo jango. Looli kutengʉlɨla lɨno ni fighono fyoni, 
nɨkʉmʉghiniagha ʉKɨlɨsite mʉ ngʉfu sango sooni. Nivombagha ʉluo mʉ 
vwʉmi vwango vwoni, nɨɨve mwʉmi nambe nɨfue. 

21Kʉlyʉne nave nɨjighe mwʉmi nɨkʉmʼbombela ʉKɨlɨsite, nave nɨfue niiva nʉ 
lʉvʉmbʉlɨlo ʉlʉkome. 

22Neke nave ʉne kujigha mwʉmi kʉkʉmhelela kuvomba ɨmbombo ɨnya 
lʉvʉmbʉlɨlo ʉlʉkome mʉ mbombo ja Kɨlɨsite, apuo nanɨkagwile nɨsalʉle 
lʉlɨku! 

23Nɨlɨ pakate pa nongua ivɨlɨ isio. Nɨlɨ nʉ vʉsyʉkue kʉkʉvʉleka ʉvwʉmi ʉvʉ, 
nɨlʉte kukukala nʉ Kɨlɨsite. Kʉlyʉne ɨlio lye lɨnono kukila. 

24Neke vwɨmɨla kʉkʉvatanga ʉmue, lʉnono fiijo nɨjighe mʉ vwʉmi ʉvʉ. 

25Ʉlwakʉva nɨlʉtangʼhinie ʉluo, nɨkagwile nijigha mwʉmi, nifikukalagha 
numue kuuti nɨvatange mʉkʉle na kuuva nʉ lʉkeelo mʉ lwɨtɨko. 

26Mʉ ʉluo niliiva nisile kange mulikughinia fiijo, ʉlwakʉva ʉYesu Kɨlɨsite 
anhangile nɨgomoke kʉlyʉmue. 

27Lɨno, ɨkɨvaha kye ɨkɨ: Amaghendele ghiinu ghavisaghe ndavʉle jilʉngɨka 
ɨMhola ɨNofu ɨja Kɨlɨsite. Mʉ ʉluo, niise kʉlyʉmue, nambe nɨleke pikwisa, 
nɨpʉlɨkaghe kuuti mufikangala nʉ mwojo ghʉmo, kange mʉlɨ vʉmo kusigha 

avalʉgʉ vano visofia ʉvwakyangʼhaani vwɨmɨla ʉlwɨtɨko lwinu, lʉno luhʉma 
mʉ Mhola ɨNofu. 

28Namʉngoghopaghe avalʉgʉ viinu nambe padebe. Ɨkio kiiva kye kɨvalɨlo ɨkya 
kʉvahʉfia aveene kuuti vitapitipulua, neke kʉlyʉmue kɨvalɨlo kya kʉvahʉfia 
kuuti mutapipokua. ɄNgʉlʉve ghwe mwene ivomba isi. 

29Ʉlwakʉva ʉNgʉlʉve naavatangile kʉkʉmwɨtɨka ʉKɨlɨsite kwene, looli 
palɨkɨmo na kupumusivua vwɨmɨla ʉmwene. 

30Lɨno, ɨmbombo jɨno muvomba ɨja kʉsigha avalʉgʉ vano visofia 
ʉvwakyangʼhaani, je mbombo jɨno mʉkanyaghile nilua najo. Nambe lɨno 
mʉpʉliike kuuti nɨjiighe nilua najo. 

Vafilipi 2 

Kuuva nʉ lujisio ndavʉle ʉYesu 

1Lɨno, ʉlwakʉva mʉkangasivue mwa Kɨlɨsite, ʉlʉghano lwake lʉvanyamisie, 
mʉlɨ vʉhangɨlanɨsi nʉ Mhepo ʉMwɨmɨke, kange mʉkyaghile ɨkɨsa nʉ lʉsʉngʉ 
lwa Yesu Kɨlɨsite, 

2nɨkʉvasʉʉma mʉmhelele nɨhovoke fiijo mʉlwa ʉmue kuuva na 
mapʉlɨngʼhano, kughanana na kuuva nʉ mwojo ghʉmo. 

3Namʉngavombaghe lʉmonga mʉlwa kwilana nambe kuuva nʉ lughinio, looli 
mujisyaghe, nʉjʉnge amʼbonaghe ʉnnine kuuti anoghiile kukila ʉmwene. 

4Ʉmuunhu ghweni naangasaghaghe lʉlwa mwene, looli asaghaghe nʉ lwa 
vange. 

5Mʉvisaghe na masaaghe amanono ndavʉle alyale nagho ʉYesu Kɨlɨsite: 

6Ʉmwene kuhʉma mʼbʉkʉʉlʉ alyalɨngʼhiine nʉ Ngʉlʉve. Neke nambe 
alyalɨngʼhiine nʉ Ngʉlʉve, alyavwene nalʉnono kujigha akoleliile ʉluo. 

7Looli ʉmwene akalʉleka ʉluo lwoni, akijisia, akava hwene nkami. Akaholua 
ndavʉle avaanhu, akava muunhu. 

8Akijisia, akava nkʉndi kwa Ngʉlʉve kuhanga kufua, kufua mʉlwa 
kʉkomelelua pa kɨkovekano! 

9Mʉ ʉluo ʉNgʉlʉve akamʉghinia fiijo, akampeela ɨlɨtavua ɨlɨvaha kukila 
amatavua ghooni, 

10kuuti vwɨmɨla ʉvʉvaha ʉvwa lɨtavua lya Yesu, ifipelua fyoni kʉkyanya, pa ɨɨsi 
na kʉvʉlʉngʉ, fifughamaghe pamaaso ghaake. 

11Kange, ʉmuunhu ghweni ɨtɨkaghe kuuti, ʉYesu Kɨlɨsite ghwe Mʉtwa. Mʉ ʉluo 
iiva ɨkʉmʉghinia ʉNgʉlʉve ʉNhaata. 

Kuuva lʉmuli 

12Lɨno vaghanɨke vango, ndavʉle mʉlyale vakʉndi ifighono fyoni ye nɨlɨ 
palɨkɨmo numue, nambe ʉnsiki ʉghʉ pano nɨlɨ kʉtali numue mʉghinaghe 
kuvomba sino sihʉfia ʉvʉpoki vwinu. Mʉvombaghe isio nʉ vwoghofi na 
kutetema. 

13Mʉvombaghe enendɨɨkɨ, ʉlwakʉva ʉNgʉlʉve ghwe mwene ivomba ɨmbombo 
nkate mʉlyʉmue, na kʉkʉvapeela ʉvʉsyʉkue ni ngʉfu isa kʉvomba imbombo 
sino ikeela ʉmwene sivombeke. 

14Mʉvombaghe sooni kɨsila kʉngʼuula nambe kukanɨngʼhana, 

15neke mʉʉve vaana va Ngʉlʉve, vagholofu, vasila nkole mʉ kɨsina ɨkɨ ɨkɨhosi, 
ɨkɨnya nyiiho imbiivi. Mʉnoghiile kuuva lʉmuli pakate pa vaanhu ndavʉle 
inhondue vʉle simulika kʉkyanya. 

16Mʉgadɨlɨlaghe ɨlɨsio ɨlya Ngʉlʉve lɨno lileeta ʉvwʉmi. Apuo na jʉʉne pe 
niliiva nɨ kya kughinia ɨkɨghono kɨla ɨkya kʉgomoka ʉKɨlɨsite, ʉlwakʉva 
lulivoneka pa vʉvalafu kuuti, ʉlʉghimbo lwango nɨ mbombo jango nafilʉtile 
vʉvʉle. 

17Ʉlʉpumuko lwinu vwɨmɨla ʉlwɨtɨko kwa Ngʉlʉve lɨtekelo lɨno likwʉpɨlua nʉ 
mwene. Nambe ʉlʉpumuko na kufua kwango kʉghelekue pa lɨtekelo ɨlio, niiva 
nʉ lʉkeelo vwɨmɨla ʉlwɨtɨko lwinu, kange nihovoka palɨkɨmo numue. 

18Enendɨɨkɨ na jʉmue mʉhovokaghe, kange mʉhovokaghe palɨkɨmo nuune. 

ɄTimoti nʉ Epafulodito 

19Nihʉvɨɨla kuuti ʉMʉtwa ʉYesu angakeele, nɨkʉnsuungʼha kʉlyʉmue ʉTimoti 
ifighono ndafilɨngi fino fikwisa, neke angʼhangasie ʉmwojo vwɨmɨla imhola 
inofu sino ilikwisa naso kuhʉma kʉlyʉmue. 

20Nijova ʉluo, ʉlwakʉva nɨlɨ nsila muunhu ʉjʉnge jʉno ndepoonu ɨkʉvavɨkɨla 
mwojo ndavʉle ʉTimoti. 

21Kwekʉti, avange vooni vitʉngʉmala ni mbombo saave, navivɨkɨla mwojo 
ɨmbombo ɨja Yesu Kɨlɨsite. 

22Ʉmue mʉkagwile vʉle ʉTimoti avoniike muunhu nnofu. Avombile ɨmbombo 
ɨja kʉpʉlɨsia ɨMhola ɨNofu palɨkɨmo nuune, ndavʉle ʉmwana vʉle ivomba nʉ 
viise. 

23Nihʉvɨɨla kʉkʉnsuungʼha ʉTimoti kʉlyʉmue pano kyanɨkagwile sino kyande 
sikʉnyaagha vwɨmɨla kudindilua mʉ ndinde. 

24Nɨkʉmhʉvɨɨla ʉMʉtwa ʉYesu kuuti ɨkʉnhanga, na jʉʉne niise 
ngʼhaningʼhaani kʉlyʉmue. 



482 

 

 
ɄLʉfingo ʉLʉpia 

© Wycliffe Bible Translators, Inc. 
 

 
 

 

25Neke lɨno nɨvwene lʉnono taasi nɨntavʉle ʉnyalʉkolo ghwitu ʉEpafulodito 
jʉno mʉkansungʼhile kuuti iise anhange fino nɨkaghilue. Ʉmwene ʉjʉ ivomba 
ɨmbombo palɨkɨmo nuune, kange mʉlua lɨlʉgʉ palɨkɨmo nuune vwɨmɨla ɨMhola 
ɨNofu. 

26Nɨntavwile ʉlwakʉva asyʉkilue kutangʼhana numue, kange ipumuka mʉ 
mwojo ghwake vwɨmɨla ʉmue, ʉlwakʉva mʉkapʉliike kuuti akaale ntamu. 

27Lweli akaale ntamu fiijo, ghʉkaale ghukova, neke ʉNgʉlʉve ansʉngʉkɨla, 
ansosia. Nakwekʉti ansʉngʉkɨla jʉjuo mwene, looli asʉngʉkɨla na jʉʉne kuuti 
nɨleke pikwongelesivua ʉlʉsukunalo pa ʉlʉ lʉno nɨlɨ nalwo. 

28Mʉ ʉluo nɨkʉnsuungʼha ngʼhaningʼhaani kʉlyʉmue kuuti kyande 
mʉmwaghile, mʉhovoke, na jʉʉne ʉmwojo ghwango ghʉnyamale. 

29Lɨno, mʉmwambɨlɨlaghe nʉ lʉkeelo lwoni mwa Mʉtwa ʉYesu. Avaanhu vano 
valɨ ndavʉle ʉjʉ mʉvoghopaghe, 

30ʉlwakʉva akitavwile kuhanga alondagha pifua vwɨmɨla ɨmbombo ɨja Kɨlɨsite. 
Akuluka kufua vwɨmɨla kʉkʉndetela ʉlʉtango lwinu, ʉlwakʉva nakyale kiiva 
kɨhʉʉgʉ ʉmue mweni kʉkʉndetela. 

Vafilipi 3 

Ʉvʉgholofu ʉvwa kyangʼhaani 

1Lɨno, vanyalʉkolo vango, mʉhovokaghe ʉlwakʉva mʉlɨ mwa Mʉtwa! 
Nanikatala kʉkʉvalembela amasio ghala ghala ghano nɨkavalembiile ʉlʉtasi, 
ʉlwakʉva amasio aghuo ghikʉvatanga kukwɨma vʉnono mʉ lwɨtɨko. 

2Mʉvisaghe maaso na vahosi, vano vahwene mbua, visimilisia ʉlwiho ʉlwa 
kʉvombelua ɨkɨvʉngo ɨkya kʉdumula ɨngola ɨja kɨdɨɨmi. 

3Ʉsue, twesue tʉvombilue ɨkɨvʉngo ɨkya kyangʼhaani, ʉlwakʉva tʉkʉmwɨmɨka 
ʉNgʉlʉve mʉlwa kʉlongosivua nʉ Mhepo ghwake na kukughinia ʉlwakʉva 
tʉlɨ mwa Yesu Kɨlɨsite. Ʉsue natuvɨɨka ʉlʉhʉvɨɨlo lwitu mʉ fiinu fya mʼbɨlɨ, 

4nambe nɨnoghiile kuvomba ʉluo! Nave kwale ʉmuunhu jʉno isaagha kuuti 
anoghiile kuvɨɨka ʉlʉhʉvɨɨlo mʉ fiinu fya mʼbɨlɨ, ʉne nɨnoghiile kukila. 

5Ʉne nɨlyavombilue ɨkɨvʉngo ɨkya kʉdumulua ɨngola ɨja kɨdɨɨmi ye nɨlɨ ni 
fighono lekelakwoni kuhʉma niholua, ʉne nɨlɨ Mʉisilaeli, nɨlɨ ghwa kɨsina ɨkya 
Benyamini, kange nɨlɨ Mʉebulania ghwa kyangʼhaani. Vwɨmɨla kuvɨngɨlɨla 
indaghɨlo isa Moose, nɨkavɨngɨlɨlagha vʉnono, ʉlwakʉva nɨlyale Mfalisayi. 

6Nave kye kɨvavɨlɨsi kya mbombo ja Ngʉlʉve, nɨlyale nighimba fiijo kupumusia 
ɨkɨpʉgha ɨkya vɨtɨki, ʉlwakʉva nɨkasaghagha kuuti, kuvomba ʉluo kwe 

kʉmhovosia ʉNgʉlʉve. Kange, vwɨmɨla ʉvʉgholofu mʉlwa kʉvɨngɨlɨla 
indaghɨlo, ʉne nɨlyale nsila nkole nambe ghʉmo. 

7Neke sooni sino silyale sivoneka nya lʉvʉmbʉlɨlo kʉlyʉne, lɨno nɨvwene sila 
lʉvʉmbʉlɨlo vwɨmɨla ʉYesu Kɨlɨsite. 

8Kyangʼhaani, isio sooni nɨvwene sila lʉvʉmbʉlɨlo pano nilɨngʼhania nʉ 
lʉvʉmbʉlɨlo ʉlʉvaha ʉlwa kʉnkagʉla ʉYesu Kɨlɨsite, ʉMʉtwa ghwango. 
Vwɨmɨla ʉmwene, nɨlamwile kʉkʉsileka sooni. Kʉlyʉne isio sooni sihwene 
makakala neke nɨvʉmbʉlɨle kuuva nʉ Kɨlɨsite, 

9nɨɨve mwa mwene. Ʉne nanivalɨlua ʉvʉgholofu vwɨmɨla kuvɨngɨlɨla indaghɨlo, 
looli mʉlwa kʉmwɨtɨka ʉKɨlɨsite. Ʉvʉ vwe vʉgholofu vʉno vuhʉma kwa 
Ngʉlʉve, kange ipelua ʉmuunhu jʉno ɨkʉmwɨtɨka. 

10Ɨkɨɨnu kɨno nilonda ʉne kwe kʉkʉnkagʉla ʉKɨlɨsite, na kukagʉla ingʉfu sino 
silyansyʉsisie ʉmwene. Nilonda kupumuka ndavʉle alyapumwike ʉmwene, 
kange nilonda kufua ndavʉle alyafwile ʉmwene, 

11kuuti ʉNgʉlʉve akasyʉsie na jʉʉne kuhʉma kʉ vafue. 

Kughimba kuhanga kufika kʉvʉsililo 

12Nakwekʉti niiti nɨmalile ʉlʉghendo mʉ lwɨtɨko, nambe kuuti nɨlɨ mʉgholofu 
lwoni, jeeje! Ʉlwene nighimba kuhanga nʉpɨle ʉlʉvonolo lʉno vwɨmɨla ʉluo 
ʉYesu Kɨlɨsite asalwile ʉne kuuti nɨɨve ghwake. 

13Vanyalʉkolo vango, ʉne nanisaagha kuuti nʉpiile ʉlʉvonolo ʉluo, ʉlwene 
nivomba lɨmo, nɨkʉghasyemua ghooni ghano ghakilile na kutʉngʉmalɨla ghano 
ghalɨ kʉvʉlongolo. 

14Lɨno, nighimba kuhanga nʉpɨle ʉlʉvonolo ʉlwa vwʉmi kʉkyanya, lʉno 
ʉNgʉlʉve alyatʉkemeliile kukilila ʉYesu Kɨlɨsite. 

15Ʉsue tweni twe vano tʉkangiile mʉ lwɨtɨko, tʉvisaghe nʉ vʉfumbue ʉvuo. 
Neke nave pakate palyʉmue vamonga visaagha sino nasilɨngʼhiine niisi, 
ʉNgʉlʉve ɨkʉvahʉfia mʉsikagʉle. 

16Lɨno, ɨkɨvaha kye ɨkɨ, tʉnoghiile kuvɨngɨlɨla sila sila sino ʉNgʉlʉve atʉhʉfisie. 

Avalʉgʉ ava kɨkovekano kya Kɨlɨsite 

17Vanyalʉkolo vango, mweni mwɨghaghe kʉlyʉne. Kange, mʉmanyɨlaghe kʉ 
vaanhu vano vivɨngɨlɨla ɨkɨhwanɨkɨsio kɨno tʉvahʉfisie. 

18Ʉlwakʉva kekinga nɨvavʉlile ɨmhola ɨjɨ, lɨno nɨkʉvavʉʉla kange na misosi, 
kuuti kwevale avaanhu vinga vano amikalɨle ghaave ghivonia kuuti, vikaana 
ɨmhola ɨja vʉpoki ʉvwa Kɨlɨsite pa kɨkovekano. 

19Avaanhu avuo ʉngʉlʉve ghwave lye lɨleme, vikughinia vwɨmɨla imbombo 
saave sino vivomba inya soni. Kange, amasaaghe ghaave visaagha fi fiinu ifya 
pa ɨɨsi apa. Ʉvʉsililo vwa vaanhu avuo, kwe kʉtipulua. 

20Neke ʉsue ʉvukalo vwitu vʉlɨ kʉkyanya, tʉkʉmʉghuula nʉ vʉsyʉkue 
ʉvʉkome ʉMpoki ʉMʉtwa ghwitu, ʉYesu Kɨlɨsite, iise kuhʉma kʉkyanya. 

21Ʉmwene alɨ ni ngʉfu isa kʉvɨɨka ifiinu fyoni mʉ vʉtavʉlɨlua vwake. Mʉ ngʉfu 
isio ilihambʉsia amavɨlɨ ghiitu agha, amajovejoove kuuti ghahwanane nʉ mʼbɨlɨ 
ghwake ʉmʉnya vʉvaha. 

Vafilipi 4 

1Lɨno vanyalʉkolo vango vaghanɨke, nɨsyʉkilue kutangʼhana numue. Ʉmue 
mwemue mʉkʉmhelela nɨhovoke, kange vwɨmɨla ɨmbombo jɨno nɨvombile 
kʉlyʉmue nilikwʉpɨla ɨngeela. Enendɨɨkɨ vaghanɨke vango, mʉkangalaghe 
mwa Mʉtwa. 

Amasio agha kʉkangasia 

2Nɨkʉkʉsʉʉma ʉve Eodia nuuve Sintike mʉpʉlɨngʼhanaghe, ʉlwakʉva ʉmue 
mweni mʉlɨ vavɨngɨlɨli va Mʉtwa. 

3Na jʉʉve ghwe mʼbombi nʼjango ghwe nnofu, nɨkʉkʉsʉʉma ʉvatange 
avakɨjʉʉva avuo, ʉlwakʉva vaghimbile fiijo kupʉlɨsia ɨMhola ɨNofu palɨkɨmo 
nuune, nʉ Kelementi palɨkɨmo na vavomba mbombo avajango avange vooni 
vano amatavua ghaave, ghalembilue mʉ kɨtabu ɨkya vwʉmi. 

4Mʉhovokaghe ifighono fyoni, ʉlwakʉva mʉlɨ mwa Mʉtwa. Nijova kange niiti, 
mʉhovokaghe! 

5Amaghendele ghiinu ghahʉfyaghe ʉvʉkoola vwinu kʉ vaanhu vooni, 
ʉlwakʉva ʉMʉtwa ʉYesu alɨ piipi pigomoka. 

6Namʉngavisaghe ni nganighani nambe padebe. Ʉlwene mʉ sooni 
mʉnsʉmaghe ʉNgʉlʉve na kʉkʉmhongesia. Ʉvʉfumbue vwinu mʉmʼbʉlaghe 
ʉNgʉlʉve. 

7Mʉ ʉluo ʉNgʉlʉve ɨkʉvapeela ʉlʉtengaano ʉlʉkome kukila vʉle 
vikʉlʉtangʼhania avaanhu. Ʉlʉtengaano ʉluo lʉkʉvapelela mʉleke 
pikwoghopa nambe kuhangajɨka, ʉlwakʉva ʉmue mʉlɨ mwa Yesu Kɨlɨsite. 

8Lɨno vanyalʉkolo vango, mʉsaghaghe isa kyangʼhaani, mʉsaghaghe sino 
sinoghiile kukwoghopua, mʉsaghaghe isa vʉgholofu, mʉsaghaghe isila 
vʉlamafu, mʉsaghaghe isa lʉkeelo, mʉsaghaghe sino sihovosia, mʉsaghaghe 
inono palɨkɨmo na sino sipelela kulʉmbua. 

9Mʉvombaghe sino mʉmanyiile na kukwʉpɨla kuhʉma kʉlyʉne, sino 
mʉpʉliike na kʉkʉsivona. ɄNgʉlʉve jʉno ɨkʉvapeela ʉlʉtengaano, ivisagha 
palɨkɨmo numue. 

ɄPaulo ihongesia aVafilipi 

10Nɨlɨ nʉ lʉkeelo ʉlʉkome mwa Mʉtwa, ʉlwakʉva lɨno mʉkʉmbwike kange 
kʉkʉnhanga. Nakwekʉti mʉkasyemilue kʉkʉnhanga, ʉlwene namʉkaale nʉ 
nsiki ʉghwa kʉvomba ʉluo. 

11Pano nijova ʉluo nakwekʉti naghilue kɨmonga, jeeje! Ʉne nɨmanyiile 
kukwʉpɨla sooni. 

12Nɨmanyiile kukwaghɨlua, nɨmanyiile kuuva ni fiinu finga. Nɨmanyiile 
kukwʉpɨla sooni sino sikʉnyisila, nɨɨve ni fiinu finga nambe nɨɨve nɨ njala; nɨɨve 
mmofu nambe naghɨlue. 

13ɄKɨlɨsite ghwe mwene ɨkʉmheela ingʉfu kukwʉpɨla isio sooni. 

14Nambe fye lʉlɨvuo kʉlyʉne, mʉkavombile vʉnofu kʉkʉnhanga mʉ lʉpumuko 
lwango. 

15Ʉmue Vafilipi mʉkagwile jʉmue kuuti, ye nipʉlɨsia ɨMhola ɨNofu kʉlyʉmue 
ʉlwa kwanda, na kuvʉʉka mʉ kɨghavo kiinu ɨkya Makedonia, nakwekɨkaale 
ɨkɨpʉgha ɨkɨngɨ ɨkya vɨtɨki kɨno kyanhangagha. Looli jʉmue mwe vano 
mwatavʉlagha na kukwʉpɨla ifiinu kuuti finhange. 

16Nambe ye nɨlɨ kʉ Tesalonike, kekinga mʉkasungʼhile ʉlʉtango mʉ fino 
naghilue. 

17Nakwekʉti ʉne nilonda pi pikwʉpɨla ifiinu kuhʉma kʉlyʉmue, jeeje! Ʉlwene 
nilonda mwʉpɨle inyifuunyo kuhʉma kwa Ngʉlʉve vwɨmɨla ʉvʉpeesi vwinu. 

18Lɨno, nʉpiile ifiinu fyoni fino mʉkasungʼhile nʉ Epafulodito. Ifiinu ifio finga 
fiijo. Ʉlʉtango ʉluo lʉhwene lɨtekelo ɨlɨnya lʉnuusi ʉlʉnono, lɨno lɨnoghiile kwa 
Ngʉlʉve, likwʉpɨlua na kʉkʉmhovosia ʉmwene. 

19Lɨno, mwa Yesu Kɨlɨsite, ʉNgʉlʉve ghwango ɨkʉvapeela ifiinu fyoni fino 
mulonda kuuva nafyo kulɨngʼhana nʉ vʉmofu vʉno vʉlɨ mʉ vʉvaha vwake. 

20ɄNgʉlʉve ʉNhaata ghwitu aghinwaghe ifighono fyoni. Ameni. 

Amasio agha vʉsililo 

21Mʉvahʉngɨlaghe avaanhu vooni vano vikʉmwɨtɨka ʉYesu Kɨlɨsite. 
Avanyalʉkolo vano valɨ palɨkɨmo nuune vikʉvahʉngɨla. 

22Avɨtɨki vooni, fiijo vano valɨ mʉ nyumba ɨja Kaisali, vikʉvahʉngɨla. 

23Ʉlʉsʉngʉ ʉlwa Mʉtwa ghwitu ʉYesu Kɨlɨsite lʉvisaghe numue. 

Vakolosai 

Vakolosai 1 

Ʉlʉhʉngɨlo 

1Ʉne ne Paulo, ne nsungʼhua ghwa Yesu Kɨlɨsite mʉ vughane vwa Ngʉlʉve, 
palɨkɨmo nʉ mwɨtɨki ʉnʼjiitu ʉTimoti, 

2tʉkʉvalembela ʉmue mwe vɨtɨki vajiitu, mwe vɨmɨke, mwe vano 
mʉkʉmwɨtɨka vʉnofu ʉYesu Kɨlɨsite, mwe vano mukukala mʉ lɨkaaja ɨlya 
Kolosai. Ʉlʉsʉngʉ nʉ lʉtengaano kuhʉma kwa Ngʉlʉve ʉNhaata ghwitu, 
fivisaghe numue. 

Ʉlʉhongesio ni nyifuunyo isa Paulo 

3Ifighono fyoni pano tʉkʉvasʉmɨla ʉmue, tʉkʉmhongesia ʉNgʉlʉve, ʉNhaata 
ghwa Mʉtwa ghwitu ʉYesu Kɨlɨsite. 

4Tuvomba ʉluo, ʉlwakʉva tʉpʉliike imhola siinu vwɨmɨla ʉlwɨtɨko lwinu mwa 
Yesu Kɨlɨsite nʉ lʉghano lwinu kʉ vɨmɨke vooni. 

5Ʉlwɨtɨko nʉ lʉghano lwinu fihʉmile mʉ lʉhʉvɨɨlo ʉlwa vwʉmi lʉno ʉNgʉlʉve 
avavɨkiile kʉkyanya. Ɨmhola ɨja lʉhʉvɨɨlo ʉluo mʉlyapʉliike kuhʉma ʉlʉtasi ye 
mupʉlɨsɨvua ɨmhola ɨja kyangʼhaani, kwekʉti ɨMhola ɨNofu. 

6ƗMhola ɨNofu ɨjio, jɨno jɨlyapʉlɨsivue kʉlyʉmue, jɨkwɨliine mʉ ɨɨsi sooni. 
ƗMhola ɨjio jɨvavangile avaanhu ndavʉle jɨlyavavangile ʉmue, kuhʉma 
ɨkɨghono kɨno mʉlyapʉliike ɨMhola ɨjio, na kukagʉla ʉvwakyangʼhaani ʉvwa 
lʉsʉngʉ lwa Ngʉlʉve. 

7ƗMhola ɨjio mʉlyavʉlanɨsivue nʉ Epafula, ʉmʼbombi ʉnʼjiitu ʉmʉghanɨke, 
mʼbombi nnofu ghwa Kɨlɨsite, kange ɨkʉtʉtanga ʉsue mʉlwa kʉvavʉlanɨsia 
ʉmue. 

8Ʉmwene ghwe jʉno atʉvʉlile imhola isa lʉghano lwinu, lʉno mʉpelilue nʉ 
Mhepo ʉMwɨmɨke. 

9Mʉ ʉluo, na jʉsue kuhʉma ɨkɨghono ye tupʉlɨka imhola siinu, natukatala 
kʉkʉvasʉmɨla kwa Ngʉlʉve. Tʉkʉvasʉmɨla kuuti, avatange kukagʉla 
ʉvughane vwake na kʉkʉvapeela ʉvʉkagʉsi nʉ lʉhala lʉno luhʉma kwa 
Mhepo ghwake. 

10Tʉkʉvasʉmɨla ʉluo, kuuti mʉvisaghe nʉ lʉveelo lʉno lʉnoghiile pamaaso 
gha Mʉtwa ʉYesu na kʉkʉmhovosia mʉ sooni. Apuo pe muvombagha 
imbombo inofu si nyinga na kughendelela kʉkʉnkagʉla ʉNgʉlʉve. 

11Tʉkʉvasʉmɨla kuuti, ʉNgʉlʉve avatangaghe mʉ ngʉfu saake inya vʉvaha, 
neke mʉʉve nʉ lugudo palɨkɨmo nʉ vʉkifu mʉ mhumuko siinu sooni, kange 
mʉvisaghe nʉ lʉkeelo. 

12Kange, mʉmhongesyaghe ʉNhaata, jʉno avavɨkile mʉnoghele kukwʉpɨla 
sino alyavalaghile avɨtɨki, kwekʉti vano vikukala mʉ lʉmuli. 

13Ʉmwene alyatʉpokile kuhʉma mʉ ngʉfu sa ngʼhiisi, akatʉhamia na 
kʉkʉtwingisia mʉ Vʉtwa vwa Mwanaake ʉmʉghanɨke. 

14Mwa Mwanaake ʉjuo, tʉvangilue, kwekʉti tʉpyanilue inyɨvi siitu. 

Ʉvʉvaha ʉvwa Mwana ghwa Ngʉlʉve 

15ɄMwanaake kɨhwani kya Ngʉlʉve jʉno naivoneka, ʉmwene ghwe nya 
vʉtavʉlɨlua kʉ fiinu fyoni fino fipelilue. 

16Kukilila ʉmwene, ʉNgʉlʉve alyapelile ifiinu fyoni, fino fili kʉkyanya na fino 
fili pa ɨɨsi. Alyapelile ifiinu fino fivoneka na fino nafivoneka, vʉʉve vwe vʉtwa 
nambe ʉvʉvaha, vaave vano vitema nambe avanya vʉtavʉlɨlua. ɄNgʉlʉve 
alyapelile ifiinu fyoni kukilila ʉmwene, kange vwɨmɨla ʉmwene. 

17ɄMwanaake ʉjuo kwealyale ifiinu fyoni ye fikyale kupelua, kange ifiinu fyoni 
fili mʉ vʉtavɨke mʉ ngʉfu saake. 

18Ʉmwene ghwe mʼbaha, ilongosia ɨkɨpʉgha ɨkya vɨtɨki, ndavʉle ʉmutu vʉle 
ghulongosia ʉmʼbɨlɨ. Ʉmwene ghwe kɨvʉmbʉko kya vwʉmi, ghwe ghwa 
kwanda kusyʉka kuhʉma kʉ vafue, kuuti aave mʼbaha ghwa fyoni. 

19Ʉlwakʉva ʉNgʉlʉve alyakeliile kuuti, ʉvʉkwɨlanɨfu vwake vwoni vʉʉve 
mwa Mwanaake. 

20Kange, vwɨmɨla ʉmwene, ʉNgʉlʉve alisambinie ni fiinu fyoni, alyavɨkile 
ʉlʉtengaano ni fiinu fino fili kʉkyanya na fino fili pa ɨɨsi, vwɨmɨla ɨdanda ɨja 
Mwanaake jɨno jɨlyakungʼiike pa kɨkovekano. 

21Na jʉmue ʉlʉtasi mʉlyale patali nʉ Ngʉlʉve, kange mʉlyale valʉgʉ vaake, 
vwɨmɨla amasaaghe ni mbombo siinu imbiivi. 

22Neke lɨno ʉNgʉlʉve avasambinie nʉ mwene jʉjuo vwɨmɨla ʉmʼbɨlɨ ʉghwa 
Mwanaake, kwekʉti kufua pa kɨkovekano. Avombile ʉluo kuuti avavɨɨke 
vagholofu, vasila nkole nambe kupɨkua mʉ lʉmonga pamaaso ghaake. 

23Luuva enendɨɨkɨ nave mufikangala na kujigha kuuva ni ngʉfu mʉ lwɨtɨko. 
Mʉlekaghe kukwɨtɨka kʉkʉlʉleka ʉlʉhʉvɨɨlo lʉno mʉlyʉpiile ye mʉpʉliike 
ɨMhola ɨNofu. ƗMhola ɨNofu ɨjio, jɨpʉlɨsivue kʉ vaanhu vooni ava mʉ ɨɨsi, na 
jʉʉne ne Paulo nɨlɨ mʼbombi ghwa kʉpʉlɨsia ɨMhola ɨjio. 

Ɨmbombo ɨja Paulo mʉ fipʉgha ifya vɨtɨki 

24Lɨno, nihovoka vʉle nipumuka pa ɨɨsi apa vwɨmɨla ʉmue, ʉlwakʉva pano 
nipumuka niiva mʉ vʉhangɨlanɨsi vwa mhumuko sa Kɨlɨsite vwɨmɨla ʉmʼbɨlɨ 
ghwake, ghʉno kye kɨpʉgha kya vɨtɨki. 

25Ʉne nɨlɨ mʼbombi ghwa kɨpʉgha ɨkio, nɨpelilue ɨmbombo ɨjio nʉ Ngʉlʉve 
vwɨmɨla ʉmue. Ɨmbombo ɨjio je ja kʉpʉlɨsia ɨlɨsio lyake mʉ vʉkwɨlanɨfu. 

26Ɨlɨsio ɨlio, lɨlyavɨkilue kʉ vʉsyefu kuhʉma mʼbʉkʉʉlʉ. Neke lɨno ahʉfisie kʉ 
vaanhu vaake. 

27ɄNgʉlʉve alondagha kʉkʉvahʉfia avaanhu ʉvʉvaha nʉ vʉmofu ʉvwa 
vʉsyefu ʉvuo vʉno alyavombile kʉ vaanhu vano naVayahudi. Ʉvʉsyefu ʉvuo, 
kwekʉti ʉKɨlɨsite alɨ nkate mʉlyʉmue. Ʉmwene ghwe jʉno ɨkʉtʉpeela 
ʉlʉhʉvɨɨlo kuuti tweni tulikwʉpɨla ʉvʉvaha vwa Ngʉlʉve. 

28Mʉ ʉluo, tʉkʉmpʉlɨsia ʉKɨlɨsite kʉ vaanhu vooni, tupavɨla na kuvʉlanɨsia 
avaanhu vooni mʉ vʉkagʉsi vwoni. Tuvomba ʉluo, kuuti tʉvaleete vooni 
pamaaso gha Ngʉlʉve kuuva vakwɨlanɨfu mʉlwa kuuva mwa Kɨlɨsite. 

29Vwɨmɨla ʉluo nighimba kuvomba ɨmbombo mʉ ngʉfu sa Kɨlɨsite sino 
sivomba ɨmbombo nkate mʉlyʉne. 

Vakolosai 2 

1Nilonda mʉkagʉle vʉle nighimba fiijo vwɨmɨla kʉkʉvatanga ʉmue na vaanhu 
ava mʉ lɨkaaja ɨlya Laodikia, na vange vooni vano navaghelile kutangʼhana 
nuune. 

2Nivomba ʉluo kʉkʉvakangasia amoojo ghaave na kuuva vʉmo mʉ lʉghano. 
Kange, vavisaghe nʉ vʉkagʉsi vʉno vʉkʉvapeela ʉvwakyangʼhaani. Pe 
vakagʉle ʉvʉsyefu vwa Ngʉlʉve, kwekʉti vankagʉle ʉKɨlɨsite jʉjuo. 

3ɄKɨlɨsite ʉjuo nkate mwa mwene mwe muno mwevʉle ʉvʉmofu vwa lʉhala 
nʉ vʉkagʉsi. 

4Nɨkʉvavʉʉla ɨlɨsio ɨlɨ kuuti ʉmuunhu naangavasyangaghe na masio agha 
vʉdesi, nambe ghivoneka kuuti manono fiijo. 

5Nambe nɨlɨ patali numue kɨmʼbɨlɨ, ʉmwojo ghwango ghʉlɨ palɨkɨmo numue. 
Nihovoka, ʉlwakʉva mukukala mʉ vʉtavɨke ʉvʉnono na kusindamala mʉ 
lwɨtɨko lwinu lʉno mʉlɨ nalwo mwa Kɨlɨsite. 

Kukukala mwa Kɨlɨsite 

6Lɨno, ʉlwakʉva mʉmwʉpiile ʉYesu Kɨlɨsite, kuuva Mʉtwa ghwinu, 
mʉjighaghe mukukala mwa mwene. 

7Mʉsindamale nkate mwa mwene, mwɨmaghe vʉnono mʉ lwɨtɨko ndavʉle 
mʉlyavʉlanɨsivue. Kange, mʉmhongesyaghe fiijo ʉNgʉlʉve. 

8Mʉvisaghe maaso, ʉmuunhu ghweni naangavasofyaghe nʉ vʉkagʉsi vwake 
ʉvwa vʉsyangi, vʉno nyiiho sa vaanhu ni mbʉlanɨsio sa mhepo imbiivi sino 
sitema ɨɨsi. Isio nambʉlanɨsio sa Kɨlɨsite. 

9Namʉngasyangwaghe, ʉlwakʉva ʉvʉkwɨlanɨfu vwoni ʉvwa Ngʉlʉve vʉlɨ mʉ 
mʼbɨlɨ ghwa Kɨlɨsite. 

10Ʉmue mwʉpiile ʉvwʉmi ʉvʉkwɨlanɨfu mʉlwa kuuva mwa mwene. ɄKɨlɨsite 
mʼbaha kukila imhepo isio imbiivi nʉ vʉtavʉlɨlua vwoni. 

11Mwa Kɨlɨsite mʉvombilue ɨkɨvʉngo mʉlwa kʉpokua mʉ vʉnoghelua vwa 
mʼbɨlɨ, nalʉlɨ ndavʉle kuvombelua na vaanhu ɨkɨvʉngo ɨkya kʉdumula ɨngola 
ɨja kɨdɨɨmi. 

12Ʉlwakʉva ye mwofughue, mʉlyasyɨlilue palɨkɨmo nʉ mwene, kange 
mʉlyasyʉsivue palɨkɨmo nʉ mwene, mʉlwa kwɨtɨka ingʉfu sa Ngʉlʉve jʉno 
alyansyʉsisie kuhʉma kʉ vafue. 

13Ʉlʉtasi ʉmue mʉlyale vafue vwɨmɨla ʉvʉhosi vwinu, na pano namʉlyale mʉ 
lʉfingo lwa Ngʉlʉve. Neke lɨno, ʉNgʉlʉve avapeliile ʉvwʉmi palɨkɨmo nʉ 
Kɨlɨsite. Atʉpyaniile inyɨvi siitu sooni, 

14atʉhombiile sino twasighilwagha vwɨmɨla inyɨvi siitu, mʉlwa kʉkomelelua 
ʉKɨlɨsite pa kɨkovekano. 

15Pa kɨkovekano apuo ʉKɨlɨsite alyakunyile ʉvʉtwa nʉ vʉtavʉlɨlua vwa mhepo 
imbiivi. Akasilefia na kʉkʉsisʉsia imhepo isio pa vʉvalafu. 

16Lɨno, ʉmuunhu naangavahɨghaghe vwɨmɨla fino mulia, nambe fino munyua, 
nambe kugadɨlɨla ifikulukulu ifya mwesi ʉmpia, nambe ɨSabati. 

17Isio sooni mwɨghɨɨghɨ ghwa sino silikwisa. Neke ʉvwakyangʼhaani ʉvwa 
sooni ghwe Kɨlɨsite jʉjuo. 

18Namʉngɨtɨkaghe kuhɨghua nʉ muunhu ghweni jʉno ikuvɨɨka nya lujisio 
kange ɨkʉvɨmɨka avanyamhola. Ʉmuunhu ndavʉle ʉjuo ikuvona kuuti 
amasaaghe ghaake manofu, ikughinia vʉvʉle vwɨmɨla amasaaghe ghaake jʉjuo. 

19Ʉmuunhu ʉjuo iiva ibaghwile jʉjuo kwa Kɨlɨsite jʉno ghwe mutu ghwa mʼbɨlɨ, 
kwekʉti ɨkɨpʉgha ɨkya vɨtɨki. Kuhʉma kwa Kɨlɨsite ɨkɨpʉgha kyoni ɨkya vɨtɨki 
kikwʉpɨla ɨkyakʉlia na kulʉnganɨsɨvua ingʼhole ni filʉngo ifya mʼbɨlɨ ghwoni, 
fikʉla ndavʉle ilonda ʉNgʉlʉve. 

20Ʉmue mʉlyafwile palɨkɨmo nʉ Kɨlɨsite, mʉlyavangilue kuhʉma mʉ ngʉfu isa 
mhepo imbiivi sino sitemile mʉ ɨɨsi muno. Lɨno, kɨki muvɨkile mʉ vʉtavʉlɨlua 
vwa mhepo isio hwene vaanhu va mʉ ɨɨsi muno? 

21Ndavʉle, “Namʉngakolaghe ɨkɨ, namʉngavonjaghe ɨkɨ, namʉngabasyaghe 
ɨkɨ!” 

22Sooni isio ndaghɨlo ni mbʉlanɨsio sa vaanhu, silʉngɨka vwɨmɨla ifiinu fino 
fingalɨvue na kunywevua, finangɨka. 

23Lweli avaanhu vano vivɨngɨlɨla isio vivoneka hwene vanya lʉhala, mʉlwa 
kʉvɨɨka ʉvʉtavɨke ʉvwa kʉmwɨmɨka ʉNgʉlʉve mʉ vughane vwave, kuuva nʉ 
lujisio ʉlwa vʉkedʉsi, kʉkʉghahonga amavɨlɨ ghaave kʉ ngʉfu. Neke inyiiho 
isio nasitanga lʉmonga kusigha ʉvʉnoghelua vwa mʼbɨlɨ. 

Vakolosai 3 

1Lɨno, ʉlwakʉva ʉNgʉlʉve avasyʉsisie palɨkɨmo nʉ Kɨlɨsite, mʉlondaghe sino 
sili kʉkyanya kʉno ʉKɨlɨsite ikalile, alɨ nʉ vʉtavʉlɨlua ʉvʉvaha palɨkɨmo nʉ 
Ngʉlʉve. 

2Mʉsaghaghe sino sili kʉkyanya, namʉngasaghaghe isa mʉ ɨɨsi muno. 

3Nijova enendɨɨkɨ, ʉlwakʉva ʉvwʉmi vwinu ʉvwa lʉtasi vʉfwile, ʉvwʉmi 
vwinu ʉvʉpia kwe kukukala palɨkɨmo nʉ Kɨlɨsite mwa Ngʉlʉve, neke ʉluo 
naluvoneka na maaso. 

4ɄKɨlɨsite jʉno ghwe vwʉmi vwinu iliiva ivoneka, pe na jʉmue mulivoneka 
palɨkɨmo nʉ mwene mʉ vʉvaha vwake. 

5Lɨno, mʉsilekaghe lwoni isa mʉ ɨɨsi: ʉvʉghendamwalu, ʉvʉvwafu, 
ʉvʉnoghelua ʉvʉviivi, amasaaghe amaviivi, nʉ vʉhojofu. Kuhojoka kwe 
kwɨmɨka ifihwani. 

6Vwɨmɨla isio, ɨngʼhalaasi ja Ngʉlʉve jɨkʉvisila vooni vano vivomba isio. 

7Na jʉmue ʉlʉtasi ye mulongosivua ni sa mʉ ɨɨsi, mʉlyale muvomba isio. 

8Neke lɨno mʉsileke isi sooni: ɨngʼhalaasi, ɨlyojo, ʉvʉhosi, amaligho na kujova 
amasio ghano naghanoghiile. 

9Namʉngavʉlanaghe isa vʉdesi, ʉlwakʉva mʉlʉlekile ʉlʉveelo lwinu ʉlʉkʉʉlʉ 
palɨkɨmo na maghendele ghaake, 

10na kuuva nʉ lʉveelo ʉlʉpia. ɄNgʉlʉve ipela ʉlʉveelo ʉlʉpia nkate 
mʉlyʉmue, na kʉkʉvapelela mʉhwanane nʉ mwene jʉno apelile ʉluo, neke 
mʉnkagʉle vʉnofu. 

11Apuo nakʉlɨ Mʉyahudi nambe jʉno naMʉyahudi, nakʉlɨ jʉno avombilue 
ɨkɨvʉngo nambe jʉno naavombilue ɨkɨvʉngo, nakʉlɨ mpooma ʉnʼjasu nambe 
ʉmpooma ʉmʉlʉgʉ, nakʉlɨ nkami nambe ʉmwavʉke. Looli ʉKɨlɨsite ghwe 
fiinu fyoni, kange alɨ nkate mʉ vooni. 

12Lɨno, ʉlwakʉva ʉNgʉlʉve avasalwile kuuva vɨmɨke vaghanɨke, mʉvisaghe nɨ 
kɨsa, vakoola, vanya lujisio, vahʉʉgʉ na vanya lugudo. 

13Mʉsaghɨlanaghe na kukuguda. Nave jʉmonga alɨ nɨ lɨsio nʉ nʼjaake, anoghiile 
kʉkʉnsaghɨla ndavʉle ʉMʉtwa vʉle avasaghiile ʉmue. 

14Ɨkɨvaha, mʉghananaghe, ʉlwakʉva ʉlʉghano lwe lʉno lupelela ʉvʉmo 
ʉvʉkwɨlanɨfu. 

15Ʉlʉtengaano kuhʉma kwa Kɨlɨsite lʉtemaghe mʉ moojo ghiinu. Mʉkemelilue 
kuuva nʉ lʉtengaano ʉluo pakate palyʉmue na kukukala palɨkɨmo ndavʉle 
ifilʉngo ifya mʼbɨlɨ ghʉmo. Kange, mʉmhongesyaghe ʉNgʉlʉve. 

16Mʉgadɨlɨlaghe fiijo ɨlɨsio lya Kɨlɨsite, mʉvʉlanɨsaniaghe na kupavɨlanɨla 
vʉnono. Mwɨmbaghe inyɨmbo isa kʉmpaala ʉNgʉlʉve, inyɨmbo isa 
kʉmwɨmɨka, ni nyɨmbo isa mʉ moojo ghiinu, kwekʉti sino mupelua nʉ Mhepo 
ʉMwɨmɨke. Mʉmwɨmbɨlaghe ʉNgʉlʉve nʉ lʉhongesio mʉ moojo ghiinu. 

17Sooni sino mujova, nambe kuvomba, mʉvombaghe sooni mʉ lɨtavua lya 
Mʉtwa ʉYesu, na kʉkʉmhongesia ʉNgʉlʉve ʉNhaata vwɨmɨla ʉYesu ʉjuo. 

Ʉvʉtavɨke ʉvwa mikalɨle gha vɨtɨki 

18Ʉmue mwe vadala, mʉvisaghe vakʉndi kʉ vaghoosi viinu. Ʉluo lwe lʉno 
lʉnoghiile kʉ vavɨngɨlɨli va Mʉtwa. 

19Na jʉmue mwe vaghoosi, mʉvaghanaghe avadala viinu, namʉngavisaghe 
vakali kʉ veene. 

20Na jʉmue mwe vaana, mʉvisaghe vakʉndi kʉ vapaafi viinu mʉ sooni, 
ʉlwakʉva ʉluo lʉkʉmhovosia ʉMʉtwa. 

21Na jʉmue mwe vapaafi, namʉngavakalasyaghe avaana viinu, kuuti valeke 
pidenyeka inhumbula. 

22Na jʉmue mwe vakami, mʉvisaghe vakʉndi kʉ vatwa viinu mʉ sooni. 
Namʉngavombaghe ɨlya pamaaso neke mʉvoneke mʉnoghiile, looli mʉvisaghe 
vakʉndi kuhʉma nkate mʉ moojo ghiinu, vwɨmɨla kʉkʉmwoghopa ʉMʉtwa 
ʉYesu. 

23Sooni sino muvomba, mʉvombaghe nʉ mwojo ʉmʼbalafu. Mʉvombaghe 
mʉlwa kʉmʼbombela ʉMʉtwa, namʉngavombaghe hwene mʉkʉmʼbombela 
ʉmuunhu. 

24Mʉkagʉlaghe kuuti ʉMʉtwa ilikʉvapeela ʉlʉvonolo lʉno avavɨkiile mwe 
vaanhu vaake, ʉlwakʉva ʉKɨlɨsite ghwe Mʉtwa jʉno mʉkʉmʼbombela. 

25Neke jʉno ivomba ʉvʉhosi, ilihombua kulɨngʼhana nʉ vʉhosi vʉno avombile, 
ʉlwakʉva ʉNgʉlʉve nailola pa maaso. 

Vakolosai 4 

1Na jʉmue mwe vatwa, mʉvavombelaghe inofu na kʉkʉvavombela sino 
sinoghiile avakami viinu, mʉkagʉlaghe kuuti na jʉmue mʉlɨ nʉ Ntwa 
kʉkyanya. 

Ʉlʉlaghɨlo vwɨmɨla kukufuunya 

2Mufunyaghe kwa Ngʉlʉve ifighono fyoni. Pano mukufuunya mulolelelaghe 
vʉnofu, kange mʉmhongesyaghe ʉNgʉlʉve. 

3Mʉtʉsʉmɨlaghe na jʉsue kuuti, ʉNgʉlʉve atʉdindulile ʉmʉlyango ʉghwa 
kʉpʉlɨsia ɨlɨsio lyake lɨno je mhola ja Kɨlɨsite, jɨno najɨkagʉliike kʉ vaanhu. 
Vwɨmɨla ɨmhola ɨjio, ʉne nɨdindilue mʉ ndinde. 

4Nisʉʉma mʉsʉmɨlaghe kuuti nɨpʉlɨsie jɨkagʉlɨke vʉnofu ndavʉle lʉnoghiile. 

5Mʉhʉfyaghe ʉlʉveelo ʉlʉnono kʉ vano navɨtɨki. Mʉvombaghe ʉluo ʉnsiki 
ghwoni ghʉno mʉlɨ naghwo. 

6Amasio ghiinu ghavisaghe manofu ifighono fyoni. Mʉjovaghe amasio ghano 
ghanoghiile. Mʉkagʉlaghe vʉle lʉnoghiile kʉkʉmwamʉla ʉmuunhu ghweni. 

Ʉlʉhʉngɨlo ʉlwa vʉsililo 

7ɄTikiko ʉnyalʉkolo ghwitu ʉmʉghanɨke, ikwisa kʉkʉvavʉʉla imhola sango 
sooni. Ʉjuo mʼbombi nnofu, kange mʼbombi nʼjango mʉ mbombo ja Mʉtwa. 

8Fye nambe nɨnsungʼhile kʉlyʉmue kuuti iise avavʉʉle imhola siitu na 
kʉkʉvakangasia amoojo ghiinu. 

9Ikwisa palɨkɨmo nʉ Onesimo, ʉnyalʉkolo ghwitu ʉmʉghanɨke, muunhu nnofu, 
kange muunhu ghwa kʉlyʉmue. Avuo vikʉvavʉʉla sooni sino sivombeka 
palyʉsue apa. 

10ɄAlisitaliko jʉno adindilue mʉ ndinde palɨkɨmo nuune ɨkʉvahʉngɨla. 
Ghwope ʉMalɨka, ʉmfyalave ghwa Balinaba jʉno nɨkavalaghiile vʉle lʉnoghiile 
kʉkʉmwʉpɨla, ɨkʉvahʉngɨla. Angafike kʉlyʉmue mʉmwʉpɨlaghe vʉnofu. 

11Najʉ Yesu jʉno itambʉlua Yusito, ɨkʉvahʉngɨla. Mʉ Vayahudi vano 
vamwɨtiike ʉYesu Kɨlɨsite, avuo veene, ve vano vivomba ɨmbombo ɨja Vʉtwa 
vwa Ngʉlʉve palɨkɨmo nuune. Avaanhu avuo vikʉngʼhangasia fiijo. 

12ɄEpafula, ʉmhʉma kʉlyʉmue, ʉmʼbombi ghwa Yesu Kɨlɨsite, ɨkʉvahʉngɨla. 
Ifighono fyoni ighimba kʉkʉvasʉmɨla ʉmue kuuti mʉsindamale na kukangala 
na kuuva ni ngʉfu mʉ sooni sino ilonda ʉNgʉlʉve. 

13Nijova ʉluo, ʉlwakʉva nɨkʉmwagha vʉle ighimba kuvomba ɨmbombo 
vwɨmɨla ʉmue na vano valɨ mʉ lɨkaaja ɨlya Laodikia nɨ lya Helapoli. 

14ɄLʉʉka ʉmʉghanga ghwitu ʉmʉghanɨke, nʉ Dema voope vikʉvahʉngɨla. 

15Mʉvahʉngɨlaghe avɨtɨki avajiitu vano valɨ kʉ Laodikia. Mʉmhʉngɨlaghe 
ʉNimfa palɨkɨmo nɨ kɨpʉgha ɨkya vɨtɨki kɨno kikongʼhaana kukufuunya mʉ 
nyumba jaake. 

16Mʉngɨmbe ɨkalata ɨjɨ, namʉngajighaghe najo, mʉtwalaghe kʉ kɨpʉgha ɨkya 
vɨtɨki ava kʉ Laodikia voope vɨmbe, na jʉmue mwɨmbe ɨkalata jɨno nɨvalembiile 
aveene. 

17Kange, mʉmʼbʉlaghe ʉAlikipo kuuti ɨmbombo jɨla jɨno apelilue nʉ Mʉtwa 
avombaghe na kumala vʉnofu. 

18Ʉne ne Paulo nilemba ʉlʉhʉngɨlo ʉlʉ nʉ lʉvoko lwango jʉʉne. 
Mʉkʉmbʉkaghe kuuti nɨlɨ mʉ ndinde. Ʉlʉsʉngʉ lwa Ngʉlʉve lʉvisaghe 
palɨkɨmo numue. 

1 Vatesalonike 

1 Vatesalonike 1 

Ʉlʉhʉngɨlo 

1Ɨkalata ɨjɨ jɨhʉmile kʉlyʉne ne Paulo. Ʉne palɨkɨmo nʉ Silwano nʉ Timoti, 
tʉkʉvahʉngɨla ʉmue mwe kɨpʉgha kya vɨtɨki kɨno kɨlɨ mʉ lɨkaaja ɨlya 
Tesalonike, mwe vaanhu va Ngʉlʉve ʉNhaata ghwitu nʉ Mʉtwa ʉYesu Kɨlɨsite. 
Ʉlʉsʉngʉ nʉ lʉtengaano fivisaghe numue. 

Ʉlʉhongesio vwɨmɨla ʉlwɨtɨko ʉlwa Vatesalonike 

2Tʉkʉmhongesia ʉNgʉlʉve ifighono fyoni vwɨmɨla ʉmue, kange tʉkʉvasʉmɨla 
kwa mwene kɨsila kʉkatala. 

3Tuvomba ʉluo, ʉlwakʉva pamaaso gha Ngʉlʉve ʉNhaata ghwitu, tukʉmbʉka 
vʉle muhʉfia ʉlwɨtɨko mʉ maghendele ghiinu, vʉle muhʉfia ʉlʉghano, na vʉle 
mʉsindamiile mʉ lʉhʉvɨɨlo lwinu kwa Mʉtwa ghwitu ʉYesu Kɨlɨsite. 

4Vanyalʉkolo viitu, ʉmue mwe vano ʉNgʉlʉve avaghanile, tʉkagwile kuuti 
ʉNgʉlʉve avasalwile kuuva vaanhu vaake. 

5Tʉkagwile ʉluo, ʉlwakʉva ye tupʉlɨsia kʉlyʉmue ɨMhola ɨNofu, 
najɨkakagʉliike mʉ masio gheene, looli jɨkakagʉliike mʉ ngʉfu na mʉ lʉtangɨlo 
ʉlwa Mhepo ʉMwɨmɨke, kange tʉkakagwile kuuti ɨMhola ɨNofu ɨjio ja 
kyangʼhaani. Mʉkagwile vʉnono vʉle tukalagha palɨkɨmo numue, mʉlwa 
kʉvatanga. 

6Kange, mʉkʉpiile ɨMhola ɨjio nʉ lʉkeelo ʉlʉhʉma kwa Mhepo ʉMwɨmɨke, 
mʉkavɨngɨliile ɨkɨhwanɨkɨsio kiitu nɨ kɨhwanɨkɨsio kya Mʉtwa. Neke 
mʉlyavombile isio sooni, napano mʉlyale mʉ lʉpumuko ʉlʉkome vwɨmɨla 
ʉlwɨtɨko lwinu. 

7Lɨno, mʉ ʉluo mʉlɨ kɨhwani kɨnono, kʉ vɨtɨki vooni ava mʉ kɨghavo ɨkya 
Makedonia nɨ kya Akaya. 

8Vwɨmɨla ʉmue, avaanhu vapʉliike ɨMhola ɨNofu, nakwekʉti va vaanhu ava kʉ 
Makedonia na kʉ Akaya veene, looli ʉlwɨtɨko lwinu kwa Ngʉlʉve lʉkagʉliike 
imbale sooni. Mʉ ʉluo natʉngikatasie kujova vwɨmɨla ʉlwɨtɨko lwinu, 
ʉlwakʉva mʉpʉlɨkiike. 

9Kwoni kʉno tulʉta, avaanhu vijova vʉle mʉkatwʉpiile ye twisile kʉlyʉmue. 
Vipanga vʉle mʉkaghalekile amangʉlʉve ghiinu na kʉkʉmwɨtɨka ʉNgʉlʉve, 
kuuti mʉmʼbombelaghe ʉmwene jʉno mwʉmi, kange ghwa kyangʼhaani. 

10Kange, vipanga vʉle mʉkʉmʉghulila ʉMwanaake ʉYesu Kɨlɨsite kuhʉma 
kʉkyanya, jʉno alyansyʉsisie kuhʉma kʉ vafue. Ʉjuo ghwe mwene ʉnya 
kʉtʉpoka mʉ ngʼhalaasi ja Ngʉlʉve jɨno jikwisa. 

1 Vatesalonike 2 

Ɨmbombo ja Paulo kʉ Tesalonike 

1Vanyalʉkolo, mʉkagwile jʉmue kuuti kukwisa ʉsue kʉlyʉmue, kʉkaale nʉ 
lʉvʉmbʉlɨlo ʉlʉkome. 

2Kange mʉkagwile kuuti, ye tʉkyale kufika kʉlyʉmue, tʉkapumusivue na 
kulighua kʉ lɨkaaja lɨla ɨlya Filipi. Neke ʉNgʉlʉve akatʉpeliile ingʉfu kupʉlɨsia 
ɨMhola ɨNofu kʉlyʉmue, napano kʉlyale nʉ vʉlʉgʉ. 

3Ʉnsiki ye tupʉlɨsia kʉlyʉmue, natʉkafumbilue kujova isa vʉdesi, nambe 
kujova imbiivi, nambe kʉkʉvasyanga. 

4Looli tupʉlɨsia ʉlwakʉva ʉNgʉlʉve ghwe mwene alyalamwile kuuti 
tʉnoghiile, fye nambe atʉpeliile ɨmbombo ɨja kʉpʉlɨsia ɨMhola ɨNofu. Lɨno, 
ʉvʉfumbue vwitu, navwa kʉvahovosia avaanhu, looli kupʉlɨsia sino ʉNgʉlʉve 
ikeela, ʉlwakʉva ghwe jʉno akagwile sooni, sino sili nkate mʉ moojo ghiitu. 

5Kange mʉkagwile kuuti, natwajovagha amasio neke mʉtʉghane, nambe 
kukufisa mʉ lʉmonga kuuti mwe tʉkavɨle ɨkyʉma. ɄNgʉlʉve jʉjuo akagwile 
kuuti sino tujova sa kyangʼhaani. 

6Kange, natwalondagha avaanhu vatʉpaale, mʉʉve mwemue, nambe avange 
vooni. 

7Ʉlwakʉva ʉsue tʉlɨ vasungʼhua va Kɨlɨsite, tʉkanoghiile kusighila fimonga 
kʉlyʉmue, lɨno natʉkavombile ʉluo. Looli tʉkaale vakoola kʉlyʉmue ndavʉle 
ʉmama jʉno isʉnga avaana vaake. 

8Fye lʉlɨvuo, na jʉsue tʉkavaghanile fiijo, fye nambe tʉkakeliile kʉkʉvavʉʉla 
ɨMhola ɨNofu ɨja Ngʉlʉve, palɨkɨmo na kukutavʉla kuvomba sooni sino 
sinoghiile kʉkʉvatanga, ʉlwakʉva mʉlɨ vaghanɨke viitu kyangʼhaani. 

9Vanyalʉkolo! Mukʉmbʉka vʉle twaghimbagha na kuhangajɨka, twavombagha 
ɨmbombo pakɨlo na pamwisi, kuuti natʉngavisaghe nsigho kwa jʉmonga 
kʉlyʉmue. Twavombagha isio kuuti tʉpʉlɨsie kʉlyʉmue ɨMhola ɨNofu ɨja 
Ngʉlʉve. 

10Ʉmue mʉkagwile, najʉ Ngʉlʉve akagwile, kuuti ye tʉlɨ kʉlyʉmue mwe vɨtɨki, 
amaghendele ghiitu ghalyale magholofu, tʉkavɨngɨlɨlagha ʉvwakyangʼhaani, 
kange natʉkapɨkwagha mʉ lʉmonga. 

11Kange, mʉkagwile vʉle twamʼbombelagha ʉmuunhu ghweni, ndavʉle 
ʉnhaata vʉle ɨkʉvavombela avaana vaake jʉjuo. 

12Tʉkavakangisie, tʉkavanyamisie, na kʉkʉvavʉʉla kuuti, mʉlekaghe kukatala 
kuvɨngɨlɨla sino ʉNgʉlʉve ikeela. ɄNgʉlʉve ʉjuo ghwe mwene ɨkʉvakemeela, 
mwingile mʉ Vʉtwa na mʉ vʉvaha vwake. 

13Kange, tʉkʉmhongesia ʉNgʉlʉve ifighono fyoni, ʉlwakʉva ye mupʉlɨkɨsia 
ɨlɨsio lyake kuhʉma kʉlyʉsue, namʉkʉpiile hwene lɨsio lya muunhu, looli 
mʉkʉpiile kuuti lye lɨsio lya Ngʉlʉve kyangʼhaani. Ɨlɨsio ɨlio lye lɨno livomba 
ɨmbombo nkate mʉ moojo ghiinu ʉmue mwe vɨtɨki. 

14Vanyalʉkolo viitu, mʉlyapumusivue na vaanhu ava kʉlyʉmue, ndavʉle 
avɨtɨki mwa Yesu Kɨlɨsite ava kʉ Yudea, vʉle valyapumusivue na Vayahudi 
avajanave. 

15AVayahudi avuo, ve veene valyamʼbudile ʉMʉtwa ʉYesu, valyavabudile 
avavɨli, kange ve vano vakatʉpumwisie kyongo na jʉsue. Avaanhu avuo, 
vikʉnkalasia ʉNgʉlʉve, kange valʉgʉ va vaanhu vooni, 

16vighimba kʉkʉtʉsigha kupʉlɨsia ɨMhola ɨNofu ɨja Yesu Kɨlɨsite kʉ vano 
naVayahudi, ɨMhola jɨno jaale jɨkʉvapeela ʉvʉpoki. AVayahudi avuo 
vifikwongelesia inyɨvi, kuhanga ɨngʼhalaasi ja Ngʉlʉve jɨvisiile! 

ɄPaulo ilonda pitangʼhana na Vatesalonike 

17Vanyalʉkolo viitu, avaanhu avuo ye vatʉghimbiile kulekana numue ʉnsiki 
ghʉla ʉnʼdebe, tʉkalekiine kɨmʼbɨlɨ, neke amoojo ghiitu ghakaale palɨkɨmo 
numue. Ʉnsiki ghwoni ʉghuo, tʉkaale nʉ vʉsyʉkue ʉvwa kʉtangʼhana numue. 

18Lɨno, twalondagha pikwisa kʉlyʉmue, kyongo ʉne ne Paulo kekinga 
nalondagha kukwisa, neke ʉSetano atʉsighagha. 

19Ʉlwakʉva ʉmue mwemue mʉkʉtʉpelela ʉsue kuuva nʉ lʉhʉvɨɨlo, nʉ 
lʉkeelo, na kukughinia pamaaso gha Mʉtwa ghwitu ʉYesu, alaava ikwisa. 

20Kyangʼhaani, ʉmue mwemue mʉkʉtʉpelela kuuva nʉ lughinio nʉ lʉkeelo. 

1 Vatesalonike 3 

ɄTimoti isungʼhua kʉ Tesalonike 

1Pambele twakunua kukiva, ʉlwakʉva natʉkakagwile sino sivombeka ʉkuo. Pe 
twalamʉla kuuti, yekʉba tʉjighe jʉsue kʉ Atene. 

2Pe twansuungʼha ʉTimoti ʉnyalʉkolo ghwitu, jʉno ivomba ɨmbombo ɨja 
Ngʉlʉve palɨkɨmo nusue, ɨmbombo ɨja kʉpʉlɨsia ɨMhola ɨNofu ɨja Kɨlɨsite, kuuti 
iise kʉkʉvakangasia mʉ lwɨtɨko lwinu. 

3Twavomba ʉluo, kuuti ʉmuunhu ghweni alekaghe kudendevʉka vwɨmɨla 
imhumuko isi. Ʉmue mʉkagwile kuuti, tʉlɨ vaanhu va kʉkilila imhumuko. 

4Ʉlwakʉva ye tʉlɨ numue, tʉkaale tʉkʉvavʉʉla kuuti tulipumusivua, lɨno 
ndavʉle mʉkagwile, fye silivuo. 

5Fye nambe ʉnsiki ghʉla ye nɨkunilue kukiva, nɨkansuungʼha ʉTimoti, kuuti 
nɨkagʉle imhola isa lwɨtɨko lwinu. Navomba ʉluo, ʉlwakʉva nasaghagha kuuti, 
pamo ʉSetano ʉmʉgheli, avaghelile na kʉkʉvaghwɨsia. Neke ɨmbombo jiitu 
jɨno tʉkavombile kʉlyʉmue, pe jiiva sila lʉvʉmbʉlɨlo. 

Imhola inofu isa Vatesalonike 

6Lɨno, ʉTimoti isile kuhʉma kʉlyʉmue, atʉvʉlile imhola inofu vwɨmɨla 
ʉlwɨtɨko nʉ lʉghano lwinu. Atʉvʉlile kuuti jaatu mʉkʉtʉkʉmbʉka nʉ lʉkeelo, 
kange mʉlɨ nʉ vʉsyʉkue kutangʼhana nusue, ndavʉle na jʉsue vʉle tʉlɨ nʉ 
vʉsyʉkue kutangʼhana numue. 

7Lɨno vanyalʉkolo viitu, imhola isa lwɨtɨko lwinu, sitʉkangisie mʉ mhumuko 
siitu sooni. 

8Pano tuvona ʉmue mukangala mwa Mʉtwa, ʉsue tukupʉlɨka vavʉke mʉ 
vwʉmi vwitu. 

9Ndepoonu tʉkʉmhongesia ndaani ʉNgʉlʉve vwɨmɨla ʉmue? Ʉlwakʉva tʉlɨ nʉ 
lʉkeelo ʉlʉkome pamaaso gha Ngʉlʉve vwɨmɨla ʉmue. 

10Pakɨlo na pamwisi tʉkʉnsʉʉma fiijo ʉNgʉlʉve, kuuti atʉtange twise kange 
kʉlyʉmue, neke tʉvatange sino sipelile mʉ lwɨtɨko lwinu. 

11Lɨno, tʉkʉnsʉʉma ʉNgʉlʉve ʉNhaata ghwitu jʉjuo, nʉ Yesu ʉMʉtwa ghwitu, 
atʉdindulile ɨsɨla tʉfike kʉlyʉmue. 

12ɄMʉtwa avapeele kughanana fiijo, na kʉkʉvaghana avange vooni, ndavʉle 
ʉsue vʉle tʉvaghanile ʉmue. 

13Kange, avakangasyaghe amoojo ghiinu, kuuti mʉvisaghe vɨmɨke, kɨsila nkole 
pamaaso gha Ngʉlʉve ʉNhaata ghwitu, alaava ikwisa ʉMʉtwa ghwitu ʉYesu 
palɨkɨmo na vɨmɨke vaake vooni. 

1 Vatesalonike 4 

Kukukala mʉ sɨla jɨno ikeela ʉNgʉlʉve 

1Lɨno vanyalʉkolo viitu, mʉmanyiile kuhʉma kʉlyʉsue vʉle lʉnoghiile 
kukukala ndavʉle ikeela ʉNgʉlʉve. Enendɨɨkɨ fye mukukala, lɨno, 
tʉkʉvasʉʉma mʉ lɨtavua lya Mʉtwa ʉYesu mʉvombaghe vʉle vʉle na kukila. 

2Ʉlwakʉva mʉkagwile vʉnono indaghɨlo sino tʉkavapeliile mʉ lɨtavua lya 
Mʉtwa ʉYesu. 



498 

 

 
ɄLʉfingo ʉLʉpia 

© Wycliffe Bible Translators, Inc. 
 

 
 

 

3ɄNgʉlʉve ilonda mʉvisaghe vagholofu, na kʉkʉvʉleka lwoni 
ʉvʉghendamwalu. 

4Avaanhu vooni vavisaghe vanya kʉghalolelela amavɨlɨ ghaave, mʉ vwɨmɨke na 
mʉ vwoghofi. 

5Valekaghe kuvɨngɨlɨla ʉvʉnoghelua vwa mʼbɨlɨ, ndavʉle vivomba vano 
navɨtɨki, avaanhu vano navankagwile ʉNgʉlʉve. 

6Mʉ ʉluo, ʉmuunhu ghweni naangamhokaghe ʉmwɨtɨki ʉnʼjaake, nambe 
kʉkʉmfumba. Ndavʉle tʉkavavʉlile na kʉkʉvapavɨla kuuti, vooni vano 
vivomba isio lulikʉvavona ʉlʉkwegho ʉlwa Mʉtwa ʉNgʉlʉve. 

7Ʉlwakʉva ʉNgʉlʉve naakatʉkemeliile kuvwafuka, looli akatʉkemelile kuuti 
tukalaghe mʉ vʉgholofu. 

8Lɨno, ʉmuunhu ghweni jʉno isiita imbʉlanɨsio isi, naɨkʉnsiita ʉmuunhu, looli 
iiva ɨkʉnsiita ʉNgʉlʉve, ʉjuo ghwe mwene ɨkʉvapeela ʉMhepo ghwake 
ʉMwɨmɨke. 

9Lɨno, natʉlɨ nʉ vʉfumbue ʉvwa kʉvalembela ʉmue ɨmhola ɨja kʉghanana, 
ʉlwakʉva mʉvʉlanɨsivue nʉ Ngʉlʉve jʉjuo, ndavʉle mʉnoghiile kughanana. 

10Lweli se seene muvomba, mʉvaghanile avɨtɨki avajiinu, mʉ ɨɨsi jooni ɨja 
Makedonia. Vanyalʉkolo viitu, lɨno tʉkʉvasʉʉma mʉghinaghe kughanana. 

11Mʉvisaghe vaanhu va kukala nʉ lʉtengaano, nʉjʉnge alolaghe isa mwene na 
kuvomba jʉjuo imbombo saake. Isi se sino tʉkavalaghiile kuuti mʉvombaghe. 

12Apuo muuva muhʉfia ʉlʉveelo ʉlʉnono pamaaso gha vano navɨtɨki, kange 
muvisagha vaanhu vano navihʉvɨɨla ifya vange. 

Sino silihʉmɨla alaava ikwisa ʉMʉtwa 

13Vanyalʉkolo, tulonda mʉkagʉle sino silihʉmɨla kʉ vɨtɨki vano vafwile, kuuti 
mʉlekaghe kuuva nʉ lʉsukunalo ndavʉle avange avasila lʉhʉvɨɨlo. 

14Ʉsue, tʉkagwile kuuti ʉYesu alyafwile, kange alyasyʉkile. Mʉ ʉluo tuhʉvɨɨla 
kuuti, ʉNgʉlʉve ilikʉvaleeta palɨkɨmo nʉ Yesu avaanhu vooni vano vafwile mʉ 
lwɨtɨko. 

15Isi sino tʉkʉvavʉʉla, mbʉlanɨsio sa Mʉtwa ʉYesu kuuti, ʉsue twe vano 
tuliiva vʉʉmi pano alaava igomoka ʉMʉtwa, natulikʉvalongolela vano vafwile. 

16Ʉlwakʉva ʉMʉtwa jʉjuo ilikwika kuhʉma kʉkyanya nɨ ngʼhemeelo, ɨlɨsio lya 
nyamhola ʉmʼbaha lilipʉlɨkɨka, nalʉ lʉkelemo ʉlwa Ngʉlʉve lulipʉlɨkɨka. Neke 
vano valyafwile vikʉmwɨtɨka ʉKɨlɨsite, vilisyʉsɨvua taasi. 

17Pe ʉsue, twe vano tʉjiighe vʉʉmi, palɨkɨmo na vano vasyʉsivue, tulitolua mʉ 
mafunde kʉkʉmwambɨlɨla ʉMʉtwa kʉ mpalanga. Pe tukukalagha palɨkɨmo nʉ 
Mʉtwa ifighono fyoni. 

18Lɨno, mʉnyamasaniaghe na masio aghuo. 

1 Vatesalonike 5 

Kukulɨngʼhania vwɨmɨla kukwisa kwa Mʉtwa 

1Vanyalʉkolo viitu, natʉlɨ nʉ vʉfumbue ʉvwa kʉvalembela, vwɨmɨla ʉnsiki 
ʉghwa kwisa ʉMʉtwa. 

2Ʉlwakʉva ʉmue mʉkagwile kuuti ɨkɨghono ɨkya kwisa ʉMʉtwa, luliiva mʉ 
ngʼhenyemʉkɨla ndavʉle ʉmʉlyasi vʉle ikwisa pakɨlo. 

3Avaanhu viliiva vijova viiti, “Tʉlɨ nʉ lʉtengaano, kange tʉlɨ mʉ vwavʉke,” 
apuo pepano ʉvʉtipulua vʉkʉvisila mʉ ngʼhenyemʉkɨla, ndavʉle ʉvʉvafi 
ʉvwa kʉpaapa vʉle vʉkʉmwisila ʉmʉkɨjʉʉva ʉnya vʉkunue. Mʉ ʉluo 
navilikuluka nambe padebe. 

4Looli ʉmue mwe vɨtɨki vajiitu, ɨkɨghono ɨkio nalʉliiva mʉ ngʼhenyemʉkɨla 
ndavʉle ʉmʉlyasi vʉle ikwisa, ʉlwakʉva namʉlɨ mʉ ngʼhiisi. 

5Ʉmue mweni mʉlɨ vaana va lʉmuli, vaana va pamwisi. Ʉsue twe vɨtɨki, natʉlɨ 
vaanhu va pakɨlo, nambe va ngʼhiisi. 

6Lɨno, tʉlekaghe piiva ndavʉle avange vano vighonelela, looli tʉvisaghe maaso 
na kukulolelela. 

7Ʉlwakʉva vano vighonelela, vighona pakɨlo. Na vano vighaala, vighaala pakɨlo. 

8Neke ʉsue twe vaanhu va lʉmuli, tulolelelaghe. Tʉvisaghe nʉ lwɨtɨko, nʉ 
lʉghano, ndavʉle ʉnsikali vʉle ifwala ɨkya kʉsigha ɨkɨfuva kyake. Kange, 
tʉvisaghe vaanhu vano vihʉvɨɨla ʉvʉpoki, ndavʉle ʉnsikali vʉle ifwala ɨkofili 
ɨja kyʉma kʉ mutu. 

9Ʉlwakʉva ʉNgʉlʉve naalyatʉsalwile, kuuti atʉtipule nɨ ngʼhalaasi jaake, looli 
alyafumbilue kuuti tʉkave ʉvʉpoki vwɨmɨla ʉMʉtwa ghwitu ʉYesu Kɨlɨsite, 

10jʉno alyafwile vwɨmɨla ʉsue, kuuti tʉvisaghe palɨkɨmo nʉ mwene, tʉʉve 
vʉʉmi nambe tʉʉve tʉfwile. 

11Lɨno, mʉnyamasaniaghe na kukangasania ndavʉle muvomba. 

Amaghendele ghano ghanoghiile mʉ kɨpʉgha kya vɨtɨki 

12Lɨno vanyalʉkolo viitu, tʉkʉvasʉʉma mʉvakagʉlaghe vʉnofu vano vivomba 
ɨmbombo kʉkʉvatanga ʉmue, vano vikʉvalongosia mwa Mʉtwa na 
kʉkʉvapavɨla. 

13Mʉvapʉlɨkaghe fiijo na kʉkʉvaghana vwɨmɨla ɨmbombo jaave. Kange, 
mukalaghe nʉ lʉtengaano. 

14Vanyalʉkolo viitu, tʉkʉvasʉʉma mʉvapavɨlaghe avoolo, mʉvakangasyaghe 
vano vadendevwike, mʉvatangaghe avasila ngʉfu. Kange, mʉvisaghe vanya 
lugudo kʉ vaanhu vooni. 

15Mʉlolaghe vʉnono kuuti, ʉmuunhu ghweni naivangɨla kwa nnine. Looli 
ifighono fyoni mʉghimbaghe kʉvombelanɨla inofu jʉmue kwa jʉmue na kʉ 
vaanhu vooni. 

16Mʉvisaghe nʉ lʉkeelo ifighono fyoni. 

17Kange, mufunyaghe kwa Ngʉlʉve ifighono fyoni, 

18mʉmhongesyaghe ʉNgʉlʉve mʉ sooni, ʉlwakʉva isio se sino ʉmwene ilonda 
mʉvombaghe mwa Yesu Kɨlɨsite. 

19Mʉlekaghe kʉkʉnkaana ʉMhepo ʉMwɨmɨke. 

20Kange, namʉngapuniaghe ʉvʉvɨli, 

21looli mʉghelaghe sooni. Mʉgadɨlɨlaghe inofu, 

22na kʉkʉvʉleka ʉvʉviivi vwoni. 

23ɄNgʉlʉve jʉjuo jʉno ɨkʉtʉpeela ʉlʉtengaano, avavalasie lwoni. Avadɨmaghe 
amoojo ghiinu, ʉvwʉmi vwinu, na mavɨlɨ ghiinu, kuuti mʉleke kuuva nʉ vʉhosi, 
kuhanga pano alaava ikwisa ʉMʉtwa ghwitu ʉYesu Kɨlɨsite. 

24ɄNgʉlʉve jʉno ɨkʉvakemeela, ɨkʉvavombela isio, ʉlwakʉva ʉmwene ghwa 
kyangʼhaani. 

Amasio agha kʉhwesia 

25Vanyalʉkolo viitu, na jʉsue mʉtʉfunyilaghe kwa Ngʉlʉve. 

26Mʉhʉngɨlanaghe mwe vɨtɨki vooni nɨ saavo ɨnya lʉghano mwa Yesu Kɨlɨsite. 

27Nɨkʉvasʉʉma mʉ lɨtavua lya Yesu Kɨlɨsite kuuti, ɨkalata ɨjɨ mʉvɨmbɨlaghe 
avɨtɨki avajiitu vooni. 

28Ʉlʉsʉngʉ ʉlwa Mʉtwa ghwitu ʉYesu Kɨlɨsite, lʉvisaghe numue. 

2 Vatesalonike 

2 Vatesalonike 1 

Ʉlʉhʉngɨlo 

1Ɨkalata ɨjɨ jɨhʉmile kʉlyʉne ne Paulo. Ʉne palɨkɨmo nʉ Silwano nʉ Timoti, 
tʉkʉvahʉngɨla ʉmue mwe kɨpʉgha kya vɨtɨki, kɨno kɨlɨ mʉ lɨkaaja ɨlya 
Tesalonike, mwe vaanhu va Ngʉlʉve ʉNhaata ghwitu nʉ Mʉtwa ʉYesu Kɨlɨsite. 

2Ʉlʉsʉngʉ nʉ lʉtengaano kuhʉma kwa Ngʉlʉve ʉNhaata ghwitu, na kwa 
Mʉtwa ʉYesu Kɨlɨsite fivisaghe numue. 

Ʉvʉhɨghi vwa Ngʉlʉve ɨkɨghono ɨkya vʉsililo 

3Vanyalʉkolo viitu, tʉnoghiile kʉkʉmhongesia ʉNgʉlʉve ifighono fyoni 
vwɨmɨla ʉmue. Tʉnoghiile kuvomba ʉluo, ʉlwakʉva ʉlwɨtɨko lwinu na 
kughanana kwinu kukwongelela fiijo. 

4Fye nambe ʉsue tukughinia vwɨmɨla ʉmue, pano tʉlɨ mʉ fipʉgha ifingi ifya 
vɨtɨki va Ngʉlʉve. Tukughinia vwɨmɨla ʉlugudo nʉ lwɨtɨko lwinu lʉno mʉlɨ 
nalwo mʉ mhumuko sooni sino sikʉvisila. 

5Isio sihʉfia kuuti, ʉvʉhɨghi vwa Ngʉlʉve vwa kyangʼhaani. Mʉ vʉhɨghi ʉvuo 
ilikʉvapeela kunoghela kukwingila mʉ Vʉtwa vwake, ʉVʉtwa vʉno 
vʉkʉvapelela kupumusivua. 

6Ʉlwakʉva ʉNgʉlʉve ihɨghɨla mʉ vwakyangʼhaani: Ʉmwene ilikʉvapeela 
ʉlʉpumuko vano vikʉvapumusia ʉmue, 

7kange ʉmue mwe vano mupumusivua, ilikʉvapeela ʉvwavʉke palɨkɨmo 
nusue. Isio silivombeka pano ʉMʉtwa ʉYesu, alaava ikwisa kuhʉma kʉkyanya 
palɨkɨmo na vanyamhola vaake avanya ngʉfu. 

8Ilikwisa mʉ lʉlape lwa mwoto. Ʉlʉkwegho lwa Ngʉlʉve lulikʉvaagha vooni 
vano visiita kʉkʉnkagʉla ʉmwene, kange navikʉnda ɨMhola ɨNofu ɨja Mʉtwa 
ghwitu ʉYesu. 

9Avuo lulikʉvaagha ʉlʉtipulo ʉlwa kʉvʉsila kʉsila, na kuvʉsɨvua pamaaso gha 
Mʉtwa, nʉ vʉvaha vwake ʉvʉnya ngʉfu. 

10Isi silivombeka ɨkɨghono kɨla, pano ʉMʉtwa igomoka kughinisivua na vaanhu 
vaake vooni vano vikʉmwɨtɨka. Na jʉmue muliiva palɨkɨmo na veene, ʉlwakʉva 
mʉkɨtiike ʉvwolesi vʉno tʉkavavʉlile vwɨmɨla ʉmwene. 

ɄPaulo ɨkʉvasʉmɨla aVatesalonike 

11Lɨno, tʉkʉvasʉmɨla jaatu kwa Ngʉlʉve ghwitu, kuuti avatange mʉnoghele 
kukukala ndavʉle ɨngʼhemeelo jaake vʉle jiiti. Tusʉʉma kuuti mʉ ngʉfu saake, 

avatange mʉvombe ʉvʉfumbue vwinu vwoni ʉvwa kʉvomba inofu, palɨkɨmo 
ni mbombo isa lwɨtɨko lwinu. 

12Tusʉʉma enendɨɨkɨ, kuuti ɨlɨtavua lya Mʉtwa ghwitu ʉYesu lɨghinisivwaghe 
vwɨmɨla sino avombile kʉlyʉmue, na jʉmue mughinisivwagha vwɨmɨla 
ʉmwene. Isi sivombekagha vwɨmɨla ʉlʉsʉngʉ lwa Ngʉlʉve ghwitu, nʉ lwa 
Mʉtwa ʉYesu Kɨlɨsite. 

2 Vatesalonike 2 

Kukwisa kwa Mʉtwa ʉYesu na kuvoneka ʉMhosi jʉla 

1Lɨno vanyalʉkolo viitu, tʉkʉvalembela vwɨmɨla ɨmhola ɨja kwisa kwa Mʉtwa 
ghwitu ʉYesu Kɨlɨsite, na vʉle tulikongʼhaana kwa mwene. Tʉkʉvasʉʉma, 

2mʉlekaghe kukenyemʉsɨvua na kuuva ni nganighani, vwɨmɨla ʉvʉvɨli 
vʉmonga, nambe imhola simonga, nambe kʉ kalata jɨno viiti jɨhʉmile kʉlyʉsue, 
kuuti ɨkɨghono ɨkya kwisa ʉMʉtwa kɨfikile. 

3Ʉmuunhu ghweni naangavasyangaghe nambe mʉ lʉmonga, ʉlwakʉva 
ɨkɨghono ɨkio nakilikwisa kuhanga vʉhʉmile taasi ʉvʉgalʉsi, nʉ Mhosi jʉla 
jʉno ilitipulua lwoni asevelʉke. 

4ɄMhosi ʉjuo isighagha fyoni fino avaanhu vikʉfivona kuuti ghwe ngʉlʉve, 
nambe fino avaanhu vikufuunya kʉ ifio, na kukuvɨɨka kuuti ʉmwene ghwe 
mʼbaha kʉ fyoni ifio. Neke ikuvɨkagha mʉ nyumba ɨnyɨmɨke ɨja kufunyila ɨja 
Ngʉlʉve, na kukughinia kuuti ʉmwene ghwe Ngʉlʉve. 

5Asi, namukʉmbʉka kuuti nɨlyale nɨkʉvavʉʉla imhola isi, ye nɨlɨ palɨkɨmo 
numue? 

6Ʉmue mʉkagwile kɨno kɨkʉnsigha ʉMhosi ʉjuo, aleke kuvoneka lɨno, kuuti 
ʉNgʉlʉve ansevelʉle mʉ nsiki ghwake. 

7Nambe lɨno ʉMhosi ʉjuo ivomba imbombo saake mʉ vʉsyefu, neke 
naifivonekagha kuhanga jʉno ɨkʉnsigha iliiva avʉsivue. 

8Apuo pepano ʉMhosi ʉjuo ilisevelʉka. Neke ʉMʉtwa ʉYesu ilikʉmʼbuda 
ʉMhosi ʉjuo nʉ mwʉja kuhʉma mʉ mʉlomo ghwake, na kʉkʉntipula nʉ 
vʉvaha vwake vʉno vulivoneka alaava ikwisa. 

9Pano alaava ikwisa ʉMhosi ʉjuo, ilikwisa mʉ ngʉfu isa Setano, na kuvomba 
ifivalɨlo ni fidegho finga ifya vʉdesi, 

10nʉ vʉsyangi vwoni. Ilivombagha ʉluo kʉ vano visova, ʉlwakʉva navalyɨtiike 
kʉkʉvʉghana ʉvwakyangʼhaani kuuti vʉpɨle ʉvʉpoki. 

11Fye nambe ʉNgʉlʉve ɨtɨkisie ingʉfu isio sino sisofia sivateme, neke vɨtɨkaghe 
isa vʉdesi. 

12Apuo vooni vano navikwɨtɨka ʉvwakyangʼhaani, vikeela ʉvʉhosi, vilihɨghua. 

Kukangala na kugadɨlɨla imbʉlanɨsio 

13Neke ʉsue tʉnoghiile kʉkʉmhongesia ʉNgʉlʉve ifighono fyoni, vwɨmɨla 
ʉmue mwe vɨtɨki vajiitu, mwe vano ʉMʉtwa avaghanile. Tʉkʉmhongesia, 
ʉlwakʉva alyavasalwile kuhʉma kʉvʉtengʉlɨlo kuuti mwʉpɨle ʉvʉpoki, 
mʉlwa kʉvalasivua nʉ Mhepo ʉMwɨmɨke na kukwɨtɨka ʉvwakyangʼhaani. 

14ɄNgʉlʉve alyavakemelile mwʉpɨle ʉvʉpoki ʉvuo, vwɨmɨla kupʉlɨka ɨMhola 
ɨNofu jɨno tʉkapʉlisie kʉlyʉmue, kuuti mʉʉve mʉ vʉvaha ʉvwa Mʉtwa ghwitu 
ʉYesu Kɨlɨsite. 

15Lɨno vanyalʉkolo viitu, mʉkangalaghe na kugadɨlɨla imbʉlanɨsio sino 
mʉkʉpiile kukilila mʉ masio ghiitu, nambe sino tʉkavalembiile mʉ kalata. 

16ɄMʉtwa ghwitu ʉYesu Kɨlɨsite nʉ Ngʉlʉve ʉNhaata ghwitu jʉno atʉghanile, 
atʉsʉngʉkiile kʉkʉtʉkangasia ifighono fyoni na kʉkʉtʉpeela ʉlʉhʉvɨɨlo 
ʉlʉnono. 

17Avanyamasyaghe na kʉkʉvakangasia mʉ mbombo sooni na mʉ njovele 
ɨnono. 

2 Vatesalonike 3 

Ʉvʉfumbue vwa nyifuunyo 

1Lɨno vanyalʉkolo, mʉtʉsʉmɨlaghe kuuti ɨmhola ja Mʉtwa, jɨkwɨlaghe 
ngʼhaningʼhaani na kughinisivua, ndavʉle lʉlɨvuo kʉlyʉmue. 

2Kange, mʉnsʉmaghe ʉNgʉlʉve kuuti atʉpoke na vaanhu avahosi. Ʉlwakʉva 
avaanhu vinga navikʉjɨtɨka ɨmhola ja Yesu Kɨlɨsite. 

3Looli ʉMʉtwa nnofu, ilikʉvakangasia ʉmue na kʉkʉvalolelela, kuuti ʉMhosi 
aleke kʉkʉvalema. 

4Na jʉsue tʉlɨ nʉ lʉhʉvɨɨlo mwa Mʉtwa kuuti, muvomba kange mufivombagha 
sino tʉkavavʉlile. 

5ɄMʉtwa alongosyaghe amoojo ghiinu, kuuva nʉ lʉghano lwa Ngʉlʉve na 
kuuva nʉ lugudo lwa Kɨlɨsite. 

Ʉlʉpavɨlo vwɨmɨla kukukala kɨsila kʉvomba ɨmbombo 

6Vanyalʉkolo, tʉkʉvalaghɨla mʉ lɨtavua lya Mʉtwa ʉYesu Kɨlɨsite kuuti, 
mʉvisaghe patali na vɨtɨki vooni avoolo, vano navivɨngɨlɨla imbʉlanɨsio sino 
tʉkavapeliile. 

7Ʉmue mʉlʉmanyile ndavʉle lʉnoghiile kuvɨngɨlɨla vʉle tʉkikalile kʉlyʉmue, 
ʉlwakʉva ʉsue ye tʉlɨ kʉlyʉmue, natʉlyale voolo. 

8Kange, natʉlyale tulia ɨkyakʉlia kya muunhu kɨsila kʉhomba. Looli tʉlyale 
tuvomba nʉ lʉghimbo pakɨlo na pamwisi, kuuti tʉleke kuuva nsigho kwa 
muunhu ghweni ʉghwa kʉlyʉmue. 

9Ye tuvomba ʉluo, nakwekʉti natʉkanoghiile kukwʉpɨla ʉlʉtango, looli 
twavombagha kuuti tʉʉve kɨhwanɨkɨsio kʉlyʉmue. 

10Ʉnsiki ye tʉlɨ palɨkɨmo numue, tʉlyale tʉkʉvavʉʉla kuuti, “Ʉmuunhu jʉno 
nailonda kuvomba ɨmbombo, naanoghiile kulia.” 

11Tʉjovile amasio aghuo, ʉlwakʉva tʉpʉliike kuuti, kwevale vamonga 
kʉlyʉmue voolo, navivomba kɨmonga, looli vaholiholi. 

12Tʉkʉvalaghɨla na kʉkʉvapavɨla avaanhu avuo mʉ lɨtavua lya Mʉtwa ʉYesu 
Kɨlɨsite, vatenganaghe, vavombaghe ɨmbombo, neke vavisaghe nɨ kyakʉlia. 

13Neke ʉmue mwe vɨtɨki vajiitu, namʉngavʉhɨlaghe kuvomba inofu. 

14Mʉvisaghe patali nʉ muunhu ghweni jʉno naivɨngɨlɨla amasio ghano 
tʉvalembiile mʉ kalata ɨjɨ. Kange, namʉngahangɨlanɨlaghe naghwo, kuuti 
avonaghe soni. 

15Namʉngamʼbɨkaghe hwene mʉlʉgʉ, looli mʉmpavɨlaghe ndavʉle 
mʉkʉvapavɨla avɨtɨki avajiinu. 

Amasio gha kʉhwesia 

16Lɨno, ʉMʉtwa ʉYesu ʉmpela lʉtengaano, avapelaghe ʉlʉtengaano ifighono 
fyoni, mʉ sooni. ɄMʉtwa avisaghe numue mweni. 

17Ʉne ne Paulo nilemba ʉlʉhʉngɨlo ʉlʉ nʉ lʉvoko lwango jʉʉne, enendɨɨkɨ fye 
nilemba mʉ kalata sango sooni. 

18Ʉlʉsʉngʉ lwa Mʉtwa ghwitu ʉYesu Kɨlɨsite, lʉvisaghe numue mweni. 

1 Timoti 

1 Timoti 1 

Ʉlʉhʉngɨlo 

1Ɨkalata ɨjɨ jɨhʉmile kʉlyʉne ne Paulo, ne jʉno nɨkemelilue kuuva nsungʼhua 
ghwa Yesu Kɨlɨsite mʉ lʉlaghɨlo lwa Ngʉlʉve ʉMpoki ghwitu, nʉ Yesu Kɨlɨsite 
jʉno lʉhʉvɨɨlo lwitu. 

2Nɨkʉkʉlembela ʉve Timoti ghwe mwanango ghwa kyangʼhaani mʉ 
vʉhangɨlanɨsi vwa lwɨtɨko. Ʉlʉsʉngʉ nɨ lɨpyana nʉ lʉtengaano, kuhʉma kwa 
Ngʉlʉve ʉNhaata na kwa Yesu Kɨlɨsite ʉMʉtwa ghwitu, fivisaghe nuuve. 

Ʉlʉpavɨlo kʉ vano vivʉlanɨsia isa vʉdesi 

3Ghukalaghe kʉ lɨkaaja ɨlya Efeso, ndavʉle nɨkakʉsʉmile ye nivʉʉka kulʉta kʉ 
kɨghavo ɨkya Makedonia, kuuti ʉvakanaghe avaanhu vano vivʉlanɨsia 
imbʉlanɨsio isa vʉdesi. 

4Valeke kugadɨlɨla ifipango ifisila lʉvʉmbʉlɨlo, na matavua gha fisina fya 
vakʉʉlʉ amasila vʉsililo. Ifio fye fino fipela kukanɨngʼhana, nafikʉvatanga 
avaanhu kʉkʉmwɨtɨka ʉNgʉlʉve, ndavʉle vʉlɨvuo ʉvʉtavɨke vwake ʉvwa 
kʉvavanga avaanhu. 

5Ʉvʉfumbue vwa lʉlaghɨlo ʉlʉ vwe ʉvʉ: avɨtɨki vaghananaghe mʉ 
vwakyangʼhaani, vavisaghe nʉ mwojo ʉmʼbalafu, nʉ lwɨtɨko ʉlʉsila vʉkedʉsi. 

6Neke vamonga vasilekile isio, vagalwike vingiile mujova amasio amasila 
lʉvʉmbʉlɨlo. 

7Vilonda kuuva vavʉlanɨsi va ndaghɨlo sa Moose, neke sino vijova na 
kusimilisia, navasitangʼhinie. 

8Tʉkagwile kuuti indaghɨlo sa Moose nofu, nave ʉmuunhu ɨkʉsivɨngɨlɨla mʉ 
vughane vwa Ngʉlʉve. 

9Kange, tʉnoghiile kukagʉla kuuti indaghɨlo nasivɨkilue kʉ vagholofu, looli kʉ 
vagalʉsi na vano navakʉndi, kʉ vahosi na vano navikufuunya kwa Ngʉlʉve, kʉ 
valamafu na vano navɨmɨke, kʉ vano vibuda ava viise na va ngʼina, nambe vano 
vibuda avaanhu avange. 

10Kange, sivɨkilue kʉ vavwafu na vano vivwafuka avaghoosi na vaghoosi 
vanine, vano vikwʉvɨla avaanhu na kʉkʉvaghʉsia kʉ vʉkami, avadesi, na vano 
vijɨɨgha isa vʉdesi, palɨkɨmo ni singi sooni sino nasikwɨtɨngʼhana ni mbʉlanɨsio 
isa kyangʼhaani. 

11Imbʉlanɨsio isa kyangʼhaani isio sili mʉ Mhola ɨNofu, jɨno jihʉfia ʉvʉvaha 
vwa Ngʉlʉve, jʉno ighinisivua. Ɨjio je jɨno nɨpelilue nʉ Ngʉlʉve nɨpʉlɨsyaghe. 

Ʉlʉsʉngʉ lwa Yesu Kɨlɨsite kwa Paulo 

12Nɨkʉmhongesia ʉYesu Kɨlɨsite ʉMʉtwa ghwitu jʉno amheliile ingʉfu, 
ʉlwakʉva alyangʼhagwile kuuva mʼbomba nnofu. Akambɨɨka mʉ mbombo 
jaake, 

13napano ʉlʉtasi nɨlyamʉlighile kyongo na kʉkʉmpumusia na kʉkʉvalemasia 
avaanhu vaake. Akasʉngʉkɨla, ʉlwakʉva nɨkavombagha isio mʉ vʉjasu na 
mʉvʉsila lwɨtɨko. 

14Kange, ʉMʉtwa ghwitu alyasʉngʉkiile fiijo, akamheela nʉ lwɨtɨko nʉ lʉghano 
lʉno lʉlɨ mwa Yesu Kɨlɨsite. 

15Ɨlɨ lye lɨsio lya kyangʼhaani, lɨno avaanhu vanoghiile kʉkʉlyʉpɨla kuuti, 
“ɄYesu Kɨlɨsite alisile mʉ ɨɨsi avapoke avahosi.” Mʉ vahosi avuo, ʉne neene 
mhoka makole kukila vooni. 

16Mʉ ʉluo, ʉYesu Kɨlɨsite akasʉngʉkɨla ʉne ne mhoka makole kukila vooni 
kuuti, vwɨmɨla ʉne ahʉfie ʉlugudo lwake lwoni. Pe nɨɨve kɨhwani kʉ vano 
vilikʉmwɨtɨka na kukwʉpɨla ʉvwʉmi ʉvwa kʉvʉsila kʉsila. 

17Lɨno, ʉvwoghopua nʉ vʉvaha vʉlɨ nʉ mwene ifighono fyoni, ʉNtwa ʉnsila 
kʉsila, jʉno ʉvʉfue navʉkʉmwagha, kange naivoneka, ʉNgʉlʉve ghwe jʉjuo 
mwene. Ameni. 

ɄPaulo ɨkʉmʉlaghɨla ʉTimoti kugadɨlɨla indaghɨlo 

18Mwanango Timoti, ʉlʉlaghɨlo ʉluo lʉno nɨkʉkʉpeela, lʉlɨngʼhiine na masio 
amalongosi agha vʉvɨli ghano ghalyajovilue vwɨmɨla ʉve. Amasio aghuo 
ghakʉtangaghe kuvomba ɨmbombo ja Ngʉlʉve nambe lʉʉve lʉtalamu ndaani, 
ndavʉle ʉmʉlua lɨlʉgʉ ʉnnono vʉle itenga ɨlɨlʉgʉ nambe lɨɨve lɨtalamu ndaani. 

19Ʉgadɨlɨlaghe ʉlwɨtɨko na kuuva nʉ mwojo ʉmʼbalafu. Avaanhu avange 
navivɨkɨla mwojo kuvomba sino vasitangʼhinie kuuti sa kyangʼhaani, ʉluo 
lʉkʉvapelela kuvʉhɨɨla kʉkʉmwɨtɨka ʉNgʉlʉve. 

20Mʉ vaanhu avuo mwale ʉHimenaayo, nʉ Alekisanda. Avuo nɨmʉlekiile 
ʉSetano kuuti vamanyɨle, valeke kʉkʉmʼbenapʉla ʉNgʉlʉve. 

1 Timoti 2 

Imbʉlanɨsio vwɨmɨla ʉlufuunyo 

1Ɨkya kwanda mʉ sooni, nisʉʉma mʉsʉmɨlanɨlaghe kwa Ngʉlʉve. 
Mʉnsʉmaghe ʉNgʉlʉve kuuti, avatange na kʉkʉvafuunya avaanhu vooni. 
Kange, mʉmhongesyaghe ʉNgʉlʉve vwɨmɨla avaanhu vooni. 

2Lʉnoghiile kʉkʉvasʉmɨla avatwa na vange vooni avanya vʉtavʉlɨlua, neke 
tukalaghe nʉ lʉtengaano, pano tʉkʉmwɨmɨka ʉNgʉlʉve na kuuva na 
maghendele amanofu. 

3Ʉlʉ lwe lʉnono lʉno ʉNgʉlʉve ʉMpoki ghwitu ikeela. 

4ɄNgʉlʉve ilonda avaanhu vooni vapokue na kukagʉla ʉvwakyangʼhaani. 

5Nijova ʉluo, ʉlwakʉva ʉNgʉlʉve alɨ jʉmo, kange ʉnya kʉvasambania avaanhu 
nʉ Ngʉlʉve alɨ jʉmo, ʉjuo ghwe muunhu ʉYesu Kɨlɨsite, 

6jʉno alitavwile kufua kuuti avavange avaanhu vooni. Ʉvʉ vwe vwolesi vʉno 
ʉNgʉlʉve alyatʉpeliile mʉ nsiki ghʉno alyataviike. 

7Neke mʉ ʉluo, nɨlyavɨkilue kupʉlɨsia na kuuva nsungʼhua. Nijova isa 
kyangʼhaani, nanidesa. Kange, nɨlyavɨkilue kuuva mʼbʉlanɨsi ghwa vano 
naVayahudi, kuuti nɨpʉlɨsyaghe ɨmhola ja lwɨtɨko nʉ vwakyangʼhaani. 

8Lɨno, pooni pano mʉkongʼhanile, nilonda avakɨnhaata pano vikwinula 
amavoko kʉkyanya kukufuunya, vavisaghe vivalisie, vifunyaghe kɨsila 
ngʼhalaasi nambe kukanɨngʼhana. 

9Nava vakɨjʉʉva vafwalaghe vʉnono amenda ghaave, vavisaghe nʉ lʉveelo 
ʉlʉnono, kange valolaghe vʉnofu, navangakelaghe ʉlʉtogo ʉlwa kʉtiva 
ɨlɨnyele, nambe ʉlwa kʉfwala ifiinu ifya kyʉma na fino filengadɨka, nambe 
amenda agha ndalama nyinga. 

10Looli vavisaghe na maghendele amanofu, ndavʉle lʉnoghiile kʉ vakɨjʉʉva 
vano vɨtiike kukufuunya kwa Ngʉlʉve. 

11Avakɨjʉʉva vavisaghe vapʉlɨki, kange vakʉndi pano vimanyɨla. 

12Nanɨkʉmpeela ʉmʉkɨjʉʉva ʉvʉtavʉlɨlua ʉvwa kʉvʉlanɨsia nambe 
kʉkʉntema ʉmʉkɨnhaata. Looli avisaghe mpʉlɨki, 

13ʉlwakʉva ʉNgʉlʉve alyampelile taasi ʉAdamu, pambele ʉEefa. 

14Kange, ʉAdamu naalyasyangilue, looli ʉmʉkɨjʉʉva ghwe jʉno alyasyangilue, 
akadeenya ʉlʉlaghɨlo lwa Ngʉlʉve. 

15Neke ʉmʉkɨjʉʉva ilikwʉpɨla ʉvʉpoki vwɨmɨla ʉvʉpaafi vwake nave ikukala 
mʉ lwɨtɨko, mʉ lʉghano, mʉ vwɨmɨke na kukulolelela. 

1 Timoti 3 

Indaghɨlo kʉ valoleleli va kɨpʉgha ɨkya vɨtɨki 

1Ɨlɨsio ɨlɨ lya kyangʼhaani, “Ʉmuunhu jʉno ilonda ɨmbombo ɨja kuuva mʉloleleli 
ghwa kɨpʉgha ɨkya vɨtɨki, ʉjuo asalwile ɨmbombo ɨnofu.” 

2Kwekʉti, ʉmʉloleleli ghwa kɨpʉgha ɨkya vɨtɨki, avisaghe muunhu jʉno 
naipɨkua, jʉno namʼbwafu, nya kughela kange nya kulolelela, muunhu ghwa 
vʉtavɨke, ntengeleli, jʉno akɨmanyile kuvʉlanɨsia. 

3Aleke kuuva mʉghaasi, aleke kuuva nya mabaatu, avisaghe mhʉʉgʉ. Kange, 
naangavisaghe mhojofu ghwa ndalama. 

4Avisaghe muunhu nya kwɨmɨlɨla vʉnofu ɨnyumba jaake, jʉno akɨmanyile 
kuvʉnga avaana vaake vʉnofu, kange voope vikʉmpʉlɨka. 

5Kwekʉti, ʉmuunhu jʉno ikunua kukwɨmɨlɨla ɨnyumba jaake jʉjuo, ndepoonu 
ikwɨmɨlɨla ndaani ɨkɨpʉgha ɨkya vɨtɨki? 

6Kange, naangavisaghe muunhu jʉno nanga avangʉkagha, ʉlwakʉva 
kyaikughinia. Ʉlughinio ʉluo lʉkʉmpelela kukwingila mʉ vʉhɨghi ndavʉle 
alyahɨghilue ʉSetano. 

7Looli, avisaghe muunhu jʉno ikwolekua vʉnofu nambe na vano navɨtɨki, kuuti 
aleke kupɨkua na kughwɨlɨla mʉ lʉtegho lwa Setano. 

Indaghɨlo kʉ vatangɨli va valoleleli 

8Nava vatangɨli vavisaghe vagholofu vano navasyetʉngʼhani, navaghaasi, 
valekaghe kuuva vahojofu va ndalama. 

9Looli, vavisaghe vaanhu vano vigadɨlɨla ʉvwakyangʼhaani vwa lwɨtɨko lwitu 
nʉ mwojo ʉmʼbalafu. 

10Voope ava, vaghelwaghe taasi, neke vangavoneke kuuti vanoghiile, 
vavombaghe ɨmbombo ɨjio. 

11Nava vadala vaave vavisaghe vanya lʉveelo lʉnofu, navadesi, vano vikughela, 
kange vavombi vanofu mʉ sooni. 

12Avatangɨli valekaghe kuuva vavwafu, ʉlwene vavisaghe vaanhu vano 
vikwɨmɨlɨla vʉnofu avaana vaave nasi nyumba saave. 

13Vano vivomba vʉnofu ɨmbombo ɨja vʉtangɨli, viiva voghopua. Apuo viiva ni 
ngʉfu kupʉlɨsia ɨmhola ɨja lwɨtɨko lwitu mwa Yesu Kɨlɨsite. 

Ʉvwakyangʼhaani ʉvwa lwɨtɨko lwitu 

14Nɨkʉkʉlembela amasio agha, kʉmo nihʉvɨɨla kukwisa kʉlyʉve mʉ nsiki 
nʼdebe ghʉno ghukwisa. 

15Neke nave nɨdɨɨle, ʉkagʉlaghe sino sinoghiile kuvomba mʉ nyumba ja 
Ngʉlʉve, jɨno kye kɨpʉgha kya vɨtɨki va Ngʉlʉve jʉno mwʉmi, mbanda, kange 
lwalo lwa kyangʼhaani. 

16Kyangʼhaani, sino ʉNgʉlʉve atʉhʉfisie mbaha, soope se isi: ɄNgʉlʉve 
akihʉfia mʉlwa mʼbɨlɨ, akolekua nʉ Mhepo kuuva mʉgholofu, akavoneka kʉ 

vanyamhola, akapʉlɨsɨvua mʉ fisina fyoni, avaanhu ava mʉ ɨɨsi vakamwɨtɨka, 
akatolua kulʉta kʉkyanya mʉ vʉvaha. 

1 Timoti 4 

Avavʉlanɨsi ava vʉdesi 

1Neke ʉMhepo ijova kɨsila kʉfisa kuuti, ifighono ifya vʉsililo vamonga 
vivʉhɨlagha kuvɨngɨlɨla ʉvwakyangʼhaani vwa lwɨtɨko, neke vivɨngɨlɨlagha 
imhepo isa vʉsyangi, ni mbʉlanɨsio isa Setano. 

2Avaanhu vano vivʉlanɨsia isio ve vakedʉsi, kange vadesi vano ʉvʉhɨghi vwave 
ʉvwa mʉ moojo vʉfwile. 

3Avuo vikʉvasigha avange kuuti valeke kutolana, nambe kulia ifyakʉlia 
fimonga, fino ʉNgʉlʉve alyafipelile kuuti, avɨtɨki vafyʉpɨlaghe nʉ lʉhongesio, 
ʉlwakʉva vavʉtangʼhinie ʉvwakyangʼhaani. 

4Ifipelua fyoni ifya Ngʉlʉve finofu, jeeje kukaana kɨmonga, looli fyʉpɨlwaghe 
nʉ mwojo ʉghwa lʉhongesio. 

5Ʉlwakʉva sino ʉNgʉlʉve ijova mʉ lɨsio lyake, ni nyifuunyo siitu isa 
lʉhongesio, fihʉfia kuuti ifio fyɨtɨkɨsivue. 

Ʉmʼbombi ʉnnofu ʉghwa Yesu Kɨlɨsite 

6Ʉngavapeele avɨtɨki imbʉlanɨsio isi, apuo pe ghuuva mʼbombi nnofu ghwa 
Yesu Kɨlɨsite, kange ghuuva ʉkʉliile vʉnofu mʉ vwakyangʼhaani vwa lwɨtɨko 
lwitu na mʉ mbʉlanɨsio inofu sino ʉve ʉsivɨngɨliile. 

7Ʉve ʉfileke lwoni ifipango ifya vakʉʉlʉ ifisila lʉvʉmbʉlɨlo, neke jaatu 
ʉghimbaghe kukukala mʉ vughane vwa Ngʉlʉve. 

8“Kʉkʉghʉhonga ʉmʼbɨlɨ kuuva ni ngʉfu, kwelʉle ʉlʉvʉmbʉlɨlo lʉdebe, kwe 
kʉkangasia ʉmʼbɨlɨ ghwene. Looli, kughimba kukufuunya na kʉkʉmʼbɨngɨlɨla 
ʉNgʉlʉve, lʉvʉmbʉlɨlo kukila fyoni. Ʉlwakʉva mʉ ʉluo ʉNgʉlʉve alaghile 
kʉkʉtʉpeela ʉvwʉmi ʉvwa lɨno na vʉno vukwisa.” 

9Ɨlɨsio ɨlio lya kyangʼhaani, lɨno avaanhu vanoghiile kʉkʉlyʉpɨla. 

10Mʉ ʉluo tughimba na kuvomba ɨmbombo, ʉlwakʉva tʉkʉmhʉvɨɨla ʉNgʉlʉve 
jʉno mwʉmi, ʉMpoki ghwa vaanhu vooni vano vikwɨtɨka. 

11Isio se sino ʉnoghiile kʉkʉvavʉlanɨsia na kʉkʉvalaghɨla avɨtɨki kuuti 
vasivɨngɨlɨlaghe. 

12Nambe avaanhu vikʉkʉvona ʉlɨ nʼdebe, ʉlekaghe kukulekelesia 
vakʉbenapʉle, ʉlwene ʉghimbaghe neke ʉvisaghe kɨhwani kʉ vɨtɨki mʉ 
njovele, na mʉ maghendele, na mʉ lʉghano, na mʉ lwɨtɨko na mʉ vʉgholofu. 

13Ʉghimbaghe kʉkʉvɨmbɨla avaanhu aMalembe aMɨmɨke, kange ʉpʉlɨsyaghe 
na kuvʉlanɨsia kuhanga pano niliiva nisile. 

14Ʉlekaghe kuvʉhɨɨla kʉkʉkɨvombela ɨkɨpelua kɨno ʉNgʉlʉve akʉpeliile 
vwɨmɨla amasio agha vavɨli, na pano ghwalyɨmikue na valoleleli va kɨpʉgha kya 
vɨtɨki. 

15Ʉghimbaghe kuvomba isio nʉ mwojo ghwako ghwoni, kuuti mʉ vwʉmi 
vwako avaanhu vooni vajaghaghe ɨmbombo jaako. 

16Ghulolelelaghe amaghendele ni mbʉlanɨsio saako. Nʉngilamwaghe, 
ʉlwakʉva pano ghuvomba isio ghukulusia ʉvwʉmi vwako nʉ vwa vano 
vikʉkʉpʉlɨkɨsia. 

1 Timoti 5 

Indaghɨlo mʉ fipʉgha ifya vɨtɨki 

1-2Ʉlekaghe pikʉnʼdalɨkɨla ʉmuunhu ʉnʼgoyo, looli ʉmʼbʉlaghe hwene mpaafi 
ghwako. Avadɨɨmi ʉjovaghe navo hwene vanino. Nava vahɨnja, ʉvavombelaghe 
mʉ vʉnofu vwoni hwene valʉmbʉlio. 

3Ʉvavʉlaghe avɨtɨki kuuti, vavatangaghe avakɨjʉʉva avafwɨle avasila lʉtango. 

4Neke ʉmfwɨle ghweni jʉno alɨ na vaana nambe avisukulu, avuo vamanyɨlaghe 
taasi kuvomba sino sinoghiile mʉ nyumba saave. Vavavombelaghe avapaafi 
vaave, ʉkuo kwe kʉgomosia sino voope vavombilue. Kuvomba ʉluo kwe kʉno 
ʉNgʉlʉve ikeela. 

5Ʉmʉkɨjʉʉva ʉmfwɨle jʉno naalɨ nʉ muunhu ʉghwa kʉntanga, ʉjuo 
ɨkʉmhʉvɨɨla ʉNgʉlʉve, ikufuunya na kusʉʉma ʉlʉtango kwa Ngʉlʉve pakɨlo 
na pamwisi. 

6Looli ʉmʉkɨjʉʉva ʉmfwɨle jʉno ikeela ʉvʉnoghelua vwa ɨɨsi, ʉjuo mfue 
napano ivoneka mwʉmi. 

7Soope indaghɨlo isio ʉvavʉʉle avɨtɨki neke valeke kupɨkua. 

8Neke ʉmuunhu jʉno naɨkʉvatanga avaanhu vaake, kyongo ava mʉ nyumba 
jaake, ʉjuo iiva alʉlekile ʉlwɨtɨko, kange iiva mʼbiivi kukila ʉmuunhu jʉno 
namwɨtɨki. 

9Ʉmfwɨle anoghiile kuuva mʉ vʉtavɨke vwa vafwɨle, nave alɨ na maaka 
kutengʉlɨla ifijigho ntanda, kange namʼbwafu. 

10Olekwaghe vʉnofu, ndavʉle: avisaghe asʉngile avaana vaake vʉnofu, 
atengeliile avahesia na vɨtɨki, avatangile vano vipumusivua, kange avombile 
imbombo sooni inofu. 



511 

 

 
ɄLʉfingo ʉLʉpia 

© Wycliffe Bible Translators, Inc. 
 

 
 

 

11Looli avafwɨle avajeleela, nʉngavʉpɨlaghe mʉ vʉtavɨke, ʉlwakʉva 
ʉvʉnoghelua vwa mʼbɨlɨ vʉngavaghaghɨle kukila kukutavʉla kwa Kɨlɨsite, 
vilondagha kutolua. 

12Mʉ ʉluo viiva vikwingila mʉ vʉhɨghi, ʉlwakʉva valʉlekile ʉlʉfingo lwave 
kwa Kɨlɨsite, ʉlwa kʉjigha kɨsila kʉtolua kange. 

13Palɨkɨmo nʉluo, vimanyɨla ʉvwolo pano vighendaghenda mʉ nyumba isa 
vaanhu. Nakwekʉti vʉvwolo vwene, kange viiva vaheehi na kuhanga mʉ 
mbombo isa vange, nʉ vʉholiholi na kujova sino nasinoghiile. 

14Lɨno, ʉne nikeela avafwɨle avajeleela, vatolwaghe, vapapaghe avaana na 
kulolelela inyumba saave, neke avalʉgʉ valeke kʉkʉtʉjova fivi. 

15Ʉlwakʉva avafwɨle vamonga vasovile, vikʉmʼbɨngɨlɨla ʉSetano. 

16Nave ʉmʉkɨjʉʉva ʉmwɨtɨki alɨ na vafwɨle mʉ nyumba jaake, avatangaghe 
kuuti ɨkɨpʉgha kya vɨtɨki kɨleke kukwaghɨlua. Neke ɨkɨpʉgha kya vɨtɨki kiiva nʉ 
vweleefu ʉvwa kʉvatanga avafwɨle avange avasila lʉtango. 

17Avaloleleli va fipʉgha fya vɨtɨki, vano vivomba ɨmbombo vʉnofu, 
voghopwaghe na kuhombua vʉnofu, kyongo vano vikutavʉla kupʉlɨsia na 
kuvʉlanɨsia. 

18Ʉlwakʉva lɨlembilue mʉ Malembe aMɨmɨke kuuti, “Ʉlekaghe kʉkʉjɨbunga 
ɨngʼombe ʉmʉlomo, pano jisyonda ɨngano pa lʉvʉgha.” Kange lɨlembilue, 
“Ʉmʼbomba mbombo anoghiile kuhombua ʉlʉhombo lwake.” 

19Ʉlekaghe kukwɨtɨka inongua sino sijovua vwɨmɨla ʉmʉloleleli ghwa kɨpʉgha 
ɨkya vɨtɨki, kɨsila vwolesi vwa vaanhu vavɨlɨ nambe vatatu. 

20Looli avaloleleli vano vifihoka amakole, ʉvadalɨkɨlaghe pa vinga, kuuti avange 
voghopaghe. 

Imhavɨlo kwa Timoti 

21Nɨkʉkʉlaghɨla pamaaso gha Ngʉlʉve, na pamaaso gha Yesu Kɨlɨsite na 
vanyamhola avasalʉlua kuuti, ʉgadɨlɨlaghe isio, ʉlekaghe kuhɨgha 
ngʼhaningʼhaani kɨsila kʉlʉtangʼhania nambe kutangɨla lʉbale. 

22Nʉngamwɨtɨkɨsyaghe ngʼhaningʼhaani ʉmuunhu pikʉmwɨmɨka pa mbombo 
ja Mʉtwa, ʉlwakʉva ʉngamʼbɨɨke ʉmhosi pa mbombo, na jʉʉve ghuuva 
ʉhangile amakole ghaake. Ʉve ghulolelelaghe ʉvwʉmi vwako, ʉvisaghe 
mʉgholofu. 

23Kuhʉma lɨno, nʉnganywisaghe amalenga gheene, looli ʉnywisaghe nʉ 
lʉhʉʉje lʉdebe vwɨmɨla ɨnhamu jaako ɨja lɨleme ni nhamu isingi sino 
sasikʉkʉgasia. 

24Nʉngavɨtɨkɨsyaghe ngʼhaningʼhaani avaanhu pa mbombo ja Mʉtwa, 
ʉlwakʉva avaanhu avange, amakole ghaave ghalɨ pa vʉvalafu, 
ghikʉvalongolela kʉ vʉhɨghi. Neke avange, amakole ghaave ghafisiime, 
ghivoneka pambele. 

25Enendɨɨkɨ, imbombo inofu sivoneka pa vʉvalafu, soope sino sifisiime sihanga 
sivoneka. 

1 Timoti 6 

Indaghɨlo kʉ vakami avɨtɨki 

1Avakami vooni avɨtɨki, vijisyaghe kʉ vatwa vaave, kuuti ɨlɨtavua lya Ngʉlʉve 
ni mbʉlanɨsio siitu nasingabenapʉlwaghe. 

2Avakami vano avatwa vaave vɨtɨki, valekaghe pikʉvabenapʉla ʉlwakʉva va 
kɨpʉgha kɨmo. Ʉlwene vanoghiile kʉkʉvavombela vʉnofu na kukila, apuo viiva 
vikʉvatanga avajanave mʉ lwɨtɨko, kange avuo vaghanɨke vaave. Isio 
ʉvʉlanɨsyaghe na kupavɨla. 

Imbʉlanɨsio isa vʉdesi nʉ vʉmofu ʉvwa kyangʼhaani 

3Kwevale avaanhu vano vivʉlanɨsia imbʉlanɨsio isa vʉdesi. Sino vivʉlanɨsia 
nasikwɨtɨngʼhana na masio amanya vwʉmi agha Mʉtwa ghwitu ʉYesu Kɨlɨsite, 
kange nasikwɨtɨngʼhana nʉ vwɨmɨke. 

4Avuo vamemile ʉlughinio, kange navakagwile kɨmonga. Avaanhu avuo 
vikwʉmɨlɨla mʉ lʉkaani ʉlʉsila lʉvʉmbʉlɨlo vwɨmɨla ʉtʉsio ʉtʉdebe. Mʉ ʉluo 
jihʉmɨla ɨgiila, amabaatu, amaligho, ingananio. 

5Kange, jaatu ghinangania amapʉlɨngʼhano. Avaanhu avuo vanangiike ʉlʉhala, 
vasila vwakyangʼhaani. Visaagha kuuti kuvomba ɨmbombo ɨja Ngʉlʉve je sɨla 
ɨja kʉkavɨla ɨkyʉma. 

6Kuuva nɨ kyʉma lʉvʉmbʉlɨlo, neke ʉmuunhu iiva nʉ lʉvʉmbʉlɨlo ʉlʉkome, 
pano ɨkʉmwɨtɨka ʉNgʉlʉve na kukwɨlana ni fiinu fino alɨ nafyo. 

7Ʉlwakʉva mʉ ɨɨsi muno natʉkisile na kɨmonga, kange natʉngavʉʉke na 
kɨmonga. 

8Looli tʉngave nɨ kyakʉlia ni fya kʉfwala tʉkwɨlanaghe nifio. 

9Neke vano valɨ nʉ vʉnoghelua ʉvwa kyʉma vighwɨla mʉ ngelo, na kughwɨlɨla 
mʉ nhegho na mʉ vʉnoghelua ʉvwa kɨjasu vʉno vʉkʉvanangania. Ʉluo 
lʉkʉvapelela kupumuka kyongo. 

10Ʉlwakʉva kʉkʉsighana kyongo indalama vwe vʉtengʉlɨlo vwa vʉviivi 
vwinga. Vamonga vanoghilue isio vasyangilue, valʉlekile ʉlwɨtɨko, pe valɨ mʉ 
vʉvafi ʉvʉkome hwene muunhu jʉno ikuhoma nʉ mmaghe. 

Imhavɨlo kwa Timoti 

11Looli ʉve ghwe muunhu ghwa Ngʉlʉve, ʉsikɨmbɨlaghe isio. Ʉvɨngɨlɨlaghe 
ʉvwakyangʼhaani, ʉvwɨmɨke, ʉlwɨtɨko, ʉlʉghano, ʉlugudo nʉ vʉhʉʉgʉ. 

12Ghimbagha kʉkʉmʼbɨngɨlɨla ʉNgʉlʉve ndalʉve lʉtalamu ndaani, 
ʉkolelelaghe ʉvwʉmi ʉvwa kʉvʉsila kʉsila, vʉno ghwakemelilue pala pano 
ghwalyɨtiike pa volesi vinga. 

13Nɨkʉkʉlaghɨla pamaaso gha Ngʉlʉve jʉno ɨkʉfivɨɨka fyʉmi ifiinu fyoni, na 
pamaaso gha Yesu Kɨlɨsite, jʉno alyajovile ʉvwolesi ʉvwa kyangʼhaani 
pamaaso gha Pontio Pilato, 

14niiti, ʉgadɨlɨlaghe indaghɨlo isio mʉ vʉnofu vwoni, kuhanga pano alaava 
ikwisa ʉMʉtwa ghwitu ʉYesu Kɨlɨsite. 

15Kukwisa kwa mwene ghʉlaava nsiki ghʉno ataviike ʉNgʉlʉve jʉno 
ighinisivua, ʉNtemi jʉmo mwene, ʉNtwa ghwa vatwa, ʉMʼbaha ghwa vavaha. 

16Ʉjuo ghwe jʉno ʉvʉfue navʉkʉmʼbona, ikalile pa lʉmuli lʉno ʉmuunhu 
naangalʉvelelele. Kange, nakwale ʉmuunhu jʉno amwaghile, nambe jʉno 
ndepoonu ɨkʉmwagha. Ʉvwoghopua ni ngʉfu alɨ nafyo ifighono fyoni. Ameni. 

17Ʉvavʉʉle avamofu valeke kukughinia, nambe kuhʉvɨɨla ʉvʉmofu vwave 
ʉvwa mʉ ɨɨsi ɨjɨ, vʉno vwa nsiki nʼdebe. Looli vamhʉvɨlaghe ʉNgʉlʉve jʉno 
ɨkʉtʉpeela ifiinu fyoni mʉ vʉkoola vwake, kuuti tʉfivombelaghe nʉ lʉkeelo. 

18Kange, ʉvavʉʉle vavombaghe inofu, neke vavisaghe vamofu mʉ mbombo 
inofu ndavʉle avange vʉle vamofu mʉ fiinu. Vavisaghe vapeesi na 
kuhangɨlanɨla na vange ɨkyʉma kyave. 

19Kuvomba imbombo inofu isio, lʉlɨ ndavʉle kuvuta ifiinu ifya kʉkʉtanga 
ʉnsiki ghʉno ghukwisa, ʉkuo kwe kukuvɨkɨla ʉlwalo ʉlʉkangafu ifighono fino 
fikwisa. Apuo pepano valʉpɨla ʉvwʉmi ʉvwa kyangʼhaani. 

20Timoti, gadɨlɨlagha vʉnofu ʉvwakyangʼhaani vʉno ʉpelilue. Ʉlekaghe 
kukujingisia mʉ masio ghano nagha Mʉtwa amasila lʉvʉmbʉlɨlo na 
makanɨngʼhano agha kɨjasu, ghano avange viiti vwe vʉkagʉsi. 

21Avaanhu avange vano vasikolile isio, valʉlekile ʉlwɨtɨko lwave. Ʉlʉsʉngʉ lwa 
Mʉtwa lʉvisaghe palɨkɨmo numue. 

2 Timoti 

2 Timoti 1 

Ʉlʉhʉngɨlo 

1Ɨkalata ɨjɨ jɨhʉmile kʉlyʉne ne Paulo ne jʉno nɨkemelilue kuuva nsungʼhua 
ghwa Yesu Kɨlɨsite mʉ vughane vwa Ngʉlʉve. Nɨkemelilue kupʉlɨsia ɨmhola ɨja 
vwʉmi vʉno vʉlɨ mwa Yesu Kɨlɨsite, vʉno ʉNgʉlʉve alyalaghile kʉkʉtʉpeela. 

2Nɨkʉkʉlembela ʉve Timoti ghwe jʉno ʉlɨ hwene mwanango mʉghanɨke. 
Ʉlʉsʉngʉ nɨ lɨpyana nʉ lʉtengaano, kuhʉma kwa Ngʉlʉve ʉNhaata na kwa 
Mʉtwa ʉYesu Kɨlɨsite fivisaghe nuuve. 

ɄPaulo ɨkʉmhongesia ʉNgʉlʉve na kʉkʉnkangasia ʉTimoti 

3Nɨkʉmhongesia ʉNgʉlʉve jʉno nɨkʉmʼbombela nʉ mwojo ʉmʼbalafu, ndavʉle 
valyamʼbombiile avakʉʉlʉ viitu. Kange, nɨkʉmhongesia pano nɨkʉkʉkʉmbʉka 
mʉ nyifuunyo sango pakɨlo na pamwisi. 

4Pano nikʉmbʉka amasosi ghaako ye tuhwesania, nisyʉkua kyongo 
kutangʼhana nuuve, kuuti nɨɨve nʉ lʉkeelo ʉlʉvaha. 

5Kange, nikʉmbʉka ʉlwɨtɨko lwako ʉlʉsila vʉkedʉsi. Ʉlwɨtɨko ʉluo, alyale 
nalwo ʉpaapa ghwako ʉLoisi nʉ mama ghwako ʉEunike, nɨkagwile kuuti na 
jʉʉve ʉlɨ nalwo. 

6Fye nambe nɨkʉkʉkʉmbʉsia kuuti, ʉghimbaghe kʉkʉkɨvombela ɨkɨpelua kɨno 
alyakʉpeliile ʉNgʉlʉve ye nɨkʉkwɨmɨka. 

7Ʉlwakʉva ʉMhepo jʉno ʉNgʉlʉve alyatʉpeliile naghwa kʉtʉvɨɨka tʉvisaghe 
voghofi, looli ghwa kʉtʉpeela ingʉfu, ʉlʉghano na kukulolelela. 

8Lɨno, nʉngavonaghe soni kukwoleka imhola isa Mʉtwa ghwitu ʉYesu Kɨlɨsite, 
nambe kuvona soni ʉlwakʉva ʉne nɨlɨ mʉ ndinde vwɨmɨla ʉmwene. Ʉlwene 
ghugudaghe mʉ mhumuko palɨkɨmo nuune, vwɨmɨla ɨMhola ɨNofu ndavʉle 
ghupelua ingʉfu nʉ Ngʉlʉve. 

9Ʉmwene akatʉpoka, akatʉvɨɨka tʉʉve vɨmɨke. Naalyavombile ʉluo vwɨmɨla 
imbombo siitu inofu, looli alyavombile vwɨmɨla ʉvughane vwake nʉ lʉsʉngʉ 
lwake mwa Yesu Kɨlɨsite kuhʉma ɨɨsi ye jɨkyale kupelua. 

10Lɨno, ʉNgʉlʉve ahʉfisie ʉlʉsʉngʉ lwake kʉlyʉsue, mʉlwa kwisa ʉMpoki 
ghwitu ʉYesu Kɨlɨsite. Ʉmwene alefisie ingʉfu isa vʉfue, vwɨmɨla ɨMhola ɨNofu 
avonisie ʉvwʉmi ʉvwa kʉvʉsila kʉsila. 

11Vwɨmɨla ɨMhola ɨNofu ɨjio, nɨsalulue kuuva nʼdalɨki, nsungʼhua, kange 
mʼbʉlanɨsi. 



515 

 

 
ɄLʉfingo ʉLʉpia 

© Wycliffe Bible Translators, Inc. 
 

 
 

 

12Mʉ ʉluo nɨlɨ mʉ lʉpumuko, neke nanivona soni, ʉlwakʉva nɨnkagwile jʉno 
nɨmwɨtiike, kange nɨkagwile kuuti, ʉvwakyangʼhaani vʉno 
alyamheliile, ɨkʉvʉlolelela vʉnofu kuhanga kufika ɨkɨghono kɨla. 

13Ʉgadɨlɨlaghe vʉnofu imbʉlanɨsio isa kyangʼhaani sino nɨlyakʉvʉlanisie. 
Ʉgadɨlɨlaghe isio palɨkɨmo nʉ lwɨtɨko nʉ lʉghano mwa Yesu Kɨlɨsite. 

14Ʉlolelelaghe ɨmhola ɨnofu jɨno ʉlyapelilue. Ʉlolelelaghe ɨmhola ɨjio mʉ ngʉfu 
isa Mhepo ʉMwɨmɨke jʉno alɨ nkate mʉlyʉsue. 

15Timoti, ʉve ʉkagwile kuuti avaanhu vooni ava mʉ kɨghavo ɨkya Asia 
vandekile. Nkate mʉ avuo mwale ʉFigelo nʉ Helimogene. 

16Nisʉʉma ʉMʉtwa avasʉngʉkɨle ava mʉ nyumba ɨja Onesifolo, ʉlwakʉva 
kekinga ahovosyagha ʉmwojo ghwango. Kange, naakavwene soni kukwisa 
kʉkʉndola, pano nɨlɨ mʉ ndinde. 

17Ʉlwene ye isile mʉ lɨkaaja ɨlya Looma, akaghimbile pikʉndonda kuhanga 
ambona. 

18ɄMʉtwa ʉYesu ampeele ʉOnesifolo ɨlɨpyana, kuhʉma kwa Mʉtwa ʉNgʉlʉve 
ɨkɨghono ɨkya vʉhɨghi. Na jʉʉve ʉkagwile vʉnofu inyinga sino ambombiile kʉ 
lɨkaaja ɨlya Efeso. 

2 Timoti 2 

Kuuva nʉ lugudo mʉ mbombo ja Ngʉlʉve 

1Lɨno ʉve mwanango, ʉvisaghe ni ngʉfu vwɨmɨla ʉlʉsʉngʉ lwa Yesu Kɨlɨsite. 

2Ʉpʉliike sino navʉlanɨsyagha pamaaso gha volesi vinga, lɨno isio ʉvapeele 
avaanhu avahʉvɨlua vano vanoghiile kʉkʉvavʉlanɨsia avange. 

3Ghugudaghe mʉ mhumuko palɨkɨmo nuune, ʉkuo kwe kuuva nsikali nnofu 
ghwa Yesu Kɨlɨsite. 

4Ʉnsikali ikusigha kuvomba imbombo sino nasakɨsikali, kuuti amhovosie 
ʉmʼbaha ghwake. 

5Nambe ʉnya kʉghelana mʉ lʉneeno, angakile, naangapelue ʉlʉvonolo nave 
nagheliine mʉ vʉtavɨke vwa lʉneeno. 

6Ʉmuunhu jʉno ilɨma nʉ lʉghimbo, ʉjuo anoghiile kuuva mʉlongosi kukwʉpɨla 
ifipeke. 

7Timoti, ʉsivɨkaghe mʉ mwojo sino nɨkʉkʉvʉʉla, ʉlwakʉva ʉMʉtwa 
ɨkʉkʉpeela ʉlʉhala ʉlwa kʉkagʉla sooni. 

8Jaatu ʉnkʉmbʉkaghe ʉYesu Kɨlɨsite ʉghwa kɨsina kya ntwa ʉDavɨdi, jʉno 
ʉNgʉlʉve alyansyʉsisie kuhʉma kʉ vafue, ndavʉle jiiti ɨMhola ɨNofu jɨno 
nipʉlɨsia. 

9Vwɨmɨla ɨMhola ɨjio, ʉne nipumuka kuhanga kukʉngua ni nyololo hwene nɨlɨ 
mhosi. Looli ɨlɨsio lya Ngʉlʉve nalikʉngua. 

10Lɨno, ʉne nikuguda mʉ sooni vwɨmɨla avasalʉlua va Ngʉlʉve, kuuti voope 
vʉpɨle ʉvʉpoki, vʉno vʉlɨ mwa Yesu Kɨlɨsite, na kuuva nʉ mwene mʉ vʉvaha 
vwake ʉvwa kʉvʉsila kʉsila. 

11Ɨlɨsio ɨlɨ lya kyangʼhaani kuuti, “Nave tʉfwile palɨkɨmo nʉ Kɨlɨsite, tʉlaava 
vʉʉmi palɨkɨmo nʉ mwene. 

12Nave tukuguda, tʉlatema palɨkɨmo nʉ mwene. Nave tʉkʉnkaana ʉmwene, 
ghwope alatʉkaana ʉsue. 

13Nave ʉsue natʉkʉmhʉvɨɨla, ʉmwene ijigha mhʉvɨlua ifighono fyoni, 
ʉlwakʉva ʉmwene jaatu ghwa kyangʼhaani.” 

Ʉmʼbomba mbombo ʉnnofu 

14Ʉvakʉmbʉsyaghe isio na kʉkʉvapavɨla pamaaso gha Ngʉlʉve, valekaghe 
kukanɨngʼhana vwɨmɨla ʉtʉsio ʉtʉdebe. Amakanɨngʼhano aghuo masila 
lʉvʉmbʉlɨlo, looli ghikʉvanangania vano vipʉlɨka. 

15Ʉghimbaghe kuvomba vʉnofu ɨmbombo pamaaso gha Ngʉlʉve. Ʉʉve 
mʼbomba mbombo jʉno ɨtɨkɨsivue nʉ mwene, ʉmʼbomba mbombo ʉnsila soni 
vwɨmɨla ɨmbombo jaake, jʉno ipʉlɨsia mʉ vʉgholofu ɨlɨsio ɨlya kyangʼhaani. 

16Ʉsilekaghe imbʉlanɨsio isa vaanhu isila lʉvʉmbʉlɨlo, isa kɨjasu, ʉlwakʉva 
isio sikʉvavɨɨka avaanhu patali kyongo nʉ Ngʉlʉve. 

17Imbʉlanɨsio saave sihwene kɨgoha kɨno kilia ʉmʼbɨlɨ. Mʉnkate mʉ avuo 
mwale ʉHimenaayo nʉ Fileto, 

18avuo vasovile kyongo, vavʉlekile ʉvwakyangʼhaani. Vinangania ʉlwɨtɨko 
ʉlwa vaanhu avange pano viiti, ʉlʉsyʉko lwa vafue lʉkilile. 

19Neke ʉlwalo lʉno lʉvɨkilue nʉ Ngʉlʉve lʉkangafu, lʉlɨ na masio agha, 
“ɄMʉtwa ʉNgʉlʉve avakagwile avaanhu vaake,” kange, “Ʉmuunhu ghweni 
jʉno ikutambʉla kuuti ʉmwene ghwa Mʉtwa ʉNgʉlʉve, avʉlekaghe ʉvʉhosi.” 

20Mʉ nyumba ɨja mmofu mwefili ifikongʼholo ifya lʉtogo ifya kyʉma, kange 
mwefili ni fya nhapo ni fya mapiki. Fimonga fya kʉvombela ɨmbombo 
ɨnyoghopua, ifingi fya kʉvombela ɨmbombo ɨja jaatu. 

21Lɨno, ʉmuunhu angivalasie mʉlwa kʉvʉleka ʉvʉhosi ʉvuo, iiva kɨkongʼholo 
ɨkɨsalʉlua kɨno kɨvalasivue, kange iiva anoghiile kwa Mʼbaha ghwake, ɨmikue 
mʉ mbombo sooni inofu. 

22Ʉvisaghe patali nʉ vʉnoghelua ʉvwa mʉ vʉjeleela, ʉvɨngɨlɨlaghe ʉvʉgholofu, 
nʉ lwɨtɨko, nʉ lʉghano nʉ lʉtengaano. Ʉvisaghe mʉ ʉluo palɨkɨmo na vano 
vikufuunya kwa Mʉtwa nʉ mwojo ʉmʼbalafu. 

23Ʉvisaghe patali nʉ lʉkaani ʉlwa kɨjasu ʉlʉsila lʉvʉmbʉlɨlo, ʉlwakʉva 
ʉkagwile kuuti ʉluo lupela amabaatu. 

24Kange, nalʉnoghiile ʉmʼbombi ghwa Mʉtwa kuuva nya mabaatu. Looli, 
avisaghe mhʉʉgʉ kʉ vaanhu vooni, nya lugudo, jʉno akagwile kuvʉlanɨsia. 

25Kange, avapavɨlaghe mʉ vʉhʉʉgʉ vano vikanɨngʼhana nʉ mwene, kuuti nave 
lʉnoghiile, ʉNgʉlʉve avapeele kulaata na kukagʉla ʉvwakyangʼhaani. 

26Neke, ʉlʉhala lwave lʉvagomokele, vakuluke mʉ lʉtegho lwa Setano, jʉno 
avakolile kuuti vavombaghe isa vughane vwake. 

2 Timoti 3 

Sino silahʉmɨla ifighono ifya vʉsililo 

1Lɨno, ʉkagʉlaghe kuuti, ifighono ifya vʉsililo kweghiliiva amasiki agha 
mhumuko. 

2Ʉlwakʉva avaanhu vilikughanagha veene, viliiva vanya vʉnoghelua vwa 
ndalama, vanya kupaala, vanya matuupa, vanya maligho, vano navikʉvoghopa 
avapaafi vaave, vano navihongesia, avasila vwɨmɨke. 

3Vano navikʉvaghana ava kʉvanave, vano navilonda kusambana, vano 
navikughela, vano navighanile inofu, vadesi, valeefi, 

4vohesi, vanya matingo, vanya lughinio, vano vikʉvʉghana ʉvʉnoghelua ʉvwa 
ɨɨsi vileka kʉkʉmʉghana ʉNgʉlʉve. 

5Avaanhu avuo vivoneka mʉ kɨhwani ɨkya vwɨmɨke, neke mʉ moojo ghaave 
vikaana ingʉfu isa Ngʉlʉve. Avuo nʉngavisaghe vʉmo navo. 

6Mʉ avuo mwevale vano vikwevelʉka mʉ nyumba sa vaanhu, na kʉkʉvasyanga 
avakɨjʉʉva avajasu vano vadʉjilue na makole. Kange, valɨ nʉ vʉnoghelua vʉno 
vʉlɨ papinga. 

7Avakɨjʉʉva avuo vimanyɨla jaatu, neke vikunua lwoni kʉkʉvʉkagʉla 
ʉvwakyangʼhaani. 

8Avaanhu avuo vano vikwevelʉka, visigha ʉvwakyangʼhaani ndavʉle ʉYaane 
nʉ Yambʉle, vano valyakanɨngʼhiine nʉ Moose. Avaanhu avuo vasila lʉhala, 
valʉlekile ʉlwɨtɨko. 

9Neke navangafike nambe poonu, ʉlwakʉva ʉvʉjasu vwave vuliiva pa vʉvalafu 
kʉ vaanhu vooni, ndavʉle lwale kwa Yaane nʉ Yambʉle. 



518 

 

 
ɄLʉfingo ʉLʉpia 

© Wycliffe Bible Translators, Inc. 
 

 
 

 

Ʉlʉlaghɨlo lwa Paulo kwa Timoti 

10Looli ʉve, ʉvɨngɨliile imbʉlanɨsio sango na maghendele ghango, nʉ vʉfumbue 
vwango, nʉ lwɨtɨko, nʉ lugudo, nʉ lʉghano, nʉ vʉkifu. 

11Ʉkagwile ndavʉle avaanhu valyangasisie na kʉkʉmhumusia ye nɨlɨ kʉ lɨkaaja 
ɨlya Antiokia, ɨlya Ikonio nɨ lya Lisitila. Kange, ʉkagwile kuuti nikigudile mʉ 
nhalamu sooni, najʉ Mʉtwa akamhoka mʉ isio. 

12Eena, vooni vano vilonda kʉkʉmʼbɨngɨlɨla ʉNgʉlʉve mwa Yesu Kɨlɨsite, 
vipumusivwagha. 

13Neke avasyangi na vahosi vifivisagha vahosi kyongo, visyangagha na 
kusyangua. 

14Lɨno ʉve, ʉjighaghe mʉ sino ʉlyavʉlanɨsivue, kange ʉsɨtiike, ʉlwakʉva 
ʉkagwile kʉ vano ʉlyamanyiile. 

15Kuhʉma ʉvwana ʉghakagwile aMalembe aMɨmɨke ghano ghikʉkʉpeela 
ʉvʉkagʉsi, kuhanga kukwʉpɨla ʉvʉpoki vwɨmɨla ʉlwɨtɨko mwa Yesu Kɨlɨsite. 

16AMalembe aMɨmɨke ghooni ghalembilue mʉ vʉlongosi vwa Ngʉlʉve. Aghuo 
ghanoghiile kuvʉlanɨsia ʉvwakyangʼhaani, kʉkʉvapavɨla avaanhu ʉvʉhosi 
vwave, kʉkʉvalʉngɨka pano vasovile, na kʉkʉvavʉnga kuuti vavisaghe na 
maghendele amanofu. 

17Mʉ ʉluo, ʉmuunhu ghwa Ngʉlʉve iiva akwɨliine na kulɨngʼhanɨsɨvua 
kuvomba imbombo sooni inofu. 

2 Timoti 4 

1Nɨkʉkʉlaghɨla isi, pamaaso gha Ngʉlʉve na pamaaso gha Yesu Kɨlɨsite, jʉno 
ilikʉvahɨgha avʉʉmi na vafue, kange ikwisa kutema, ʉlwakʉva ghwe Ntwa. 

2Ʉpʉlɨsyaghe ɨlɨsio lya Ngʉlʉve, ʉvombaghe ʉluo ʉnsiki ghʉno ghʉnoghiile na 
ghʉno naghʉnoghiile. Ʉvapavɨlaghe, ʉvadalɨkɨlaghe, ʉvakangasyaghe avaanhu 
na kuvʉlanɨsia nʉ lugudo lwoni. 

3Ʉlwakʉva ghʉliisa ʉnsiki, ghʉno avaanhu navilipʉlɨkɨsyagha imbʉlanɨsio isa 
kyangʼhaani. Looli, vilondagha kupʉlɨka si sino vikeela, neke vilondagha 
avavʉlanɨsi fipʉgha fipʉgha ava kʉvavʉlanɨsia isa vughane vwave. 

4Vivʉhɨlagha kupʉlɨkɨsia ʉvwakyangʼhaani, neke vivɨngɨlɨlagha ifipango ifya 
vʉdesi. 

5Lɨno ʉve, ʉvisaghe maaso mʉ sooni, ghugudaghe mʉ nhalamu, vombagha 
ɨmbombo ɨja kʉpʉlɨsia ɨMhola ɨNofu ɨja Ngʉlʉve, ʉvombaghe vʉnofu mʉ 
vʉvombi vwako vwoni. 

6Nɨkʉkʉvʉʉla isi, ʉlwakʉva vita pikʉhʉmia ʉne hwene lɨtekelo ɨlya lʉhʉʉje, 
lɨno vipeela pa kɨtekelelo. Kwekʉti, ʉnsiki ghwango ʉghwa kʉfua ghʉfikile. 

7Nɨtengile vʉnono ɨlɨlʉgʉ, ʉlʉghendo nɨmalile, kange nɨgadɨliile ʉlwɨtɨko. 

8Lɨno, kʉsighiile kupelua ɨngeela ɨja vʉgholofu, jɨno ʉMʉtwa ʉMhɨghi ʉghwa 
kyangʼhaani ilikʉmheela ɨkɨghono kɨla, nakwekʉti jʉʉne ne mwene, looli na 
vange vooni vano vihʉvɨɨla kukwisa kwa mwene. 

Ʉlʉsʉʉmo lwa Paulo 

9Timoti, ghwangʉpaghe kukwisa kʉlyʉne. 

10ɄDema akandekile, ʉlwakʉva akavʉghanile ʉvʉnoghelua ʉvwa mʉ ɨɨsi, 
akalamʉla kulʉta kʉ lɨkaaja ɨlya Tesalonike. ɄKilesike alʉtile kʉ Galatia, ʉTiito 
alʉtile kʉ Dalimatia. 

11ɄLʉʉka mwene ghwe jʉno pwale apa palɨkɨmo nuune. Lɨno, ghwisaghe nʉ 
Malɨka, ʉlwakʉva anoghiile kuuva ntangɨli ghwango mʉ mbombo ja Ngʉlʉve. 

12Nɨkansʉngʼhile ʉTikiko kʉ Efeso. 

13Pano ghuliiva ghukwisa, ghwisaghe nɨ lɨkooti lyango lɨno nɨkalɨlekile kwa 
Kalipo kʉ Tuloa, kange ghwisaghe ni fitabu, kyongo fila ifya ngʼhwembe. 

14ɄAlekisanda ʉmponda fyʉma, ambombiile ʉvʉviivi kyongo. ɄMʉtwa 
ilikʉmhɨgha vwɨmɨla ʉvʉviivi vwake. 

15Na jʉʉve ghulolelelaghe nʉ muunhu ʉjuo, ʉlwakʉva asighagha kyongo sino 
tupʉlɨsia. 

16Ʉlwa kwanda ye nikujoleka pa vʉhɨghi, nakweakaale nambe jʉmo ʉnya 
kʉnhanga, vooni vakandekile. Nisʉʉma ʉNgʉlʉve aleke kʉkʉvavalɨla ʉvʉhosi 
mʉ ʉluo. 

17Neke ʉMʉtwa akaale palɨkɨmo nuune, akamheela ingʉfu kupʉlɨsia ɨlɨsio lyake 
mʉ vwakyangʼhaani vwoni, kuuti avaanhu vooni vano naVayahudi vapʉlɨke. 
ɄMʉtwa akamhoka mʉ vʉfue, ʉlwakʉva nɨkahwene nɨlɨ mʉ mʉlomo ghwa 
nyalʉpala. 

18ɄMʉtwa ilikʉmhoka mʉ mbiivi sooni na kʉkʉndɨɨma, kuhanga kufika kʉ 
Vʉtwa vwake ʉvwa kʉkyanya. ɄMʉtwa aghinwaghe ifighono fyoni. Ameni. 

Amasio gha vʉsililo 

19Ʉmhʉngɨlaghe ʉPilisika nʉ Akila na vano valɨ mʉ nyumba ɨja Onesifolo. 

20ɄElasito akajiighe kʉ lɨkaaja ɨlya Kolinto. ɄTulofimo nɨkamʉlekile kʉ Mileto, 
akaale ntamu. 



520 

 

 
ɄLʉfingo ʉLʉpia 

© Wycliffe Bible Translators, Inc. 
 

 
 

 

21Lɨno, ghwangʉpaghe kukwisa pano ghʉkyale kufika ʉnsiki ʉghwa mhepo. 
ɄEbulo nʉ Puude, nʉ Linosi, nʉ Kilaudia, palɨkɨmo na vɨtɨki vooni, 
vikʉkʉhʉngɨla. 

22ɄMʉtwa avisaghe palɨkɨmo nuuve. Ʉlʉsʉngʉ lwake lʉvisaghe numue mweni. 

Tiito 

Tiito 1 

Ʉlʉhʉngɨlo 

1Ɨkalata ɨjɨ jɨhʉmile kʉlyʉne ne Paulo, ne mʼbombi ghwa Ngʉlʉve, kange ne 
nsungʼhua ghwa Yesu Kɨlɨsite. Ʉne nɨsungʼhilue kʉkʉvalʉngɨka avasalʉlua va 
Ngʉlʉve mʉ lwɨtɨko, na mʉ vʉkagʉsi ʉvwa kyangʼhaani vʉno vʉkʉvalongosia 
mʉ maghendele amɨmɨke. 

2Mʉ ʉluo, viiva nʉ lʉhʉvɨɨlo ʉlwa vwʉmi ʉvwa kʉvʉsila kʉsila, ʉlwakʉva 
ʉNgʉlʉve alyatʉlaghile ʉvwʉmi ʉvuo kuhʉma ɨɨsi ye jɨkyale kupelua, 
ʉNgʉlʉve naijova ʉvʉdesi. 

3Lɨno, ʉnsiki ghwa Ngʉlʉve ghʉfikile, avonisie ɨlɨsio lyake mʉ mhola jɨno 
alyamheliile nɨpʉlɨsyaghe, ndavʉle lʉlɨvuo ʉlʉlaghɨlo lwa Ngʉlʉve ʉMpoki 
ghwitu. 

4Nɨkʉkʉlembela ʉve Tiito, ghwe mwanango ghwa kyangʼhaani mʉ 
vʉhangɨlanɨsi vwa lwɨtɨko. Ʉlʉsʉngʉ nʉ lʉtengaano kuhʉma kwa Ngʉlʉve 
ʉNhaata na kwa Yesu Kɨlɨsite ʉMpoki ghwitu, fivisaghe nuuve. 

Ɨmbombo ja Tiito kʉ Kilete 

5Nɨkakʉlekile kʉ Kilete, kuuti ʉnosie sino sipeleliile mʉ kɨpʉgha ɨkya vɨtɨki, na 
kusalʉla avaloleleli mʉ makaaja ghooni ndavʉle nɨkakʉlaghiile. 

6Ʉmʉloleleli ghwa kɨpʉgha kya vɨtɨki, anoghiile kuuva muunhu jʉno naijovua 
mʉ lʉmonga. Alekaghe piiva mʼbwafu, avaana vaake vavisaghe vɨtɨki, valeke 
kuuva vapakasi nambe kuuva vasiiti. 

7Ʉlwakʉva ʉmʉloleleli ʉghwa kɨpʉgha ɨkya vɨtɨki, mʉloleleli ghwa mbombo ja 
Ngʉlʉve, naanoghiile kupɨkua mʉ lʉmonga. Alekaghe kukughinia, nsila 
ngʼhalaasi, namʉghaasi, nsila mabaatu, kange alekaghe kuuva mhojofu ghwa 
ndalama. 

8Looli avisaghe ntengeleli, jʉno ikeela inofu, nya kulolelela, mʉgholofu, 
mwɨmɨke, nya kughela. 

9Agadɨlɨlaghe vʉnofu ɨMhola ɨNofu ɨja Yesu Kɨlɨsite ndavʉle avʉlanɨsivue. Apuo 
anoghiile kʉkʉvakangasia avaanhu ni mbʉlanɨsio isa kyangʼhaani, na 
kʉkʉvalema vano visigha ɨlɨsio lya Mʉtwa. 

10Nijova ʉluo, ʉlwakʉva kwevale avaanhu vinga vano navakʉndi, vijova amasio 
amasila lʉvʉmbʉlɨlo, kange vasyangi, kyongo aVayahudi avɨtɨki vano 
visimilisia ɨkɨvʉngo kyave ɨkya kʉdumula ɨngola ɨja kɨdɨɨmi. 

11Avaanhu avuo vakanue kuvʉlanɨsia, ʉlwakʉva vikʉvasofia avaanhu mʉ 
nyumba nyinga, pano vivʉlanɨsia sino nasinoghiile. Vivomba ʉluo kuuti vakave 
indalama. 

12Kange, ʉmʼbɨli jʉmonga nkate mʉ vavɨli ava mʉ ɨɨsi ɨja Kilete, alyatiile, 
“AVakilete vadesi ifighono fyoni, vahwene fikanu, vanyamwojo, kange voolo.” 

13Ʉvwolesi ʉvuo vwa kyangʼhaani. Mʉ ʉluo, avɨtɨki ʉvadalɨkɨlaghe fiijo, kuuti 
vavɨngɨlɨlaghe imbʉlanɨsio isa kyangʼhaani. 

14Valeke kupʉlɨkɨsia ifipango ifya Kɨyahudi ni ndaghɨlo sa vaanhu vano 
vavʉlekile ʉvwakyangʼhaani. 

15Avuo vivʉlanɨsia kuuti, kwefili ifiinu fino filamafu. Neke kʉ vano vagholofu 
pamaaso gha Ngʉlʉve ifiinu fyoni fivalasivue. Looli, kʉ vano valamafu kange 
navɨtɨki, ifiinu fyoni filamafu, ʉlwakʉva ʉlʉhala na masaaghe ghaave, 
ghamemile ʉvʉlamafu. 

16Vikujova veene kuuti vammanyile ʉNgʉlʉve, neke mʉ maghendele ghaave 
vikʉnkaana. Avuo ve vano vikʉnkalasia ʉNgʉlʉve, vagalʉsi, vano navanoghiile 
nambe mʉ mbombo jɨmo ɨnofu. 

Tiito 2 

Imbʉlanɨsio mʉ fipʉgha ifya vɨtɨki 

1Neke ʉve, ʉvʉlanɨsyaghe avaanhu kuuva na maghendele amanofu ndavʉle 
silivuo imbʉlanɨsio isa kyangʼhaani. 

2Ʉvavʉʉle avakɨnhaata avagoyo vighelaghe, kange vavisaghe vanya lujisio, 
vano vikulolelela, avanya lwɨtɨko ʉlwa kyangʼhaani, avanya lʉghano nʉ lugudo. 

3Enendɨɨkɨ, nava vakɨjʉʉva avagoyo vavisaghe na maghendele ghano 
ghikʉmwɨmɨka ʉNgʉlʉve, valeke kuuva vadesi, valeke kuuva vaghaasi, looli 
vanoghiile kuvʉlanɨsia inofu. 

4Mʉ ʉluo, viiva vikʉvavʉnga avakɨjʉʉva avajeleela kʉkʉvaghana avaghoosi 
vaave na vaana vaave. 

5Kange, avakɨjʉʉva avajeleela, vavisaghe vanya kulolelela, vagholofu, 
vavombaghe vʉnofu imbombo mʉ nyumba saave, vavisaghe vakoola, avanya 
kʉvoghopa avaghoosi vaave, kuuti ɨlɨsio lya Ngʉlʉve nalɨngabenapʉlwaghe. 

6Enendɨɨkɨ, nava vasoleka ʉvapavɨle vavisaghe vanya kulolelela. 

7Na jʉʉve, ʉvisaghe kɨhwani mʉ mbombo sooni inofu, ʉhʉfyaghe 
ʉvwakyangʼhaani nʉ vʉnywilifu mʉ mbʉlanɨsio saako. 

8Sino ghujova sivisaghe sa kyangʼhaani, kuuti ʉnya kʉsigha ajejevʉsivwaghe, 
ʉlwakʉva naiiva nɨ lɨsio ɨlya kʉtʉjova fivi. 

9Voope avakami, ʉvavʉʉle kuuti vavoghopaghe avatwa vaave, vavahovosyaghe 
mʉ sooni, valekaghe kukanɨngʼhana navo. 

10Kange navangahɨjaghe, looli vavisaghe vahʉvɨlua lwoni kʉ vano 
vikʉvavombela, kuuti amavombele ghaave ghooni ghasighiniaghe imbʉlanɨsio 
isa Ngʉlʉve ʉMpoki ghwitu. 

11Ʉvʉlanɨsyaghe isio, ʉlwakʉva ʉNgʉlʉve ahʉfisie ʉlʉsʉngʉ lwake, lʉno 
lʉkʉvapoka avaanhu vooni. 

12Ʉlʉsʉngʉ ʉlʉ, lʉkʉtʉvʉlanɨsia kukaana ʉvʉviivi nʉ vʉnoghelua vwa ɨɨsi. 
Neke pano tʉlɨ mʉ ɨɨsi ɨjɨ, tʉvisaghe vanya kulolelela, va kyangʼhaani, kange 
vagholofu. 

13Tukalaghe enendɨɨkɨ, pano tuhʉvɨɨla ɨkɨghono kɨla ɨkɨnofu, ɨkya kʉgomoka nʉ 
vʉvaha ʉYesu Kɨlɨsite ʉNgʉlʉve ʉMʼbaha, kange Mpoki ghwitu. 

14Ʉjuo alitavwile kufua kuuti, atʉvange mʉ vʉhosi vwoni, na kʉkʉtʉvalasia 
tʉʉve vaanhu vaake va kyangʼhaani, vano vitavwile kuvomba inofu. 

15Ʉvavʉlanɨsyaghe isio sooni, ʉvakangasyaghe na kʉkʉvapavɨla, mʉ 
vʉtavʉlɨlua vwoni, ʉmuunhu ghweni naangakʉbenapʉlaghe. 

Tiito 3 

Amaghendele agha vɨtɨki 

1Ʉvakʉmbʉsyaghe avaanhu kuuva vapʉlɨki kʉ valongosi na kʉ vanya 
vʉtavʉlɨlua, na kuuva vakʉndi. Kange, vavisaghe vanya kʉvomba imbombo 
sooni inofu. 

2Ʉvavʉlaghe navangamʉlighaghe muunhu, navangavisaghe na mabaatu, 
vavisaghe vahʉʉgʉ. Vavisaghe vanya lujisio kʉ vaanhu vooni. 

3Na jʉsue ndavʉle avange, tʉlyale vajasu, vagalʉsi, kange tʉlyasyangilue. 
Tʉlyale vakami va vʉnoghelua ʉvʉviivi vʉno vʉlɨ papinga. Ʉvwʉmi vwitu 
vwale vwa makole nɨ kɨvini, avaanhu vakatʉkalalɨlagha, na jʉsue 
tʉkavakalalɨlagha. 

4“Neke ʉNgʉlʉve ʉMpoki ghwitu atʉhʉfisie ʉvʉkoola nʉ lʉghano lwake, 

5kʉkʉtʉpoka. Nakwekʉti alyavombile ʉluo vwɨmɨla imbombo siitu inofu sino 
tʉvombile, looli alyavombile vwɨmɨla ɨlɨpyana lyake. Akatʉvalasia ʉvʉhosi 
vwitu, ʉkuo kwe kʉholua vʉpia, kange atʉpeliile ʉvwʉmi ʉvʉpia mwa Mhepo 
ʉMwɨmɨke. 

6Akatʉpeela ʉMhepo ʉMwɨmɨke kɨsila kɨghelelo mwa Yesu Kɨlɨsite ʉMpoki 
ghwitu, 

7kuuti tʉvalɨlue kuuva vagholofu mʉ lʉsʉngʉ lwake, neke tʉʉve nʉ vwʉmi 
ʉvwa kʉvʉsila kʉsila vʉno tuhʉvɨɨla.” 

8Amasio aghuo gha kyangʼhaani. Nilonda ʉsimilisie amasio agha, kuuti vano 
vikʉmwɨtɨka ʉNgʉlʉve, jaatu vasaghaghe na kughimba kuvomba ɨmbombo 
ɨnofu. Aghuo masio manofu, kange manya lʉvʉmbʉlɨlo kʉ vaanhu vooni. 

9Palɨkɨmo nisio, ʉlekaghe pikwingila mʉ lʉkaani ʉlwa kɨjasu, ni fipango fya 
matavua gha fisina ifya vakʉʉlʉ, amabaatu na makanɨngʼhano gha ndaghɨlo sa 
Moose. Isio sooni sila lʉvʉmbʉlɨlo. 

10Ʉmuunhu ʉmhomengʼhani, ʉmpavɨlaghe ʉlwa kwanda nʉ lwa vʉvɨlɨ, nave 
naipʉlɨka, mʉleke piiva vʉhangɨlanɨsi nʉ mwene. 

11Ʉkagwile kuuti, ʉmuunhu ndavʉle ʉjuo avʉlekile ʉvwakyangʼhaani, kange 
mhosi, ʉjuo ihɨghile mwene. 

Amasio gha vʉsililo 

12Nilonda pilʉta kukukala kʉ Nikopoli amasiki gha mhepo. Neke 
nɨkʉnsuungʼha ʉAlitema nambe ʉTikiko kʉlyʉve. Angafike ʉkuo, 
ghwangʉpaghe kulʉta kʉ Nikopoli tʉtangʼhane. 

13ɄSeena ʉnkagʉla ndaghɨlo nʉ Apolo, ʉvapeele fyoni ifya kʉvatanga mʉ sɨla, 
valeke kukwaghɨlua kɨmonga. 

14Avaanhu viitu voope, vamanyɨlaghe kuvomba inofu jaatu, kuuti vavatange 
avanya vʉfumbue ʉvwa kyangʼhaani, neke mʉ vwʉmi vwave vakomaghe 
ifipeke. 

15Avaanhu vooni vano tʉlɨ lʉmo, vikʉkʉhʉngɨla. Na jʉʉve ʉvahʉngɨlaghe vooni 
vano vatʉghanile mʉ vʉhangɨlanɨsi vwa lwɨtɨko. Ʉlʉsʉngʉ lwa Ngʉlʉve 
lʉvisaghe palɨkɨmo numue mweni. 

Filimoni 

Filimoni 1 

Ʉlʉhʉngɨlo 

1Ʉne ne Paulo, ne jʉno nɨkʉngilue vwɨmɨla kupʉlɨsia ɨmhola ja Yesu Kɨlɨsite, 
nɨkʉkʉlembela ʉve Filimoni. Ʉne nʉ nyalʉkolo ghwitu ʉTimoti, tʉkʉkʉhʉngɨla 
ʉve ghwe mʉghanɨke ghwitu, ghwe nʼjiitu mʉ mbombo. 

2Tʉkʉmhʉngɨla nʉ lʉmbʉliitu ʉAfia nʉ mʉlua lɨlʉgʉ nʼjiitu ʉAlikipo, palɨkɨmo 
na vɨtɨki vano vikongʼhaana mʉ nyumba jaako. 

3Ʉlʉsʉngʉ nʉ lʉtengaano kuhʉma kwa Ngʉlʉve ʉNhaata ghwitu, na kwa 
Mʉtwa ʉYesu Kɨlɨsite, fivisaghe numue. 

Ʉlʉghano nʉ lwɨtɨko lwa Filimoni 

4Jaatu pano nɨkʉkʉsʉmɨla, nɨkʉmhongesia ʉNgʉlʉve, 

5ʉlwakʉva nipʉlɨka ɨmhola ja lwɨtɨko lwako mwa Mʉtwa ʉYesu, nʉ lʉghano 
lwako kʉ vɨtɨki vooni. 

6Nikufuunya kuuti, ʉlwɨtɨko lwako mʉ vʉhangɨlanɨsi vwitu lʉkʉpelele kuuva 
nʉ vʉkagʉsi mʉ nofu sooni sino tʉlɨ naso mwa Yesu Kɨlɨsite. 

7Nyalʉkolo, ʉlʉghano lwako lʉvahovwisie avɨtɨki mʉ moojo ghaave. Na jʉʉne, 
lʉmheliile ʉlʉkeelo ʉlʉkome na kʉkʉngʼhangasia. 

ɄPaulo ɨkʉnsʉʉma ʉFilimoni ansaghɨle ʉOnesimo 

8Lɨno, napano nɨlɨ nʉ vʉtavʉlɨlua mwa Kɨlɨsite kʉkʉkʉlaghɨla kɨno ʉnoghiile 
kuvomba, nanivomba ʉluo. 

9Looli, vwɨmɨla ʉlʉghano nɨvwene lʉnono nɨkʉsʉʉme, ʉne ne Paulo, ne 
mʉghogholo, ne nkʉngua vwɨmɨla ʉYesu Kɨlɨsite. 

10Nɨkʉkʉsʉʉma vwɨmɨla ʉOnesimo, jʉno ahwene mwanango, ʉlwakʉva 
nɨntangile kʉkʉmwɨtɨka ʉYesu Kɨlɨsite pano nɨlɨ mʉ ndinde. 

11Ʉjʉ, ye akʉkɨmbiile, naakaale kɨɨnu kʉlyʉve. Lɨno, lʉtangɨlo kʉlyʉve, kange 
lʉtangɨlo kʉlyʉne. 

12Lɨno, nɨkʉnsuungʼha kʉlyʉve, ʉjʉ nɨmʉghanile nʉ mwojo ghwango ghwoni. 

13Kange, nɨveele nikeela ikale nuune aave mʼbombi ghwango, kuuti apyanɨle 
palyʉve kʉkʉnhanga, pano nɨlɨ mʉ ndinde vwɨmɨla ɨMhola ɨNofu. 

14Neke lɨno nɨvwene nalʉnono kuvomba lʉmonga kɨsila vughane vwako, 
nambe kʉkʉkwʉmɨlɨsia kuuti ʉnhange. Ʉne nilonda ʉvombe mʉ vughane 
vwako jʉʉve. 

15Pamo, ʉNgʉlʉve akamʼbʉsisie ʉOnesimo kʉlyʉve ʉnsiki nʼdebe, neke 
pambele ʉʉve nʉ mwene jaatu. 

16Kutengʉlɨla lɨno, ʉnkami ghwako ʉjuo, nankami lwene, looli nkami kange 
nyalʉkolo mʉghanɨke. Ʉne nɨmʉghanile fiijo, ʉve ʉkʉmʉghana kukila, hwene 
nkami, kange nyalʉkolo mwa Mʉtwa. 

17Lɨno, nave ʉngʼhagwile ʉne kuuti nɨlɨ vʉhangɨlanɨsi nuuve, ʉmwʉpɨle ʉjuo 
ndavʉle ghwale ʉkʉnyʉpɨla ʉne. 

18Neke nave akʉhokile, nambe ʉkʉnsighila kɨmonga, ʉsighilaghe ʉne. 

19Neene Paulo, nɨlembile nʉ lʉvoko lwango jʉʉne, nɨkʉkʉhomba. Nanilonda 
kʉkʉkʉvʉʉla kuuti ʉne nɨkʉkʉsighila ʉvwʉmi vwako, ɨkɨɨnu ɨkɨkome kukila 
kɨno ghʉkʉnsighila ʉOnesimo. 

20Lɨno, nyalʉkolo ghwango, ʉmbombele ʉlʉ vwɨmɨla ɨlɨtavua lya Mʉtwa. 
Hovosia ʉmwojo ghwango ndavʉle lʉnoghiile kʉ vanyalʉkolo mwa Kɨlɨsite. 

21Nilemba isi, ʉlwakʉva nɨkagwile kuuti ghukʉnda, kange kyaghuvomba kukila 
sino nɨjovile. 

22Palɨkɨmo nisio, ʉndɨngʼhanɨkɨsyaghe apa kʉfikila, ʉlwakʉva nihʉvɨɨla kuuti 
mʉ nyifuunyo siinu, ʉNgʉlʉve ɨkʉnhanga niise kʉlyʉmue. 

Ʉlʉhʉngɨlo ʉlwa vʉsililo 

23ɄEpafula jʉno adindilue palɨkɨmo nuune vwɨmɨla ʉYesu Kɨlɨsite 
ɨkʉkʉhʉngɨla. 

24Kange, avavombi avajango ʉMalɨka, ʉAlisitaliko, ʉDema nʉ Lʉʉka, 
vikʉkʉhʉngɨla. 

25Ʉlʉsʉngʉ lwa Mʉtwa ghwitu ʉYesu Kɨlɨsite lʉvisaghe numue. 

Vaebulania 

Vaebulania 1 

ɄNgʉlʉve ijova nusue kukilila ʉMwanaake 

1Mʼbʉkʉʉlʉ, ʉNgʉlʉve akajovagha na vakʉʉlʉ viitu kukilila avavɨli. Kekinga 
akavombagha ʉluo, mʉ sɨla sino sili papinga. 

2Neke amasiki agha, agha vʉsililo ʉNgʉlʉve ajovile nusue kukilila 
ʉMwanaake jʉno alyansalwile kuuva mhaasi ghwa fiinu fyoni, kange kukilila 
ʉMwanaake ʉjuo alyapelile fyoni. 

3ɄMwanaake ʉjuo ghwe lʉmuli lʉno luhʉfia ʉvʉvaha vwa Ngʉlʉve, kange 
ghwe kɨhwani kya kyangʼhaani kya Ngʉlʉve jʉjuo. Ʉmwene ghwe jʉno afivɨkile 
ifiinu fyoni mʉ ngʉfu isa lɨsio lyake fiive ndavʉle filivuo. Ye avavalisie avaanhu 
inyɨvi saave, akalʉta kʉkyanya, alɨ nʉ vʉtavʉlɨlua palɨkɨmo nʉ Ngʉlʉve 
ʉMʼbaha. 

ɄMwana ghwa Ngʉlʉve mʼbaha kukila avanyamhola 

4ɄNgʉlʉve alyamʼbɨkile ʉMwanaake kuuva mʼbaha kukila avanyamhola, 
ndavʉle ɨlɨtavua lɨno alyapelilue vʉle lɨvaha kukila amatavua ghaave. 

5Ʉlwakʉva ʉNgʉlʉve naaghelile kʉkʉmʼbʉʉla ʉnyamhola nambe jʉmo kuuti, 
“Ʉve ʉlɨ Mwanango, ʉne ʉmʉsyʉghʉ nɨlɨ Vaaso.” Nambe kʉkʉmʼbʉʉla kuuti, 
“Ʉne niiva Vaaso, na jʉʉve ghuuva Mwanango.” 

6ɄNgʉlʉve ye ansungʼhile mʉ ɨɨsi ʉMwanaake jʉno alɨ jʉmo mwene alyatiile, 
“Avanyamhola vooni vamwɨmɨkaghe.” 

7Kange, ye ijova isa vanyamhola, alyatiile, “Avavɨkile avanyamhola vaake kuuva 
hwene mhepo, avavombi vaake kuuva hwene ndape sa mwoto.” 

8Neke vwɨmɨla ʉMwanaake, lijovua kuuti, “ɄVʉtwa vwako Ngʉlʉve, vwa 
fighono fyoni, ghutemagha avaanhu vaako mʉ vʉgholofu. 

9Ʉvʉghanile ʉvwakyangʼhaani na kukalalɨla ʉvʉhosi, fye nambe ʉNgʉlʉve, 
ʉNgʉlʉve ghwako, akwɨmiike, na kʉkʉkʉpeela ʉlʉkeelo kukila avajaako 
vooni.” 

10Kange lijovua kuuti, “Ʉve Mʉtwa kʉvʉtengʉlɨlo ʉlyapelile ɨɨsi, kange veeve 
ʉlyapelile ʉvʉlanga. 

11Ifio fyoni filanangɨka, filasakala hwene mwenda, looli ʉve ghujigha ifighono 
fyoni. 

12Ghulighunjania ɨɨsi nʉ vʉlanga hwene sopeka, ghulikwandʉla hwene 
mwenda. Looli ʉve ghujigha vʉle ʉlɨvuo, ʉvwʉmi vwako vʉsila vʉsililo.” 

13ɄNgʉlʉve naaghelile kʉkʉmʼbʉʉla nambe jʉmo mʉ vanyamhola vaake kuuti, 
“Ʉʉve nʉ vʉtavʉlɨlua palɨkɨmo nuune, kuhanga nɨkʉtange ʉvaleme avalʉgʉ 
vaako, ʉvateme.” 

14Lɨno, avanyamhola ve vaveeni? Isio se mhepo sino sikʉmʼbombela ʉNgʉlʉve, 
ɨkʉsisuungʼha kʉkʉvatanga vano vilikwʉpɨla ʉvʉpoki. 

Vaebulania 2 

Namʉngabenapʉlaghe ʉvʉpoki vwa Ngʉlʉve 

1Mʉ ʉluo, tʉgadɨlɨlaghe fiijo imbʉlanɨsio sino tʉpʉliike, kuuti tʉleke pisova na 
kuvɨngɨlɨla isingi. 

2Ɨmhola jɨno avanyamhola valyavavʉlile avakʉʉlʉ viitu jɨlyale ja kyangʼhaani, 
ʉmuunhu jʉno naakavɨngɨlɨlagha na kukʉnda ɨmhola ɨjio, lʉkamwaghagha 
ʉlʉkwegho lwa Ngʉlʉve. 

3Lɨno, ʉsue ndepoonu tukuluka ndaani ʉlʉkwegho lwa Ngʉlʉve, nave 
natuvɨkɨla mwojo ʉvʉpoki ʉvʉvaha enendɨɨkɨ? ɄMʉtwa ʉYesu jʉjuo ghwe jʉno 
alyatalile kupʉlɨsia ɨmhola ɨja vʉpoki ʉvuo, avaanhu vano valyampʉliike 
vakatʉvʉʉla kuuti ɨmhola ɨjio ɨja vʉpoki, ja kyangʼhaani. 

4Ghwope ʉNgʉlʉve akavonia kuuti, ɨmhola ɨjio ja kyangʼhaani mʉlwa 
kʉvapeela avaanhu avuo ingʉfu kuvomba ifivalɨlo ni fidegho fino fili papinga, 
palɨkɨmo na kʉkʉvapeela ifipelua ifya Mhepo ʉMwɨmɨke mʉ vughane vwake. 

Ʉlʉjisio lwa Yesu kʉkʉtʉvanga ʉsue 

5ɄNgʉlʉve naalyavavɨkile avanyamhola kutema ɨɨsi ɨmhia jɨno jikwisa. Ɨɨsi ɨjio 
je jɨno tujova imhola saake. 

6Looli pamonga mʉ Malembe aMɨmɨke lɨlembilue kuuti, “Ʉmuunhu ghwe veeni 
neke ʉntʉngʉmalɨle? Ʉmuunhu ghwe veeni neke ʉmʼbɨkɨle ʉmwojo? 

7Ʉkamʼbɨkile ʉmuunhu kuuva nʼdebe kukila avanyamhola kʉ nsiki nʼdebe. 
Ʉkampeela ʉvʉvaha nʉ vwoghopua, 

8ʉkamʼbɨɨka kutema ifiinu fyoni.” Pano lijovua kuuti, ʉmʼbɨkile kutema ifiinu 
fyoni, kwekʉti nakwekɨlɨ nambe kɨmo kɨno nakɨlɨ mʉ vʉtavʉlɨlua vwake. 
Lijovua ɨlio napano lɨno natʉkagwile kuuti apelilue ʉvʉtavʉlɨlua ʉvwa kʉtema 
ifiinu fyoni. 

9Neke tuvona ʉYesu kʉ nsiki nʼdebe, alyavɨkilue kuuva nʼdebe kukila 
avanyamhola, kuuti mʉ lʉsʉngʉ lwa Ngʉlʉve afue pa kɨkovekano vwɨmɨla 
avaanhu vooni. Lɨno, vwɨmɨla kufua pa kɨkovekano, ʉpiile ʉvʉvaha nʉ 
vwoghopua. 

10ɄNgʉlʉve ʉMpeli ghwa fiinu fyoni, alyavwene lʉnono amʼbɨɨke ʉYesu, kuuva 
nkwɨlanɨfu kukilila imhumuko. Alyavombile ʉluo kuuti avapoke avaanhu vinga, 
neke voope vʉpɨle ʉvʉvaha vwake. 

11ɄYesu jʉno ivalasia avaanhu, na vaanhu avuo vano vivalasivua, vooni 
ʉNhaata ghwave ghwe jʉmo. Fye nambe ʉYesu naivona soni kʉkʉvatambʉla 
avaanhu avuo vanyalʉkolo vaake. 

12Ʉmwene iiti, “Ghwe Ngʉlʉve, nipʉlɨsyagha ʉvʉvaha vwako kʉ vanyalʉkolo 
vango, nɨkʉkʉghiniagha pakate pa kɨpʉgha kya vaanhu vaako.” 

13Kange iiti, “Nɨkʉmhʉvɨlagha ʉNgʉlʉve.” Kange iiti, “Ʉne nɨlɨ apa palɨkɨmo na 
vaana vano amheliile ʉNgʉlʉve.” 

14Lɨno, ʉlwakʉva avaana vano alyapelilue valɨ nʉ mʼbɨlɨ, ghwope ʉYesu alisile 
nʉ mʼbɨlɨ ndavʉle amavɨlɨ ghaave. Alyavombile ʉluo kuuti vwɨmɨla kufua kwa 
mwene, asileme ingʉfu sa Setano jʉno alyale ni ngʉfu isa kʉleeta ʉvʉfue. 

15Kange, ʉYesu alyavombile ʉluo, kʉkʉvavɨɨka vavʉke avaanhu vooni vano 
valyale vakami mʉ vwʉmi vwave vwoni vwɨmɨla kukwoghopa ʉvʉfue. 

16Ʉluo luvonia kuuti, ʉYesu naalisile kʉkʉvatanga avanyamhola, looli alisile 
kʉkʉvatanga avaanhu ava kɨsina kya Abulahamu. 

17Mʉ ʉluo akanoghiile ahwanane na vanyalʉkolo vaake mʉ sooni kuuti aave 
ntekesi mʼbaha, nya lʉsʉngʉ, kange nnofu mʉ mbombo ja Ngʉlʉve, neke 
atavʉle ɨlɨtekelo ɨlya kʉpyanɨla avaanhu ʉvʉhosi vwave. 

18Ʉmwene anoghiile kʉkʉvatanga vano vighelua na kupumusivua, ʉlwakʉva 
ʉmwene jʉjuo alyaghelilue na kupumusivua. 

Vaebulania 3 

ɄYesu mʼbaha kukila ʉMoose 

1Lɨno, vanyalʉkolo vango, ʉmue mwe vɨmɨke, mwe vano mʉkemelilue nʉ 
Ngʉlʉve ndavʉle ʉsue, mʉnkagʉlaghe vʉnofu ʉYesu ʉnsungʼhua, ʉntekesi 
ʉmʼbaha jʉno tʉkʉmwɨtɨka. 

2Ʉmwene alyale nnofu pamaaso gha Ngʉlʉve jʉno alyansalwile, ndavʉle 
ʉMoose vʉle alyale mʼbombi nnofu kulongosia avaanhu vooni ava Ngʉlʉve, 
aVaisilaeli. 

3Neke ʉYesu anoghiile kughinisivua kukila ʉMoose, ndavʉle ʉnʼjenga nyumba 
vʉle ighinisivua kukila ɨnyumba jɨno ajengile. 

4Ʉlwakʉva kɨla nyumba jijengua nʉ nʼjengi jʉmonga, neke ʉMpeli ghwa fyoni 
ghwe Ngʉlʉve. 

5ɄMoose alyale mʼbombi nnofu kulongosia avaanhu va Ngʉlʉve, aVaisilaeli. 
Ɨmbombo jaake jɨlyale ja kʉvavʉʉla sino ʉNgʉlʉve ilijova pambele. 

6Neke ʉKɨlɨsite Mwana nnofu, mwɨmɨlɨli ghwa vaanhu va Ngʉlʉve. Na jʉsue tʉlɨ 
vaanhu va Ngʉlʉve, nave tugadɨlɨla vʉnofu na kukangala mʉ lʉhʉvɨɨlo lʉno tʉlɨ 
nalwo. 

Ʉlʉpavɨlo kʉ vano navikʉnkʉnda ʉNgʉlʉve 

7Lɨno, ndavʉle ijova ʉMhepo ʉMwɨmɨke, “Ʉmʉsyʉghʉ, nave mupʉlɨka sino 
ijova ʉNgʉlʉve, 

8mʉlekaghe kuuva vasiiti, ndavʉle avakʉʉlʉ viinu ye vikʉngʼhaana, amasiki 
ghala ye vikʉngela kʉ lʉkʉve. 

9Ʉkuo avakʉʉlʉ viinu vakava vikʉngela, napano valyasivwene sooni sino 
nɨlyavombile amaaka fijigho fine. 

10Mʉ ʉluo nɨkavakalalɨla avaanhu avuo, nɨkati, ‘Avaanhu ava, vahosi ifighono 
fyoni, navilonda kʉkʉmbɨngɨlɨla.’ 

11Mʉ ʉluo nɨkakalala, nɨkajɨɨgha, nɨkati, ‘Kyangʼhaani navikwingila kʉ 
vʉpʉʉmo kʉno nɨvalɨngʼhanɨkisie.’ ” 

12Vanyalʉkolo vango, mulolelelaghe, pakate palyʉmue napeangavisaghe ʉnya 
nhumbula ɨmbiivi, jʉno naikwɨtɨka na kukubaghʉla kwa Ngʉlʉve jʉno mwʉmi. 

13Ʉlwene mʉkangasaniaghe ifighono fyoni, namʉngavʉhɨlaghe nambe kɨghono 
kɨmo. Mʉvombaghe ʉluo kuuti, ʉmuunhu ghweni pakate palyʉmue 
naangavisaghe nsiiti kʉkʉnkʉnda ʉNgʉlʉve, vwɨmɨla kusyangua nʉ vʉhosi. 

14Tʉlɨ vʉhangɨlanɨsi nʉ Kɨlɨsite nave tugadɨlɨla vʉnofu ʉlʉhʉvɨɨlo lwitu lʉno 
tʉlyʉpiile kuhʉma ye tukwɨtɨka kuhanga kufika kʉvʉsililo. 

15Ndavʉle lɨlembilue mʉ Malembe aMɨmɨke kuuti, “Ʉmʉsyʉghʉ, nave 
mupʉlɨka sino ijova ʉNgʉlʉve, mʉlekaghe kuuva vasiiti, ndavʉle avakʉʉlʉ 
viinu ye vikʉngʼhaana.” 

16Lɨno, ve vaveeni vano valyapʉliike sino ijova ʉNgʉlʉve, vakakaana? Asi, nave 
vano valyalongosivue nʉ Moose kuhʉma mʉ ɨɨsi ɨja Misili! 

17Ve vaveeni vano valyankalisie ʉNgʉlʉve amaaka fijigho fine? Nave vano 
valyavombile inyɨvi, vakafua kʉ lʉkʉve! 

18Kange, ve vaveeni vano ʉNgʉlʉve alyajɨghile kuuti navalingila kʉno 
avalɨngʼhanɨkisie kʉ vʉpʉʉmo? Nave vano valyasitile kʉkʉnkʉnda ʉNgʉlʉve! 

19Lɨno, tʉkagwile kuuti navalingiile, ʉlwakʉva valyakanile kʉkʉmwɨtɨka 
ʉNgʉlʉve. 

Vaebulania 4 

Ʉlʉpʉʉmo ʉlwa vaanhu va Ngʉlʉve 

1Ʉlʉfingo lwa Ngʉlʉve kuuti avaanhu vilikwingila kʉ vʉpʉʉmo, lʉjiighe 
pwelʉle. Lɨno, mulolelelaghe kuuti pakate palyʉmue napeangavisaghe jʉno 
nailikwingila. 

2Ʉsue tʉpʉliike ɨMhola ɨNofu ndavʉle valyapʉliike avakʉʉlʉ viitu. Avakʉʉlʉ 
avuo valyapʉliike ɨMhola ɨjio, neke najɨlyavatangile kɨmonga, ʉlwakʉva 
navalyɨtiike. 

3Looli ʉsue twe vano tʉmwɨtiike ʉNgʉlʉve, tulikwingila kʉ vʉpʉʉmo vʉno 
alyalaghile. Neke vwɨmɨla avakʉʉlʉ viitu ʉNgʉlʉve alyajovile kuuti, 
“Nɨlyakaliile, nɨkajɨɨgha nɨkati, ‘Kyangʼhaani navikwingila kʉ vʉpʉʉmo kʉno 
nɨvalɨngʼhanɨkisie.’ ” Ʉmwene alyajovile enendɨɨkɨ napano alyamalile ɨmbombo 
jaake kuhʉma ye ipela ɨɨsi. 

4Ʉlwakʉva pamonga mʉ Malembe aMɨmɨke vwɨmɨla ɨkɨghono ɨkya 
lekelalʉbale lɨlembilue kuuti, “Ɨkɨghono ɨkya lekelalʉbale ʉNgʉlʉve ye amalile 
ɨmbombo jaake ɨja kʉpela ɨɨsi, akapʉʉma.” 

5Kange lɨlembilue kuuti, “Kyangʼhaani navikwingila kʉ vʉpʉʉmo kʉno 
nɨvalɨngʼhanɨkisie.” 

6Avakʉʉlʉ viitu vala valyale ve vatasi kupʉlɨka ɨMhola ɨNofu. Neke navalingiile 
kʉ vʉpʉʉmo ʉkuo, ʉlwakʉva valyakanile kʉkʉmwɨtɨka ʉNgʉlʉve. Lɨno, 
ʉmʉlyango ghʉjiighe nʼdindule avaanhu avange kukwingila kʉ vʉpʉʉmo ʉkuo. 

7ɄNgʉlʉve alyataviike ɨkɨghono ɨkɨngɨ kɨno akakɨtambʉla, “Ʉmʉsyʉghʉ.” 
Tʉkagwile ʉluo, ʉlwakʉva amaaka minga ye ghakilile, ʉNgʉlʉve kukilila ʉntwa 
ʉDavɨdi alyajovile kange kuuti, “Ʉmʉsyʉghʉ, nave mupʉlɨka sino ijova 
ʉNgʉlʉve, mʉlekaghe kuuva vasiiti.” 

8ɄYoshua ale avingisie avaanhu kʉ vʉpʉʉmo kʉno valɨngʼhanɨsivue, ʉNgʉlʉve 
naale ijova pambele vwɨmɨla ʉnsiki ʉghʉnge ʉghwa kʉpʉʉma. 

9Lɨno, ʉvʉpʉʉmo vʉjiighe pwevʉle vʉno ʉNgʉlʉve avalɨngʼhanɨkisie avaanhu 
vaake. 

10Ʉmuunhu jʉno ingiile kʉ vʉpʉʉmo ʉvuo, ipʉʉma kuvomba imbombo saake 
sooni, ndavʉle ʉNgʉlʉve vʉle alyapʉmile ye amalile ɨmbombo jaake ɨja kʉpela 
ifiinu fyoni. 

11Lɨno, tʉghimbaghe kukwingila kʉ vʉpʉʉmo ʉvuo, kuuti nambe jʉmo pakate 
palyʉsue naangakunwaghe kukwingila mʉlwa kʉsiita kʉkʉnkʉnda ʉNgʉlʉve 
ndavʉle avakʉʉlʉ viitu. 

12Ɨlɨsio lya Ngʉlʉve lyʉmi, kange lɨlɨ ni ngʉfu. Ɨlɨsio ɨlio litema kukila ɨbamba 
jɨno jitema kwoni. Likwingila mʉ mʼbɨlɨ ghwoni: mʉ nhumbula na mʉ mwojo, 
mʉ mafupa ʉmpaka mʉ mwɨndɨ. Ɨlɨsio lya Ngʉlʉve likagʉla ʉvʉfumbue na 
masaaghe gha vaanhu. 

13Nakwekɨlɨ kɨno kɨfisiime kwa Ngʉlʉve. Ifipelua fyoni fili pa vʉvalafu pamaaso 
ghaake. Na jʉsue, nʉjʉnge ilikwoleka lwake vwɨmɨla sino avombile. 

ɄYesu ghwe ntekesi ʉmʼbaha 

14Lɨno, ʉlwakʉva tʉlɨ nʉ ntekesi ʉmʼbaha jʉno alingiile kʉkyanya kwa 
Ngʉlʉve, ʉYesu ʉMwana ghwa Ngʉlʉve, tʉgadɨlɨlaghe vʉnofu ʉlwɨtɨko lwitu. 

15Ʉntekesi ghwitu ʉjuo akagwile kukunua kwitu, ʉlwakʉva ghwope 
alyaghelilue nʉ Setano mʉ nyinga ndavʉle ʉsue vʉle tughelua. Neke ʉmwene 
naalyavombile inyɨvi. 

16Mʉ ʉluo, tʉvelaghe pamaaso gha Ngʉlʉve ʉnya lʉsʉngʉ kɨsila vwoghofi, 
kuuti atʉpyanɨle na kʉkʉtʉsʉngʉkɨla mʉ vʉkamɨngʼhanɨlua. 

Vaebulania 5 

1Ʉntekesi ʉmʼbaha asalulue kuhʉma mʉ kɨpʉgha ɨkya vaanhu, kuuti 
avombaghe ɨmbombo ja Ngʉlʉve vwɨmɨla avange. Ʉmwene ihʉmia ɨlɨtekelo 
kwa Ngʉlʉve kuuti avaanhu vapyanɨlwaghe inyɨvi saave. 

2Ʉlwakʉva ʉntekesi nankwɨlanɨfu, ɨkʉvavombelagha nʉ vʉkoola vano 
vivomba ʉvʉhosi kɨsila kʉkagʉla. 

3Fye nambe ghwope ilondua kuhʉmia ɨlɨtekelo vwɨmɨla inyɨvi saake, ndavʉle 
ihʉmia ɨlɨtekelo vwɨmɨla inyɨvi isa vange. 

4Nakwale ʉmuunhu jʉno ikuvɨɨka jʉjuo kuuva ntekesi mʼbaha, looli ʉNgʉlʉve 
ghwe jʉno ɨkʉnsalʉla, ndavʉle alyansalwile ʉAloni. 

5Enendɨɨkɨ ghwope ʉKɨlɨsite naalipeliile ʉvwoghopua ʉvwa kuuva ntekesi 
mʼbaha, looli ʉNgʉlʉve ghwe jʉno alyansalwile na kʉkʉmʼbʉʉla kuuti, “Ʉve ʉlɨ 
Mwanango, ʉne ʉmʉsyʉghʉ nɨlɨ Vaaso.” 

6Kange, pamonga mʉ Malembe aMɨmɨke, alyatiile, “Ʉve ʉlɨ ntekesi ghwa masiki 
ghooni, ndavʉle alyale ʉMelekisedeki.” 

7ɄYesu ye alɨ pa ɨɨsi apa, alyalɨlile na kʉkʉnsʉʉma fiijo ʉNgʉlʉve ʉnya ngʉfu 
isa kʉmpoka kʉvʉfue. ɄNgʉlʉve akampʉlɨka, ʉlwakʉva alyale nkʉndi kwa 
mwene. 

8Napano alyale Mwana ghwa Ngʉlʉve, alyamanyiile kuuva nkʉndi kwa 
Ngʉlʉve kukilila imhumuko sino alyʉpiile. 

9ɄNgʉlʉve akamʼbɨɨka kuuva nkwɨlanɨfu, akava kɨvʉmbʉko kya vʉpoki ʉvwa 
kʉvʉsila kʉsila kʉ vaanhu vooni vano vikʉnkʉnda. 

10Akamʼbɨɨka kuuva ntekesi mʼbaha ndavʉle alyale ʉMelekisedeki. 

Kukʉla mʉ lwɨtɨko 

11Tʉlɨ ni nyinga isa kʉjova vwɨmɨla imhola isa Yesu kuuva ntekesi mʼbaha, neke 
tukunua kʉkʉvavʉʉla, ʉlwakʉva namʉlɨ vangʉfi kʉkʉsitangʼhania imhola. 

12Mwale mʉleke kuuva enendɨɨkɨ, ʉnsiki ʉghʉ ngale mʉlɨ vavʉlanɨsi va lɨsio lya 
Ngʉlʉve. Neke lɨno mʉjiighe mulondua kuvʉlanɨsɨvua imbʉlanɨsio isa kwanda 
isa lɨsio lya Ngʉlʉve. Ʉmue mʉlɨ ndavʉle avaana avafyele vano vikwongʼha, 
navanoghiile kulia ɨkyakʉlia ɨkyʉmu. 

13Ʉlwakʉva ʉmuunhu jʉno ikwongʼha, mwana mfyele, naakagwile ʉvʉgholofu 
kye kɨɨnu kɨki. 

14Looli ɨkyakʉlia ɨkyʉmu kya vaanhu vano vakangiile, avuo ve vano vamanyiile 
kulʉvʉlania inofu ni mbiivi. 

Vaebulania 6 

Ʉlʉtalamu ʉlwa kʉlʉleka ʉlwɨtɨko 

1Lɨno, tʉleke pijigha mʉ mbʉlanɨsio isa Yesu Kɨlɨsite, sino tʉlyamanyiile 
kʉvʉtengʉlɨlo, ʉlwene tʉghimbaghe kumanyɨla imbʉlanɨsio sino 
sikʉtʉkangasia mʉ lwɨtɨko. Kange, tʉlekaghe kujigha mʉ mbʉlanɨsio isa 
kʉlaata amaghendele amaviivi ghano ghipelela ʉvʉfue, nambe imbʉlanɨsio isa 
kʉmwɨtɨka ʉNgʉlʉve, 

2nambe isa lwofugho, nambe isa kʉvavɨkɨla avaanhu amavoko, nambe isa 
lʉsyʉko ʉlwa vafue ni mbʉlanɨsio isa vʉhɨghi ʉvwa kʉvʉsila kʉsila. 

3Looli ʉNgʉlʉve angakeele, tuvʉlanɨsyagha imbʉlanɨsio isa kʉkangala mʉ 
lwɨtɨko. 

4Asi, ndepoonu luuva ndaani kʉ vaanhu vano vakagwile ʉvwakyangʼhaani na 
kuvonja ɨkɨpelua ɨkya kʉkyanya, neke vagalʉke? Ndepoonu luuva ndaani kʉ 
vaanhu vano valɨ vʉhangɨlanɨsi nʉ Mhepo ʉMwɨmɨke, neke vagalʉke? 

5Ndepoonu luuva ndaani kʉ vaanhu vano vavonjile ʉvʉnono vwa lɨsio lya 
Ngʉlʉve, na kukagʉla ingʉfu sa Ngʉlʉve mʉ ɨɨsi jɨno jikwisa, neke vagalʉke? 

6Avaanhu avuo viiva vikʉnkomelela ʉMwana ghwa Ngʉlʉve pa kɨkovekano 
ʉlwa vʉvɨlɨ na kʉkʉnsʉsia pa vaanhu. Mʉ ʉluo avaanhu avuo nʉngavatange 
valaate kange. 

7Ɨlɨhanga lɨno jitonyela ɨfula, na kumesia ifiinu ifya kʉvatanga vano vilɨma, 
ʉNgʉlʉve ɨkʉlɨfuunya ɨlɨhanga ɨlio. 

8Neke ɨlɨhanga lɨngamesie amifua na mabɨgɨlɨ, lɨsila lʉvʉmbʉlɨlo, liiva mʉ 
lʉtalamu ʉlwa kʉghunua. Ʉvʉsililo vwake, linyanyua. 

9Vanyalʉkolo vango vaghanɨke, nambe nɨvalembiile isio, nɨkagwile kuuti 
muvomba inofu sino sihʉfia kuuti mʉlɨ mʉ vʉpoki. 

10ɄNgʉlʉve ghwa kyangʼhaani, naangasyemue ɨmbombo jiinu, nʉ lʉghano 
lwinu lʉno mʉhʉfisie mwa Kɨlɨsite kʉkʉvatanga avɨmɨke kuhʉma ʉlʉtasi na 
vʉle mʉjiighe mʉkʉvatanga. 

11Nilonda fiijo kuuti ʉmue mweni mʉfighimbaghe kuvomba ʉluo kuhanga 
kufika kʉvʉsililo, kuuti sino muhʉvɨɨla, sivombeke vʉnofu. 

12Nanilonda mʉvisaghe voolo, looli mwɨghaghe avaanhu vano vwɨmɨla 
ʉlwɨtɨko nʉ lugudo lwave, vikwʉpɨla sino ʉNgʉlʉve alyavalaghile. 

ɄNgʉlʉve sino alaghile ivomba 

13Mʼbʉkʉʉlʉ, ʉNgʉlʉve ye alaghile kʉkʉmfuunya ʉAbulahamu, alyajɨghile mʉ 
lɨtavua lyake jʉjuo, ʉlwakʉva nakwealyale ʉmʼbaha kukila ʉmwene. 

14Alyajɨghile akati, “Kyangʼhaani nɨkʉkʉfuunya, avaanhu ava kɨsina kyako viiva 
vinga.” 

15ɄAbulahamu alyaghuliile nʉ lugudo kuhanga akʉpɨla sino ʉNgʉlʉve 
alyamʉlaghile. 

16Avaanhu pano vijɨɨgha, vitambʉla ʉmʼbaha kukila aveene kuvonia kuuti, sino 
sijovilue sa kyangʼhaani, ʉluo lumala ʉlʉkaani. 

17Ghwope ʉNgʉlʉve alyajɨghile kuhʉfia vano avalaghile kuuti, sino alaghile, 
ivomba kyangʼhaani. 

18ɄNgʉlʉve angalaghe na kujɨɨgha, ivomba lweli, ʉlwakʉva naijova vʉdesi. 
Ʉmwene alyavombile ifio fivɨlɨ, kulagha na kujɨɨgha, kuuti ʉsue twe vano 
tʉkʉmʼbɨngɨlɨla, tʉkangasɨvue kugadɨlɨla ʉlʉhʉvɨɨlo lʉno alyatʉlaghile. 

19Ʉlʉhʉvɨɨlo ʉluo lukangasia amoojo ghiitu ndavʉle ɨnanga vʉle jɨkangasia 
ɨngalava kukwɨma vʉnono. Ʉlʉhʉvɨɨlo ʉluo ghwe Yesu, ikwingila Pavwɨmɨke 
pa Pavwɨmɨke, kwekʉti pamaaso gha Ngʉlʉve. 

20ɄYesu alongwile kukwingila apuo mʉlwa kʉtʉtanga ʉsue. Ʉmwene ghwe 
ntekesi mʼbaha ghwa masiki ghooni ndavʉle alyale ʉMelekisedeki. 

Vaebulania 7 

Ʉntekesi ʉMelekisedeki 

1ɄMelekisedeki ʉjuo alyale ntwa ghwa lɨkaaja lɨno lɨkatambʉlwagha Salemu, 
kange alyale ntekesi ghwa Ngʉlʉve ʉMʼbaha ghwa fyoni. ɄAbulahamu ye 
igomoka kuhʉma kʉno alyale ilua ɨlɨlʉgʉ, kʉno akavalema avatwa vane, 
akatangʼhana nʉ Melekisedeki. ɄMelekisedeki akamfuunya ʉAbulahamu. 

2Pe ʉAbulahamu akampeela ʉMelekisedeki ifiinu ɨkɨlʉndo kɨmo mʉ filʉndo 
kɨjigho mʉ fyoni fino alyaghomile kʉ lɨlʉgʉ. Ʉmʉlʉvo ghwa lɨtavua ɨlɨ 
Melekisedeki kwekʉti, “Ʉntwa ʉmʉgholofu.” Kange, itambʉlua ntwa ghwa 
Salemu, kwekʉti, “Ʉntwa ghwa lʉtengaano.” 

3Nakwejɨlɨ ɨmhola jɨno jikwoleka ʉviise nambe ʉngʼina ghwa Melekisedeki, 
nambe ɨkɨkolo kyake. Nakʉlɨ mhola jɨno jikwoleka vwɨmɨla kuholua nambe 
kufua kwa mwene. Ʉmwene ntekesi ghwa masiki ghooni, ndavʉle ʉMwana 
ghwa Ngʉlʉve. 

4Lɨno, lolagha ʉMelekisedeki vʉle alyale mʼbaha, najʉ Abulahamu, ʉnkʉʉlʉ 
ghwitu, alyampeliile ifiinu ɨkɨlʉndo kɨmo mʉ filʉndo kɨjigho mʉ fyoni fino 
alyaghomile kʉ lɨlʉgʉ. 

5Indaghɨlo isa Moose siiti, avaanhu vooni ava kɨkolo kya Leevi, vano vatekesi 
vapelwaghe ifiinu ɨkɨlʉndo kɨmo mʉ filʉndo kɨjigho mʉ fyoni fino valɨ nafyo 
avajanave aVaisilaeli. Vakavombagha ʉluo napano vooni valyale kɨsina kɨmo 
kɨno kɨlyahʉmile kwa Abulahamu. 

6Neke ʉMelekisedeki naalyale ghwa kɨkolo kya Leevi, alyʉpiile ifiinu ɨkɨlʉndo 
kɨmo mʉ filʉndo kɨjigho kuhʉma kwa Abulahamu. Kange, akamfuunya 
ʉAbulahamu jʉno ʉNgʉlʉve alyamʉlaghile kuuti ilikʉmfuunya. 

7Tweni tʉkagwile kuuti, ʉmuunhu ʉnʼdebe ifunyua nʉ mʼbaha. 

8Avatekesi avuo ava kɨkolo kya Leevi vano vikwʉpɨla ifiinu ɨkɨlʉndo kɨmo mʉ 
filʉndo kɨjigho, vifua. Neke ʉMelekisedeki jʉno alyʉpiile ifiinu ɨkɨlʉndo kɨmo 
mʉ filʉndo kɨjigho kuhʉma kwa Abulahamu, mwʉmi ifighono fyoni. 

9Mʉ ʉluo ndepoonu twiti, najʉ Leevi jʉno ɨkɨkolo kyake kikwʉpɨla ifiinu 
ɨkɨlʉndo kɨmo mʉ filʉndo kɨjigho, alyahʉmisie kwa Melekisedeki ifiinu 
ɨkɨlʉndo kɨmo mʉ filʉndo kɨjigho kukilila kwa Abulahamu. 

10Lʉlɨ enendɨɨkɨ, ʉlwakʉva ʉAbulahamu ye itangʼhana nʉ Melekisedeki, ʉLeevi 
alyale mʉ mʼbɨlɨ ghwa Abulahamu, kwekʉti alyakyale kuholua nʉ Abulahamu. 

Ʉvʉtekesi vwa Yesu nʉ vwa kɨkolo ɨkya Leevi 

11Vwɨmɨla ʉvʉtekesi ʉvwa kɨkolo ɨkya Leevi, aVaisilaeli valyapelilue indaghɨlo 
sa Moose. Lɨno, ɨmbombo ɨja vʉtekesi ɨja kɨkolo kya Leevi jaale jɨkwɨlanaghe, 
nakwale kuuva nʉ vʉfumbue kange ʉvwa kwisa ʉvʉtekesi ʉvʉnge ndavʉle 
ʉvwa Melekisedeki, vʉno navʉlɨ ndavʉle ʉvwa Aloni. 

12Kange, ʉvʉtekesi vʉngandʉke, nasi ndaghɨlo sinoghiile kukwandʉka. 

13Lɨno, ʉMʉtwa ghwitu ʉYesu jʉno ɨmhola jooni jijova vwɨmɨla ʉmwene, 
naihʉma mʉ kɨkolo ɨkya Leevi. Kange, nakwale ʉmuunhu ʉjʉnge mʉ kɨkolo 
kyake jʉno alyavombile ɨmbombo ɨja vʉtekesi. 

14Lʉkagʉliike kuuti, ʉMʉtwa ghwitu ʉYesu alyahʉmile mʉ kɨkolo ɨkya Yuuda. 
ɄMoose ye ijova ʉvʉtekesi, naalyajovile kɨmonga ɨkya vʉtekesi kuhʉma mʉ 
kɨkolo ɨkio. 

15Isi sino nijova lɨno sili pa vwelu, ʉntekesi ʉjʉnge jʉno alɨ ndavʉle 
ʉMelekisedeki isile. 

16Ʉmwene nantekesi kuhʉma mʉ kɨkolo kya Leevi, ndavʉle indaghɨlo vʉle 
silʉngɨka, looli ntekesi vwɨmɨla ingʉfu isa vwʉmi vwake ʉvʉsila vʉsililo. 

17Tʉkagwile isi, ʉlwakʉva aMalembe aMɨmɨke ghiiti, “Ʉve ʉlɨ ntekesi ghwa 
masiki ghooni, ndavʉle alyale ʉMelekisedeki.” 

18Lɨno, indaghɨlo ingʼhʉʉlʉ, ʉNgʉlʉve avʉsisie, ʉlwakʉva sisila ngʉfu, kange 
nasitanga kɨmonga. 

19Indaghɨlo isio silyakunilue kʉkʉvavɨɨka avaanhu kuuva vakwɨlanɨfu. Neke 
lɨno ʉNgʉlʉve atʉpeliile ʉlʉhʉvɨɨlo ʉlʉnono lʉno lʉkʉtʉvɨɨka kuuva piipi nʉ 
Mwene. 

20Ʉvʉtekesi vwa Kɨlɨsite vʉlɨ nʉ lʉjɨɨgho lwa Ngʉlʉve, neke ʉvʉtekesi ʉvwa 
kɨkolo kya Leevi vʉlyale vʉsila lʉjɨɨgho. 

21ɄKɨlɨsite avɨkilue kuuva ntekesi nʉ lʉjɨɨgho, ndavʉle lɨlembilue mʉ Malembe 
aMɨmɨke kuuti, “ɄMʉtwa ʉNgʉlʉve ajɨghile, naangandʉle ʉvʉfumbue vwake. 
‘Ʉve ʉlɨ ntekesi ghwa masiki ghooni.’ ” 

22Lɨno, vwɨmɨla ʉlʉjɨɨgho ʉluo, ʉYesu ghwe jʉno ivonia kuuti ʉlʉfingo 
ʉlʉpia lʉnofu kukila ʉlʉkʉʉlʉ. 

23Mʉ Lʉfingo ʉLʉkʉʉlʉ avatekesi valyale vinga, ʉmuunhu jʉmo naakavisagha 
ntekesi ifighono fyoni, ʉlwakʉva vakafwisagha. 

24Looli ʉYesu, ntekesi ghwa masiki ghooni, ʉlwakʉva mwʉmi amasiki ghooni. 

25Mʉ ʉluo alɨ ni ngʉfu amasiki ghooni kupoka avaanhu vano vikwisa kwa 
Ngʉlʉve kukilila ʉmwene, ʉlwakʉva ʉmwene mwʉmi amasiki ghooni 
kʉkʉvasʉmɨla kwa Ngʉlʉve. 

26Lɨno, ʉNgʉlʉve alyavwene lʉnono ʉsue tʉʉve nʉ ntekesi ʉmʼbaha enendɨɨkɨ, 
ʉmʉgholofu, ʉnsila vʉhosi nambe ʉvʉviivi vʉmonga, abaghulue kuhʉma mʉ 
vahosi, atosivue kʉkyanya. 

27Ʉntekesi ʉmʼbaha ʉjuo nailondua kuhʉmia ɨlɨtekelo jaatu, ndavʉle avatekesi 
ava kwanda vano valyale vihʉmia ɨlɨtekelo jaatu vwɨmɨla inyɨvi saave ni nyɨvi 

isa vange. Looli ʉmwene alitavwile jʉjuo kamo keene kuuva lɨtekelo vwɨmɨla 
inyɨvi sa vaanhu. 

28Indaghɨlo sa Moose sikavɨkagha avatekesi avavaha. Avatekesi avuo navalyale 
vakwɨlanɨfu. Looli ʉlʉjɨɨgho lwa Ngʉlʉve lʉno lʉlisile mʉmbele mʉ ndaghɨlo, 
lʉlyamʼbɨkile ʉMwana aave ntekesi mʼbaha, nkwɨlanɨfu amasiki ghooni. 

Vaebulania 8 

ɄYesu ghwe ntekesi ʉmʼbaha 

1Mʉ sooni isio sino tujova ɨkɨvaha kye ɨkɨ: ʉntekesi ʉmʼbaha ʉjuo, tʉlɨ naghwo, 
alɨ nʉ vʉtavʉlɨlua palɨkɨmo nʉ Ngʉlʉve ʉMʼbaha. 

2Ʉmwene ivomba ɨmbombo ɨja vʉtekesi Pavwɨmɨke, kwekʉti mʉ lɨheema ɨlya 
kyangʼhaani lɨno nalɨjengilue na vaanhu, ʉlwene lɨjengilue nʉ Ngʉlʉve jʉjuo. 

3Avatekesi avavaha vooni vakavɨkwagha kʉkʉntavʉlɨla ʉNgʉlʉve ɨlɨtekelo, 
enendɨɨkɨ ʉntekesi ghwitu ʉmʼbaha ʉYesu, ghwope alyanoghiile kuuva nɨ kɨɨnu 
ɨkya kʉtavʉla. 

4ɄYesu ale avisaghe ikukala pa ɨɨsi apa, naale iiva ntekesi nambe padebe, 
ʉlwakʉva kwevale avatekesi avange vano vitavʉla ɨlɨtekelo ndavʉle silʉngɨka 
indaghɨlo sa Moose. 

5Avatekesi avuo vivomba ɨmbombo Pavwɨmɨke pano kye kɨhwani kange 
mwɨghɨɨghɨ ghwa sino sili kʉkyanya. Fye nambe ʉMoose ye ikulɨngʼhania 
kujenga ɨlɨheema ɨlya kʉmwɨmɨka ʉNgʉlʉve, ʉNgʉlʉve alyamʼbʉlile kuuti, 
“Ʉjengaghe fyoni mʉ kɨhwani kɨno nakʉhʉfia kʉ kɨdunda ɨkya Sinai.” 

6Neke ʉYesu apelilue ʉvʉtekesi ʉvʉnofu kukila ʉvwa vatekesi avatasi, 
ʉlwakʉva ʉmwene ghwe isambania avaanhu nʉ Ngʉlʉve mʉ lʉfingo ʉlʉnofu 
fiijo. Ʉlʉfingo ʉluo lʉnofu kukila ʉlwakʉva lʉjengilue mʉ nofu sino alaghile 
ʉNgʉlʉve. 

7Ʉlʉfingo ʉlwa kwanda lwale lʉʉve lʉkwɨlanɨfu, nakwale kuuva nʉ vʉfumbue 
ʉvwa lʉfingo ʉlwa vʉvɨlɨ. 

8ɄNgʉlʉve alyavwene avaanhu vaake vahosi. Pe akavavʉʉla akati, “Lolagha, 
ʉnsiki ghukwisa, pano nilivɨɨka ʉlʉfingo ʉlʉpia na Vaisilaeli na Vayuuda. 

9Ʉlʉfingo ʉlʉpia ʉlʉ, naluuva ndavʉle lʉno nɨlyafingile na vakʉʉlʉ vaave, ye 
nɨkʉvalongosia vʉnono kuhʉma mʉ ɨɨsi ɨja Misili. Ʉlwakʉva 
navakavɨngɨlɨlagha ʉlʉfingo lwango, nɨkavaleka. 

10Ʉlʉfingo ʉlʉ lwe lʉno nitapivɨɨka na Vaisilaeli ifighono fino fikwisa. Nilivɨɨka 
indaghɨlo sango mʉ nhumbula saave, na kʉkʉsilemba mʉ moojo ghaave. Ʉne 
niliiva Ngʉlʉve ghwave, voope viiva vaanhu vango. 

11Nakwekuvisagha ʉvʉfumbue ʉvwa muunhu kʉkʉmʼbʉlanɨsia ʉjʉnge, nambe 
kʉkʉmʼbʉʉla ʉnyalʉkolo ghwake kuuti, ‘Ʉnkagʉle ʉMʉtwa ʉNgʉlʉve,’ 
ʉlwakʉva avaanhu vooni, kutengʉlɨla ʉnʼdebe kufika ʉmʼbaha, vilikʉngʼhagʉla 
ʉne. 

12Nilikʉvapyanɨla ʉvʉhosi vwave, nanilikʉmbʉka kange inyɨvi saave.” 

13ɄNgʉlʉve pano itambʉla ʉlʉfingo ʉlʉ, “Lʉpia,” ihʉfia kuuti avɨkile ʉlʉfingo 
ʉlwa kwanda, “Lʉkʉʉlʉ.” Ɨkɨɨnu kɨno kɨkʉʉlʉ kange kɨsakiile, kɨlɨ piipi 
kusovanɨka. 

Vaebulania 9 

Ʉvʉtavɨke ʉvwa kʉmwɨmɨka ʉNgʉlʉve mʉ lʉfingo ʉlwa kwanda 

1Ʉlʉfingo ʉlwa kwanda lʉlyale nʉ vʉtavɨke vwake ʉvwa kufuunya na pamonga 
pavwɨmɨke pa ɨɨsi, pano avaanhu vakalʉtagha kʉkʉmwɨmɨka ʉNgʉlʉve. 

2Mʉ ʉluo lɨlyajengilue ɨlɨheema ʉmwa kʉmwɨmɨka ʉNgʉlʉve. Ɨlɨheema ɨlio 
lɨlyale nʉ mwenda ʉnkome ghʉno ghʉlyaghavile kuuva fyumba fivɨlɨ. Mʉ 
kyʉmba ɨkya kwanda mʉlyale nɨ kyɨmɨlo ɨkya taala nɨ meesa jɨno jɨlyavɨkilue 
amakate ghano ghavɨkilue kʉ mbombo ɨnyɨmɨke. Ɨkyʉmba ɨkio 
kɨkatambʉlwagha Pavwɨmɨke. 

3Kukila ʉmwenda ʉghuo, kwekʉti mʉ kyʉmba ɨkya vʉvɨlɨ pakatambʉlwagha 
Pavwɨmɨke pa Pavwɨmɨke. 

4Mʉ kyʉmba ɨkio mwekɨlyale ɨkɨtekelelo ɨkya sahabu ɨkya kʉnyanyɨla 
ʉvʉfumba, nɨ lɨvokosi ɨlya lʉfingo lɨno lɨlyamatilue ni sahabu imbale sooni. 
Mʉnkate mʉ lɨvokosi ɨlio, mʉlyale nɨ kɨvɨgha ɨkya sahabu kɨno kɨlyale nɨ 
Mana nʉ lʉkwegho ʉlwa Aloni lʉno lʉlyalembile amatʉndʉ. Kange, mʉlyale ni 
fiseghu fivɨlɨ fino filyalembilue indaghɨlo kɨjigho isa lʉfingo lwa Ngʉlʉve. 

5Pakyanya pa lɨvokosi ɨlio, pwefilyale ifihwani fivɨlɨ ifya makelubi ifipelua ifinya 
mapɨga. Ifihwani ifio fikahʉfyagha ʉvʉvaha vwa Ngʉlʉve. Amapɨga ghaake 
ghalyakupikiile pakyanya pa lɨvokosi apa kʉpyanɨla inyɨvi sa vaanhu. Neke lɨno, 
natʉlɨ nʉ nsiki kukwoleka kɨmo kɨmo mʉ mhola ɨjɨ. 

6Lɨno, ifiinu ifi fyoni ye fivɨkilue nɨkɨngɨ pano kɨnoghiile, avatekesi vakingilagha 
ifighono fyoni mʉ kyʉmba ɨkya kwanda kuvomba ɨmbombo jaave ɨja 
kʉmwɨmɨka ʉNgʉlʉve. 

7Looli mʉ kyʉmba ɨkya vʉvɨlɨ, alyale ikwingila jʉ ntekesi ʉmʼbaha kamo keene 
kʉ mwaka. Akingilagha nɨ danda ɨja kʉtavʉla kwa Ngʉlʉve vwɨmɨla 
kuvalasivua inyɨvi saake ni nyɨvi sa vange vooni sino vavombile kɨsila kʉkagʉla. 

8Lɨno, mʉ vʉtavɨke ʉvuo ʉMhepo ʉMwɨmɨke ɨkʉtʉhʉfia kuuti, ɨsɨla ɨja vaanhu 
kukwingila Pavwɨmɨke pa Pavwɨmɨke, ʉNgʉlʉve naalyahʉfisie, ʉlwakʉva 
ɨlɨheema ɨlya mʼbʉkʉʉlʉ lɨlyajiighe pwelɨlɨ. 

9Ɨmbombo jɨno vakavombagha mʉ lɨheema, kɨhwanɨkɨsio kya masiki agha, 
ʉlwakʉva ɨlɨtekelo lɨno lɨkatavʉlwagha kwa Ngʉlʉve, nalɨkavalasyagha amoojo 
gha vano vikʉmwɨmɨka. 

10Ʉvʉtavɨke vwake vʉkalʉngɨkagha isa mʼbɨlɨ. Vʉkalʉngɨkagha vwɨmɨla ifiinu 
ifya kʉlia, ni fya kʉnyua, palɨkɨmo nʉ vʉtavɨke vʉno vʉlɨ papinga ʉvwa 
kuvalasia. Inyiiho sooni isio silisila pano ʉNgʉlʉve itavɨka vʉpia ifiinu fyoni. 

ɄYesu ghwe lɨtekelo ɨlɨkwɨlanɨfu 

11Lɨno, ʉKɨlɨsite alisile, ghwe ntekesi ʉmʼbaha mʉ sooni inofu sino sisile. 
Ʉmwene ivomba ɨmbombo jaake mʉ lɨheema ɨlɨnono, kange lɨkwɨlanɨfu lɨno 
nalɨjengilue na vaanhu, kwekʉti nalya mʉ ɨɨsi muno. 

12Alingiile Pavwɨmɨke pa Pavwɨmɨke kamo keene, naalingiile nɨ danda ɨja 
mhene nɨ ja ndama, looli alingiile nɨ danda jaake jʉjuo. Mʉ ʉluo atʉpeliile 
ʉvʉvangi ʉvwa kʉvʉsila kʉsila. 

13Mʉ lʉfingo ʉlʉkʉʉlʉ ɨdanda ɨja mhene nɨ ja ngʼhambako nɨ lɨpembo ɨlya 
ndama fino avatekesi vakavamisilagha avalamafu, fikavavalasyagha amavɨlɨ 
ghaave. 

14Neke ɨdanda ɨja Kɨlɨsite jɨlɨ ni ngʉfu kukila ifio, ʉlwakʉva ʉKɨlɨsite mʉ ngʉfu 
isa Mhepo ʉghwa kʉvʉsila kʉsila, alitavwile jʉjuo kuuva lɨtekelo lɨkwɨlanɨfu. 
Ɨdanda jaake jivalasia amoojo ghiitu, vwɨmɨla amaghendele amaviivi ghano 
ghipelela ʉvʉfue, neke tʉmʼbombelaghe ʉNgʉlʉve jʉno mwʉmi. 

15Mʉ ʉluo, ʉKɨlɨsite ghwe nya kʉsambania avaanhu nʉ Ngʉlʉve mʉ lʉfingo 
ʉlʉpia, kuuti vano vasalulue, vʉpɨle ʉvwʉmi ʉvwa kʉvʉsila kʉsila vʉno 
ʉNgʉlʉve alyalaghile kʉkʉvapeela. Isio sivombeka, ʉlwakʉva ʉKɨlɨsite 
alyafwile pa kɨkovekano, kuuti avapoke kuhʉma mʉ nyɨvi saave sino 
valyavombile ye valɨ mʉ lʉfingo ʉlʉkʉʉlʉ. 

16Lʉkagʉliike kuuti, ʉmuunhu angavɨɨke ʉlʉlaghɨlo vwɨmɨla ʉvʉhaasi vwake, 
ʉlʉlaghɨlo ʉluo lukwʉpɨlua nave jʉno alaghile afwile. 

17Ʉlʉlaghɨlo vwɨmɨla ʉvʉhaasi lʉlɨ ni ngʉfu nave jʉno alaghile afwile. Neke 
ʉlʉlaghɨlo ʉluo lʉsila ngʉfu nave jʉno alaghile ajiighe mwʉmi. 

18Fye nambe ʉlʉfingo ʉlʉkʉʉlʉ nalʉlyavɨkilue kɨsila kʉkungʼika ɨdanda ɨja 
fidɨmua. 

19ɄMoose ye amalile kʉkʉvɨmbɨla aVaisilaeli indaghɨlo sooni isa Ngʉlʉve, 
akatoola ɨdanda ɨja ndama nɨ ja mhene, palɨkɨmo na malenga, nɨ hamba 

ɨndangali, na matʉndʉ agha mpiki ʉmʉhisopo, akamisila ɨkɨtabu ɨkya Ndaghɨlo 
sa Ngʉlʉve palɨkɨmo na vaanhu vooni. 

20Neke akati, “Ɨjio je danda jɨno jihʉfia ʉlʉfingo lwa Ngʉlʉve lʉno alyavavʉlile 
kuuti mʉvɨngɨlɨlaghe.” 

21Kange, ɨdanda jɨla akamisila ɨlɨheema ɨlya Ngʉlʉve ni fiinu fyoni fino valyale 
vivombela kʉkʉmwɨmɨka ʉNgʉlʉve. 

22Kulɨngʼhana ni ndaghɨlo, ifiinu fyoni fivalasivua nɨ danda, kɨsila kʉkungʼika 
ɨdanda inyɨvi nasipyanɨlua. 

ɄKɨlɨsite alitavwile kamo keene vwɨmɨla inyɨvi sa vaanhu 

23Ɨlɨheema ɨlya pa ɨɨsi apa ni fiinu fino mwefilyale fino vakatavʉlɨlagha ɨlɨtekelo, 
filyale kɨhwanɨkɨsio kya fiinu ifya kʉkyanya. Ifiinu ifya pa ɨɨsi filyale fivalasivua 
nɨ danda ɨja fidɨmua. Neke ifiinu fifio ifya kʉkyanya, finoghiile kuvalasivua nɨ 
lɨtekelo ɨlɨnofu kukila ɨdanda ɨja fidɨmua. 

24Ʉlwakʉva ʉKɨlɨsite naalingiile Pavwɨmɨke pa Pavwɨmɨke pano palyajengilue 
na vaanhu, pano paale kɨhwanɨkɨsio kya Pavwɨmɨke pa Pavwɨmɨke kʉkyanya. 
Looli alingiile kʉkyanya kʉkuo, ʉkuo alɨ pamaaso gha Ngʉlʉve vwɨmɨla 
kʉkʉtʉsʉmɨla ʉsue. 

25ɄKɨlɨsite naalingiile kʉkyanya kukutavʉla kɨla mwaka kuuva lɨtekelo, 
ndavʉle ʉntekesi ʉmʼbaha vʉle akingilagha Pavwɨmɨke pa Pavwɨmɨke kɨla 
mwaka nɨ danda ɨja fidɨmua. 

26Lwale lʉʉve enendɨɨkɨ, ʉKɨlɨsite ngale apʉmusivue kinga kuhʉma ɨɨsi jipelua. 
Neke lɨno nafye lʉlɨvuo! Ʉmwene alisile kamo keene amasiki agha, agha 
vʉsililo, kuuti itavʉle jʉjuo kuuva lɨtekelo vwɨmɨla kʉkʉtʉpyanɨla inyɨvi siitu. 

27Kange, ndavʉle ʉmuunhu vʉle ifua kamo keene, neke pambele ihɨghua nʉ 
Ngʉlʉve, 

28fye enendɨɨkɨ, ʉKɨlɨsite alitavwile kuuva lɨtekelo kamo keene, kuuti avaanhu 
vinga vapyanɨlue inyɨvi saave. Kange ilikwisa ʉlwa vʉvɨlɨ, nakwekʉti ilikwisa 
kupyanɨla inyɨvi, looli kʉkʉvapoka vano vikʉmʉghuula nʉ vʉsyʉkue. 

Vaebulania 10 

ɄKɨlɨsite ghwe lɨtekelo ɨlɨkwɨlanɨfu 

1Indaghɨlo sa Moose mwɨghɨɨghɨ ghwa nofu sino sikwisa. Ʉmwɨghɨɨghɨ ʉghuo 
nakwekʉti ghuhʉfia lwoni inofu isio, ʉlwakʉva naghʉkʉvavɨɨka kuuva 
vakwɨlanɨfu vwɨmɨla ɨlɨtekelo lɨno litavʉlua kɨla mwaka. 

2Ɨlɨtekelo ɨlio lyale lɨvavalasyaghe lwoni avanya kʉmwɨmɨka ʉNgʉlʉve, ngale 
navifitavʉla, ʉlwakʉva vavalasivue kamo keene, navaale vikuvona kange kuuti 
vahosi. 

3Looli ɨlɨtekelo ɨlio lɨkavombekagha kɨla mwaka, kʉkʉvakʉmbʉsia ʉvʉhosi 
vwave, 

4ʉlwakʉva ɨdanda ɨja ngʼhambako nɨ ja mhene najɨngamʼbalasie ʉmuunhu 
ʉvʉhosi vwake. 

5Fye nambe, ʉKɨlɨsite ye isile pa ɨɨsi, alyamʼbʉlile ʉNgʉlʉve akati, “Naghulonda 
ɨlɨtekelo ɨlya fidɨmua, nambe ɨlɨtekelo ɨlya fiinu ifingi. Looli ʉlyandɨngʼhanɨkisie 
ʉmʼbɨlɨ ghwango kuuva lɨtekelo. 

6Naghukeela ɨlɨtekelo ɨlya fidɨmua, nɨ lɨtekelo ɨlya kʉvapyanɨla avaanhu 
ʉvʉhosi. 

7Pe nɨkajova nɨkati, ‘Ghwe Ngʉlʉve nisile, nisile kuvomba isa vughane vwako, 
ndavʉle lɨlembilue mʉ Malembe aMɨmɨke vwɨmɨla ʉne.’ ” 

8Amasio amalongosi aghuo ʉKɨlɨsite atiile, “Ʉve naghukeela ɨlɨtekelo ɨlya 
fidɨmua nɨ lɨtekelo ɨlya fiinu ifingi, nambe ɨlya kʉpyanɨla avaanhu ʉvʉhosi 
vwave.” Alyajovile ʉluo napano ifiinu fyoni ifya kʉtekela fikatavʉlwagha 
vwɨmɨla indaghɨlo isa Moose. 

9Akajova kange akati, “Ghwe Ngʉlʉve, nisile kuvomba isa vughane vwako.” Mʉ 
ʉluo, ʉNgʉlʉve akavʉsia ɨlɨtekelo ɨlya lʉfingo ʉlwa kwanda na kuvɨɨka ɨlɨtekelo 
ɨlya Yesu. 

10Lɨno, ʉlwakʉva ʉYesu Kɨlɨsite alyavombile isa vughane vwa Ngʉlʉve, ʉsue 
tuvalasivua ʉvʉhosi vwitu vwɨmɨla ɨlɨtekelo ɨlya mʼbɨlɨ ghwake lɨno alyatavwile 
kamo keene. 

11Mʉ lʉfingo ʉlwa kwanda, avatekesi vakavombagha kinga ɨmbombo ɨja 
kʉhʉmia ɨlɨtekelo ɨlio lɨno nalivalasia ʉvʉhosi nambe padebe. 

12Neke ʉKɨlɨsite alitavwile kamo keene kuuva lɨtekelo, kuvalasia ʉvʉhosi 
amasiki ghooni. Lɨno, alɨ nʉ vʉtavʉlɨlua palɨkɨmo nʉ Ngʉlʉve, 

13ighuula kuhanga avaleme avalʉgʉ vaake, avateme. 

14Vwɨmɨla ʉKɨlɨsite kukutavʉla kuuva lɨtekelo kamo keene, avavɨkile vano 
avavalisie kuuva vakwɨlanɨfu amasiki ghooni. 

15Najʉ Mhepo ʉMwɨmɨke ɨkʉtwoleka kuuti, imhola isi sa kyangʼhaani. 
Alyatalile pijova piiti, 

16“ɄMʉtwa ʉNgʉlʉve iiti, ‘Ʉlʉ lwe lʉfingo ʉlʉpia lʉno nitapivɨɨka na vaanhu 
ava Isilaeli ifighono fino fikwisa. Nilivɨɨka indaghɨlo sango mʉ moojo ghaave, na 
kʉkʉsilemba mʉ nhumbula saave.’ ” 

17Pambele akajova akati, “Nanilikʉmbʉka kange ʉvʉhosi vwave, nambe 
imbombo saave imbiivi.” 

18Lɨno, ʉmuunhu angapyanɨlue ʉvʉhosi vwake, nakʉlɨ vʉfumbue ʉvwa 
kʉhʉmia kange ɨlɨtekelo. 

Kupavɨlanɨla na kukangasania mʉ lwɨtɨko 

19Vanyalʉkolo vango, ɨdanda ɨja Yesu jɨkʉtʉpelela kukwingila kɨsila vwoghofi 
Pavwɨmɨke pa Pavwɨmɨke. 

20Vwɨmɨla kufua kwa mwene, atʉdinduliile ɨsɨla ɨmhia ɨja vwʉmi jɨno jikila pa 
mwenda ghʉno ghʉsighile Pavwɨmɨke pa Pavwɨmɨke, ʉmwenda ʉghuo ghwe 
mʼbɨlɨ ghwake. 

21Lɨno, ʉlwakʉva tʉlɨ nʉ ntekesi ʉmʼbaha fiijo jʉno ilongosia mʉ nyumba 
ɨnyɨmɨke ɨja Ngʉlʉve, kwekʉti avaanhu va Ngʉlʉve, 

22tʉvelaghe pamaaso gha Ngʉlʉve nʉ mwojo ʉmʼbavalafu nʉ lwɨtɨko ʉlwa 
kyangʼhaani, ʉlwakʉva tʉvalasivue amasaaghe amaviivi nɨ danda ja Yesu, 
kange amavɨlɨ ghiitu ghavalasivue na malenga amavalafu. 

23Tʉgadɨlɨlaghe fiijo ʉlʉhʉvɨɨlo lwitu mʉ lwɨtɨko, ʉlwakʉva ʉNgʉlʉve jʉno 
atʉlaghile, ghwa kyangʼhaani. 

24Tʉtanganaghe na kukangasania mʉ lʉghano na kuvomba ɨmbombo ɨnofu. 

25Natʉngalʉlekaghe ʉlwiho ʉlwa kʉkongʼhaana palɨkɨmo ndavʉle valʉlekile 
avange. Looli tʉkangasaniaghe, tʉghimbaghe kuvomba ʉluo, ʉlwakʉva 
ɨkɨghono ɨkya kʉgomoka ʉMʉtwa ʉYesu kɨlɨ piipi. 

26Nave tufivombela giila ʉvʉhosi, napano tʉkagwile ʉvwakyangʼhaani vwa 
Ngʉlʉve, apuo nakwelɨlɨ ɨlɨtekelo ɨlɨngɨ ɨlya kʉtʉvalasia ʉvʉhosi. 

27Looli kɨno kɨsighiile kwe kʉghuula ʉvʉhɨghi vwa Ngʉlʉve vʉno vukwoghofia, 
palɨkɨmo nʉ mwoto ʉnkali ghʉno ghulitipula avalʉgʉ vaake. 

28Ʉmuunhu jʉno naalyakʉndile kuvɨngɨlɨla indaghɨlo sa Moose, neke avaanhu 
vavɨlɨ nambe vatatu vajovile kuuti avombile ʉluo, ʉmuunhu ʉjuo akabudwagha 
kɨsila kʉvonelua ɨkɨsa. 

29Lɨno, ndepoonu ʉlʉpumuko luuva ndaani kwa muunhu jʉno ɨkʉmʼbenapʉla 
ʉMwana ghwa Ngʉlʉve, nɨ danda ɨja lʉfingo jɨno jɨmʼbalisie? Kange, luuva 
ndaani kwa muunhu jʉno iligha ʉMhepo ghwa Ngʉlʉve jʉno ɨkʉvasʉngʉkɨla 
avaanhu? Kyangʼhaani ʉlʉpumuko lwake luuva lʉkome kyongo. 

30Tʉkagwile lɨlembilue kuuti, “Kuvangɨla mbombo jango, ʉne nivangɨla.” Kange 
lɨlembilue kuuti, “ɄMʉtwa ʉNgʉlʉve ilikʉvahɨgha avaanhu vaake.” 

31Kyangʼhaani kuvɨkua mʉ vʉhɨghi vwa Ngʉlʉve jʉno mwʉmi, kukwoghofia 
kyongo. 

32Mʉkʉmbʉkaghe ifighono ifya kwanda ye mukagʉla ʉvwakyangʼhaani vwa 
mhola ja Kɨlɨsite. Mʉlyapumwike mʉ nyinga, neke mʉligudile. 

33Pamonga mʉlyale mupumusivua na kulighua pa mapʉgha gha vaanhu. 
Pamonga mʉkapumukagha palɨkɨmo na vajiinu vano vakapumusivwagha na 
kulighua ndavʉle jʉmue. 

34Mʉlyale mʉkʉvavonela ɨkɨsa avajiinu vano vakadindilwagha mʉ ndinde. 
Kange, pano mʉkakunywagha ifiinu fiinu, mʉlyale nʉ lʉkeelo, ʉlwakʉva 
mʉlyakagwile kuuti mʉlɨ nɨ kyʉma ɨkɨnofu fiijo ɨkya masiki ghooni. 

35Lɨno, mʉlekaghe kudendevʉka, ʉlwakʉva kughimba kwinu kulikʉvapelela 
kukwʉpɨla ʉlʉvonolo ʉlʉvaha. 

36Mʉnoghiile kukuguda kuuti mʉvombe isa vughane vwa Ngʉlʉve, neke 
mwʉpɨle kɨno ʉNgʉlʉve alyavalaghile. 

37AMalembe aMɨmɨke ghiiti, “Ʉnsiki ghʉsighiile nʼdebe, ʉjuo jʉno ikwisa, alɨ 
piipi, naidɨɨla. 

38Avaanhu vango avagholofu vikukalagha vwɨmɨla kʉkʉnyɨtɨka ʉne. Neke 
ʉmuunhu jʉno idendevʉka, nanɨkʉnkeela nambe padebe.” 

39Ʉsue natʉlɨ ndavʉle avaanhu avuo vano videndevʉka na kutipulua, looli tʉlɨ 
ndavʉle vano vikʉmwɨtɨka ʉNgʉlʉve, mʉ ʉluo ʉNgʉlʉve ɨkʉtʉpoka. 

Vaebulania 11 

Avakʉʉlʉ viitu vʉle vakamwɨtɨkagha ʉNgʉlʉve 

1Vanyalʉkolo vango, kukwɨtɨka kwe kʉhʉvɨɨla kyangʼhaani sino sikwisa, kwe 
kwɨtɨka kyangʼhaani sino nasivoneka. 

2ɄNgʉlʉve alyavaghinisie avakʉʉlʉ viitu vwɨmɨla ʉlwɨtɨko lwave. 

3Ʉlwɨtɨko lʉtʉpeleliile ʉsue tʉkagʉle kuuti, ʉNgʉlʉve alyapelile ɨɨsi mʉlwa 
kʉjova ɨlɨsio. Mʉ ʉluo ifiinu fyoni fino fivoneka filyapelilue kuhʉma mʉ fino 
nafivoneka. 

4Ʉlwɨtɨko lʉlyampeleliile ʉAbeli antavʉlɨle ʉNgʉlʉve ɨlɨtekelo ɨlɨnofu kukila 
ɨlya Kaini. Ghwope ʉNgʉlʉve alyahʉfisie kuuti, ʉAbeli muunhu mʉgholofu, 
ʉlwakʉva alyʉpiile ɨlɨtekelo lyake. Nambe ʉAbeli alyafwile, nʉmʉsyʉghʉ 
ʉlwɨtɨko lwake kɨhwanɨkɨsio kʉlyʉsue. 

5Ʉlwɨtɨko lʉlyampeleliile ʉEnoki atolue kulʉta kʉkyanya kɨsila kʉfua, 
naalyavoniike kange, ʉlwakʉva ʉNgʉlʉve alyantolile. Lʉlyavombiike 
enendɨɨkɨ, ʉlwakʉva aMalembe aMɨmɨke ghikwoleka kuuti, ʉEnoki ye akyale 
kutolua alyamhovwisie ʉNgʉlʉve. 

6Nakwale ʉmuunhu jʉno anoghiile kʉkʉmhovosia ʉNgʉlʉve kɨsila lwɨtɨko. 
Ʉmuunhu jʉno ikwisa kwa Ngʉlʉve anoghiile kukwɨtɨka kuuti ʉNgʉlʉve 
kwale, kange ɨkʉvapeela ʉlʉvonolo vano vikʉmʉlonda. 

7Ʉlwɨtɨko lʉlyampeleliile ʉNwaka kʉkʉmpʉlɨka ʉNgʉlʉve ye apavilue vwɨmɨla 
sino silyakyale kuvoneka. Akɨtɨka, akatenda ɨsafina jɨno jɨkampoka ʉmwene na 
vaanhu ava mʉ nyumba jaake. Mʉ ʉluo avaanhu avange mʉ ɨɨsi vakava 
vahɨghilue, ʉmwene akɨtɨkɨsɨvua kuuti mʉgholofu vwɨmɨla ʉlwɨtɨko lwake. 

Ʉlwɨtɨko lwa Abulahamu 

8Ʉlwɨtɨko lʉlyampeleliile ʉAbulahamu kukʉnda kulʉta kʉ ɨɨsi jɨno ʉNgʉlʉve 
alyatiile ɨkʉmpeela. ɄAbulahamu akavʉʉka ilʉta, nambe naalyakagwile kʉno 
ilʉta. 

9Ʉlwɨtɨko lʉlyampeleliile kukukala hwene mhesia mʉ ɨɨsi jɨno alyalaghilue nʉ 
Ngʉlʉve. Akikala ʉkuo mʉ maheema ndavʉle ʉIsaka nʉ Yakovo vʉle 
vakavomba pambele. Avaanhu ava, valyʉpiile ʉlʉfingo lʉno alyalaghilue 
ʉAbulahamu. 

10Alyavombile enendɨɨkɨ, ʉlwakʉva alyale ighuula ɨlɨkaaja ɨlɨvaha lɨno ʉlwalo 
lwake nalunangɨka lʉsiku. Ɨlio lye lɨkaaja lɨno lɨtavikue na kujengua nʉ Ngʉlʉve 
jʉjuo. 

11Ʉlwɨtɨko lʉlyampeleliile ʉSala kupaapa ʉmwana napano alyaghosiipe fiijo, 
kange alyale mʉghʉmba. Lʉlyavombiike ʉluo, ʉlwakʉva alyɨtiike kuuti 
ʉNgʉlʉve nnofu ivomba sino alaghile. 

12Pe kuhʉma kwa muunhu ʉjuo jʉno alyale mʉghogholo, kange naakapapagha, 
valyahʉmile avaanhu vinga fiijo ndavʉle inhondue kʉkyanya nɨ lɨhanga ɨlya kʉ 
mwani lɨno nalivalɨka. 

13Avaanhu vooni ava, valyafwile mʉ lwɨtɨko kɨsila kwʉpɨla sino valyalaghilue. 
Looli valyasaghile kʉ vʉtali kuuti silihʉmɨla, vakahovoka. Aveene valyɨtiike 
kuuti pa ɨɨsi apa valyale vahesia kange vakilasɨla. 

14Avaanhu vano vikwɨtɨka enendɨɨkɨ, vihʉfia kuuti vilonda ɨɨsi jaave vavuo. 

15Neke vale vasaghaghe vwɨmɨla ɨɨsi jɨno valyahʉmile, vale vigomoka ʉkuo. 

16Looli aveene valyale vilonda ɨɨsi ɨnofu fiijo, kwekʉti kʉkyanya. Fye nambe 
ʉNgʉlʉve naivona soni, avaanhu avuo vangankemelaghe kuuti Ngʉlʉve 
ghwave, ʉlwakʉva avalɨngʼhanɨkisie ɨlɨkaaja kʉkyanya. 

17ɄAbulahamu ye ighelua nʉ Ngʉlʉve kʉkʉntavʉla ʉmwanaake ʉIsaka aave 
lɨtekelo, ʉlwɨtɨko lwake lʉlyampeleliile kuvomba ʉluo. Ʉmwene ghwe jʉno 
alyʉpiile sino Ngʉlʉve amʉlaghile vwɨmɨla ʉmwanaake ʉjuo jʉno alɨ jʉmo 
mwene. 

18ɄNgʉlʉve alyamʼbʉlile kuuti, “Ɨkɨsina kyako kihʉma mwa Isaka.” 

19ɄAbulahamu alyakagwile kuuti, ʉNgʉlʉve anoghiile kʉkʉnsyʉsia ʉIsaka. Mʉ 
ʉluo, kwekʉti ʉAbulahamu alyamwʉpiile kange ʉIsaka jʉno alyahwene afwile, 
neke akava mwʉmi. 

20Ʉlwɨtɨko lʉlyampeleliile ʉIsaka avafuunye avanaake, ʉYakovo nʉ Esau 
vwɨmɨla sino silihʉmɨla pambele. 

21Ʉlwɨtɨko lʉlyampeleliile ʉYakovo ye itapifua, avafuunye avaana va Yosefu ve 
vavɨɨlɨ. Akamwɨmɨka ʉNgʉlʉve kʉmo eghamiile ʉlʉkongooja lwake. 

22Ʉlwɨtɨko lʉlyampeleliile ʉYosefu ye alɨ piipi pifua, alyajovile vwɨmɨla 
aVaisilaeli vʉle vilihʉma mʉ ɨɨsi ɨja Misili, kange akalaghɨla vwɨmɨla kusyɨla 
amafupa ghaake viliiva vigomoka kʉ ɨɨsi jaave. 

Ʉlwɨtɨko lwa Moose 

23Ʉlwɨtɨko lʉlyavapeleliile avapaafi va Moose kʉkʉmfisa ʉMoose kuhanga 
akafika ameesi ghatatu. Vakamwagha kuuti mwana nnono, navalyoghwipe 
kukaana ʉlʉlaghɨlo ʉlwa Falao. 

24ɄMoose ye akʉlile, ʉlwɨtɨko lʉlyampeleliile kukaana kutambʉlua mwana 
ghwa mwalɨve Falao. 

25Ʉmwene alyavwene kʉba kupumuka palɨkɨmo na vaanhu va Ngʉlʉve, kukila 
kuuva nʉ lʉkeelo mʉ vʉhosi kʉ nsiki nʼdebe vʉvʉle. 

26Alyavwene kupumusivua vwɨmɨla ʉKɨlɨsite kʉlɨ nʉ lʉvʉmbʉlɨlo ʉlʉvaha, 
kukila ʉlʉkeelo nʉ vʉmofu ʉvwa kʉ Misili, ʉlwakʉva alyale ighuula ʉlʉvonolo 
ʉlwa pambele. 

27Ʉlwɨtɨko lʉlyampeleliile ʉMoose avʉʉke kʉ Misili kɨsila kwoghopa ʉntwa 
vʉle kyaikalala. Aligudile, ʉlwakʉva alyamwaghile jʉno naivoneka na maaso. 

28Ʉlwɨtɨko lʉlyampeleliile ʉMoose kuvomba ɨkyɨmɨke ɨkya Pasaka, na 
kʉkʉvavʉʉla aVaisilaeli kuuti vapake ɨdanda mʉlʉbale mʉ malyango ghaave, 
neke ʉnyamhola ʉghwa kʉnangania aleke kubuda avaana vaave avavele. 

29Ʉlwɨtɨko lʉlyavapeleliile aVaisilaeli valovoke ɨnyanja ɨja Shamu lʉghʉlʉ, 
vakaghenda ndavʉle avaanhu vʉle vighenda mʉ vʉlaghafu. Looli aVamisili ye 
vilovoka, vakadwiviila mʉ malenga, vakafua. 

Avaanhu avange vʉle vakamwɨtɨkagha ʉNgʉlʉve 



546 

 

 
ɄLʉfingo ʉLʉpia 

© Wycliffe Bible Translators, Inc. 
 

 
 

 

30Ʉlwɨtɨko ʉlwa Vaisilaeli lʉlyapeleliile ʉlʉvɨɨka ʉlwa lɨkaaja ɨlya Yeliko 
kughua, ye vasyʉtile ifighono lekelalʉbale. 

31Ʉlwɨtɨko lʉlyampeleliile ʉLahavu ʉmʉghendamwalu, aleke kubudua 
palɨkɨmo na vano navalyamwɨtiike ʉNgʉlʉve. Naalyabudilue, ʉlwakʉva 
alyavʉpiile vʉnono aVaisilaeli vano valyasungʼhilue kuposelesia ɨlɨkaaja ɨlya 
Yeliko. 

32Vanyalʉkolo vango, nɨjove kɨki kange? Ʉnsiki naghukwɨla kʉkʉvapangɨla 
imhola isa lwɨtɨko ʉlwa Gidioni, ʉBalaka, ʉSamsoni, ʉYefuta, ʉDavɨdi, ʉSamueli 
na vavɨli. 

33Ʉlwɨtɨko lʉlyavapeleliile avaanhu avuo kʉkʉvalema avaanhu ava vʉtwa 
ʉvʉnge. Valyale valongosi vagholofu, valyʉpiile sino ʉNgʉlʉve alyalaghile 
kuuti ɨkʉvapeela. Vamonga valyabungile amalomo gha nyalʉpala. 

34Kange, valyasimisie ʉmwoto ʉnkali, valyakulwike kubudua nɨ bamba. 
Navalyale ni ngʉfu, ʉlwene ʉNgʉlʉve akavapeela ingʉfu, vakavatola avalua 
lɨlʉgʉ kuhʉma kʉ ɨɨsi isingi na kʉkʉvadaga. 

35Avakɨjʉʉva vamonga vakapelua avaanhu vaave vano vasyʉsivue. Avange 
valyavwene kʉba vapumusivue kuhanga kufua, kukila kuuva vavʉke na 
kʉkʉnkaana ʉNgʉlʉve. Valyavombile enendɨɨkɨ kuuti pambele vasyʉsɨvue, 
vaave nʉ vwʉmi ʉvʉnofu fiijo. 

36Avange valyabenapulue na kukopua ni ngʼhwegho, valyapinyilue ni nyololo, 
na kudindilua mʉ ndinde. 

37Vamonga valyatovilue na mavue, valyadumulue ni seghe, valyabudilue ni 
bamba. Avange vakava vakotofu, vighenda vafwalile ingʼhwembe sa ngʼholo ni 
sa mhene. Vakava vipumusivua kyongo na kuvombelua fivi. 

38Valyale vighendaghenda kʉ lɨhaka na kʉ fidunda, valyale vikukala mʉ 
mhanga na mʉ miina. Avaanhu ava, valyale vanofu, ɨɨsi najɨlyanoghiile 
kukukala na vaanhu ndavʉle avuo. 

39Avaanhu vooni avuo vano tujova imhola saave, valyaghinisivue vwɨmɨla 
ʉlwɨtɨko lwave, neke navalyapelilue sino ʉNgʉlʉve alyalaghile. 

40ɄNgʉlʉve alyavombile enendɨɨkɨ, ʉlwakʉva alyavɨkile inofu fiijo kuuti ʉsue 
na veene, tweni tʉpelue sino alyalaghile kʉkʉtʉpeela. 

Vaebulania 12 

ɄNgʉlʉve ɨkʉtʉvʉnga twe vanaake 

1Lɨno, na jʉsue ʉlwakʉva tʉlɨ pakate pa volesi vinga, vano vahʉfisie vʉnono 
ʉlwɨtɨko lwave, tʉfileke fyoni fino fikʉtʉsigha, palɨkɨmo nʉ vʉhosi vʉno 

vʉtʉkoleliile. Kange, tʉghimbaghe nʉ lugudo kuvomba sino ʉNgʉlʉve 
atʉlaghiile, ndavʉle ʉmuunhu jʉno ighelana ʉlʉvɨlo. 

2Tʉmʉlolaghe ʉYesu jʉno atengʉlisie ʉlwɨtɨko nkate mʉlyʉsue na 
kʉkʉtʉlongosia mʉ lwɨtɨko ʉluo kuhanga tʉfike kʉvʉsililo. Ʉlwakʉva 
alyakagwile ʉlʉkeelo lʉno iliiva nalwo pambele, aligudile na kufua pa 
kɨkovekano kɨsila kʉvona soni. Lɨno, alɨ nʉ vʉtavʉlɨlua palɨkɨmo nʉ Ngʉlʉve. 

3Mʉkʉmbʉkaghe ʉYesu vʉle aligudile ye ipumusivua na vahosi, kuuti na jʉmue 
mʉleke kudendevʉka nambe kufua ʉmwojo. 

4Nijova ʉluo, ʉlwakʉva vʉle mughimba kʉkʉvʉlema ʉvʉhosi, namʉfikile mʉ 
kɨghelelo ɨkya kʉsofia ʉvwʉmi vwinu. 

5Asi, mʉsyemilue amasio ghala ghano ghikʉvapavɨla ʉmue, ndavʉle ʉmpaafi 
vʉle ipavɨla ʉmwanaake? Amasio aghuo ghiiti, “Mwanango, ʉMʉtwa ʉNgʉlʉve 
pano ɨkʉkʉkopa kʉkʉkʉvʉnga, nʉngapuniaghe. Nambe pano ɨkʉkʉdalɨkɨla, 
nʉngadendevʉkaghe. 

6Ʉlwakʉva ʉMʉtwa ʉNgʉlʉve ɨkʉmʼbʉnga jʉno amʉghanile, ɨkʉnkopa 
ʉmuunhu ghweni jʉno amwʉpiile kuuva mwanaake.” 

7Lɨno, pano muvʉngua mugudaghe, ʉNgʉlʉve ivomba enendɨɨkɨ, ʉlwakʉva 
mʉlɨ vanaake. Asi, ghwe mwana alɨku jʉno naivʉngua nʉ viise? 

8Nave ʉNgʉlʉve naɨkʉvavʉnga ʉmue ndavʉle ivʉnga avanaake avange, 
kwekʉti ʉmue namʉlɨ vanaake. 

9Ʉsue tweni tʉlɨ na vanhaata mʉ ɨɨsi muno, pano vikʉtʉvʉnga, tʉkʉvapʉlɨka. 
Lɨno, tʉnoghiile kʉkʉmpʉlɨka fiijo ʉNhaata ghwitu ʉghwa kʉkyanya, neke 
tʉʉve nʉ vwʉmi. 

10Avanhaata viitu mʉ ɨɨsi vikʉtʉvʉnga mʉ nsiki nʼdebe, muno vilolela aveene 
kuuti lʉnoghiile. Neke ʉNgʉlʉve ɨkʉtʉvʉnga kuuti tʉʉve nʉ lʉvʉmbʉlɨlo, 
tʉʉve mʉ vwɨmɨke vwake. 

11Ʉlʉvʉngo pano luvombeka nalʉkʉmhovosia ʉmuunhu jʉno ivʉngua, looli 
lʉkʉmpelela ʉlʉsukunalo. Neke pambele ʉlʉvʉngo ʉluo, lʉkʉmpelela kuuva 
mʉgholofu na kuuva nʉ lʉtengaano. 

12Lɨno mʉkangalaghe, namʉngadendevʉkaghe nambe kufua ʉmwojo. 

13Mʉvisaghe vagholofu, kuuti avaanhu vano videndevʉka na kufua ʉmwojo 
valeke pisova, looli vasindamale mʉ lwɨtɨko. 

Ʉlʉpavɨlo vwɨmɨla kʉkʉnkaana ʉNgʉlʉve 

14Vanyalʉkolo vango, mʉlondaghe fiijo kuuva nʉ lʉtengaano na vaanhu vooni 
kange mʉvisaghe vɨmɨke, ʉlwakʉva nakwale jʉno ndepoonu ɨkʉmwagha 
ʉNgʉlʉve kɨsila kuuva enendɨɨkɨ. 



548 

 

 
ɄLʉfingo ʉLʉpia 

© Wycliffe Bible Translators, Inc. 
 

 
 

 

15Mulolelelaghe vʉnono kuuti, pakate palyʉmue napeangavisaghe nambe jʉmo 
jʉno ikunua kukwʉpɨla ʉlʉsʉngʉ lwa Ngʉlʉve. Mulolelelaghe kuuti, 
napeangavisaghe ʉmuunhu jʉno ɨkʉvapelela kuuva nʉ vʉvafi vʉno 
vunangania amoojo gha vaanhu vinga. 

16Pakate palyʉmue napeangavisaghe ʉmʉghendamwalu, nambe jʉno 
naɨkʉmwɨmɨka ʉNgʉlʉve, ndavʉle ʉEsau jʉno alyaghʉsisie ʉvʉhaasi vwake 
vwɨmɨla ʉlʉlio ʉlwa kamo keene. 

17Ʉmue mʉkagwile kuuti, ʉEsau ye ilonda kange inyifuunyo isio isa vʉhaasi, 
akakanua ʉlwakʉva naalyalatile. Nambe alyalɨlile fiijo kulonda inyifuunyo sila, 
naakapelua. 

18Ʉmue namʉfikile kʉ kɨdunda kɨno ndepoonu ghukwabasia, ndavʉle lʉlyale 
kʉ vano valyale kʉ kɨdunda ɨkya Sinai. Namʉfikile kʉ kɨdunda ndavʉle ɨkio 
kɨno kɨkava kiviika ʉmwoto, najɨ ngʼhiisi jɨkakɨkupikila, najɨ mhepo ɨmbaha 
jɨkagugula. 

19Kange, namʉpʉliike ndavʉle valyapʉliike avaanhu vala ʉlʉkelemo, nɨ lɨsio 
ɨlɨvaha ɨlya kwoghofia kuhʉma kwa Ngʉlʉve kuhanga vakasʉʉma aleke pijova 
navo kange, 

20ʉlwakʉva navaale vikiva ʉlʉlaghɨlo lwa Ngʉlʉve lʉno alyajovile kuuti, 
“Nambe ɨkɨdɨmua kɨngabasie ɨkɨdunda ɨkio, kitovua na mavue kuhanga kɨfue.” 

21Sino silyahʉmiile pala, silyale sa kwoghofia kyongo, najʉ Moose akati, 
“Nikwoghopa na kutetema.” 

22Neke ʉmue mʉfikile pa kɨdunda ɨkya Syoni, ɨYelusalemu ɨja kʉkyanya, 
ɨlɨkaaja lya Ngʉlʉve ʉmwʉmi. Mʉ lɨkaaja ɨlio mwevale avanyamhola imbilima 
ni mbilima, vakongʼhanile nʉ lʉkeelo. 

23Mʉfikile mʉ lɨpʉgha ɨlya vaanhu va Ngʉlʉve, kange vahaasi ndavʉle avaana 
avavele, amatavua ghaave ghalembilue kʉkyanya. Mʉfikile kwa Ngʉlʉve 
ʉMhɨghi ghwa vaanhu vooni. Mʉfikile kʉkyanya kʉno kwevale avaanhu 
avagholofu vano vavalasivue. 

24Mʉfikile kwa Yesu jʉno avɨkile ʉlʉfingo ʉlʉpia, isambania avaanhu nʉ 
Ngʉlʉve. Ɨdanda jaake jɨlyakungʼiike kupyanɨla inyɨvi sa vaanhu, nakwekʉti 
kuvangɨla ndavʉle ɨdanda ɨja Abeli. 

25Mʉlolaghe vʉnofu, namʉngakanaghe kʉkʉmpʉlɨkɨsia jʉno ijova numue. 
Nave avakʉʉlʉ viinu valyakanile kʉkʉmpʉlɨkɨsia ʉMoose jʉno alyavapaviile 
pa ɨɨsi apa, lʉkavaagha ʉlʉkwegho lwa Ngʉlʉve; lɨno ʉsue kyatupʉnga ndaani 
ʉlʉkwegho lwa Ngʉlʉve, nave tukaana kʉkʉmpʉlɨka jʉno ijova nusue kuhʉma 
kʉkyanya? 

26Ʉnsiki ghʉla ʉNgʉlʉve ye ijova, ɨlɨsio lyake lɨkasukania ɨɨsi. Neke lɨno 
alaghiile kuuti, “Nilisukania ɨɨsi kange, nakwekʉti jɨ ɨɨsi jeene, looli navʉ 
vʉlanga.” 

27Ɨlɨsio ɨlɨ, “kange” livonia kuuti ifiinu fyoni fino ʉNgʉlʉve alyapelile mʉ ɨɨsi 
muno, filisukanɨsɨvua na kuvʉsɨvua, kuuti fijighe fino nafisukanɨka. 

28Lɨno, tʉmhongesyaghe ʉNgʉlʉve, ʉlwakʉva atʉpeliile ʉvʉtwa vʉno 
navusukanɨka. Tʉmwɨmɨkaghe ndavʉle ikeela ʉmwene, kange 
tʉmwoghopaghe, 

29ʉlwakʉva ʉNgʉlʉve ghwitu, mwoto ghʉno ghunyanyɨlɨla lwoni! 

Vaebulania 13 

Kʉkʉmhovosia ʉNgʉlʉve 

1Lɨno, mʉfighananaghe ndavʉle lʉnoghiile kʉ vɨtɨki. 

2Jaatu mʉkʉmbʉkaghe kʉkʉvatengelela avahesia, ʉlwakʉva avange vano 
valyavombile ʉluo, valyavatengeliile avanyamhola kɨsila kʉkagʉla. 

3Mʉvakʉmbʉkaghe vano valɨ mʉ ndinde, mʉvisaghe hwene mʉdindilue 
palɨkɨmo na veene. Kange, mʉvakʉmbʉkaghe vano vipumusivua, mʉvisaghe 
hwene mwemue mupumusivua. 

4Avaanhu vooni valolelelaghe vʉnofu ʉvʉtolani vwave, valekaghe kuvwafuka, 
ʉlwakʉva avavwafu na vaghendamwalu, ʉNgʉlʉve ilikʉvahɨgha. 

5Mʉlekaghe kuuva vahojofu va ndalama, ʉlwene mʉkwɨlanaghe na fino mʉlɨ 
nafyo, ʉlwakʉva ʉNgʉlʉve jʉjuo iiti, “Nanɨngakʉsyemue kange nanɨngakʉleke 
lʉsiku.” 

6Mʉ ʉluo, fye nambe tujova kɨsila vwoghofi tuuti, “ɄMʉtwa ʉNgʉlʉve ghwe 
jʉno ɨkʉnhanga, nanikwoghopa kɨɨnu. Ʉmuunhu ndepoonu ɨkʉmbomba kɨki?” 

7Mʉvakʉmbʉkaghe avalongosi viinu vano valyapʉlisie ɨlɨsio ɨlya Ngʉlʉve 
kʉlyʉmue, mʉlolaghe amaghendele ghaave vʉle ghaale manono, 
mʉmwɨtɨkaghe ʉNgʉlʉve ndavʉle valyavombile aveene. 

8ɄYesu Kɨlɨsite ghwe jʉla jʉla kuhʉma kʉvʉtengʉlɨlo, ʉmʉsyʉghʉ na kʉvʉsila 
kʉsila. 

9Namʉngasyangwaghe ni mbʉlanɨsio isingi ingeesi. Ʉlʉsʉngʉ lwa Ngʉlʉve lwe 
lʉno lʉkʉvapelela kuuva ni ngʉfu mʉ moojo ghiinu, nakwekʉti indaghɨlo sino 
sikaana nambe kwɨtɨkɨsia kulia fimonga se sino sikʉvapeela ingʉfu. Indaghɨlo 
isio nasintangile nambe muunhu jʉno ɨkʉsivɨngɨlɨla. 

10Ʉsue tʉlɨ nɨ kɨtekelelo kɨno avatekesi vano vitekela mʉ lɨheema ɨlya 
Vayahudi, navikwɨtɨkɨsɨvua kulia ɨlɨtekelo lɨno lɨtavʉlilue pa kɨtekelelo ɨkio. 

11Mʉ ndaghɨlo isa Kɨyahudi, ʉntekesi ʉmʼbaha akatolagha ɨdanda ɨja fidɨmua 
na kutwala Pavwɨmɨke pa Pavwɨmɨke, jɨɨve lɨtekelo lya kʉpyanɨla avaanhu 
ʉvʉhosi vwave. Neke amavɨlɨ agha fidɨmua fino vatekiile vakanyanyɨlɨlagha 
kʉnji kʉ lɨkaaja. 

12Fye nambe ghwope ʉYesu alyapumusivue na kubudua kʉnji kʉ lɨkaaja, kuuti 
avavalasie avaanhu inyɨvi saave nɨ danda jaake jʉjuo. 

13Lɨno, tʉhʉme mʉ lɨkaaja, tʉlʉte kʉnji kwa mwene, twɨtɨke kubedua ndavʉle 
alyabedilue ʉmwene. 

14Nijova ʉluo, ʉlwakʉva pa ɨɨsi apa natʉlɨ nɨ lɨkaaja ɨlya masiki ghooni, looli 
tughuula kukwingila kʉ lɨkaaja ɨlya kʉkyanya lɨno likwisa. 

15Lɨno, tʉmʉghiniaghe ʉNgʉlʉve na kupʉlɨsia ʉvʉvaha vwake mʉ lɨtavua lya 
Yesu amasiki ghooni, ʉkuo kwe kʉntavʉlɨla ʉNgʉlʉve ɨlɨtekelo. 

16Namʉngavʉhɨlaghe kuvomba inofu na kutangana, ʉlwakʉva kuvomba ʉluo, 
lye lɨtekelo lɨno lɨkʉmhovosia ʉNgʉlʉve. 

17Mʉvakʉndaghe avalongosi viinu na kuvomba sino vikʉvavʉʉla, ʉlwakʉva 
aveene vilolelela ʉvwʉmi vwinu pakɨlo na pamwisi, kange vilikwoleka 
pamaaso gha Ngʉlʉve vwɨmɨla ɨmbombo jaave ɨjio. Mʉvakʉndaghe kuuti 
vavombaghe ɨmbombo jaave nʉ lʉkeelo. Nave mʉleke kʉkʉvakʉnda, 
vivombagha ɨmbombo jaave nʉ lʉsukunalo, kange ɨmbombo ɨjio, jiiva sila 
lʉvʉmbʉlɨlo kʉlyʉmue. 

18Lɨno, mʉtʉsʉmɨlaghe kwa Ngʉlʉve. Ʉsue tʉkagwile kuuti nakʉlɨ lʉmonga 
ʉlʉviivi lʉno tʉvombile pamaaso gha Ngʉlʉve, ʉlwakʉva tulonda kuuva na 
maghendele amanofu mʉ sooni. 

19Nɨkʉvasʉʉma fiijo, mʉsʉmɨlaghe kwa Ngʉlʉve, kuuti nɨgomoke kʉlyʉmue 
ngʼhaningʼhaani. 

Amasio agha vʉsililo 

20ɄNgʉlʉve ʉghwa lʉtengaano, alyansyʉsisie ʉMʉtwa ghwitu ʉYesu Kɨlɨsite, 
ʉNʼdɨɨmi ʉMʼbaha ʉghwa ngʼholo vwɨmɨla kukuungʼa ɨdanda jaake pa 
kɨkovekano. Ɨdanda ɨjio ja lʉfingo lwa masiki ghooni. 

21Lɨno nisʉʉma kuuti, ʉNgʉlʉve ʉjuo avatange mʉ sooni inofu sino mulonda, 
neke mʉvombe isa vughane vwake. Ʉmwene ivomba mʉ moojo ghiitu sino 
ikeela pamaaso ghaake. Ivomba vwɨmɨla ʉYesu Kɨlɨsite. Mʉ ʉluo ʉYesu 
aghinwaghe ifighono fyoni. Ameni. 

22Vanyalʉkolo vango, nɨvalembiile amasio amadebe agha kʉvakangasia, 
nɨkʉvasʉʉma mʉghagadɨlɨlaghe. 

23Nilonda mʉkagʉle kuuti, ʉnyalʉkolo ghwitu ʉTimoti adindulilue mʉ ndinde. 
Lɨno, angangʉpe kukwisa, nikwisa naghwo ʉkuo kʉkʉvahʉngɨla. 

24Mʉvahʉngɨlaghe avalongosi viinu vooni palɨkɨmo na vɨmɨke vooni. Avɨtɨki 
kuhʉma kʉ ɨɨsi ɨja Italia vikʉvahʉngɨla. 

25ɄNgʉlʉve avasʉngʉkɨlaghe ʉmue mweni. 

  



552 

 

 
ɄLʉfingo ʉLʉpia 

© Wycliffe Bible Translators, Inc. 
 

 
 

 

Yakovo 

Yakovo 1 

Ʉlʉhʉngɨlo 

1Ɨkalata ɨjɨ jɨhʉmile kʉlyʉne ne Yakovo, ne mʼbombi ghwa Ngʉlʉve, nʉ Mʉtwa 
ʉYesu Kɨlɨsite. Nɨkʉvahʉngɨla ʉmue mwe Vayahudi ifisina kɨjigho na 
fivɨlɨ, mwe vano mʉpalasiine mʉ ɨɨsi sooni. 

Ʉlugudo nʉ lwɨtɨko 

2Vanyalʉkolo vango, mʉhovokaghe pano mughelua ni ngelo sino sili papinga, 

3ʉlwakʉva mʉkagwile kuuti pano mughelua mʉ lwɨtɨko lwinu, kʉkʉvapeela 
ʉlugudo. 

4Ʉlugudo ʉluo lʉvatangaghe kʉkʉsilema ingelo kuhanga kufika kʉvʉsililo, 
neke mʉʉve vakwɨlanɨfu lwoni, kɨsila kwaghɨlua mʉ lwɨtɨko lwinu. 

5Lɨno, nave jʉmonga mʉlyʉmue nsila vʉkagʉsi, ansʉʉme ʉNgʉlʉve jʉno 
ɨkʉvapeela avaanhu vooni mʉ vʉkoola vwake, naihɨmba. 

6Neke pano isʉʉma kwa Ngʉlʉve, alekaghe piiva ni nganighani, ʉlwene 
amhʉvɨlaghe ʉNgʉlʉve. Ʉmuunhu ʉnya nganighani alɨ ndavʉle amavɨngo mʉ 
nyanja ghano ghitaghua nɨ mhepo kʉno na kʉno. 

7Ʉmuunhu ndavʉle ʉjuo naangahʉvɨlaghe kukwʉpɨla kɨmonga kuhʉma kwa 
Mʉtwa, 

8ʉlwakʉva akolile amasaaghe ghavɨlɨ ghano naghikwɨtɨngʼhana, iiva nsila 
vwɨmo. 

Avakotofu na vamofu 

9Ʉmwɨtɨki ʉnkotofu ahovokaghe, ʉlwakʉva aghinisivue nʉ Ngʉlʉve. 

10Ghwope ʉmmofu ahovokaghe pano ʉNgʉlʉve amwisisie, ʉlwakʉva ʉmmofu 
ilijoghotoka ndavʉle ɨlɨlʉva ɨlya mʉ lɨsoli. 

11Ɨlɨjʉva lidibula, neke vwɨmɨla ʉlʉjʉva ʉlʉkali, amamela ghikwʉma, ʉvʉlʉva 
vusangʉka, ʉvʉnono ʉvwa lɨlʉva ɨlio vunangɨka. Fye enendɨɨkɨ, ʉmmofu 
ilitipulua ye ajiighe itiigha ni mbombo saake. 

Kukuguda mʉ ngelo 

12Afunyilue ʉmuunhu jʉno ikuguda mʉ ngelo, ʉlwakʉva angasileme ingelo, 
ilikwʉpɨla ɨngeela ɨja vwʉmi jɨno ʉNgʉlʉve alyavalaghile kʉkʉvapeela vano 
vikʉmʉghana. 

13Ʉmuunhu pano alɨ mʉ ngelo, alekaghe piiti, “Nighelua nʉ Ngʉlʉve!” 
Ʉlwakʉva ʉNgʉlʉve naighelua nʉ vʉviivi, kange naɨkʉmʉghela ʉmuunhu 
ghweni. 

14Looli ʉmuunhu ghweni ighelua nʉ vʉnoghelua vwake jʉjuo, mʉlwa 
kʉlongosivua na kusyangua kuvomba inyɨvi. 

15Lɨno, ʉvʉnoghelua ʉvuo vulongosia kuvomba inyɨvi, kwope kuvomba inyɨvi 
kupelela ʉvʉfue. 

16Vanyalʉkolo vango vaghanɨke, namʉngasyangwaghe. 

17Ifipelua fyoni ifinofu ni fikwɨlanɨfu, lʉvonolo kuhʉma kʉkyanya kwa Ngʉlʉve 
ʉNhaata, ʉmpela fyoni fino fimulika kʉkyanya. Ʉmwene nansyetʉngʼhani 
ndavʉle ʉmʉsulua. 

18Mʉ vughane vwake jʉjuo, alyatʉpeliile ʉsue ʉvwʉmi ʉvʉpia vwɨmɨla ɨlɨsio 
lyake ɨlya kyangʼhaani, kuuti tʉʉve vaanhu vaake vasalʉlua va kwanda mʉ 
fipelua fyoni fino apelile. 

Kupʉlɨka ɨlɨsio na kuvomba ndavʉle lilʉngɨka 

19Vanyalʉkolo vango vaghanɨke, mʉlɨtangʼhaniaghe vʉnono ɨlɨsio ɨlɨ: Ʉmuunhu 
ghweni apʉlɨkɨsyaghe taasi, alekaghe piiva mwangʉfi kujova nambe kukalala, 

20ʉlwakʉva ʉmuunhu angave nɨ ngʼhalaasi naangavombe sino sinoghiile 
pamaaso gha Ngʉlʉve. 

21Lɨno, mʉghaleke amaghendele ghiinu amaviivi na masaaghe amaviivi ghano 
ghamemile mʉ moojo ghiinu. Mwʉpɨlaghe vʉnono ɨlɨsio lɨno ʉNgʉlʉve avɨkile 
mʉ moojo ghiinu. Ɨlɨsio ɨlio lɨlɨ ni ngʉfu isa kʉvapoka. 

22Mʉlekaghe kupʉlɨkɨsia kwene ɨlɨsio lya Ngʉlʉve, ʉlwene mʉvombaghe sino 
lilʉngɨka, nave namuvomba ʉluo mukusyanga mwe veene. 

23Ʉmuunhu jʉno ipʉlɨka lɨ lɨsio kɨsila kʉvomba sino lilʉngɨka, ʉjuo alɨngʼhiine 
nʉ muunhu jʉno ikulola mʉ kɨlolelo, 

24neke kyande amalile pikulola, ivʉʉka, nakalɨngi ikusyemua vʉle alɨvuo. 

25Looli ʉmuunhu jʉno isaagha vʉnono indaghɨlo sa Ngʉlʉve sino sikʉvapelela 
avaanhu kuuva vavʉke, na kʉkʉsivɨkɨla mwojo, aleke piiva muunhu ghwa 
kʉpʉlɨka na kusyemua, ʉlwene avombaghe lʉno silʉngɨka, ʉmuunhu ʉjuo 
ʉNgʉlʉve ɨkʉmfuunya mʉ sooni sino ivomba. 

26Nave ʉmuunhu isaagha kuuti ɨkʉmʼbɨngɨlɨla ʉNgʉlʉve, neke naikulolelela mʉ 
njovele jaake, ʉmuunhu ʉjuo ikusyanga mwene, kuvɨngɨlɨla ʉkuo kʉsila 
lʉvʉmbʉlɨlo. 

27Kʉkʉmʼbɨngɨlɨla vʉnono ʉNgʉlʉve ʉNhaata, kʉno nakupelela ʉvʉviivi 
vʉmonga pamaaso ghaake, kwe kʉvomba isi: kʉkʉvatanga avapɨɨna na vafwɨle 

mʉ vʉkamɨngʼhanɨlua vwave na kukulolelela jʉʉve vwɨmɨla imbombo inyali isa 
mʉ ɨɨsi ɨjɨ. 

Yakovo 2 

Kʉkʉvaghana avaanhu vooni 

1Vanyalʉkolo vango, ʉlwakʉva mʉkʉmwɨtɨka ʉMʉtwa ghwitu ʉYesu Kɨlɨsite 
ʉnya vʉvaha vwoni, mʉvaghanaghe avaanhu vooni, namʉngasalʉlaghe. 

2Tʉʉti ndavʉle mʉ kɨpʉgha kiinu ingiile ʉmuunhu ʉmmofu afwalɨliile, kange 
ingiile ʉmuunhu ʉnkotofu afwalile amenda ghano ghasakiile, 

3pe mʉntengelele vʉnono jʉno afwalɨliile mʉʉti, “Ʉve ghukale apa pa vʉnofu.” 
Neke mʉmʼbʉʉle ʉnkotofu jʉla mʉʉti, “Ʉve, ɨma pala, nambe ghukale paasi pa 
maghʉlʉ ghango.” 

4Asi, ʉluo naluvonia kuuti musalʉla avaanhu, navʉ vʉlamʉsi vwinu ʉvwa kuuti 
ʉjʉ anoghiile, ʉjʉ naanoghiile, vulongosivua na masaaghe ghiinu amaviivi? 

5Vanyalʉkolo vango vaghanɨke, mʉmhʉlɨkɨsie vʉnono. ɄNgʉlʉve avasalwile 
avakotofu mʉ ɨɨsi, vaave vamofu mʉ lwɨtɨko na kuuva vahaasi va Vʉtwa vʉno 
alyavalaghile vano vamʉghanile. 

6Neke ʉmue mʉkʉvabenapʉla avakotofu. Asi, avamofu nave vano 
vikʉvapumusia ʉmue na kʉkʉvatwala pa vʉhɨghi? 

7Asi, avuo nave vano vibenapʉla ɨlɨtavua ɨlɨnofu ɨlya Yesu, jʉno ʉmue mʉlɨ 
vaanhu vaake? 

8Nave muvɨngɨlɨla ʉlʉlaghɨlo lwa Kɨlɨsite ʉNtwa ghwitu ndavʉle lɨlembilue mʉ 
Malembe aMɨmɨke kuuti, “Ʉmʉghanaghe ʉnnino ndavʉle ghukughana 
jʉʉve,” muvomba vʉnofu. 

9Looli, nave musalʉla ava kʉvaghana, muvomba inyɨvi, nalʉ lʉlaghɨlo 
lʉkʉvahɨgha kuuti mʉlɨ vahosi. 

10Nave ʉmuunhu ivɨngɨlɨla indaghɨlo sooni, neke ideenya ʉlʉlaghɨlo lʉmo, ʉjuo 
iiva adenyile indaghɨlo sooni. 

11Ʉlwakʉva ʉNgʉlʉve jʉno avɨkile ʉlʉlaghɨlo lʉno lwiti, 
“Nʉngavwafukaghe,” ghwe jʉno avɨkile ʉlʉlaghɨlo lʉno lwiti, 
“Nʉngabudaghe.” Kwekʉti, nambe nʉvwafwike, neke ʉbudile, ghuuva ʉdenyile 
indaghɨlo. 

12Lɨno, pano mujova na kuvomba, mʉkagʉlaghe kuuti, ʉNgʉlʉve ilikʉvahɨgha 
kulɨngʼhana nʉ lʉlaghɨlo lʉno lʉkʉtʉpelela kuuva vavʉke. 



555 

 

 
ɄLʉfingo ʉLʉpia 

© Wycliffe Bible Translators, Inc. 
 

 
 

 

13Ɨkɨghono ɨkya vʉhɨghi, avaanhu vano navikʉvasʉngʉkɨla avange, ghwope 
ʉNgʉlʉve nailikʉvasʉngʉkɨla. Ʉmuunhu jʉno ɨkʉvavonela ɨkɨsa avange, 
ʉNgʉlʉve ilikʉmʼbonela ɨkɨsa ɨkɨghono ɨkya vʉhɨghi. 

Ʉlwɨtɨko na maghendele 

14Vanyalʉkolo vango, nave ʉmuunhu iiti alɨ nʉ lwɨtɨko, neke naihʉfia mʉ 
maghendele ghaake, ʉlwɨtɨko lwake lʉlɨ nʉ lʉvʉmbʉlɨlo lʉki? Asi, ʉlwɨtɨko 
ndavʉle ʉluo ndepoonu lʉkʉmpoka? 

15Tʉʉti nave ʉmwɨtɨki ʉnʼjaako, ʉmʉkɨnhaata nambe ʉmʉkɨjʉʉva, aghajile 
nambe aghilue ɨkyakʉlia, 

16pe jʉmonga mʉlyʉmue amʼbʉʉle ati, “Lʉtagha nʉ lʉtengaano, ʉNgʉlʉve 
akʉpelaghe amenda ni fyakʉlia,” neke aleke kʉkʉntanga fino aghilue, ʉluo 
luvʉmbʉlɨla kɨki? 

17Fye lʉlɨvuo, ʉlwɨtɨko lʉno naluhʉfia amaghendele amanofu, lʉfwile. 

18Lɨno, ʉmuunhu jʉmonga ndepoonu iiti, “Avaanhu vamonga valɨ nʉ lwɨtɨko, 
avange valɨ na maghendele amanofu.” Ʉne nɨkʉmwamʉla niiti, “Ʉhʉfie 
ʉlwɨtɨko lwako ʉlʉsila maghendele, na jʉʉne nɨkʉkʉhʉfia ʉlwɨtɨko lwango mʉ 
maghendele ghango amanofu.” 

19Ʉve ghukwɨtɨka kuuti kwale ʉNgʉlʉve jʉmo mwene, se seene. Neke ʉluo 
nalukwɨla, ʉlwakʉva ghoope amapepo ghikwɨtɨka vʉle vʉle kʉmo ghitetema 
nʉ lʉdwesi. 

20Ghwe nʼjasu ʉve! Ghulonda kukagʉla vʉle ʉlwɨtɨko kɨsila maghendele 
amanofu, lʉsila lʉvʉmbʉlɨlo? 

21ɄNgʉlʉve alyamʼbaliile ʉnkʉʉlʉ ghwitu ʉAbulahamu kuuva mʉgholofu 
pamaaso ghaake, vwɨmɨla amaghendele ghaake amanofu pano alyantavwile 
ʉnswambe ʉIsaka kuuti aave lɨtekelo! 

22Lɨno ʉlolile ʉlwɨtɨko ʉlwa Abulahamu, vʉle lʉlyavoniike mʉ maghendele 
ghaake. Mʉ ʉluo, ʉlwɨtɨko lwake lʉkakwɨlana vwɨmɨla amaghendele ghaake. 

23Ʉluo lʉkakwɨlanɨsia aMalembe aMɨmɨke ghano ghiiti, “ɄAbulahamu 
alyamwɨtiike ʉNgʉlʉve, mʉ ʉluo akavalɨlua kuuva mʉgholofu.” Pe ʉNgʉlʉve 
akantambʉla ʉAbulahamu kuuti mmanyaani ghwake. 

24Lɨno mʉ kɨhwanɨkɨsio ɨkɨ, mʉlolile vʉle ʉmuunhu ivalɨlua kuuva mʉgholofu 
vwɨmɨla amaghendele ghaake amanofu, nakwekʉti vwɨmɨla ʉlwɨtɨko lwene. 

25Fye lʉlyale najʉ Lahavu ʉmʉghendamwalu, ʉNgʉlʉve alyamʼbaliile kuuva 
mʉgholofu vwɨmɨla amaghendele ghaake amanofu, pano alyavʉpiile avaanhu 
vano valyasungʼhilue kuposelesia ɨlɨkaaja ɨlya Yeliko. Pambele akavasoona 
vakile ɨsɨla ɨjɨnge kuuti valeke pikolua. 

26Lɨno, ʉlwɨtɨko kɨsila maghendele amanofu, lʉfwile. Luuva ndavʉle ʉmfimba. 

Yakovo 3 

Imbombo isa lʉmili 

1Vanyalʉkolo vango, namʉngalondaghe mweni piiva vavʉlanɨsi va lɨsio lya 
Ngʉlʉve, ndavʉle mʉkagwile kuuti ʉsue twe vavʉlanɨsi tulihɨghua kukila 
avange. 

2Ʉsue tweni tusova mʉ nyinga. Nave ʉmuunhu naisova mʉ sino ijova, ʉjuo 
mʉgholofu, alɨ ni ngʉfu isa kʉghʉlongosia vʉnono ʉmʼbɨlɨ ghwake ghwoni. 

3Pano tukʉnga ɨkyʉma ɨkɨgonde mʉ mʉlomo ghwa falaasi tulonda kuuti 
jɨtʉkʉndaghe, mʉ ʉluo pe tʉkʉjɨlongosia kwoni kʉno tughanile. 

4Nambe ingalava ingʼhome fiijo, sighendesivua nɨ mhepo ɨmbaha, soope 
silongosivua nʉ vʉsukaani ʉvʉdebe, kulʉta kwoni kʉno ilonda jʉno ilongosia. 

5Fye lʉlɨvuo nalʉ lʉmili, nambe kɨlʉngo kɨdebe fiijo mʉ mʼbɨlɨ, lujova amasio 
agha kughinia fiijo. Lolagha, akajejelʉfu aka mwoto vʉle kinyaanya ʉnsitu 
ʉnkome fiijo. 

6Ʉlʉmili lʉlɨngʼhiine na kajejelʉfu aka mwoto, lʉmemile ʉvʉviivi vʉno vʉlɨ 
papinga. Ʉlʉmili kɨlʉngo kɨmo mʉ filʉngo fyoni ifya mʼbɨlɨ, neke lupelela 
ʉmuunhu ghwoni kuuva mhosi. Lunangania ʉvwʉmi vwoni ʉvwa muunhu na 
kunyaanya nʉ mwoto ghʉno naghusima lʉsiku. 

7Ifikanu fyoni, fidɨmɨka. Avaanhu ndepoonu vidɨɨma ifikanu ifya mʉ lɨsoli, 
ifikanu fino fikwafula, fino fili mʉ nyanja ni njuni. 

8Neke nakwale ʉmuunhu jʉno ndepoonu idɨɨma ʉlʉmili lʉleke kujova imbiivi. 
Ʉlʉmili naludɨmɨka, lʉpɨndile ʉvʉhosi, lubuda avaanhu ndavʉle ɨsumu ja 
njoka. 

9Ʉlʉmili tʉkʉmʉghinikisia ʉNgʉlʉve ʉNhaata ghwitu. Kange, ʉlʉmili lʉlʉluo 
tughunila avaanhu vano ʉNgʉlʉve alyavapelile mʉ kɨhwani kyake. 

10Mʉ mʉlomo ghʉmo ghihʉma amasio agha kughinia na masio agha kʉghuna. 
Vanyalʉkolo vango, nalʉnoghiile kuvomba ʉluo! 

11Ndepoonu ɨkɨnʼdwivu kɨmo kihʉmia amalenga amanono na maviivi? 

12Vanyalʉkolo vango, ʉmpiki ʉntini ndepoonu ghukoma amandɨma, nambe 
ʉmfyʉlɨsi ndepoonu ghukoma amagʉhʉ? Jeeje, nambe ɨkɨnʼdwivu 
nakɨngahʉmie amalenga amaviivi na manono. 

Ʉlʉhala nʉ vʉkagʉsi 

13Ghwe veeni pakate palyʉmue, ʉnya vʉkagʉsi nʉ lʉhala? Avonie ʉluo mʉ 
maghendele ghaake amanofu ni mbombo saake inofu sino sivombeka nʉ 
vʉkoola vʉno vuhʉma mʉ lʉhala lwake. 

14Neke nave mʉmemile ɨkɨvini na kukwilana mʉ moojo ghiinu, mʉlekaghe 
kukughinia nambe kukwandʉla ʉvwakyangʼhaani kuuva vʉdesi. 

15Ʉvʉkagʉsi ndavʉle ʉvuo navuhʉma kwa Ngʉlʉve, looli vwa mʉ ɨɨsi, vʉkagʉsi 
vwa vaanhu, kange vuhʉma kwa Setano. 

16Ʉlwakʉva pano avaanhu valɨ nɨ kɨvini na kukwilana, pepano pweghale 
amabaatu nʉ vʉhosi vʉno vʉlɨ papinga. 

17Looli, vano valɨ nʉ vʉkagʉsi kuhʉma kwa Ngʉlʉve, avuo vagholofu, vilonda 
ʉlʉtengaano, vakoola, vakʉndi, vanya lʉsʉngʉ, kange vivomba imbombo inofu, 
navisalʉla muunhu nambe kuuva vakedʉsi. 

18Avaanhu vano visambania avange, vivyala ʉlʉtengaano lʉno lʉkʉvapelela 
ʉvʉgholofu. 

Yakovo 4 

Kukuvɨɨka mʉ mavoko gha Ngʉlʉve 

1Amabaatu na kukanɨngʼhana pakate palyʉmue fihʉma kʉʉghi? Asi, nafihʉma 
mʉ vʉnoghelua vwinu vʉno navukwɨtɨngʼhana lwoni na moojo ghiinu? 

2Munoghelua ifiinu neke namukava. Mʉ ʉluo ndepoonu mulamʉla kubuda. 
Munoghelua kuuva ni fiinu, neke namukava. Mʉ ʉluo, muuva na mabaatu na 
kulua. Namukava fino mulonda, ʉlwakʉva namusʉʉma kwa Ngʉlʉve. 

3Nambe musʉʉma, ʉNgʉlʉve naɨkʉvapeela, ʉlwakʉva musʉʉma fivi, 
musʉʉma fino mulonda mʉ vʉnoghelua vwinu ʉvʉviivi. 

4Ʉmue mwe vano mʉlɨ ndavʉle avaghendamwalu, namukagʉla kuuti 
kʉkʉjɨghana ɨɨsi kupelela kuuva mʉlʉgʉ ghwa Ngʉlʉve? Ʉmuunhu ghweni 
jʉno ajɨghanile ɨɨsi iiva mʉlʉgʉ ghwa Ngʉlʉve. 

5Pamo musaagha kuuti aMalembe aMɨmɨke ghijova vʉvʉle pano ghiiti, 
“ɄNgʉlʉve ipumuka fiijo vwɨmɨla ʉMhepo ghwake jʉno amʼbɨkile mʉ moojo 
ghiitu pano ivona tuvʉhɨɨla kʉkʉmʉghana ʉmwene.” 

6Palɨkɨmo nʉluo, ɨkʉtʉpeela ʉlʉsʉngʉ ʉlʉvaha kukila, ndavʉle lɨlembilue mʉ 
Malembe aMɨmɨke kuuti, “ɄNgʉlʉve ɨkʉvakaana vano vikughinia, looli 
ɨkʉvasʉngʉkɨla vano vikujisia.” 

7Lɨno, mʉnkʉndaghe ʉNgʉlʉve kuuva Mʉtwa ghwinu. Mʉnkanaghe ʉSetano 
pe ɨkʉvakɨmbɨla. 

8Mʉvisaghe piipi nʉ Ngʉlʉve, ghwope iiva piipi numue. Mʉlekaghe kuvomba 
inyɨvi mwe vahosi ʉmue, muvalasie amoojo ghiinu mwe vakedʉsi ʉmue. 

9Mʉsukunalaghe na kulɨla na kujɨjɨvɨla vwɨmɨla ʉvʉhosi vwinu. Mʉlekaghe 
kuseka looli mʉjɨjɨvɨlaghe, mʉlekaghe kuuva nʉ lʉkeelo, looli mʉsukunalaghe. 

10Mujisyaghe pamaaso gha Mʉtwa, ghwope kyaɨkʉvaghinia. 

Mʉlekaghe kuhɨghana 

11Vanyalʉkolo vango, mʉlekaghe kujovana fivi. Jʉno ɨkʉnʼjova fivi ʉmwɨtɨki 
ʉnʼjaake nambe kʉkʉmhɨgha, ʉjuo iiva ibenapʉla na kʉkʉsivona indaghɨlo sa 
Ngʉlʉve mbiivi. Nave ghuvona indaghɨlo mbiivi, apuo pe ghuuva 
naghʉkʉsivɨngɨlɨla, looli ghuvɨkile kuuva mʉlamʉsi ghwa ndaghɨlo. 

12ɄNgʉlʉve mwene ghwe jʉno avɨkile indaghɨlo, kange ghwe jʉno ihɨgha. Ʉjuo 
ghwe mwene alɨ ni ngʉfu isa kʉpoka na kutipula. Lɨno, ʉve veeve veeni ghwe 
jʉno ʉkʉmhɨgha ʉnʼjaako? 

Ʉlʉpavɨlo vwɨmɨla ʉlughinio 

13Lɨno, mʉmhʉlɨkɨsie vʉnofu, ʉmue mwe vano mwiti, “Ʉmʉsyʉghʉ nambe 
pakɨlaavo, tulʉta mʉ lɨkaaja lɨmonga. Ʉkuo tukukala ʉmwaka ghwoni 
tughʉlagha na kughʉsia ifiinu na kukava indalama nyinga.” 

14Ʉmue namʉkagwile vwɨmɨla ʉvwʉmi vwinu mʉ kɨghono ɨkya pakɨlaavo, 
mʉlɨ ndavʉle ʉmwʉja ghʉno ghuvoneka ʉnsiki nʼdebe vʉvʉle na kusovanɨka. 

15Mʉveele mʉnoghiile mʉʉti, “Nave ʉMʉtwa akeele tʉjighe vʉʉmi, tuvomba 
ɨkɨ nambe kɨla.” 

16Neke ʉmue mukughinia na kukudadimba mʉ sino musaagha kuvomba. 
Kukughinia ndavʉle ʉkuo kʉviivi. 

17Lɨno, ʉmuunhu ghweni jʉno asikagwile inofu, neke naivomba, iiva ivomba 
inyɨvi. 

Yakovo 5 

Imhavɨlo vwɨmɨla avamofu 

1Lɨno, mʉmhʉlɨkɨsie vʉnofu ʉmue mwe vamofu! Mʉlɨlaghe na kujɨjɨvɨla 
vwɨmɨla ʉlʉpumuko lʉno lʉkʉvisila. 

2Ɨkyʉma kiinu kɨnangiike, amenda ghiinu ghalɨvilue nʉ mhehe. 

3Isahabu ni ndalama siinu sighwile ɨngʼhusa. Ɨngʼhusa ɨjio jivonia vʉle 
muvombela fivi ʉvʉmofu vwinu. Mʉ ʉluo ʉNgʉlʉve ilikʉvatipula, ndavʉle 
ʉmwoto vʉle ghunyanyɨlɨla ifiinu. Ʉmue muvuta ifiinu fiinu mʉ fighono ifi ifya 
vʉsililo! 

4Ʉmue namʉvahombile avavombi viinu, vano vapetile mʉ maghʉnda ghiinu. 
Lɨno pʉlɨkɨsia, ʉlʉhombo lʉno namʉvapeliile lukuuta pamaaso gha Ngʉlʉve. 
Ʉlʉngʼuulo lwa vavombi avuo vano vapetile, lʉfikile kwa Mʉtwa ʉNgʉlʉve 
ʉNyangʉfu Sooni. 

5Ʉmue mukunooma mʉ ɨɨsi muno, muvomba sino mukeela mʉ vʉnoghelua 
vwinu, mʉneniipe ndavʉle ingʼombe, mughuula ʉnsiki ʉghwa kʉhɨnjua. 

6Mʉvahɨghile na kʉkʉvabuda avaanhu avagholofu, avaanhu vano navakaale 
vikʉvasigha mʉ sino mʉkʉvavomba. 

Kukuguda mʉ mhumuko 

7Lɨno vanyalʉkolo vango, mugudaghe kuhanga iliiva ikwisa ʉMʉtwa ʉYesu. 
Mʉlolaghe ʉnya kʉlɨma vʉle ighuula nʉ lugudo ifiinu fyake mʉ mʉghʉnda, 
fikwela vʉnono na kumotoka. Ighuula kuhʉma ɨfula ɨndongosi kuhanga kufika 
ɨfula ɨja vʉsililo. 

8Na jʉmue mugudaghe, mʉlekaghe kudendevʉka mʉ moojo ghiinu, ʉlwakʉva 
ʉMʉtwa ʉYesu alɨ piipi kukwisa. 

9Vanyalʉkolo vango, namʉngapɨkanaghe neke mʉleke kuhɨghua nʉ Ngʉlʉve. 
Pʉlɨkɨsia, ʉMhɨghi alɨ piipi, alɨ pa mʉlyango! 

10Vanyalʉkolo vango, mʉkʉmbʉke avavɨli vano vakapʉlɨsyagha ɨmhola 
kuhʉma kwa Ngʉlʉve! Nambe valyale vipumuka, vakigudagha. Na jʉmue 
mugudaghe ndavʉle aveene. 

11Avaanhu avuo tʉkʉvatambʉla tuuti vafunyilue ʉlwakʉva valigudile. 
Mʉpʉliike imhola isa lugudo lwa Yoobu, na vʉle ʉMʉtwa ʉNgʉlʉve akantanga 
pambele. ɄMʉtwa ʉNgʉlʉve alɨ nɨ kɨsa nɨ lɨpyana. 

12Ɨkɨvaha vanyalʉkolo vango, namʉngajɨghaghe mʉlwa kʉtambʉla kʉkyanya 
nambe pa ɨɨsi nambe kutambʉla ɨkɨɨnu ɨkɨngɨ. Ʉlwene nave mukwɨtɨka 
mʉtisaghe, “Eena,” nave mukaana mʉtisaghe, “Ndali,” kuuti mʉleke kuhɨghua. 

Kʉkʉnsʉʉma ʉNgʉlʉve mʉ lwɨtɨko 

13Asi, pakate palyʉmue pwale jʉno ipumuka? Anoghiile kʉkʉnsʉʉma 
ʉNgʉlʉve. Asi, pwale ʉnya lʉkeelo? Anoghiile kukwɨmba inyɨmbo isa 
kʉmpaala ʉNgʉlʉve. 

14Pakate palyʉmue pwale ʉntamu? Avakemelaghe avaloleleli va kɨpʉgha ɨkya 
vɨtɨki kuuti vansʉmɨle na kʉkʉmpaka amafuta mʉ lɨtavua lya Mʉtwa. 

15Voope vangansʉʉme ʉNgʉlʉve mʉ lwɨtɨko, ʉntamu ʉjuo isooka. ɄMʉtwa 
ɨkʉnsosia nambe aave akavombile inyɨvi, ipyanɨlua. 

16Lɨno, nʉjʉnge alataghe inyɨvi saake kwa nʼjaake na kusʉmɨlanɨla kuuti 
ʉNgʉlʉve avasosie. Inyifuunyo isa muunhu ʉmʉgholofu sili ni ngʉfu, sipelela 
sino mʉsʉmile kuvombeka. 

17Ʉmʼbɨli ʉEliya alyale muunhu ndavʉle jʉsue, akifuunya nʉ mwojo ghwoni 
kuuti ɨfula jɨleke kutoonya, najɨkatoonya amaaka ghatatu na meesi ntanda. 

18Pambele, akifuunya kange, ɨfula jɨkatoonya, ifiinu fikamela mʉ ɨɨsi. 

19Vanyalʉkolo vango, nave jʉmonga pakate palyʉmue asovile, avʉlekile 
ʉvwakyangʼhaani, neke nave ʉnʼjaake anʼgomwisie, 

20mʉkagʉlaghe kuuti ʉmuunhu jʉno ɨkʉnʼgomosia ʉmhosi kuhʉma mʉ sɨla ɨja 
vʉhosi, ɨkʉmpoka ʉmhosi ʉjuo kuuti aleke kukwingila kʉvʉfue. Kange, 
ɨkʉmpelela apyanɨlue inyɨvi saake nyinga. 

1 Peteli 

1 Peteli 1 

Ʉlʉhʉngɨlo 

1Ɨkalata ɨjɨ jɨhʉmile kʉlyʉne ne Peteli, ne nsungʼhua ghwa Yesu Kɨlɨsite. 
Nɨkʉvalembela ʉmue mwe vasalʉlua va Ngʉlʉve, mwe vano mʉpalasiine na 
kukukala mʉ ɨɨsi isa vʉhesia: mʉ kɨghavo ɨkya Ponto, ɨkya Galatia, ɨkya 
Kapadokia, ɨkya Asia nɨ kya Bitinia. 

2ɄNgʉlʉve ʉNhaata alyavasalwile ʉmue kuhʉma mʼbʉkʉʉlʉ mʉlwa kʉvavɨɨka 
kuuva vɨmɨke kukilila ʉMhepo ghwake. Alyavombile ʉluo kuuti, 
mʉmwoghopaghe ʉYesu Kɨlɨsite na kʉkʉvavalasia kuuva vɨmɨke vwɨmɨla 
ɨdanda jaake. ɄNgʉlʉve avongelesyaghe ʉlʉsʉngʉ nʉ lʉtengaano. 

Ʉlʉhʉvɨɨlo ʉlwa vʉpoki 

3Aghinwaghe ʉNgʉlʉve ʉNhaata ghwa Mʉtwa ghwitu ʉYesu Kɨlɨsite, ʉlwakʉva 
mʉ lʉsʉngʉ lwake ʉlʉvaha alyatʉholile vʉpia vwɨmɨla kʉkʉnsyʉsia ʉYesu 
Kɨlɨsite kuhʉma kʉ vafue. Mʉ ʉluo atʉpeleliile kuuva nʉ lʉhʉvɨɨlo ʉlwa vwʉmi, 

4kuuti twʉpɨle sino ʉNgʉlʉve alyalaghile kʉkʉtʉpeela twe vaanhu vaake. 
Atʉvɨkiile isio kʉkyanya kʉno nasivola, nambe kunangɨka, nambe kusakala. 

5ɄNgʉlʉve avavɨkiile isio, ʉmue mwe vano ɨkʉvalolelela vʉnofu mʉ ngʉfu 
saake vwɨmɨla ʉlwɨtɨko lwinu, kuuti akalivapeele ʉvʉpoki vʉno alɨngʼhanisie 
kʉkʉvahʉfia ɨkɨghono ɨkya vʉsililo. 

6Mʉhovokaghe vwɨmɨla isio sino ʉNgʉlʉve ilikʉvavombela, napano lɨno 
mʉnoghiile kusukunala kʉ nsiki nʼdebe vwɨmɨla ingelo sino sili papinga. 

7Ingelo isio sipelela kuhʉfia ʉlwɨtɨko lwinu ʉlwa kyangʼhaani. Jɨ sahabu jɨjio 
jɨno jinangɨka, vighela mʉlwa kʉnyaanya pa mwoto, neke jɨvoneke ɨsahabu 
ɨnono. Lɨno, ʉlwɨtɨko lwinu lʉno lʉnoghiile kukila ɨsahabu, lʉnoghiile kughelua, 
neke lʉvoneke kuuti lwa kyangʼhaani. Apuo ʉNgʉlʉve ilikʉvapaala na 
kʉkʉvaghinia ɨkɨghono kɨno iligomoka ʉYesu Kɨlɨsite. 

8Ʉmue mʉmʉghanile ʉYesu napano namʉmwaghile, mʉkʉmwɨtɨka napano 
lɨno namʉkʉmwagha. Palɨkɨmo nʉluo, mʉlɨ nʉ lʉkeelo ʉlʉvaha lʉno 
nalujoveka, 

9ʉlwakʉva mukwʉpɨla ʉvʉpoki. Ʉvʉpoki ʉvuo vwe vʉfumbue vwa lwɨtɨko 
lwinu kwa Kɨlɨsite. 

10Avavɨli vano valyavɨlile imhola isa lʉsʉngʉ lwa Ngʉlʉve lʉno lukwisa, 
vakalolesyagha fiijo na kuposelesia kuuti vakagʉle vʉle ʉNgʉlʉve ilikʉvapoka. 

11Ʉlwakʉva ʉMhepo ghwa Kɨlɨsite jʉno alyale nkate mʉ veene, alyavavʉlile 
kuuti ʉYesu Kɨlɨsite ilipumuka, neke pambele iiva nʉ vʉvaha. Avavɨli avuo 

vakalolesyagha fiijo na kuposelesia kuuti vakagʉle imhola isio silihʉmɨla lɨɨghi, 
kange silihʉmɨla ndaani. 

12ɄNgʉlʉve akavahʉfia kuuti, ɨmbombo jaave ɨja kʉvɨla najɨlyale vwɨmɨla 
aveene, looli jɨlyale vwɨmɨla ʉmue. Imhola isio mʉsipʉliike kuhʉma kʉ vaanhu 
vano vipʉlɨsia ɨMhola ɨNofu mʉ ngʉfu isa Mhepo ʉMwɨmɨke jʉno 
alyasungʼhilue kuhʉma kʉkyanya. Imhola isio, avanyamhola vinoghelua 
kʉkʉsikagʉla. 

Kuuva vɨmɨke 

13Lɨno, mulɨngʼhaniaghe na kukulolelela, mʉhʉvɨlaghe fiijo ʉlʉsʉngʉ lʉno 
mulipelua ɨkɨghono kɨno iligomoka ʉYesu Kɨlɨsite. 

14Mʉvisaghe vakʉndi kwa Ngʉlʉve ndavʉle avaana avakʉndi, mʉlekaghe 
kulongosivua nʉ vʉnoghelua vwinu vʉno mʉlyale navwo ye mʉkyale 
kʉkʉnkagʉla ʉNgʉlʉve. 

15Looli, mʉvisaghe vɨmɨke mʉ mikalɨle ghiinu ndavʉle ʉNgʉlʉve jʉno 
avakemelile vʉle mwɨmɨke. 

16Ʉlwakʉva lɨlembilue mʉ Malembe aMɨmɨke kuuti, “Mʉvisaghe vɨmɨke, 
ʉlwakʉva ʉne nɨlɨ mwɨmɨke.” 

17ɄNgʉlʉve jʉno mʉkʉntambʉla Nhaata mʉ nyifuunyo siinu, ghwe jʉno 
ɨkʉvahɨgha avaanhu vooni kulɨngʼhana na maghendele ghaave, naisalʉla 
muunhu. Lɨno, mʉmwoghopaghe fiijo ʉnsiki ʉghʉ ghʉno mukukala hwene 
vahesia mʉ ɨɨsi muno. 

18Nijova enendɨɨkɨ, ʉlwakʉva mʉkagwile vʉle ʉNgʉlʉve alyavavangile 
kuhʉma mʉ maghendele ghiinu, ghano naghanoghiile ghano mʉlyʉpiile kʉ 
vakʉʉlʉ viinu. ɄNgʉlʉve naalyavavangile ni fiinu fino finangɨka ndavʉle 
indalama nambe isahabu, 

19looli alyavavangile nɨ danda ɨnhalamu ɨja Yesu Kɨlɨsite, jʉno alyale hwene 
nyanangʼholo ɨja lɨtekelo, ɨsila vʉlema nambe lɨdeeha. 

20Ʉmwene alyasalulue nʉ Ngʉlʉve kuhʉma mʼbʉkʉʉlʉ, ye jɨkyale kupelua ɨɨsi, 
neke mʉ masiki agha, agha vʉsililo ʉNgʉlʉve akamhʉfia vwɨmɨla ʉmue. 

21Vwɨmɨla ʉKɨlɨsite ʉjuo, ʉmue mʉkʉmwɨtɨka ʉNgʉlʉve, jʉno alyansyʉsisie 
kuhʉma kʉ vafue na kʉkʉmpeela ʉvʉvaha. Mʉ ʉluo mʉkʉmwɨtɨka ʉNgʉlʉve 
na kʉkʉmhʉvɨɨla. 

22Ʉmue muvalisie amoojo ghiinu vwɨmɨla kukʉnda ʉvwakyangʼhaani, na 
kʉkʉvaghana avajiinu kɨsila vʉkedʉsi, lɨno mʉghananaghe nʉ mwojo ghwoni. 

23Nijova ʉluo ʉlwakʉva mʉholilue vʉpia. Nakwekʉti mʉholilue kɨmʼbɨlɨ, 
ʉlwakʉva kuholua kɨmʼbɨlɨ ʉvʉsililo vwake vwe vʉfue. Ʉlwene mʉholilue 

kuuva nʉ vwʉmi ʉvwa kʉvʉsila kʉsila, ʉvwʉmi vʉno vuhʉma mʉ ngʉfu isa 
lɨsio lya Ngʉlʉve. Ɨlɨsio ɨlio lɨnya vwʉmi kange lya fighono fyoni. 

24Ndavʉle lɨlembilue mʉ Malembe aMɨmɨke kuuti, “Avaanhu vooni valɨ ndavʉle 
ɨlɨsoli. Ʉlʉtogo lwave lwa nsiki nʼdebe ndavʉle amalʉva. Ɨlɨsoli likwʉma, 
amalʉva ghijoghotoka, ghisangʉka. 

25Looli ɨlɨsio lya Mʉtwa ʉNgʉlʉve lya fighono fyoni.” Ɨlɨsio ɨlio je Mhola ɨNofu 
jɨno jɨpʉlɨsivue kʉlyʉmue. 

1 Peteli 2 

Avasalʉlua va Ngʉlʉve 

1Lɨno, mʉvʉleke ʉvʉhosi vwoni nʉ vʉsyangi nʉ vʉkedʉsi nɨ kɨvini na maligho 
ghooni. 

2Ndavʉle avaana avafyele vʉle vinoghelua fiijo ɨlɨveele, enendɨɨkɨ na jʉmue fye 
mʉlondaghe fiijo kunyua ʉtʉsiva ʉtʉnono tʉno lye lɨsio lya Ngʉlʉve, neke 
mʉkʉlaghe mʉ vʉpoki. 

3Ndavʉle lɨlembilue mʉ Malembe aMɨmɨke kuuti, “Mʉkagwile kuuti ʉMʉtwa 
ʉNgʉlʉve nnofu.” 

4Mʉlʉtaghe kwa Mʉtwa ʉYesu, ʉmwene ghwe lɨvue ɨlyʉmi ɨlya kʉjengela. 
Ɨlɨvue ɨlio lɨlyakanilue na vaanhu, neke pamaaso gha Ngʉlʉve, lɨsalʉlua, kange 
lɨnoghiile fiijo. 

5Na jʉmue mʉlɨ ndavʉle amavue amʉʉmi. Mʉjengilue kuuva nyumba ja Mhepo 
ʉMwɨmɨke, muno ʉmue mʉlɨ vatekesi vɨmɨke, vano vitavʉla ɨlɨtekelo mʉ ngʉfu 
isa Mhepo ʉMwɨmɨke. Ɨlɨtekelo ɨlio lɨkʉmhovosia ʉNgʉlʉve vwɨmɨla ʉYesu 
Kɨlɨsite. 

6Ndavʉle lɨlembilue mʉ Malembe aMɨmɨke kuuti, “Lolagha, mʉ lɨkaaja ɨlya 
Syoni, nivɨɨka ɨlɨvue ɨlɨvaha ɨlya pa nguto, ɨlɨvue lɨno nɨsalwile, lya ndalama 
nyinga. Ʉmuunhu ghweni jʉno ɨkʉmwɨtɨka, naangasʉʉke!” 

7Ɨlɨvue ɨlio kʉlyʉmue mwe vano mʉkʉmwɨtɨka, lya ndalama nyinga. Looli kʉ 
vano navikʉmwɨtɨka: “Ɨlɨvue lɨno avajengi valyalɨkanile, lye lɨvue ɨlɨvaha ɨlya pa 
nguto.” 

8Kange lɨlembilue kuuti, “Ɨlɨvue ɨlio, lɨvue lya kʉkʉvala, lɨnhalavue lya 
kʉghwɨsia avaanhu.” Avaanhu vikʉvala, ʉlwakʉva navikʉlyɨtɨka ɨlɨsio lya 
Ngʉlʉve. Ʉluo lwe lʉno ʉNgʉlʉve alyataviike vwɨmɨla aveene. 

9Looli ʉmue mʉsalulue nʉ Ngʉlʉve, mʉlɨ vatekesi va kɨtwa. Mʉlɨ kɨsina 
kyɨmɨke, vaanhu va Ngʉlʉve jʉjuo. Mʉsalulue kupʉlɨsia imbombo isa Ngʉlʉve, 

jʉno alyavakemelile kuhʉma mʉ ngʼhiisi na kʉkʉvingisia mʉ lʉmuli lwake 
ʉlʉvaha ʉlwa kʉdegha. 

10Ʉmue ʉlʉtasi namʉlyale vaanhu va Ngʉlʉve, looli lɨno mʉlɨ vaanhu vaake; 
naalyavahʉfisie ʉlʉsʉngʉ lwake, looli lɨno avahʉfisie. 

Avavombi va Ngʉlʉve 

11Vaghanɨke vango, ʉlwakʉva mʉlɨ vahesia kange mʉlɨ vakilasɨla pa ɨɨsi apa, 
nɨkʉvasʉʉma mʉvʉleke ʉvʉnoghelua ʉvwa mʼbɨlɨ ʉlwakʉva vunangania 
amoojo ghiinu. 

12Mʉvisaghe na maghendele amanono pakate pa vano navɨtɨki. Nijova ʉluo, 
ʉlwakʉva nave vikʉvadesela kuuti muvomba inyɨvi, pano vikʉghaagha 
amaghendele ghiinu amanono, vamʉghiniaghe ʉNgʉlʉve ɨkɨghono kɨno 
ilikwisa kuhɨgha avaanhu vooni. 

13Lɨno, ʉlwakʉva ʉmue mʉlɨ mwa Mʉtwa ʉYesu, mʉkʉndaghe kuvɨngɨlɨla 
ʉvʉtavʉlɨlua vwa ɨɨsi, aave ghwe ntwa ghwa ɨɨsi, ʉmwene ghwe mʼbaha ghwa 
fyoni, 

14nambe vaave ve vanjagɨla, ʉlwakʉva vasalulue nʉ mwene kʉkʉvakopa 
avahosi na kʉkʉvaghinia vano vivomba inofu. 

15Nijova enendɨɨkɨ, ʉlwakʉva ʉNgʉlʉve ilonda mʉvombaghe inofu, kuuti 
avaanhu avajasu vano navankagwile ʉmwene, vakunwaghe ɨkya kʉvapɨɨka 
ʉmue. 

16Ʉmue namʉlɨ vakami va muunhu, mʉlɨ vavʉke. Neke namʉngavombaghe 
ʉvʉhosi mʉ kɨteghe ɨkya vwavʉke, looli mukalaghe ndavʉle lulondua kʉ 
vavombi va Ngʉlʉve. 

17Mʉvoghopaghe avaanhu vooni. Mʉvaghanaghe avɨtɨki avajiinu. 
Mʉmwoghopaghe ʉNgʉlʉve. Mʉmwoghopaghe ʉntwa. 

Kukuguda mʉ mhumuko 

18Ʉmue mwe vavombi mʉ nyumba sa vaanhu, mʉvisaghe vakʉndi kʉ vavaha 
viinu na kʉkʉvoghopa fiijo. Nakwekʉti mʉvoghopaghe avavaha avanofu na 
vakoola veene, looli nava vakali. 

19Ʉlwakʉva mʉkʉmhovosia ʉNgʉlʉve pano mukuguda mʉ mhumuko sino 
namʉnoghiile mʉlwa kʉmʼbɨngɨlɨla ʉmwene. 

20Ʉlwakʉva kʉlɨ lʉvʉmbʉlɨlo lʉki nave mukuguda pano mutovua vwɨmɨla 
ʉvʉhosi vʉno mʉvombile? Looli nave mukuguda imhumuko vwɨmɨla inofu sino 
mʉvombile, mʉkʉmhovosia ʉNgʉlʉve. 

21ɄNgʉlʉve alyavakemeliile isio, ʉlwakʉva ʉKɨlɨsite jʉjuo alyapumwike 
vwɨmɨla ʉmue, akavalekela ɨkɨhwanɨkɨsio kuuti mʉvɨngɨlɨlaghe amaghendele 
ghaake. 

22“Ʉmwene naalyavombile inyɨvi, nambe kujova ɨlɨsio lɨmonga ɨlya vʉsyangi.” 

23Ʉmwene ye ilighua naalyagomwisie amaligho, ye ipumusivua 
naalyavoghwifie, looli alyamʉlekiile sooni ʉNgʉlʉve jʉno ihɨgha mʉ 
vwakyangʼhaani. 

24ɄKɨlɨsite jʉjuo alyapɨndile inyɨvi siitu mʉ mʼbɨlɨ ghwake mʉlwa kʉfua pa 
kɨkovekano. Alyavombile ʉluo kuuti tʉleke kulongosivua nʉ vʉhosi, looli 
tʉlongosivwaghe nʉ vʉgholofu. Vwɨmɨla kulemasivua kwa mwene, ʉmue 
mʉponile. 

25Ʉlwakʉva ʉmue mʉlyale hwene ngʼholo sino sisova, looli lɨno mʉnʼgomokiile 
ʉNʼdɨɨmi, ʉMʉloleleli ghwa moojo ghiinu. 

1 Peteli 3 

Imhavɨlo kwa mʉghoosi nʉ nʼdala 

1-2Na jʉmue mwe vadala, mʉvisaghe vakʉndi kʉ vaghoosi viinu. Mʉ ʉluo, nave 
kwevale avaghoosi vano navikwɨtɨka ɨlɨsio lya Ngʉlʉve, pano vikʉghaagha 
amaghendele ghiinu amanono, nʉ vwɨmɨke vwinu, ghikʉvapelela kuuva vɨtɨki 
kɨsila kʉvavʉʉla ɨlɨsio. 

3Mʉlekaghe kutoga amavɨlɨ ghiinu kʉnji, ndavʉle kutiva ɨlɨnyele, kufwala ifiinu 
ifya ndalama nyinga na menda agha lʉtogo. 

4Looli kutoga kwinu kʉvisaghe mʉ moojo ghiinu muno namuvoneka. Ʉkuo kwe 
kʉno fihʉma ifiinu ifya kʉtoga fino nafinangɨka ndavʉle ʉvʉkoola nʉ lujisio. 
Ʉvuo vwe vʉnono vʉno vʉnoghiile pamaaso gha Ngʉlʉve. 

5Enendɨɨkɨ fye valitogile avakɨjʉʉva avɨmɨke ava pakali, vano valyale 
vikʉmhʉvɨɨla ʉNgʉlʉve na kuuva vakʉndi kʉ vaghoosi vaave. 

6Lolagha, ʉSala vʉle alyale nkʉndi kwa mʉghoosi ghwake ʉAbulahamu, alyale 
ɨkʉntambʉla ʉmʉghoosi ghwake iiti, “Ntwa ghwango.” Ʉmue muuva vaana va 
Sala nave muvomba inofu kɨsila kwoghopa avaghoosi viinu mʉ sino ndepoonu 
vikʉvavomba. 

7Na jʉmue mwe vaghoosi mukalaghe vʉnono na vadala viinu. Mʉkagʉlaghe 
kuuti aveene vasila ngʉfu. Mʉ ʉluo mʉvisaghe vakoola kʉ veene, ʉlwakʉva 
voope vilikwʉpɨla palɨkɨmo numue ʉlʉvonolo ʉlwa vwʉmi. Mʉvombaghe ʉluo 
kuuti, nakwekɨngavisaghe ɨkya kʉsigha inyifuunyo siinu kwa Ngʉlʉve. 

Kupumuka vwɨmɨla kuvomba inofu 

8Ɨlɨsio ɨlya vʉsililo lye ɨlɨ: mʉvisaghe nʉ mwojo ghʉmo, mʉsʉngʉkɨlanɨlaghe, 
mʉghananaghe hwene vanamuunhu, mʉvisaghe vakoola na kuuva vaanhu 
vanya lujisio. 

9Namʉngavangɨlaghe vano vavavombiile ʉvʉviivi, nambe kuvangɨla amaligho 
ghano vavalighile, looli mʉvavombelaghe inofu, ʉlwakʉva ʉNgʉlʉve 
alyavakemeliile kuvomba isio. Mʉ ʉluo ʉNgʉlʉve ɨkʉvafuunya. 

10Ndavʉle lɨlembilue mʉ Malembe aMɨmɨke kuuti, “Ʉmuunhu ghweni jʉno 
ilonda kukukala vʉnofu mʉ vwʉmi vwake, na kukunooma ifighono fyoni, 
avʉhɨlaghe kujova amasio amaviivi, alekaghe kujova ʉvʉdesi. 

11Avʉlekaghe ʉvʉhosi, avombaghe inofu. Alondaghe kuuva nʉ lʉtengaano na 
vange, avɨngɨlɨlaghe fiijo ʉluo. 

12Ʉlwakʉva ʉMʉtwa ʉNgʉlʉve ɨkʉvalola nʉ vʉkoola avagholofu, ɨkʉvapʉlɨka 
mʉ sino vikʉnsʉʉma. Neke avaanhu vano vivomba inyɨvi, naɨkʉvapʉlɨkɨsia.” 

13Nave mughimba kuvomba inofu, ghwe veeni jʉno ndepoonu ɨkʉvalemasia? 

14Neke nambe mupumusivua vwɨmɨla kuvomba isa vʉgholofu, ʉmue 
mʉfunyilue. Namʉngamwoghopaghe ʉmuunhu ghweni nambe kupumuka mʉ 
moojo ghiinu, 

15looli mʉmʉghiniaghe ʉKɨlɨsite kuhʉma nkate mʉ moojo ghiinu. Ʉnsiki 
ghwoni mʉvisaghe mulɨngʼhanisie kʉkʉmwamʉla ʉmuunhu ghweni jʉno 
ɨkʉvaposia vwɨmɨla ʉlʉhʉvɨɨlo lwinu. 

16Mʉvombaghe ʉluo mʉ vʉkoola nʉ vwoghofi. Mʉvisaghe nʉ mwojo ʉnnofu, 
kuuti avaanhu vano vikʉvadesela, na kʉkʉvaligha vwɨmɨla amaghendele 
ghiinu amanono mʉlwa kʉmʼbɨngɨlɨla ʉKɨlɨsite, vajejevʉkaghe. 

17Nijova ʉluo, ʉlwakʉva yekʉba kupumusivua vwɨmɨla kuvomba inofu nave 
ʉNgʉlʉve ikeela, kukila kupumusivua vwɨmɨla kuvomba ʉvʉhosi. 

18Ghwope ʉKɨlɨsite alyafwile kamo keene vwɨmɨla inyɨvi siinu. Ʉmwene alyale 
mʉgholofu, alyafwile vwɨmɨla avahosi kuuti avaleete kwa Ngʉlʉve. 
Alyabudilue kɨmʼbɨlɨ, neke mʉ ngʉfu sa Mhepo ʉMwɨmɨke akava mwʉmi. 

19Mʉ ngʉfu sa Mhepo ʉjuo alyalʉtile kʉ vafue vano valyadindilue, vighuula 
kuhɨghua, akapʉlɨsia ɨmhola ja Ngʉlʉve kʉ veene. 

20Avafue avuo ve vano mʼbʉkʉʉlʉ, ʉnsiki ghʉno ʉNwaka alyale itenda ɨsafina, 
valyakanile kʉkʉmwɨtɨka ʉNgʉlʉve. ɄNgʉlʉve aligudile vwɨmɨla inyɨvi saave 
kuhanga ʉnsiki ghʉno ɨsafina jitendua. Mʉ safina ʉmuo vakingila avaanhu 
lekelakwoni veene vano ʉNgʉlʉve alyavapokile kufua na malenga. 

21Amalenga aghuo kɨhwanɨkɨsio kya lwofugho lʉno lʉkʉvapoka amasiki agha. 
Ʉlwofugho ʉluo naluvalasia ʉvʉnyali vwa mʼbɨlɨ, looli lʉfingo nʉ Ngʉlʉve lʉno 

luvombeka nʉ mwojo ʉmʼbalafu. Lʉkʉvapoka ʉmue vwɨmɨla kusyʉka kwa 
Yesu Kɨlɨsite. 

22Ʉmwene ghwe jʉno alyalʉtile kʉkyanya, alɨ nʉ vʉtavʉlɨlua palɨkɨmo nʉ 
Ngʉlʉve. Atemile kʉ vanyamhola na kʉ fipelua ifinya vʉtavʉlɨlua ni finya ngʉfu 
fyoni kʉkyanya. 

1 Peteli 4 

Kukukala ndavʉle ilonda ʉNgʉlʉve 

1Lɨno, ʉlwakʉva ʉKɨlɨsite alyapumusivue mʉ ɨɨsi muno, na jʉmue pano 
mupumusivua, mugudaghe mʉ vʉfumbue vʉno alyale navwo ʉmwene. 
Ʉlwakʉva ʉmuunhu jʉno ikuguda vwɨmɨla imhumuko isa pa ɨɨsi apa, asilekile 
inyɨvi. 

2Mʉ ʉluo, ʉnsiki ghwinu ghʉno ghʉsighiile kukukala pa ɨɨsi apa, mʉlekaghe 
kuvɨngɨlɨla ʉvʉnoghelua ʉvwa mʉ ɨɨsi, looli mʉvɨngɨlɨlaghe isa vughane vwa 
Ngʉlʉve. 

3Nijova ʉluo, ʉlwakʉva ʉlʉtasi, ifighono finga mwavombagha sino vivomba 
vano navikʉmwɨtɨka ʉNgʉlʉve: ʉvʉvwafu, ʉvʉnoghelua vwa mʼbɨlɨ, 
ʉvʉghaasi, kuuva ni fikulukulu ifya kʉlia na kunyua kyongo na kukwɨmɨka 
ifihwani. 

4Vano navɨtɨki vikʉvadegha, pano vivona namuuva kange palɨkɨmo na veene 
kuvomba ʉvʉhosi, mʉ ʉluo vikʉvaligha. 

5Avaanhu avuo, vilikujoleka vwɨmɨla ʉvʉhosi vwave pamaaso gha Ngʉlʉve 
jʉno ilɨngʼhanisie kuhɨgha avaanhu vooni, avʉʉmi na vafue. 

6Fye nambe ɨMhola ɨNofu jɨkapʉlɨsivue na kʉ vafue, ʉlwakʉva nambe 
valyahɨghilue kufua kɨmʼbɨlɨ ndavʉle avange, mʉ ngʉfu isa Mhepo ʉMwɨmɨke, 
vʉʉmi ndavʉle alɨvuo ʉNgʉlʉve. 

7Ʉvʉsililo ʉvwa fiinu fyoni vʉlɨ piipi, lɨno mulolelelaghe na kuuva maaso, kuuti 
mufunyaghe ndavʉle lʉnoghiile. 

8Ɨkɨvaha, kughanana nʉ mwojo ghwoni, ʉlwakʉva nave mughanana, kɨhʉʉgʉ 
kʉkʉnsaghɨla ʉnnino nambe akʉhokile kinga. 

9Nʉjʉnge avisaghe nkoola kʉkʉmwʉpɨla ʉnnine. Amwʉpɨlaghe nʉ mwojo 
ʉmʼbalafu. 

10ɄNgʉlʉve avapeliile nʉjʉnge ɨkɨpelua kyake. Lɨno, nʉjʉnge avombelaghe 
ɨkɨpelua ɨkio mʉlwa kʉvatanga avange. Mʉ ʉluo muuva valoleleli vanofu va 
fipelua ifio fino fili papinga. 

11Ʉmuunhu jʉno ipʉlɨsia, amasio ghaake ghavisaghe ndavʉle agha Ngʉlʉve. 
Ghwope jʉno itanga avaanhu, avatangaghe mʉ ngʉfu sino apelilue nʉ Ngʉlʉve, 
kuuti ʉNgʉlʉve aghinwaghe mʉ sooni vwɨmɨla ʉYesu Kɨlɨsite, jʉno alɨ nʉ 
vʉvaha ni ngʉfu ifighono fyoni. Ameni. 

Kupumuka vwɨmɨla ʉKɨlɨsite 

12Vaghanɨke vango, ingelo imbaha sikʉvaagha vwɨmɨla imhumuko. 
Namʉngakenyemʉkaghe isio hwene kɨɨnu kɨhesia kʉlyʉmue. 

13Looli mʉhovokaghe, ʉlwakʉva mupumuka ndavʉle alyapumwike ʉKɨlɨsite. 
Mʉ ʉluo muliiva nʉ lʉkeelo ʉlʉvaha fiijo, alaava ivoneka ʉKɨlɨsite mʉ vʉvaha 
vwake. 

14Nave avaanhu vikʉvaligha vwɨmɨla kʉkʉmʼbɨngɨlɨla ʉKɨlɨsite, mʉfunyilue, 
ʉluo luhʉfia kuuti ʉMhepo ʉnya vʉvaha, kwekʉti ʉMhepo ghwa Ngʉlʉve, alɨ 
palɨkɨmo numue. 

15Pakate palyʉmue napeangavisaghe nambe muunhu jʉno ipumusivua mʉlwa 
kuuva mʼbudi, mhɨɨji, nya mabaatu, nambe ʉmhomengʼhani. 

16Neke nave jʉmonga ipumusivua ʉlwakʉva Nkɨlɨsite, naangavonaghe soni, 
looli amʉghiniaghe ʉNgʉlʉve, ʉlwakʉva itambʉlua ɨlɨtavua lya Kɨlɨsite. 

17Ʉnsiki ʉghwa kʉhɨghua ghʉfikile. ɄNgʉlʉve itengʉla pikʉtʉhɨgha taasi ʉsue 
twe vaanhu vaake. Lɨno, nave itengʉla pikʉtʉhɨgha taasi twe vaanhu vaake, 
ʉvʉsililo vwa vano navikwɨtɨka ɨMhola ɨNofu ɨja Ngʉlʉve vuuva ndaani? 

18Ndavʉle lɨlembilue mʉ Malembe aMɨmɨke kuuti, “Nave lʉtalamu kwa 
muunhu ʉmʉgholofu kupokua, pe luliiva ndaani kwa muunhu jʉno mhosi, jʉno 
naɨkʉmwɨtɨka ʉNgʉlʉve?” 

19Lɨno, vano vipumuka vwɨmɨla kuvomba isa vughane vwa Ngʉlʉve, 
vafivombaghe inofu, vivɨɨke mʉ vʉloleleli vwa Ngʉlʉve ghwave ʉnnofu, jʉno 
avapelile. 

1 Peteli 5 

Kudɨɨma ɨkɨpʉgha kya Ngʉlʉve 

1Ʉne ne ʉmo mʉlyʉmue mwe vagojo vajango, ne jʉno nɨlyalolile imhumuko isa 
Kɨlɨsite, kange nɨlɨ ʉmo mʉ vano vihʉvɨɨla kukwʉpɨla ʉvʉvaha ʉnsiki ghʉno 
ghukwisa, 

2nɨkʉvasʉʉma mʉdɨmaghe na kulolelela vʉnono ɨkɨpʉgha kya Ngʉlʉve kɨno 
mʉlyapelilue. Nakwekʉti mʉvombaghe ʉluo hwene mukwʉmɨlɨsɨvua na 
jʉmonga, looli mʉvombaghe nʉ mwojo ʉmʼbalafu ndavʉle ilonda ʉNgʉlʉve. 

Namʉngavombaghe mʉlwa vʉhojofu vwa ndalama, looli mutavʉlaghe nʉ 
mwojo ʉmʼbalafu. 

3Namʉngatemaghe kʉ ngʉfu ɨkɨpʉgha kɨno mʉpelilue, looli mʉvisaghe 
kɨhwanɨkɨsio kɨnofu mʉ vʉlongosi vwinu. 

4Pepano ʉNʼdɨɨmi ʉMʼbaha iliiva ikwisa, ilikʉvapeela ɨngeela ɨja vʉvaha, jɨno 
najinangɨka. 

5Na jʉmue mwe vasoleka, mʉvoghopaghe avagoyo viinu. Nʉjʉnge ijisyaghe 
kwa nʼjaake. Ndavʉle lɨlembilue mʉ Malembe aMɨmɨke kuuti, “ɄNgʉlʉve 
ɨkʉvakaana vano vikughinia, looli ɨkʉvasʉngʉkɨla vano vikujisia.” 

6Lɨno mujisyaghe, mʉvisaghe mʉ mavoko gha Ngʉlʉve ʉnya ngʉfu, kuuti 
avaghinie ʉnsiki ghʉno ghʉnoghiile. 

7Amahangajɨko ghiinu ghooni mʉmʉlekele ʉNgʉlʉve, ʉlwakʉva ʉmwene 
ɨkʉvavɨkɨla mwojo. 

8Mulolelelaghe na kuuva maaso, ʉlwakʉva ʉmʉlʉgʉ ghwinu ʉSetano 
isyʉtasyʉta hwene nyalʉpala ɨnya njala, jilonda ʉmuunhu jɨmʉlie. 

9Lɨno, mʉnsighaghe ʉSetano mʉlwa kʉkangala mʉ lwɨtɨko. Mʉkagʉlaghe kuuti 
imhumuko sino sikʉvisila, se sino sikʉvaagha avɨtɨki avajiinu mʉ ɨɨsi sooni. 

10Neke kyamʉpumwike ʉnsiki nʼdebe, ʉNgʉlʉve ʉnya lʉsʉngʉ, jʉno 
alyavakemelile mwingile mʉ vʉvaha vwake ʉvwa kʉvʉsila kʉsila ʉlwakʉva 
mʉlɨ mwa Kɨlɨsite, ghwe mwene ɨkʉvanosia, ɨkʉvakangasia, ɨkʉvapeela ingʉfu 
na kʉkʉvatanga mʉsindamale mʉ lwɨtɨko. 

11ɄNgʉlʉve atemaghe ifighono fyoni. Ameni. 

Amasio agha vʉsililo 

12Nɨvalembiile ɨkalata ɨjɨ kʉkʉvakangasia na kʉkʉvoleka kuuti, ʉlʉ lwe 
lʉsʉngʉ lwa kyangʼhaani lwa Ngʉlʉve. Mʉsindamalaghe mʉ lʉsʉngʉ ʉluo. 
ɄSilwano, ghwe mwene anhangile kulemba ɨkalata ɨfupi ɨjɨ. Ʉjuo, nʼjiitu mʉ 
lwɨtɨko, nɨnkagwile, muunhu nnofu. 

13Ɨkɨpʉgha ɨkya vɨtɨki kɨno kɨsalulue nʉ Ngʉlʉve ndavʉle ʉmue, kɨno kɨlɨ mʉ 
lɨkaaja ɨlya Babeli, kɨkʉvahʉngɨla. Ghwope ʉMalɨka ʉmwanango mʉ lwɨtɨko, 
ɨkʉvahʉngɨla. 

14Mʉhʉngɨlanaghe nɨ saavo ɨnya lʉghano mwa Yesu Kɨlɨsite. Nɨkʉvasʉmɨla 
mweni, mwe vavɨngɨlɨli va Kɨlɨsite kuuti mʉvisaghe nʉ lʉtengaano. 

2 Peteli 

2 Peteli 1 

Ʉlʉhʉngɨlo 

1Ɨkalata ɨjɨ jɨhʉmile kʉlyʉne ne Simoni Peteli, ne mʼbombi kange ne nsungʼhua 
ghwa Yesu Kɨlɨsite. Nɨkʉvalembela ʉmue mwe vano mwʉpiile ʉlwɨtɨko lʉla 
lʉla lʉno na jʉsue twʉpiile. Ʉlwɨtɨko ʉluo mwʉpiile vwɨmɨla ʉvʉkoola vwa 
Ngʉlʉve nʉ Mpoki ghwitu, ʉYesu Kɨlɨsite. 

2Nɨkʉvasʉmɨla kwa Ngʉlʉve kuuti avongelesyaghe ʉlʉsʉngʉ nʉ lʉtengaano, 
vwɨmɨla kʉkʉnkagʉla ʉmwene nʉ Mʉtwa ghwitu ʉYesu. 

Kukemelua na kusalʉlua 

3ɄNgʉlʉve mʉ ngʉfu saake, atʉpeliile ifiinu fyoni fino tulonda mʉ vwʉmi vwitu 
kuuti tukalaghe mʉ vughane vwake. Avombile ʉluo vwɨmɨla kʉkʉnkagʉla 
ʉmwene jʉno atʉkemelile kukwʉpɨla ʉvʉvaha nʉ vʉkoola vwake. 

4Mʉ ʉluo, atʉlaghile kʉkʉtʉpeela si nyinga imbaha, inofu fiijo. Isio se sino 
sikʉtʉpelela kuuti mʉpokue mʉ vʉsovi ʉvwa mʉ ɨɨsi vʉno vuhʉma mʉ 
vʉnoghelua ʉvʉviivi, neke muuva ndavʉle alɨvuo ʉNgʉlʉve. 

5Lɨno, ʉlwakʉva ʉNgʉlʉve ivomba isi sooni, mʉghimbaghe kuuva vakoola mʉ 
lwɨtɨko lwinu; kange mʉ vʉkoola vwinu, mʉvisaghe vakagʉsi. 

6Mʉ vʉkagʉsi vwinu, mʉvisaghe vaanhu va kulolelela; kukulolelela ʉkuo, 
kʉvisaghe nʉ lugudo; mʉ lugudo lwinu, mʉvisaghe vagholofu; 

7mʉ vʉgholofu vwinu, mʉghananaghe hwene vanamuunhu; mʉlwa kʉghanana 
hwene vanamuunhu, mʉvaghanaghe avaanhu vooni. 

8Nɨvavʉlile isio, ʉlwakʉva nave mughina kuuva nʉ lʉveelo ndavʉle ʉluo na 
kukila, lʉkʉvatanga kʉkʉmʼbombela ʉMʉtwa ghwitu, ʉYesu Kɨlɨsite. Kange, 
lʉkʉvatanga kuuva nʉ lʉvʉmbʉlɨlo mʉlwa kʉnkagʉla ʉmwene. 

9Neke ʉmuunhu jʉno naalɨ nʉ lʉveelo ndavʉle ʉluo, nailola vʉnono, mʼbofu 
amaaso, asyemilue kuuti ʉNgʉlʉve amʼbalisie inyɨvi saake isa mʼbʉkʉʉlʉ. 

10Lɨno vanyalʉkolo vango, mʉghimbaghe fiijo kuhʉfia kuuti mʉkemelilue na 
kusalʉlua nʉ Ngʉlʉve. Mʉngavombe ʉluo, namʉngalʉleke ʉlwɨtɨko lwinu 
nambe padebe. 

11Mʉ ʉluo ʉNgʉlʉve ilikʉvasʉngʉkɨla kukwingila mʉ Vʉtwa ʉvwa kʉvʉsila 
kʉsila ʉvwa Mʉtwa, ʉMpoki ghwitu ʉYesu Kɨlɨsite. 

12Lɨno, nambe mʉkagwile na kukangala mʉ vwakyangʼhaani vʉno mʉlyʉpiile, 
nifikʉvakʉmbʉsyagha isio, ifighono fyoni. 

13Nivona lʉnofu kʉkʉvakʉmbʉsia isio ʉnsiki ghwoni ghʉno nɨlɨ mwʉmi. 

14Nijova enendɨɨkɨ, ʉlwakʉva nɨkagwile kuuti ʉnsiki ghwango ʉghwa kʉfua 
ghʉlɨ piipi, ndavʉle ahʉfisie ʉne ʉMʉtwa ghwitu ʉYesu Kɨlɨsite. 

15Nighimba kʉkʉvavʉʉla lɨno kuuti, kyanɨfwile mʉkʉmbʉkaghe isio ʉnsiki 
ghwoni. 

Ʉvʉvaha vwa Kɨlɨsite 

16Pano twavavʉlagha ingʉfu isa Mʉtwa ghwitu ʉYesu Kɨlɨsite na kukwisa kwa 
mwene, natwavavʉlagha ifipango ifya vʉdesi fino filembilue na vaanhu mʉ 
vʉkagʉsi vwave, looli twavavʉlagha ʉvʉvaha vwake vʉno tʉlyavʉvwene jʉsue. 

17-18Ʉsue tʉlyale palɨkɨmo nʉ Yesu kʉ kɨdunda kɨla ɨkyɨmɨke ye ikwʉpɨla 
ʉvwoghopua nʉ vʉvaha kuhʉma kwa Ngʉlʉve ʉNhaata. Na jʉsue tʉlyapʉliike 
ɨlɨsio kuhʉma kʉkyanya kwa Ngʉlʉve jʉjuo mʉ vʉvaha vwake liiti, “Ʉjʉ ghwe 
Mwanango ʉmʉghanɨke, jʉno nɨnkeliile.” 

19Mʉ ʉluo tuhʉvɨɨla fiijo amasio ghano valyavɨlile avavɨli, kange na jʉmue 
muuva muvomba vʉnofu nave mʉkʉghagadɨlɨla. Amasio aghuo ghahwene 
taala jɨno jimulika pano pwejɨlɨ ɨngʼhiisi, kuhanga pano kukia. Kwekʉti, 
ʉKɨlɨsite ɨkʉvamulika mʉ moojo ghiinu ndavʉle ɨnhondue ɨja vʉkie. 

20Ɨkɨvaha, mʉkagʉlaghe kuuti amasio agha vavɨli ghano ghalɨ mʉ Malembe 
aMɨmɨke, naghalyalembilue kuhʉma mʉ masaaghe ghaave. 

21Nijova ʉluo, ʉlwakʉva nakwale ʉmʼbɨli jʉno alyale ivɨla mʉ vughane vwa 
vaanhu, looli valyale vivɨla sino sihʉma kwa Ngʉlʉve mʉlwa kʉlongosivua ni 
ngʉfu isa Mhepo ʉMwɨmɨke. 

2 Peteli 2 

Avavʉlanɨsi ava vʉdesi 

1Ʉnsiki ghʉmonga mʉ Vaisilaeli valyahʉmiile avavɨli ava vʉdesi, vakavɨlagha 
isa vʉdesi. Fye lʉlɨvuo na kʉlyʉmue, pakate palyʉmue vilihʉmɨla avavʉlanɨsi 
ava vʉdesi, vivʉlanɨsyagha isa vʉdesi. Avaanhu avuo vililetagha kɨsyefu 
imbʉlanɨsio isa vʉdesi isa kʉvasofia ʉmue na kʉkʉnkaana ʉMʉtwa jʉno 
alyavavangile. Ʉluo lulikʉvapelela avaanhu avuo kutipulua ngʼhaningʼhaani. 

2Avaanhu vinga vivɨngɨlɨlagha amaghendele ghaave agha vʉghendamwalu, 
kange vwɨmɨla aveene, imbʉlanɨsio sa kyangʼhaani sibenapʉlwagha. 

3Avavʉlanɨsi avuo vwɨmɨla ʉvʉhojofu vwave ʉvwa kyʉma, vikʉvavʉlagha 
ifipango ifya vʉdesi, neke mʉvapeele indalama. Kuhʉma mʼbʉkʉʉlʉ ʉNgʉlʉve 
ilɨngʼhanisie kuhɨgha avaanhu avuo, kange ɨkʉvatipula ngʼhaningʼhaani! 

4ɄNgʉlʉve naalyavavoniile ɨkɨsa avanyamhola vano valyavombile inyɨvi, 
akavataagha mʉ liina mʉ ngʼhiisi ɨmbaha. Ʉkuo vapinyilue ni nyololo, vighuula 
ɨkɨghono ɨkya vʉhɨghi. 

5Kange mʼbʉkʉʉlʉ, ʉnsiki ʉghwa Nwaka, ʉNgʉlʉve naalyavavoniile ɨkɨsa 
avaanhu vano navalyale vikʉmwoghopa ʉmwene. Alyaletile ɨghalika mʉ ɨɨsi 
jɨla, avaanhu vakafua. Neke ʉNgʉlʉve alyampokile ʉNwaka palɨkɨmo na vange 
lekelalʉbale. ɄNwaka ʉjuo ghwe jʉno akapʉlɨsyagha avaanhu kuuti 
vavombaghe isa vʉgholofu. 

6Kange, ʉNgʉlʉve alyavahɨghile avaanhu ava mʉ lɨkaaja ɨlya Sodoma nɨ lya 
Gomola na kʉkʉghatipula nʉ mwoto. Mʉ ʉluo, alyahʉfisie ɨkɨhwanɨkɨsio ɨkya 
sino silikʉvaagha vano navikʉmwɨmɨka ʉmwene. 

7ɄNgʉlʉve alyampokile ʉLoti, ʉmuunhu ʉmʉgholofu, jʉno alyale ipumuka 
kyongo mʉ mwojo ghwake vwɨmɨla ʉvʉvwafu vʉno vʉlyale vuvombeka na 
vahosi mʉ lɨkaaja ɨlio. 

8ɄLoti ʉjuo, alyale pakate pa vaanhu avahosi, ifighono fyoni akava ɨkʉsivona 
imbombo saave imbiivi na kupʉlɨka amasio ghaave amaviivi. Ʉluo, lʉkampelela 
kupumuka kyongo mʉ mwojo ghwake, ʉlwakʉva alyale mʉgholofu. 

9ɄMʉtwa ʉNgʉlʉve akagwile vʉle ɨkʉvapokagha mʉ ngelo avaanhu vano 
vikʉmwoghopa ʉmwene. Kange, akagwile vʉle kyaɨkʉvavɨɨka mʉ lʉpumuko 
avahosi, kuhanga kufika ɨkɨghono ɨkya vʉhɨghi. 

10Ilikʉvavɨɨka mʉ lʉpumuko avahosi, kyongo vano vivɨngɨlɨla ʉvʉnoghelua 
ʉvwa mʼbɨlɨ na kubenapʉla ʉvʉtavʉlɨlua vwa Ngʉlʉve. Avaanhu avuo valɨ nʉ 
lughinio, navipʉlɨka, kange vikʉfiligha ifipelua ifya kʉkyanya fino fili nʉ 
vʉvaha. 

11Nambe avanyamhola vano valɨ ni ngʉfu kukila avavʉlanɨsi avuo, 
navikʉfiligha mʉlwa kʉfihɨgha ifipelua ifio pamaaso gha Mʉtwa ʉNgʉlʉve. 

12Avaanhu avuo vahwene fikanu, ifisila lʉhala, fivomba isa vughane vwa fyene, 
fiholua pambele fikolua na kuhɨnjua! Viligha ifiinu fino navafitangʼhinie. 
ɄNgʉlʉve ilikʉvatipulua lwoni vwɨmɨla ʉvʉhosi vwave 

13Avaanhu avuo vilikwʉpɨla ʉlʉpumuko, ʉlwakʉva vavapeleliile avange 
ʉlʉpumuko. Aveene vasila soni, nambe pa vwelu vihovoka kuvomba isa 
vʉnoghelua vwa mavɨlɨ ghaave, amaghendele ghaave maviivi, kange pano 
vihanga ifyakʉlia numue, vikʉvakosia isoni vwɨmɨla imbombo saave isa 
vʉsyangi. 

14Ʉnsiki ghwoni, visaagha kukuvwafuka, navivʉhɨɨla kuvomba inyɨvi, 
vikʉvahosia vano navakangiile mʉ lwɨtɨko. Vamemile ʉvʉhojofu vwa kyʉma. 
Avaanhu avuo vaghunilue! 

15Vajɨlekile ɨsɨla ɨngolofu, vasovile, vivɨngɨlɨla ɨsɨla ɨja Balamu, ʉmwana ghwa 
Beoli. ɄBalamu akalondagha ɨkyʉma vwɨmɨla kuvomba ʉvʉhosi. 

16Neke ʉNgʉlʉve akajɨpelela ɨdogovi kʉkʉnʼdalɨkɨla ʉBalamu vwɨmɨla ʉvʉhosi 
vwake. Ɨdogovi jɨno najijova, jɨkajova hwene muunhu, jɨkansigha ʉmʼbɨli ʉjuo 
kuvomba imbombo saake isa kɨjasu. 

17Avavʉlanɨsi ava vʉdesi avuo, vasila lʉvʉmbʉlɨlo, valɨ ndavʉle ifitiimu ifisila 
malenga, nambe ɨlɨfunde ɨlya fula lɨno lipulua nɨ mhepo. ɄNgʉlʉve 
avalɨngʼhanɨkisie ʉlʉpumuko kʉ ngʼhiisi ɨmbaha. 

18Aveene vijova amasio agha lughinio, amasila mʉlʉvo, kange vwɨmɨla 
ʉvʉnoghelua vwave ʉvwa mʼbɨlɨ vikʉvahosia vano vahʉmile pivangʉka, vano 
valekile kuvomba sino vivomba avahosi. 

19Vikʉvahʉvɨsia kuuti viiva vavʉke, kʉmo aveene vakami va vʉhosi vʉno 
vʉkʉvanangania, ʉlwakʉva ʉmuunhu ghweni, nkami ghwa kɨɨnu kɨno 
kɨntemile. 

20Avaanhu vano vavʉhɨlile kuvomba ʉvʉhosi vwa mʉ ɨɨsi vwɨmɨla 
kʉkʉmʼbɨngɨlɨla ʉMʉtwa ghwitu, ʉMpoki ʉYesu Kɨlɨsite, nave vagomoke kange 
kuvomba inyɨvi, viiva mʉ lʉtalamu ʉlʉvaha kukila ʉlʉtasi. 

21Nijova enendɨɨkɨ, ʉlwakʉva lwale luuva kʉba kʉ vaanhu avuo, vale vaave 
navakagwile lwoni ɨsɨla ɨja vʉgholofu, kukila kukagʉla ɨsɨla ɨjio, neke kange 
kuvʉhɨɨla kuvɨngɨlɨla indaghɨlo inyɨmɨke sino vʉpiile. 

22Avaanhu avuo vwɨmɨla sino vavombile lʉlɨngʼhiine nʉ lʉjovo lʉno lwiti, 
“Ɨmbua jɨgomokiile amasyetʉlɨlo ghaake,” nambe ʉlʉjovo lʉno lwiti, “Ɨngʉbe 
jɨno jɨsukilue, jighalasana mʉ matope!” 

2 Peteli 3 

Ɨkɨghono ɨkya kwisa ʉMʉtwa ʉYesu 

1Vaghanɨke vango, ɨkalata ɨjɨ jɨno nɨkʉvalembela, ja vʉvɨlɨ. Mʉ kalata se ivɨɨlɨ 
nilonda kusisimula amasaaghe ghiinu amanono mʉlwa kʉvakʉmbʉsia kuuti, 

2mʉkʉmbʉkaghe amasio ghano valyajovile kali avavɨli avɨmɨke na sino 
ʉMʉtwa ghwitu, ʉMpoki, alyavalaghiile avasungʼhua viinu. 

3Ɨkɨvaha, mʉkagʉlaghe kuuti ifighono ifya vʉsililo vilikwisa, avaanhu avanya 
mbedo vivɨngɨlɨlagha ʉvʉnoghelua vwave ʉvʉviivi. Avaanhu avuo 
vikʉvabenapʉlagha ʉmue, 

4vitisagha, “ɄKɨlɨsite alyalaghile kuuti ikwisa! Lɨno alɨ kʉʉghi? Kuhʉma vifua 
avakʉʉlʉ viitu, ifiinu fijiighe vʉle vʉle ndavʉle filyapelilue.” 

5Avaanhu avuo, vikuvɨkagha hwene vasyemilue kuuti, kʉvʉtengʉlɨlo ʉNgʉlʉve 
alyajovile ɨlɨsio lyene, ʉvʉlanga nɨ ɨɨsi fikapelua. Alyapelile ɨɨsi kuhʉma mʉ 
malenga, ɨɨsi jɨkava paajo na malenga. 

6Kange, vwɨmɨla amalenga aghuo, kwekʉti ɨghalika, ʉNgʉlʉve amasiki ghala 
agha pakali, akajɨtipula ɨɨsi. 

7Neke lɨno, ʉNgʉlʉve mʉ ngʉfu isa lɨsio lyake avʉlekile ʉvʉlanga nɨ ɨɨsi ɨjɨ 
kuhanga kufika ɨkɨghono ɨkya vʉhɨghi kɨno filitipulua nʉ mwoto. Ɨkɨghono ɨkio 
avahosi vilihɨghua na kutipulua. 

8Looli vaghanɨke vango, mʉkʉmbʉkaghe kuuti, kwa Ngʉlʉve ɨkɨghono kɨmo 
kɨhwene maaka mbilima jɨmo, ghoope amaaka ɨmbilima jɨmo ghahwene 
kɨghono kɨmo. 

9Avaanhu vamonga visaagha kuuti, ʉMʉtwa ʉNgʉlʉve idɨɨla kuvomba sino 
alyalaghile. Jeeje, naidɨɨla, looli ʉmwene alɨ nʉ lugudo vwɨmɨla ʉmue, nailonda 
kuuti jʉmonga mʉlyʉmue asove, ʉlwene ilonda kuuti vooni valaate inyɨvi 
saave. 

10Neke ʉMʉtwa ilikwisa mʉ ngʼhenyemʉkɨla ndavʉle ʉmʉlyasi. Ɨkɨghono ɨkio, 
ʉvʉlanga vʉlasovanɨka nʉ mʉghindi ʉnkome. Ifiinu fino mwefili mʉ vʉlanga 
filikwengʉka nʉ mwoto, joope ɨɨsi jilisovanɨka palɨkɨmo ni fiinu fyoni fino 
mwefili. 

11Lɨno, ʉlwakʉva ifiinu fyoni filitipulua enendɨɨkɨ, ʉmue mʉnoghiile kuuva na 
maghendele amɨmɨke na kʉkʉmwoghopa ʉNgʉlʉve. 

12Mʉvombaghe ʉluo kʉmo mughuula nʉ vʉsyʉkue ʉvʉkome kukwisa 
ngʼhaningʼhaani ɨkɨghono ɨkya Ngʉlʉve. Ɨkɨghono ɨkio, ʉvʉlanga vulikwengʉka 
nʉ mwoto ni fiinu fyoni fino mwefili, filisovanɨka lwoni. 

13Neke ʉsue, tughuula ʉvʉlanga ʉvʉpia nɨ ɨɨsi ɨmhia ndavʉle alyatʉlaghile 
ʉNgʉlʉve. Ʉkuo kwe kʉno vilikukala avagholofu. 

14Lɨno vaghanɨke vango, pano mughuula ɨkɨghono kɨla ɨkya vʉhɨghi, 
mʉghimbaghe kuuva vagholofu, vasila nkole na kuuva nʉ lʉtengaano nʉ 
Ngʉlʉve. 

15Mʉkʉmbʉkaghe kuuti ʉMʉtwa ikuguda, ʉlwakʉva ilonda mʉpokue. 
Enendɨɨkɨ, najʉ nyalʉkolo ghwitu ʉmʉghanɨke ʉPaulo fye alyavalembiile 
mʉlwa kʉlongosivua nʉ vʉkagʉsi vʉno alyapelilue nʉ Ngʉlʉve. 

16Isio se sino alembile mʉ kalata saake sooni. Mʉ kalata saake isio mweghale 
amasio ghamonga matalamu kʉkʉghatangʼhania. Amasio aghuo, avaanhu 
avasila vʉkagʉsi, vano navasindamiile mʉ lwɨtɨko, vikwandʉla ʉmʉlʉvo ghwa 
masio aghuo ndavʉle vikwandʉla amasio aghange mʉ Malembe aMɨmɨke. Mʉ 
ʉluo, vikujavɨlɨla vavuo kutipulua. 

Amasio agha vʉsililo 

17Lɨno vaghanɨke vango, ʉlwakʉva mʉsikagwile isi, mulolelelaghe vʉnofu, 
kuuti mʉleke kusyangua na vahosi. Nave mʉkʉvapʉlɨkɨsia, ndepoonu 
mʉkʉlʉleka ʉlwɨtɨko lwinu ʉlwa kyangʼhaani. 

18Looli mʉjighaghe mukukala mʉ lʉsʉngʉ na kʉkʉnkagʉla ʉMʉtwa, ʉMpoki 
ghwitu ʉYesu Kɨlɨsite. Ʉvʉvaha vʉlɨ nʉ mwene, lɨno ni fighono fyoni! Ameni. 

1 Yohani 

1 Yohani 1 

Lɨsio lya vwʉmi 

1Tʉkʉvalembela imhola sa jʉla jʉno ghwe Lɨsio lya vwʉmi, jʉno kwealyale 
kuhʉma kʉvʉtengʉlɨlo. Ʉsue tʉlyampʉliike na kʉkʉmwagha na maaso ghiitu, 
kange tʉkamʉlola na kʉkʉmwabasia na mavoko ghiitu. 

2Ʉjuo alyale palɨkɨmo nʉ Nhaata ʉNgʉlʉve, neke akihʉfia kʉlyʉsue, na jʉsue 
tʉkamwagha. Lɨno, tʉkʉvoleka na kupʉlɨsia imhola isa ʉjuo jʉno ghwe vwʉmi 
ʉvwa kʉvʉsila kʉsila. 

3Tupʉlɨsia kʉlyʉmue sino tʉsivwene na kʉkʉsipʉlɨka, kuuti na jʉmue mʉʉve 
palɨkɨmo nusue mʉ vʉmo vʉno tʉlɨ navwo nʉ Nhaata ʉNgʉlʉve nʉ 
Mwanaake ʉYesu Kɨlɨsite. 

4Tʉkʉvalembela isi, kuuti tʉhovoke fiijo. 

Kukukala mʉ lʉmuli 

5Ɨmhola jɨno tʉlyapʉliike kuhʉma kwa Yesu, je jɨno tupʉlɨsia kʉlyʉmue, kuuti 
ʉNgʉlʉve ghwe lʉmuli, nsila ngʼhiisi nambe padebe nkate mwa mwene. 

6Lɨno, nave twiti tʉlɨ vʉmo nʉ Ngʉlʉve, kʉmo tʉjiighe tukalile mʉ ngʼhiisi, apuo 
tuuva tujova isa vʉdesi, natuuva tuvomba isa kyangʼhaani. 

7Looli, nave tukukala mʉ lʉmuli, ndavʉle ʉNgʉlʉve vʉle ghwa lʉmuli, apuo 
ʉsue tuuva vʉmo, najɨ danda ja Mwanaake ʉYesu jɨkʉtʉvalasia ʉvʉhosi vwitu 
vwoni. 

8Nave twiti natʉlɨ vahosi, tuuva tukusyanga jʉsue, navʉ vwakyangʼhaani 
namwevʉle mʉ moojo ghiitu. 

9Looli, nave tulaata ʉvʉhosi vwitu kwa Ngʉlʉve, ʉmwene nnofu kange ghwa 
kyangʼhaani, ɨkʉtʉpyanɨla na kʉkʉtʉvalasia ʉvʉhosi vwitu vwoni. 

10Nave twiti natʉlɨ vahosi, tʉkʉmʼbɨɨka ʉNgʉlʉve kuuva nʼdesi, nalɨ lɨsio lyake 
namwelɨlɨ mʉ moojo ghiitu. 

1 Yohani 2 

ɄKɨlɨsite ɨkʉtʉsʉmɨla kwa Ngʉlʉve 

1Vanango, nɨkʉvalembela imhola isi, kuuti mʉvʉlekaghe ʉvʉhosi. Neke nave 
ʉmuunhu ghweni ahokile, tʉlɨ naghwo jʉno ɨkʉtʉsʉmɨla kwa Nhaata 
ʉNgʉlʉve. Ʉjuo ghwe Yesu Kɨlɨsite, ʉMʉgholofu. 

2ɄKɨlɨsite ʉjuo, ghwe lɨtekelo lɨno lɨkʉtʉpelela kupyanɨlua ʉvʉhosi vwitu nʉ 
Ngʉlʉve. Nakwekʉti vʉ vʉhosi vwitu vwene, looli nʉ vʉhosi vwa vaanhu vooni. 

3Nave tuvɨngɨlɨla indaghɨlo sa Ngʉlʉve, apuo kyangʼhaani tuuva tʉnkagwile 
ʉmwene. 

4Ʉmuunhu jʉno iiti ankagwile ʉNgʉlʉve, neke naivɨngɨlɨla indaghɨlo saake, 
ʉjuo nʼdesi, navʉ vwakyangʼhaani namwevʉle nkate mwa mwene. 

5Looli, ʉmuunhu ghweni jʉno ivɨngɨlɨla ɨlɨsio lya Ngʉlʉve, ʉjuo ghwe jʉno 
amʉghanile ʉNgʉlʉve kyangʼhaani. Ɨkɨɨnu kɨno kɨkʉtʉpelela kukagʉla kuuti 
tʉlɨ mwa Ngʉlʉve kye ɨkɨ: 

6Ʉmuunhu jʉno iiti alɨ mwa Ngʉlʉve, avisaghe nʉ lʉveelo ʉlʉnono ndavʉle 
ʉYesu vʉle alɨvuo. 

Ʉlʉlaghɨlo ʉlwa kʉghanana 

7Vaghanɨke vango, nanɨkʉvalembela ʉlʉlaghɨlo ʉlʉpia, looli lwe lʉla lʉla, 
ʉlʉkʉʉlʉ lʉno mʉlyale nalwo kuhʉma ye mukwɨtɨka. Ʉlʉlaghɨlo ʉluo, je mhola 
jɨla jɨno mʉlyapʉliike. 

8Neke ʉlʉbale ʉlʉnge, ʉlʉlaghɨlo ʉlʉ lʉno nɨkʉvalembela lʉpia, lʉno 
ʉvwakyangʼhaani vwake vuvoneka mwa Yesu na mʉnkate mʉlyʉmue, 
ʉlwakʉva ɨngʼhiisi jivʉʉka, ʉlʉmuli lwa kyangʼhaani lumulika. 

9Ʉmuunhu jʉno iiti alɨ mʉ lʉmuli, neke naamʉghanile ʉmwɨtɨki ʉnʼjaake, ʉjuo 
ajiighe mʉ ngʼhiisi. 

10Neke ʉmuunhu jʉno ɨkʉmʉghana ʉmwɨtɨki ʉnʼjaake, ʉjuo alɨ mʉ lʉmuli. 
Nkate mwa mwene, namwekɨlɨ nambe kɨmonga ɨkya kʉmpelela kuhoka. 

11Looli, ʉmuunhu jʉno naamʉghanile ʉmwɨtɨki ʉnʼjaake, alɨ mʉ ngʼhiisi, 
ighenda mʉ ngʼhiisi kɨsila kʉkagʉla kʉno ilʉta, ʉlwakʉva ɨngʼhiisi jɨnkupikiile. 

12Nɨkʉvalembela ʉmue mwe vaana, ʉlwakʉva mʉpyanilue ʉvʉhosi vwinu mʉ 
lɨtavua lya Yesu Kɨlɨsite. 

13Nɨkʉvalembela ʉmue mwe vakɨnhaata, ʉlwakʉva mʉnkagwile ʉYesu Kɨlɨsite, 
jʉno kwealyale kuhʉma kʉvʉtengʉlɨlo. Nɨkʉvalembela ʉmue mwe vasoleka, 
ʉlwakʉva mʉmʉlemile ʉMhosi ʉSetano. 

14Nɨkʉvalembela ʉmue mwe vaana, ʉlwakʉva mʉnkagwile ʉNgʉlʉve ʉNhaata. 
Nɨkʉvalembela ʉmue mwe vakɨnhaata, ʉlwakʉva mʉnkagwile ʉYesu Kɨlɨsite, 
jʉno kwealyale kuhʉma kʉvʉtengʉlɨlo. Nɨkʉvalembela ʉmue mwe vasoleka, 
ʉlwakʉva mʉlɨ ni ngʉfu, mʉgadɨliile ɨlɨsio lya Ngʉlʉve, kange mʉmʉlemile 
ʉMhosi ʉSetano. 

15Lɨno, mʉlekaghe kʉkʉjɨghana ɨɨsi, nambe kʉkʉsighana isa mʉ ɨɨsi. Nave 
ʉmuunhu ɨkʉjɨghana ɨɨsi, kʉkʉmʉghana ʉNgʉlʉve ʉNhaata, nakwekʉle mʉ 
mwojo ghwake. 

16Ʉlwakʉva isa mʉ ɨɨsi se isi: ʉvʉnoghelua vwa mʼbɨlɨ, ʉvʉnoghelua vwa kuuva 
nafyo fyoni fino ʉkʉfyagha nʉ lughinio vwɨmɨla ɨkyʉma. Sooni isio nasihʉma 
kwa Ngʉlʉve ʉNhaata, looli sihʉma mʉ ɨɨsi muno. 

17Ɨɨsi palɨkɨmo nʉ vʉnoghelua vwake fikila, looli ʉmuunhu jʉno ivomba sino 
ikeela ʉNgʉlʉve, ʉjuo alɨ nʉ vwʉmi ʉvwa kʉvʉsila kʉsila. 

Ʉlʉpavɨlo vwɨmɨla avalʉgʉ va Kɨlɨsite 

18Vanango, ifighono ifya vʉsililo fifikile! Mʉkapʉliike kuuti ʉmʉlʉgʉ ghwa 
Kɨlɨsite ikwisa, nambe lɨno avalʉgʉ vinga va Kɨlɨsite pwevale. Mʉ ʉluo, 
tukagʉla kuuti ifighono ifya vʉsililo fifikile. 

19Avalʉgʉ avuo vahʉmile mʉ fipʉgha fiitu ifya vɨtɨki, neke navakaale nʉ vʉmo 
ʉvwa kyangʼhaani nusue. Ʉlwakʉva vale vaave nʉ vʉmo ʉvwa kyangʼhaani 
nusue, ngale vajiighe palɨkɨmo nusue. Neke vwɨmɨla kuvʉʉka avaanhu avuo, 
lʉvoniike pa vʉvalafu kuuti navakaale vʉmo nusue. 

20Neke ʉmue ʉNgʉlʉve avapeliile ʉMhepo ʉMwɨmɨke, lɨno mʉkagwile 
ʉvwakyangʼhaani. 

21Pano nɨkʉvalembela ɨkalata ɨjɨ, nakwekʉti namʉkagwile ʉvwakyangʼhaani, 
looli ʉlwakʉva mʉvʉkagwile. Kange, mʉkagwile kuuti nakwevʉle ʉvʉdesi 
vʉno vuhʉma mʉ vwakyangʼhaani. 

22Ʉmuunhu ʉnʼdesi ghwe veeni? Ʉmuunhu ʉnʼdesi ghwe jʉno iiti ʉYesu 
naghwe Kɨlɨsite. Ʉjuo, ghwe mʉlʉgʉ ghwa Kɨlɨsite, ɨkʉnkaana ʉNgʉlʉve 
ʉNhaata nʉ Mwanaake. 

23Ʉmuunhu ghweni jʉno ɨkʉnkaana ʉMwana ghwa Ngʉlʉve ʉNhaata, iiva 
ɨkʉnkaana najʉ Ngʉlʉve ʉNhaata. Looli, ʉmuunhu jʉno ɨkʉmwɨtɨka ʉMwana 
ghwa Ngʉlʉve, iiva ɨkʉmwɨtɨka najʉ Ngʉlʉve ʉNhaata. 

24Lɨno, amasio ghano mʉkapʉliike kuhʉma ʉlʉtasi, mʉgadɨlɨlaghe. Nave 
mugadɨlɨla amasio aghuo, apuo pe muuva vʉmo nʉ Mwana ghwa Ngʉlʉve, 
palɨkɨmo nʉ Ngʉlʉve ʉNhaata. 

25Mʉ ʉluo tuuva nʉ vwʉmi ʉvwa kʉvʉsila kʉsila vʉno ʉKɨlɨsite alyatʉlaghile 
kʉkʉtʉpeela. 

26Nɨkʉvalembela imhola isi vwɨmɨla avaanhu vano vilonda kʉkʉvasofia. 

27Ʉmue, ʉNgʉlʉve avapeliile ʉMhepo ʉMwɨmɨke. ɄMhepo ʉjuo ikukala nkate 
mʉlyʉmue, ghwe jʉno ɨkʉvavʉlanɨsia sooni, ʉlwakʉva imbʉlanɨsio saake nasa 
vʉdesi, looli sa kyangʼhaani. Lɨno, namulondua kuvʉlanɨsɨvua nʉ 

jʉnge. Ʉlwene, mʉvɨngɨlɨlaghe imbʉlanɨsio sa Mhepo ʉMwɨmɨke, mʉjighaghe 
mwa Kɨlɨsite. 

Avaana va Ngʉlʉve 

28Lɨno vanango, mʉjighaghe vʉmo nʉ Kɨlɨsite, kuuti ʉnsiki ghʉno alaava 
igomoka, tʉlekaghe kukwoghopa nambe kuvona soni pamaaso ghaake. 

29Nave mʉkagwile kuuti ʉKɨlɨsite mʉgholofu, mʉkagʉlaghe kuuti, ʉmuunhu 
ghweni jʉno ivomba isa vʉgholofu, ʉjuo mwana ghwa Ngʉlʉve. 

1 Yohani 3 

1Lolagha, ʉNgʉlʉve ʉNhaata vʉle atʉghanile fiijo, kuhanga tutambʉlua 
vanaake! Kyangʼhaani fye tʉlɨvuo. Neke avaanhu vano navikʉmwɨtɨka 
ʉNgʉlʉve navakagwile kuuti tʉlɨ vaana vaake, ʉlwakʉva navankagwile 
ʉmwene. 

2Vaghanɨke vango, lɨno tʉlɨ vaana va Ngʉlʉve, neke nalʉkagʉliike vʉnono vʉle 
tuliiva. Looli tʉkagwile kuuti, ʉnsiki ghʉno ʉKɨlɨsite alaava igomoka, 
tulihwanana nʉ mwene, ʉlwakʉva tulikʉmwagha vʉle alɨvuo. 

3Ʉmuunhu ghweni jʉno ihʉvɨɨla ʉluo, ivalasyaghe neke aave mʉgholofu 
ndavʉle ʉKɨlɨsite vʉle alɨvuo. 

4Ʉmuunhu ghweni jʉno ivomba isa vʉhosi, iiva ideenya indaghɨlo sa Ngʉlʉve, 
ʉlwakʉva ʉvʉhosi, kwe kʉdeenya indaghɨlo sa Ngʉlʉve. 

5Ʉmue mʉkagwile kuuti ʉKɨlɨsite alisile kuvʉsia ʉvʉhosi vwitu, neke ʉmwene 
nsila nkole nambe ghʉmo. 

6Lɨno, ʉmuunhu ghweni jʉno alɨ mwa Kɨlɨsite, naivomba isa vʉhosi. Neke 
ʉmuunhu jʉno ivomba isa vʉhosi, naalʉtangʼhinie kuuti ʉKɨlɨsite ghwe veeni, 
kange naankagwile. 

7Vanango, lɨno ʉmuunhu ghweni naangavasyangaghe. Ʉmuunhu jʉno ivomba 
isa vʉgholofu, ʉjuo mʉgholofu ndavʉle ʉKɨlɨsite vʉle alɨvuo. 

8Looli ʉmuunhu jʉno ivomba isa vʉhosi, ʉjuo muunhu ghwa Setano, ʉlwakʉva 
ʉSetano ivomba isa vʉhosi kuhʉma mʼbʉkʉʉlʉ. Fye nambe ʉMwana ghwa 
Ngʉlʉve alisile mʉ ɨɨsi, kuuti asinanganie imbombo sa Setano. 

9Ʉmuunhu ghweni jʉno mwana ghwa Ngʉlʉve, naivomba isa vʉhosi, ʉlwakʉva 
ingʉfu sa Ngʉlʉve sili mwa mwene. Kange, naangavombe isa vʉhosi, ʉlwakʉva 
mwana ghwa Ngʉlʉve. 

10Neke ʉmuunhu jʉno naivomba inofu, nambe jʉno naamʉghanile ʉmwɨtɨki 
ʉnʼjaake, ʉjuo namwana ghwa Ngʉlʉve. Ʉluo lwe lʉno luhʉfia avaana va 
Ngʉlʉve, na vaana va Setano. 

Tʉghananaghe 

11Ɨmhola jɨno mʉkapʉliike kuhʉma ye mukwɨtɨka je ɨjɨ: Tʉghananaghe! 

12Tʉlekaghe kuuva ndavʉle ʉKaini, jʉno alyale ghwa Mhosi ʉSetano, 
akamʼbuda ʉnnuuna. ɄKaini alyamʼbudile ʉnnuuna, ʉlwakʉva imbombo saake 
silyale mbiivi, looli imbombo isa nnuuna silyale sa vʉgholofu. 

13Lɨno mwe vɨtɨki vajango, namʉngadeghaghe pano avaanhu ava mʉ ɨɨsi muno 
vikʉvakalalɨla. 

14Ʉsue tʉkagwile kuuti tʉhʉmile mʉ vʉfue, twingiile mʉ vwʉmi ʉvwa kʉvʉsila 
kʉsila. Tʉkagwile ʉluo, ʉlwakʉva tʉvaghanile avɨtɨki avajiitu. Neke ʉmuunhu 
jʉno naɨkʉvaghana avɨtɨki avajaake ajiighe mʉ ngʉfu sa vʉfue. 

15Ʉmuunhu jʉno ɨkʉnkalalɨla ʉmwɨtɨki ʉnʼjaake, mʼbudi. Na jʉmue mʉkagwile 
kuuti, ʉmuunhu ʉmʼbudi, ʉvwʉmi ʉvwa kʉvʉsila kʉsila namwevʉle nkate 
mwa mwene. 

16Ʉsue tʉlʉkagwile ʉlʉghano, ʉlwakʉva ʉKɨlɨsite alyafwile vwɨmɨla ʉsue. Na 
jʉsue tʉnoghiile kʉkʉvatanga avajiitu, nambe kʉʉve kwe kʉfua. 

17Nave ʉmuunhu alɨ ni fiinu finga, ɨkʉmwagha ʉnʼjaake aghilue, neke 
naɨkʉnsʉngʉkɨla kʉkʉntanga, asi, ʉmuunhu ʉjuo alɨ nʉ lʉghano lwa Ngʉlʉve? 

18Vanango, tʉlekaghe kujova ghʉ mʉlomo kuuti tʉvaghanile avajiitu, looli 
tʉvaghanaghe avajiitu kyangʼhaani mʉlwa kʉvatanga fino vaghilue. 

19Tʉngaghananaghe enendɨɨkɨ, apuo lweli tuuva tuvɨngɨlɨla ʉvwakyangʼhaani, 
kange amoojo ghiitu ghitengaana pamaaso gha Ngʉlʉve. 

20Nambe tuhɨghua mʉ moojo ghiitu, tʉkagwile kuuti ʉNgʉlʉve mʼbaha kukila 
vʉle tuhɨghua mʉ moojo ghiitu, kange ʉmwene asikagwile sooni. 

21Vaghanɨke vango, nave natukupʉlɨka kuhɨghua mʉ moojo ghiitu, pe tuuva 
vasila vwoghofi pamaaso gha Ngʉlʉve. 

22Kange, sooni sino tʉkʉnsʉʉma tukwʉpɨla kuhʉma kwa mwene, ʉlwakʉva 
tugadɨlɨla indaghɨlo saake na kuvomba sino ikeela ʉmwene. 

23Lɨno, ʉlʉlaghɨlo lwake lwe ʉlʉ: Tʉmwɨtɨkaghe ʉMwanaake ʉYesu Kɨlɨsite na 
kughanana ndavʉle alyalaghiile. 

24Ʉmuunhu jʉno igadɨlɨla indaghɨlo sa Ngʉlʉve, iiva mwa mwene, ghwope 
ʉNgʉlʉve ikukala nkate mwa mwene ʉmuunhu ʉjuo. Tʉkagwile kuuti, 
ʉNgʉlʉve ikukala nkate mʉlyʉsue vwɨmɨla ʉMhepo ʉMwɨmɨke jʉno atʉpeliile. 

1 Yohani 4 

Avavɨli ava kyangʼhaani na va vʉdesi 

1Vaghanɨke vango, avavɨli ava vʉdesi mwevale vinga mʉ ɨɨsi. Lɨno, 
namʉngakelaghe kʉkʉmwɨtɨka ʉmuunhu jʉno iiti alɨ nʉ Mhepo ghwa Ngʉlʉve, 
ʉlwene mʉmʉghelaghe nave ilongosivua nʉ Mhepo ʉjuo. 

2Ɨsɨla ɨja kʉkagʉla kuuti ʉmuunhu ilongosivua nʉ Mhepo ghwa Ngʉlʉve je ɨjɨ: 
Ʉmuunhu ghweni jʉno ikwɨtɨka kuuti ʉYesu ghwe Kɨlɨsite, alisile mʉ ɨɨsi akava 
muunhu, ʉjuo ilongosivua nʉ Mhepo ghwa Ngʉlʉve. 

3Neke ʉmuunhu ghweni jʉno naɨkʉmwɨtɨka ʉYesu, nailongosivua nʉ Mhepo 
ghwa Ngʉlʉve. Ʉmuunhu ʉjuo, ilongosivua nʉ mhepo ghwa mʉlʉgʉ ghwa 
Kɨlɨsite. Ʉmhepo ʉjuo ʉghwa mʉlʉgʉ jʉno mʉpʉliike kuuti ikwisa, lɨno isile, alɨ 
mʉ ɨɨsi. 

4Vanango, ʉmue mʉlɨ vaanhu va Ngʉlʉve, mʉvalemile avavɨli ava vʉdesi, 
ʉlwakʉva ʉMhepo ghwa Ngʉlʉve alɨ nkate mʉlyʉmue. Ʉmwene alɨ ni ngʉfu 
kukila ʉmhepo jʉno ɨkʉvalongosia avaanhu ava mʉ ɨɨsi. 

5Avavɨli avuo ava vʉdesi va mʉ ɨɨsi, vijova isa mʉ ɨɨsi, voope avaanhu ava mʉ 
ɨɨsi, vikʉvapʉlɨkɨsia. 

6Neke ʉsue tʉlɨ vaanhu va Ngʉlʉve. Ʉmuunhu jʉno ankagwile ʉNgʉlʉve, 
ɨkʉtʉpʉlɨkɨsia; looli ʉmuunhu jʉno naankagwile ʉNgʉlʉve, naɨkʉtʉpʉlɨkɨsia. 
Mʉ ʉluo, pe tukagʉla avaanhu vano vilongosivua nʉ Mhepo ghwa kyangʼhaani 
na vano vilongosivua nʉ mhepo ghwa vʉdesi. 

Ʉlʉghano lwa Ngʉlʉve 

7Vaghanɨke vango, tʉghananaghe, ʉlwakʉva ʉlʉghano luhʉma kwa Ngʉlʉve. 
Ʉmuunhu ghweni jʉno ɨkʉvaghana avange, mwana ghwa Ngʉlʉve, kange 
ankagwile ʉNgʉlʉve. 

8Neke ʉmuunhu jʉno naɨkʉvaghana avange, naankagwile ʉNgʉlʉve, ʉlwakʉva 
ʉNgʉlʉve ghwe lʉghano. 

9ɄNgʉlʉve alyahʉfisie ʉlʉghano lwake kʉlyʉsue mʉlwa kʉnsuungʼha mʉ ɨɨsi 
ʉMwanaake jʉno alɨ jʉmo mwene, kuuti vwɨmɨla ʉMwanaake ʉjuo tʉkave 
ʉvwʉmi. 

10Ʉlʉghano lwa kyangʼhaani lwe ʉlʉ: Nakwekʉti ʉsue tʉkamʉghanile 
ʉNgʉlʉve, looli ʉmwene ghwe jʉno alyatʉghanile taasi ʉsue, akansuungʼha 
ʉMwanaake, kuuti aave lɨtekelo lɨno lɨkʉtʉpelela kupyanɨlua ʉvʉhosi vwitu. 

11Vaghanɨke vango, nave ʉNgʉlʉve alyatʉghanile ʉsue enendɨɨkɨ, na jʉsue 
tʉnoghiile kughanana. 

12Nakwale ʉmuunhu jʉno aghelile pikʉmwagha ʉNgʉlʉve nambe lʉsiku. Neke 
nave tughanana, ʉNgʉlʉve iiva nkate mʉlyʉsue. Kange, nalʉ lʉghano lwake 
nkate mʉlyʉsue luuva lwa kyangʼhaani. 

13Tʉkagwile kuuti tʉlɨ mwa Ngʉlʉve, kange ʉNgʉlʉve ikukala nkate mʉlyʉsue, 
ʉlwakʉva atʉpeliile ʉMhepo ghwake. 

14Ʉsue tʉmwaghile na kʉkʉvoleka avange kuuti ʉNgʉlʉve ʉNhaata, 
alyansungʼhile ʉMwanaake kuuti aave Mpoki ghwa vaanhu vooni. 

15Ʉmuunhu ghweni jʉno ikwɨtɨka kuuti, ʉYesu Mwana ghwa Ngʉlʉve, 
ʉNgʉlʉve iiva nkate mwa mwene, ghwope ʉmuunhu ʉjuo iiva nkate mwa 
Ngʉlʉve. 

16Lɨno, ʉsue tʉkagwile na kukwɨtɨka kuuti ʉNgʉlʉve atʉghanile. ɄNgʉlʉve 
ghwe lʉghano. Ʉmuunhu ghweni jʉno alɨ nʉ lʉghano, alɨ mwa Ngʉlʉve, 
ghwope ʉNgʉlʉve ikukala nkate mwa muunhu ʉjuo. 

17Mʉ ʉluo, ʉlʉghano lwa kyangʼhaani lʉlɨ nkate mʉlyʉsue, neke tʉʉve vasila 
vwoghofi ɨkɨghono ɨkya vʉhɨghi, ʉlwakʉva ʉsue mʉ ɨɨsi tukukala ndavʉle 
ʉYesu vʉle alyale mʉ ɨɨsi muno. 

18Pano pwelʉle ʉlʉghano, pasila lʉdwesi, ʉlʉghano lwa kyangʼhaani luvʉsia 
ʉlʉdwesi lwoni. Ʉlwakʉva ɨkɨghono kya vʉhɨghi kye kɨno kɨkʉvavɨɨka avaanhu 
vaave nʉ lʉdwesi. Ʉmuunhu ghweni jʉno alɨ nʉ lʉdwesi, ʉlʉghano ʉlwa 
kyangʼhaani namwelʉle nkate mwa mwene. 

19Ʉsue tʉlɨ nʉ lʉghano, ʉlwakʉva ʉNgʉlʉve alyatʉghanile taasi. 

20Nave ʉmuunhu iiti amʉghanile ʉNgʉlʉve, neke naamʉghanile ʉmwɨtɨki 
ʉnʼjaake, ʉjuo nʼdesi. Ʉlwakʉva ʉmuunhu jʉno naamʉghanile ʉmwɨtɨki 
ʉnʼjaake jʉno ɨkʉmwagha, naangamʉghane ʉNgʉlʉve jʉno naivoneka na 
maaso. 

21ɄNgʉlʉve atʉpeliile ʉlʉlaghɨlo kuuti, ʉmuunhu ghweni jʉno ɨkʉmʉghana 
ʉmwene, amʉghanaghe najʉ mwɨtɨki ʉnʼjaake. 

1 Yohani 5 

1Ʉmuunhu ghweni jʉno ikwɨtɨka kuuti ʉYesu ghwe Kɨlɨsite, ʉjuo mwana ghwa 
Ngʉlʉve. Ʉmuunhu jʉno ɨkʉmʉghana ʉviise ghwa mwana, ɨkʉmʉghana najʉ 
mwana. 

2Mʉ ʉluo tʉkagwile kuuti tʉvaghanile avaana va Ngʉlʉve, pano tʉkʉmʉghana 
ʉNgʉlʉve na kuvɨngɨlɨla indaghɨlo saake. 

3Kʉkʉmʉghana ʉNgʉlʉve, kwe kʉvɨngɨlɨla indaghɨlo saake. Kange indaghɨlo 
saake, nanhalamu kʉkʉsivɨngɨlɨla. 

4Ʉmuunhu ghweni jʉno mwana ghwa Ngʉlʉve, ɨkʉsilema isa mʉ ɨɨsi. Enendɨɨkɨ 
fye tʉkʉsilema isa mʉ ɨɨsi, vwɨmɨla ʉlwɨtɨko lwitu kwa Yesu. 

5Asi, ghwe veeni jʉno ndepoonu ɨkʉsilema isa mʉ ɨɨsi? Ghwe jʉno ikwɨtɨka 
kuuti, ʉYesu Mwana ghwa Ngʉlʉve. 

Ʉvwolesi vwɨmɨla ʉYesu Kɨlɨsite 

6ɄYesu Kɨlɨsite ghwe jʉno alisile mʉ ɨɨsi, akofughua na malenga, pambele 
akafua na kukuungʼa ɨdanda pa kɨkovekano. Nakwekʉti alisile kukwofughua 
kwene, looli kukwofughua na kufua pa kɨkovekano. Ghwope ʉMhepo 
ʉMwɨmɨke ikwoleka kuuti isio sa kyangʼhaani, ʉlwakʉva ʉMhepo ʉMwɨmɨke 
ghwe kyangʼhaani. 

7Lɨno, kwevale vatatu vano vikwoleka ʉvwakyangʼhaani vwɨmɨla ʉYesu. 

8Vatatu avuo ve ava: ʉMhepo, amalenga nɨ danda. Ve vataatu avuo ʉvwolesi 
vwave vukwɨtɨngʼhana. 

9Nave tukwɨtɨka ʉvwolesi vwa vaanhu, ʉvwolesi vwa Ngʉlʉve vwe vʉvaha 
kukila ʉvuo, ʉlwakʉva ʉvuo vwe vwolesi vʉno ʉNgʉlʉve ahʉfisie vwɨmɨla 
ʉMwanaake. 

10Ʉmuunhu jʉno ɨkʉmwɨtɨka ʉMwana ghwa Ngʉlʉve, alɨ nʉ vwolesi ʉvuo 
nkate mwa mwene. Looli ʉmuunhu jʉno naɨkʉmwɨtɨka ʉNgʉlʉve, ɨkʉmʼbɨɨka 
ʉNgʉlʉve kuuti nʼdesi, ʉlwakʉva naɨtiike ʉvwolesi vwa Ngʉlʉve vʉno ahʉfisie 
vwɨmɨla imhola isa Mwanaake. 

11Ʉvwolesi ʉvuo vwe ʉvʉ: ɄNgʉlʉve atʉpeliile ʉvwʉmi ʉvwa kʉvʉsila kʉsila, 
tukava ʉvwʉmi ʉvuo kuhʉma kwa Mwanaake. 

12Ʉmuunhu jʉno alɨ mwa Mwana ghwa Ngʉlʉve, alɨ nʉ vwʉmi ʉvwa kʉvʉsila 
kʉsila. Neke jʉno naalɨ mwa Mwana ghwa Ngʉlʉve, nsila vwʉmi ʉvuo. 

Amasio agha vʉsililo 

13Nɨvalembiile amasio agha, ʉmue mwe vano mʉkʉmwɨtɨka ʉMwana ghwa 
Ngʉlʉve, neke mʉkagʉle kuuti mʉlɨ nʉ vwʉmi ʉvwa kʉvʉsila kʉsila. 

14Tʉlɨ vasila nganighani pamaaso gha Ngʉlʉve, ʉlwakʉva tʉkagwile kuuti nave 
tʉkʉnsʉʉma kɨmonga, mʉ vughane vwake, ɨkʉtʉpʉlɨka. 

15Lɨno, nave tʉkagwile kuuti tʉngansʉʉme kɨmonga, ɨkʉtʉpʉlɨka, apuo 
tukagʉla kuuti ɨkʉtʉpeela fyoni fino tʉkʉnsʉʉma. 

16Nave ʉmuunhu jʉmonga mʉlyʉmue ɨkʉmwagha ʉmwɨtɨki ʉnʼjaake, ivomba 
isa vʉhosi sino nasikʉmpelela kuuva patali nʉ Ngʉlʉve, ansʉmɨlaghe kwa 
Ngʉlʉve. ɄNgʉlʉve ɨkʉmpeela ʉvwʉmi ʉmhosi ʉjuo. Ʉluo luuva enendɨɨkɨ kʉ 
vano vivomba isa vʉhosi sino nasikʉvapelela kuuva patali nʉ Ngʉlʉve. Neke 
kwevʉle ʉvʉhosi vʉno vʉkʉmpelela ʉmuunhu aave patali nʉ Ngʉlʉve. Ʉne 
naniiti mʉnsʉmɨlaghe kwa Ngʉlʉve, ʉmuunhu jʉno ivomba ʉvʉhosi ndavʉle 
ʉvuo. 

17Kuvomba sino nasinoghiile pamaaso gha Ngʉlʉve, vʉhosi. Neke kwevʉle 
ʉvʉhosi vʉno navʉkʉmpelela ʉmuunhu kuuva patali nʉ Ngʉlʉve. 

18Tʉkagwile kuuti, ʉmuunhu ghweni jʉno mwana ghwa Ngʉlʉve, naivomba isa 
vʉhosi, ʉlwakʉva ʉNgʉlʉve ɨkʉvalolelela, ʉMhosi ʉSetano naangavavombe 
kɨmonga. 

19Tʉkagwile kuuti, ʉsue tʉlɨ vaana va Ngʉlʉve. Avaanhu vooni vano 
navankagwile ʉNgʉlʉve valɨ mʉ vʉkamɨngʼhanɨlua vwa Mhosi ʉSetano. 

20Kange, tʉkagwile kuuti ʉMwana ghwa Ngʉlʉve isile, atʉpeliile ʉvʉkagʉsi 
kuuti tʉnkagʉle ʉNgʉlʉve ʉghwa kyangʼhaani. Ʉsue tʉlɨ vʉmo nʉ Ngʉlʉve 
ʉghwa kyangʼhaani, ʉlwakʉva tʉlɨ vʉmo nʉ Mwanaake, ʉYesu Kɨlɨsite. Ʉjʉ 
ghwe Ngʉlʉve ʉghwa kyangʼhaani, ghwe vwʉmi ʉvwa kʉvʉsila kʉsila. 

21Vanango, mʉvisaghe maaso namʉngɨmɨkaghe ifihwani ifya mangʉlʉve. 

2 Yohani 

2 Yohani 1 

Amasio amalongosi 

1Ʉne ne mʼbaha mʉ kɨpʉgha ɨkya vɨtɨki, nɨkʉkʉlembela ʉve ghwe mʉkɨjʉʉva 
ghwe nsalʉlua. Nɨkʉkʉlembela ʉve palɨkɨmo na vanaako vano nɨvaghanile 
kyangʼhaani. Nakwekʉti nɨvaghanile jʉʉne, looli na vange vooni vano 
vavʉkagwile ʉvwakyangʼhaani. 

2Tʉvaghanile, ʉlwakʉva ʉsue numue tʉvʉkagwile ʉvwakyangʼhaani, kange 
tuvisagha nʉ vʉkagʉsi ʉvuo ifighono fyoni. 

3Ʉlʉsʉngʉ nɨ lɨpyana nʉ lʉtengaano kuhʉma kwa Ngʉlʉve ʉNhaata na kwa 
Yesu Kɨlɨsite ʉMwanaake fivisaghe palɨkɨmo nusue tweni, tukalaghe mʉ 
vwakyangʼhaani na mʉ lʉghano. 

Ʉvwakyangʼhaani nʉ lʉghano 

4Nɨkahovwike fiijo ye nɨpʉliike kuuti avanaako vamonga vikukala mʉ 
vwakyangʼhaani, ndavʉle ʉNgʉlʉve ʉNhaata alyatʉlaghiile. 

5Lɨno ghwe mʉkɨjʉʉva ghwe mʉghanɨke, nɨkʉkʉsʉʉma kuuti ʉvɨngɨlɨlaghe 
ʉlʉlaghɨlo lʉno lwiti, tʉghananaghe. Ʉlʉlaghɨlo ʉlʉ lʉno nɨkʉkʉlembela 
nalʉpia, looli lwe lʉla lʉla lʉno tʉlyale nalwo kuhʉma ye tukwɨtɨka. 

6Ʉlʉghano ʉlwa kyangʼhaani kwe kʉvɨngɨlɨla indaghɨlo sa Ngʉlʉve. Ʉlʉ lwe 
lʉlaghɨlo lʉno mʉkapʉliike kuhʉma ʉlʉtasi kuuti, mʉghananaghe. 

Mʉvisaghe maaso na vasyangi 

7Nijova ʉlʉlaghɨlo ʉlwa lʉghano, ʉlwakʉva avasyangi mwevale vinga mʉ ɨɨsi. 
Avasyangi avuo navikwɨtɨka kuuti ʉYesu Kɨlɨsite alyale nʉ mʼbɨlɨ ndavʉle 
ʉmuunhu. Ʉmuunhu jʉno naikwɨtɨka ʉluo, ʉjuo nsyangi, kange ghwe mʉlʉgʉ 
ghwa Kɨlɨsite. 

8Lɨno, mʉvisaghe maaso na vaanhu avuo, kuuti ɨmbombo jɨno tʉvombile jɨleke 
pisova vʉvʉle, neke mʉpelue ʉlʉhombo lʉno lʉnoghiile. 

9Ʉmuunhu ghweni jʉno naivɨngɨlɨla imbʉlanɨsio sa Kɨlɨsite, kange ivʉlanɨsia 
sino nasikwɨtɨngʼhana ni sa Kɨlɨsite, ʉjuo naalɨ vʉmo nʉ Ngʉlʉve. Looli 
ʉmuunhu jʉno ivɨngɨlɨla, alɨ vʉmo nʉ Ngʉlʉve ʉNhaata nʉ Mwanaake. 

10Lɨno, ʉmuunhu jʉno ikwisa kʉlyʉmue na kuvʉlanɨsia imbʉlanɨsio sino 
nasikwɨtɨngʼhana ni sa Kɨlɨsite, namʉngamwʉpɨlaghe nambe kʉkʉmhʉngɨla 
hwene nʼjiinu. 

11Ʉlwakʉva ʉmuunhu jʉno ɨkʉmhʉngɨla ʉmuunhu ndavʉle ʉjuo enendɨɨkɨ, 
iiva vʉhangɨlanɨsi nʉ mwene mʉ nyɨvi sino ivomba. 

Amasio agha kʉhwesia 

12Nɨlɨ ni singi nyinga isa kʉvavʉʉla, neke nanilonda kʉkʉvalembela mʉ kalata, 
ʉlwene nihʉvɨɨla kukwisa kʉlyʉmue kuuti tʉtangʼhane, neke tʉjove, pe 
tʉhovoke fiijo. 

13Avaana va nnino, jʉno asalulue nʉ Ngʉlʉve, vikʉkʉhʉngɨla. 

3 Yohani 

3 Yohani 1 

Amasio amalongosi 

1Ʉne ne mʼbaha mʉ kɨpʉgha ɨkya vɨtɨki, nɨkʉkʉlembela ʉve Gayo ghwe 
mʉghanɨke ghwango, ghwe jʉno nɨkʉghanile kyangʼhaani. 

2Mʉghanɨke ghwango, nɨkʉkʉsʉmɨla kwa Ngʉlʉve kuuti, ʉfivombaghe vʉnofu 
mʉ sooni. Nɨkʉkʉsʉmɨla ʉvisaghe nkafu ʉmʼbɨlɨ ndavʉle ghufivomba vʉnofu 
kuuva vʉmo nʉ Ngʉlʉve. 

3Nɨkahovwike fiijo avɨtɨki avajiitu vamonga ye visile na kʉkʉmbʉʉla kuuti, 
ghugadɨlɨla vʉnofu ʉvwakyangʼhaani. Kange, nɨkahovwike fiijo ye vambʉlile 
kuuti, ghukukala mʉ vwakyangʼhaani ʉvuo. 

4Nakwekɨlɨ kɨno kɨkʉmhelela nɨɨve nʉ lʉkeelo ʉlʉkome, kukila kupʉlɨka kuuti 
avanango vikukala mʉ vwakyangʼhaani. 

Ʉvʉkoola vwa Gayo 

5Mʉghanɨke ghwango, ʉlɨ muunhu nnofu vwɨmɨla sino ʉkʉvavombela avɨtɨki 
avajiitu, nambe vaave vahesia. 

6Avaanhu avuo voliike apa mʉ kɨpʉgha ɨkya vɨtɨki vʉle ghuhʉfia ʉlʉghano 
lwako. Lɨno, nɨkʉkʉsʉʉma ʉvatange vaghendelelaghe nʉ lʉghendo lwave 
ndavʉle ikeela ʉNgʉlʉve. 

7Ʉlwakʉva avaanhu avuo kuhʉma vitengʉla ʉlʉghendo lwave kʉkʉmʼbombela 
ʉMʉtwa ʉYesu, navikwʉpɨla kɨmonga ɨkya kʉvatanga kuhʉma kʉ vano 
navɨtɨki. 

8Lɨno, ʉsue twe vɨtɨki tʉnoghiile kʉkʉvatanga avaanhu avuo. Mʉ ʉluo tuuva 
tuvomba ɨmbombo ɨja kʉpʉlɨsia ʉvwakyangʼhaani palɨkɨmo na veene. 

ɄDiotilefe nʉ Demetilio 

9Nɨkalembile ɨkalata kʉ kɨpʉgha ɨkya vɨtɨki, neke ʉDiotilefe jʉno ikuvɨɨka 
hwene mʉlongosi ghwave, nailonda kʉkʉmhʉlɨka vwɨmɨla sino 
nɨkavalembiile. 

10Lɨno, niliiva nisile ʉkuo, sooni sino ivomba isa kʉtʉjova fivi ʉsue, nilivɨɨka pa 
vʉvalafu. Ʉmuunhu ʉjuo naivomba lʉluo lwene, looli isiita kʉkʉvʉpɨla avɨtɨki 
avajiitu vano vighendela ʉkuo. Kange, ɨkʉvakaana na kʉkʉvadaga mʉ kɨpʉgha 
ɨkya vɨtɨki vano vilonda kʉkʉvʉpɨla avaanhu avuo. 

11Mʉghanɨke ghwango Gayo, ʉlekaghe kukwɨgha kuvomba imbiivi, looli 
ghwɨghaghe kuvomba inofu. Ʉmuunhu jʉno ivomba inofu, muunhu ghwa 
Ngʉlʉve. Neke ʉmuunhu jʉno ivomba imbiivi, naankagwile ʉNgʉlʉve. 

12Avaanhu vooni vikwoleka kuuti, ʉDemetilio muunhu nnono. Kange, na mʉ 
maghendele ghaake ihʉfia ʉvwakyangʼhaani. Na jʉsue tukwoleka kuuti 
muunhu nnono, na jʉʉve ʉkagwile kuuti ʉvwolesi vwitu vwa kyangʼhaani. 

Amasio agha kʉhwesia 

13Nɨlɨ ni nyinga isa kʉvavʉʉla, neke nanilonda kulemba mʉ kalata. 

14Looli nihʉvɨɨla kukwisa kʉlyʉmue ngʼhaningʼhaani kuuti tʉtangʼhane, neke 
tʉjove. 

15Ʉlʉtengaano lʉvisaghe nuuve. Avamanyaani vaako ava apa, vikʉkʉhʉngɨla. 
Na jʉʉve, ʉvahʉngɨlaghe avamanyaani viitu vooni vano valɨ ʉkuo. 

Yuuda 

Yuuda 1 

Ʉlʉhʉngɨlo 

1Ʉne ne Yuuda, ne mʼbombi ghwa Yesu Kɨlɨsite, ne nnuuna ghwa Yakovo, 
nɨkʉvalembela ʉmue mwe vano ʉNgʉlʉve ʉNhaata avakemelile kʉkʉmwɨtɨka 
ʉmwene, ʉmue mwe vano avaghanile, kange mulolelelua nʉ Yesu Kɨlɨsite. 

2ɄNgʉlʉve avapyanɨlaghe, avapelaghe ʉlʉtengaano nʉ lʉghano ifighono fyoni. 

Avavʉlanɨsi va vʉdesi 

3Vaghanɨke vango, nalondagha kyongo kʉkʉvalembela ɨmhola ɨja vʉpoki vʉno 
tʉlɨ navwo ʉsue tweni. Neke lɨno nɨvwene lʉnoghiile kʉkʉvalembela na 
kʉkʉvasʉʉma kuuti, mʉghimbaghe kugadɨlɨla ʉlwɨtɨko lʉno ʉNgʉlʉve 
avapeliile kamo keene avɨtɨki vaake. 

4Nɨkʉvalembela ɨkalata ɨjɨ, ʉlwakʉva kwevale avaanhu vano navikʉmwoghopa 
ʉNgʉlʉve, vijingisie kɨsyefu mʉ kɨpʉgha kiinu. Avaanhu avuo viiti ʉlʉsʉngʉ 
lwa Ngʉlʉve ghwitu lʉlɨ nusue, nambe tʉvombaghe isa vʉvwafu. Mʉ ʉluo 
vikʉnkaana ʉYesu Kɨlɨsite ʉMʉlongosi ghwitu ʉMʼbaha, ʉMʉtwa ghwitu. Neke 
kuhʉma mʼbʉkʉʉlʉ lɨlembilue kuuti, avaanhu avuo valahɨghua. 

5Lɨno, nambe mʉkagwile isi sooni, nilonda nɨvakʉmbʉsie kuuti, ʉMʉtwa 
ʉNgʉlʉve alyavapokile aVaisilaeli kuhʉma mʉ ɨɨsi ɨja Misili, pambele 
akavatipula avaanhu vano valyavʉhɨlile kʉkʉmwɨtɨka. 

6Mʉkʉmbʉkaghe avanyamhola vano valyavʉhɨlile kuvomba ɨmbombo jɨno 
ʉNgʉlʉve alyavapeliile, vakavʉleka ʉvukalo vwave vʉno alyavapeliile. 
ɄNgʉlʉve avapinyile mʉ ngʼhiisi ɨmbaha ni nyololo sino nasidumuka lʉsiku, 
vighuula ɨkɨghono kɨla ɨkɨvaha ɨkya vʉhɨghi. 

7Kange, mʉkʉmbʉke avaanhu ava lɨkaaja ɨlya Sodoma nɨ lya Gomola, na 
vaanhu ava makaaja ghano ghaale piipi na makaaja aghuo. Avaanhu avuo 
vahwaniine na vanyamhola vala. Vakava vivwafuka avaghoosi na vaghoosi 
vanine. ɄNgʉlʉve akavatipula nʉ mwoto ghʉno naghusima lʉsiku, 
kʉkʉvapavɨla avaanhu vooni. 

8Fye lʉlɨvuo kʉ vaanhu avuo, injosi saave sikʉvalongosia kulamia amavɨlɨ 
ghaave mʉlwa kʉvwafuka na kukaana kulongosivua nʉ Ngʉlʉve. Kange, 
vikʉfiligha kyongo ifipelua ifyɨmɨke ifya kʉkyanya. 

9Nambe ʉnyamhola ʉmʼbaha ʉMikaeli naalyavombile ʉluo ye ikanɨngʼhana nʉ 
Setano vwɨmɨla ʉmʼbɨlɨ ghwa Moose, naakaghela kʉkʉmhɨgha ʉSetano mʉlwa 
kʉmʉligha, looli alyajovile kuuti, “ɄMʉtwa ʉNgʉlʉve jʉjuo akʉdalɨkɨle!” 

10Neke avaanhu ava, vibenapʉla imhola sino navasitangʼhinie. Nambe imhola 
sino vasitangʼhinie, vasitangʼhinie hwene fikanu, ʉlwakʉva ifikanu nafisaagha 
isa kʉvomba. Isio se sino sikʉvanangania. 

11Ɨga, avaanhu avuo! Ʉlwakʉva vivɨngɨlɨla amaghendele gha Kaini. Ʉvʉhosi 
ʉvwa vʉhojofu vwa ndalama, vivomba ndavʉle ʉBalamu. Valatipulua, 
ʉlwakʉva vagalwike ndavʉle alyagalwike ʉKola. 

12Avaanhu avuo vivoneka hwene vanono, neke vinangania ʉvʉhangɨlanɨsi 
ʉvwa fyɨmɨke ifya lʉghano, visaagha lʉ lwave. Vivomba ʉluo kɨsila soni. 
Avaanhu avuo valɨ ndavʉle amafunde ghano ghivevelʉka, amasila fula. Valɨ 
ndavʉle amapiki ghano naghikoma ifipeke, ghʉmile lwoni, ghakumulilue. 

13Kange, avaanhu avuo vikeela kʉvomba hwene mavɨngo ghano ghikeela 
kʉsyʉta, neke imbombo saave sikosia isoni. Avaanhu avuo valɨ ndavʉle 
inhondue sino sikeela kʉsyʉta, neke nasilʉngɨka kɨmonga. Lɨno, ʉNgʉlʉve 
avalɨngʼhanɨkisie ʉlʉpumuko ʉlwa kʉvʉsila kʉsila, kʉ ngʼhiisi ɨmbaha. 

14ɄEnoki, alyale kɨsina kya lekelalʉbale kuhʉma kwa Adamu. Ʉmwene 
alyavɨlile vwɨmɨla avaanhu avuo, alyatiile, “Pʉlɨkɨsia, ʉMʉtwa ilikwisa na 
vanyamhola vaake avɨmɨke imbilima ni mbilima, 

15kuhɨgha na kutipula avaanhu vooni vano navikʉmwoghopa ʉNgʉlʉve 
vwɨmɨla imbombo saave imbiivi, palɨkɨmo na maligho ghooni ghano vijova 
avahosi avuo vwɨmɨla ʉNgʉlʉve.” 

16Avaanhu avuo vingʼuula na kupɨɨka avange, vivɨngɨlɨla ʉvʉnoghelua vwave 
ʉvʉviivi. Kange, vikughinia na kʉkʉvapaala kyongo avaanhu avange kuuti 
vapelue fino vilonda kʉ veene. 

Imhavɨlo ni similisio 

17Neke ʉmue mwe vaghanɨke vango, mʉkʉmbʉkaghe amasio ghano 
valyajovile avasungʼhua va Mʉtwa ghwitu ʉYesu Kɨlɨsite 

18kuuti, “Ifighono ifya vʉsililo vilikwisa avaanhu avanya mbedo, avanya 
kʉvɨngɨlɨla ʉvʉnoghelua vwave ʉvʉviivi.” 

19Avaanhu avuo ve vano vipela ʉvʉsʉlani, visaagha si sa mʉ ɨɨsi, kange vasila 
Mhepo ghwa Ngʉlʉve. 

20Neke ʉmue vaghanɨke vango, mʉkangalaghe mʉ lwɨtɨko lwinu ʉlwɨmɨke, 
mufunyaghe mʉ ngʉfu isa Mhepo ʉMwɨmɨke. 

21Mulolelelaghe mʉ lʉghano lwa Ngʉlʉve, kʉmo mʉkʉmʉghuula ʉMʉtwa 
ghwitu ʉYesu Kɨlɨsite jʉno mʉ lʉsʉngʉ lwake ilikʉvapeela ʉvwʉmi ʉvwa 
kʉvʉsila kʉsila. 

22Mʉvavonelaghe ɨkɨsa vano valɨ ni nganighani, 

23avange mʉvapokaghe hwene mʉkʉvapoka mʉ mwoto. Avange 
mʉvasʉngʉkɨlaghe, neke mulolelelaghe na kuuva patali nʉ vʉviivi vwave. 

Inyifuunyo isa kʉpaala 

24ɄNgʉlʉve ghwe nya ngʉfu isa kʉvalolelela kuuti mʉleke kusova, na 
kʉkʉvavɨɨka mʉ vʉvaha vwake nʉ lʉkeelo ʉlʉkome, kɨsila vʉviivi. 

25Ʉjuo ghwe Ngʉlʉve mwene, ʉMpoki ghwitu mwa Yesu Kɨlɨsite ʉMʉtwa 
ghwitu. Ʉvʉvaha, ingʉfu nʉ vʉtavʉlɨlua fili nʉ mwene kuhʉma mʼbʉkʉʉlʉ, 
amasiki agha, na kʉvʉsila kʉsila. Ameni! 

Lʉhʉfio 

Lʉhʉfio 1 

Amasio amalongosi 

1Ʉlʉ lwe lʉhʉfio lwa Yesu Kɨlɨsite, lʉno ʉNgʉlʉve alyampeliile kuuti avahʉfie 
avavombi vaake, imhola sino ndalʉve ndaani sivombeka ʉnsiki nʼdebe ghʉno 
ghukwisa. ɄYesu ʉjuo alyansungʼhile ʉnyamhola ghwake kʉkʉmʼbʉʉla 
ʉmʼbombi ghwake ʉYohani imhola isio. 

2ɄYohani ghwope oliike sooni sino alyasivwene. Isio lye lɨsio lya Ngʉlʉve nʉ 
vwolesi vwa Yesu Kɨlɨsite. 

3Afunyilue ʉmuunhu jʉno ɨkʉvɨmbɨla avange amasio agha vʉvɨli ghano 
ghalembilue muno, kange vafunyilue vano vipʉlɨka na kugadɨlɨla, ʉlwakʉva 
ʉnsiki ʉghwa kʉvombeka isi ghʉlɨ piipi. 

Ʉlʉhʉngɨlo 

4Ʉne ne Yohani, nɨkʉvalembela ɨkalata ɨjɨ mwe fipʉgha lekelalʉbale ifya vɨtɨki, 
mwe vano mukukala mʉ kɨghavo ɨkya Asia. Ʉlʉsʉngʉ nʉ lʉtengaano kuhʉma 
kwa Ngʉlʉve jʉno kwealyale, jʉno kwale, jʉno ilikwisa na kuhʉma kʉ Mhepo 
lekelalʉbale sino sili pa kɨtengo kyake ɨkya kɨtwa, 

5na kuhʉma kwa Yesu Kɨlɨsite, fivisaghe numue. ɄYesu ʉjuo ghwe mwolesi 
ghwa kyangʼhaani, alyale ghwa kwanda kusyʉka kuhʉma kʉ vafue, ghwe 
mʼbaha ghwa vatwa vooni mʉ ɨɨsi. Ghwe jʉno atʉghanile, atʉpokile mʉ nyɨvi 
siitu nɨ danda jaake. 

6Atʉvɨkile mʉ Vʉtwa vwa Ngʉlʉve na kʉkʉtʉvɨɨka kuuva vatekesi, kuuti 
tʉmʼbombelaghe ʉNgʉlʉve ʉNhaata ghwake. Ʉvʉvaha ni ngʉfu fili nʉ Yesu 
Kɨlɨsite ifighono fyoni! Ameni! 

7Lolagha, ilikwisa mʉ mafunde! Avaanhu vooni vilikʉmwagha, voope vano 
valyamhomile nɨ mhalala, vilikʉmwagha. Avaanhu vooni mʉ ɨɨsi vililɨlagha, 
ʉlwakʉva ikwisa. Kyangʼhaani fye luliiva. Ameni! 

8ɄMʉtwa ʉNgʉlʉve ʉNyangʉfu Sooni iiti, “Ʉne neene Alufa kange neene 
Omega, kwekʉti neene vʉtengʉlɨlo kange neene vʉsililo. Ʉne neene kwealyale, 
jʉno kwale, jʉno ilikwisa.” 

ɄYesu ikuhʉfia kwa Yohani 

9Ʉne ne Yohani ne mwɨtɨki nʼjiinu, nɨlɨ palɨkɨmo numue mʉ mhumuko na mʉ 
lugudo mʉ Vʉtwa vwa Yesu Kɨlɨsite. Ʉne nɨlyadindilue mʉ ɨɨsi ɨja Patimo jɨno 
jɨlɨ pakate pa nyanja. Nɨlyadindilue ʉlwakʉva nɨkapʉlɨsyagha ɨlɨsio lya Ngʉlʉve 
na kukwoleka vwɨmɨla ʉYesu Kɨlɨsite. 

10Ɨkɨghono kɨmonga ɨkya kufuunya, ʉMhepo ghwa Ngʉlʉve akanyisila, 
nɨkapʉlɨka ɨlɨsio hwene lʉkelemo kʉnsana kʉlyʉne. 

11Ɨlɨsio ɨlio lɨkati, “Isi sino ghʉkʉsaagha ʉlembe mʉ kɨtabu, neke ʉtwale ɨkɨtabu 
ɨkio kʉ fipʉgha lekelalʉbale ifya vɨtɨki: ɨkɨpʉgha ɨkya kʉ Efeso, ɨkya kʉ Similina, 
ɨkya kʉ Peligamo, ɨkya kʉ Tuatila, ɨkya kʉ Salidi, ɨkya kʉ Filadelifia, nɨ kya kʉ 
Laodikia.” 

12Pe nɨkasyetʉka nɨlole ghwe veeni jʉno aveele ijova nuune. Ye nɨsyetwike, 
nɨkafyagha ifyɨmɨlo ifya taala lekelalʉbale ifya sahabu. 

13Pakate pa fyɨmɨlo fila nɨkamwagha jʉmonga hwene ghwe Mwana ghwa 
Muunhu, afwalile ɨsopeka ɨnhali, ipinyile pa kɨfuva ʉlʉkova lwa sahabu. 

14Ɨlɨnyele lyake lɨkaale lɨvalafu hwene hamba, kange lɨvalafu hwene ngʼhaala. 
Amaaso ghaake ghivalatɨka hwene ndape sa mwoto. 

15Amaghʉlʉ ghaake ghakaale ghilengadɨka hwene shaba jɨno jɨvalasivue 
vʉnono nʉ mwoto. Ɨlɨsio lyake likuuta hwene malenga minga ghano ghikwika 
pa lɨsalala. 

16Akakolile inhondue lekelalʉbale mʉ lʉvoko lwake ʉlwa ndio, mʉ mʉlomo 
jɨkava jihʉma ɨbamba ɨnhemi jɨno jitema imbale sooni. Kʉ maaso ivalatɨka 
hwene lɨjʉva pano livala fiijo. 

17Ye nɨmwaghile, nɨkaghua pa maghʉlʉ ghaake hwene nɨfwile. Akavɨɨka 
ʉlʉvoko lwake ʉlwa ndio palyʉne akati, “Nʉngoghopaghe! Ʉne nɨlɨ ghwa 
kwanda kange ghwa vʉsililo. 

18Ʉne nɨlɨ mwʉmi! Nɨkafwile, neke lɨno nɨlɨ mwʉmi ifighono fyoni. Ʉne nɨlɨ ni 
fungulilo isa vʉfue na kʉvʉlʉngʉ. 

19“Lɨno, lemba sino ʉsivwene, ʉlembe sino sivombeka lɨno na sino silivombeka 
pambele. 

20Inhondue lekelalʉbale sino ʉsivwene mʉ lʉvoko lwango ʉlwa ndio, ni fyɨmɨlo 
fila lekelalʉbale ifya taala fino fitendilue ni sahabu, ʉmʉlʉvo ghwake ghwe 
ʉghʉ: Inhondue lekelalʉbale, ve vanyamhola va fipʉgha fila lekelalʉbale ifya 
vɨtɨki; ifyɨmɨlo lekelalʉbale, fye fipʉgha fila lekelalʉbale ifya vɨtɨki.  

Lʉhʉfio 2 

Ɨkalata kʉ kɨpʉgha ɨkya vɨtɨki ɨkya kʉ Efeso 

1“Ʉmʉlembele ʉnyamhola ʉghwa kɨpʉgha ɨkya vɨtɨki kɨno kɨlɨ mʉ lɨkaaja ɨlya 
Efeso ʉʉti, ‘Ɨmhola ɨjɨ jɨhʉmile kʉlyʉne ne jʉno nɨkolile inhondue lekelalʉbale 
mʉ lʉvoko lwango ʉlwa ndio, ne jʉno nighenda pakate pa fyɨmɨlo ifya taala 
lekelalʉbale ifya sahabu. 

2Nɨkagwile amaghendele ghiinu, ʉlʉpumuko lwinu nʉ lugudo lwinu. Kange, 
nɨkagwile kuuti namʉkʉvʉpɨla avaanhu avaviivi vano vikutambʉla 
vasungʼhua, hɨmbe navasungʼhua. Mʉvaghelile avaanhu avuo, mʉkagwile kuuti 
vasungʼhua va vʉdesi. 

3Kange, nɨkagwile kuuti mʉpumwike kyongo vwɨmɨla ɨlɨtavua lyango, neke 
mugudile, namʉdendevwike. 

4Neke lɨno, nɨlɨ nɨ lɨsio numue. Ʉmue mʉlʉlekile ʉlʉghano lʉno mʉlyale nalwo 
ʉlʉtasi! 

5Lɨno mʉkʉmbʉke vʉle mʉlyale ye mʉkyale kʉkʉlʉleka ʉlʉghano. Mʉlaate na 
kuvomba sino mʉlyale muvomba ʉlʉtasi. Neke nave namuvomba ʉluo, nikwisa 
kʉlyʉmue na kuvʉsia ɨkyɨmɨlo kiinu ɨkya taala pano pwekɨlɨ. 

6Looli kwekɨlɨ ɨkɨɨnu kɨmo kɨno muvomba vʉnofu: mukalalɨla imbombo sino 
vivomba aVanikolai ndavʉle nɨkʉsikalalɨla ʉne. 

7Ʉnya kʉpʉlɨka, apʉlɨkaghe ɨlɨsio ɨlɨ lɨno ʉMhepo ʉMwɨmɨke ɨkʉfivʉʉla 
ifipʉgha ifya vɨtɨki. Jʉno ɨkʉsilema ingelo, nɨkʉmwɨtɨkɨsia kulia ifipeke ifya 
mpiki ʉghwa vwʉmi kʉ Paladɨsi ja Ngʉlʉve.’ 

Ɨkalata kʉ kɨpʉgha ɨkya vɨtɨki ɨkya kʉ Similina 

8“Ʉmʉlembele ʉnyamhola ʉghwa kɨpʉgha ɨkya vɨtɨki kɨno kɨlɨ mʉ lɨkaaja ɨlya 
Similina ʉʉti, ‘Ɨmhola ɨjɨ jɨhʉmile kʉlyʉne ne ghwa kwanda kange ghwa 
vʉsililo, ne jʉno nɨlyafwile, neke lɨno nɨlɨ mwʉmi. 

9Nɨkagwile imhumuko siinu nʉ vʉkotofu vwinu, neke namʉlɨ vakotofu jeeje, 
looli mʉlɨ vamofu! Kange, nɨkagwile vʉle mulighua kyongo na vaanhu vano 
vikutambʉla vaanhu va Ngʉlʉve, hɨmbe navaanhu va Ngʉlʉve. Avuo, kɨpʉgha 
kya vaanhu vano vikʉmwɨmɨka ʉSetano. 

10Namʉngoghopaghe imhumuko sino silikʉvaagha. Mʉkagʉlaghe kuuti 
vamonga mʉlyʉmue, ʉSetano ilikʉvadindila mʉ ndinde kuuti avaghele, 
mulipumuka ifighono kɨjigho. Namʉngalʉlekaghe ʉlwɨtɨko lwinu nambe kʉʉve 
kwe kʉfua, ʉne nilikʉkʉpeela ɨngeela ɨja vwʉmi. 

11Ʉnya kʉpʉlɨka, apʉlɨkaghe ɨlɨsio ɨlɨ lɨno ʉMhepo ʉMwɨmɨke ɨkʉfivʉʉla 
ifipʉgha ifya vɨtɨki. Jʉno ɨkʉsilema ingelo naalafua ʉlwa vʉvɨlɨ, kwekʉti 
naalingila kʉ lʉpumuko lwa mwoto ghʉno naghusima lʉsiku.’ 

Ɨkalata kʉ kɨpʉgha ɨkya vɨtɨki ɨkya kʉ Peligamo 

12“Ʉmʉlembele ʉnyamhola ʉghwa kɨpʉgha ɨkya vɨtɨki kɨno kɨlɨ mʉ lɨkaaja ɨlya 
Peligamo ʉʉti, ‘Ɨmhola ɨjɨ jɨhʉmile kʉlyʉne ne jʉno nɨlɨ nɨ bamba ɨnhemi jɨno 
jitema imbale sooni. 

13Nɨkagwile kuuti mukukala mʉ lɨkaaja lɨno ʉSetano atemile. Neke ʉmue 
mʉjiighe mʉkʉnyɨtɨka ʉne, namʉkanile kʉkʉnyɨtɨka. Nambe ifighono ifya 

mwolesi ghwango ʉghwa kyangʼhaani ʉAntipa, jʉno akabudilue pakate 
palyʉmue, apuo pano atemile ʉSetano, namʉkalʉlekile ʉlwɨtɨko. 

14Neke lɨno nɨlɨ na masio madebe numue: vamonga mʉlyʉmue vivɨngɨlɨla 
imbʉlanɨsio isa Balamu. ɄBalamu ʉjuo alyamhongile ʉBalaki kʉkʉvavʉʉla 
aVaisilaeli kuuti, valie ifiinu fino fitekilue kʉ mangʉlʉve, kange vavwafuke. 

15Kange, vamonga mʉlyʉmue vivɨngɨlɨla imbʉlanɨsio isa Vanikolai. 

16Lɨno mʉlaate, nave namulaata, nikwisa kʉlyʉmue ngʼhaningʼhaani. Nikwisa 
nɨ bamba jɨno jihʉma mʉ mʉlomo ghwango kulua ɨlɨlʉgʉ na vaanhu avuo. 

17Ʉnya kʉpʉlɨka, apʉlɨkaghe ɨlɨsio ɨlɨ lɨno ʉMhepo ʉMwɨmɨke ɨkʉfivʉʉla 
ifipʉgha ifya vɨtɨki. Jʉno ɨkʉsilema ingelo nɨkʉmpeela ɨmana jɨno jɨfisilue, 
kange nɨkʉmpeela ɨlɨvue ɨlɨvalafu lɨno lɨlembilue ɨlɨtavua ɨlɨpia. Ɨlɨtavua ɨlio 
nakwale nambe jʉmo jʉno alɨmanyile, looli jʉ jʉno ipelua.’ 

Ɨkalata kʉ kɨpʉgha ɨkya vɨtɨki ɨkya kʉ Tuatila 

18“Ʉmʉlembele ʉnyamhola ʉghwa kɨpʉgha ɨkya vɨtɨki kɨno kɨlɨ mʉ lɨkaaja ɨlya 
Tuatila ʉʉti, Ɨmhola ɨjɨ jɨhʉmile kʉlyʉne ne Mwana ghwa Ngʉlʉve, ne jʉno 
amaaso ghango ghivalatɨka hwene ndape sa mwoto, amaghʉlʉ ghango 
ghilengadɨka hwene shaba jɨno jɨvalasivue fiijo. 

19Nɨkagwile amaghendele ghiinu, nʉ lʉghano lwinu, nʉ lwɨtɨko lwinu, nʉ 
vʉvombi vwinu nʉ lugudo lwinu. Kange, nɨkagwile kuuti lɨno amaghendele 
ghiinu manofu kukila ʉlʉtasi. 

20Neke lɨno nɨlɨ nɨ lɨsio numue: Mʉkʉmʉleka ʉmʉkɨjʉʉva jʉla, ʉYesebeli jʉno 
ikuvɨɨka mʼbɨli, ivʉlanɨsia avavombi vango na kʉkʉvasyanga kuuti, vavombe 
ʉvʉvwafu na kulia ifyakʉlia fino fitekilue kʉ mangʉlʉve. 

21Ʉne nɨmpeliile ʉnsiki kuuti alaate, neke nailonda pikʉvʉleka ʉvʉvwafu 
vwake. 

22Lɨno, nɨkʉmpeela ɨnhamu jɨno jɨkʉmpelela akunue kusisimuka. Voope vano 
vavwafukagha nʉ mwene, nave navilaata ʉvʉhosi vwave ʉvuo nɨkʉvapeela 
ʉlʉpumuko ʉlʉkome. 

23Kange, nɨkʉvabuda avavɨngɨlɨli vaake, neke avaanhu ava fipʉgha fyoni ifya 
vɨtɨki vakagʉle kuuti, ʉne nɨkagwile amoojo gha vaanhu na masaaghe ghaave. 
Kange, nilonda vakagʉle kuuti nʉjʉnge nilikʉmhomba kulɨngʼhana ni mbombo 
saake. 

24Neke ʉmue mwe vange, mwe vano mʉlɨ mʉ lɨkaaja ɨlya Tuatila, mwe vano 
namuvɨngɨlɨla imbʉlanɨsio isa Yesebeli, kange namwɨtiike kumanyɨla sino 
avange viiti, ‘Isa vʉsyefu vwa Setano,’ nanɨkʉvatwɨka ʉnsigho ʉghʉnge. 

25Looli mʉgadɨlɨlaghe sino mʉlɨ naso, kuhanga pano niliiva nikwisa. 

26Jʉno ɨkʉsilema ingelo na kuvomba isa vughane vwango kuhanga kufika 
kʉvʉsililo, Nɨkʉmpeela ʉvʉtavʉlɨlua ʉvwa kʉtema ɨɨsi sooni: 

27‘Ɨkʉvatemagha avaanhu ni ngʉfu, ɨkʉvabojolania hwene fivɨgha.’ Ipelua 
ʉvʉtavʉlɨlua ndavʉle ʉne vʉle nɨpelilue nʉ Nhaata. 

28Kange, nɨkʉmpeela ʉvʉvaha vwango vʉno vuvalatɨka ndavʉle ɨnhondue ɨja 
palwakɨlo. 

29Ʉnya kʉpʉlɨka, apʉlɨkaghe ɨlɨsio ɨlɨ lɨno ʉMhepo ʉMwɨmɨke ɨkʉfivʉʉla 
ifipʉgha ifya vɨtɨki. 

Lʉhʉfio 3 

Ɨkalata kʉ kɨpʉgha ɨkya vɨtɨki ɨkya kʉ Salidi 

1“Ʉmʉlembele ʉnyamhola ʉghwa kɨpʉgha ɨkya vɨtɨki kɨno kɨlɨ mʉ lɨkaaja ɨlya 
Salidi ʉʉti, ‘Ɨmhola ɨjɨ jɨhʉmile kʉlyʉne ne jʉno nɨlɨ ni Mhepo sa Ngʉlʉve 
lekelalʉbale ni nhondue lekelalʉbale. Nɨkagwile amaghendele ghiinu, 
muvoneka mʉlɨ vʉʉmi hɨmbe mʉlɨ vafue. 

2Sisimuka mʉ vʉfue vwinu, mʉnosie vʉnono sino sitapifua, ʉlwakʉva 
amaghendele ghiinu naghanoghiile pamaaso gha Ngʉlʉve. 

3Lɨno, mʉkʉmbʉke imbʉlanɨsio sino mʉlyapʉliike na kukwʉpɨla, 
mʉvɨngɨlɨlaghe isio na kulaata inyɨvi siinu. Nave namusisimuka, nikwisa mʉ 
ngʼhenyemʉkɨla ndavʉle ʉmʉlyasi, namʉngakagʉle ʉnsiki ghʉno nikwisa 
kʉlyʉmue. 

4Looli, kwevale avavɨngɨlɨli vadebe kʉ Salidi ʉkuo, vano navalamisie amenda 
ghaave. Avuo ve vano vighendagha nuune kʉmo vafwalile amenda amavalafu, 
ʉlwakʉva vanoghiile kuuva enendɨɨkɨ. 

5Jʉno ɨkʉsilema ingelo, nɨkʉmfwasia amenda amavalafu enendɨɨkɨ, kange 
nanɨlavʉsia lʉsiku ɨlɨtavua lyake mʉ kɨtabu ɨkya vwʉmi. Nɨlajova pamaaso gha 
Nhaata na pamaaso gha vanyamhola vaake kuuti, ʉjʉ mʼbɨngɨlɨli ghwango. 

6Ʉnya kʉpʉlɨka, apʉlɨkaghe ɨlɨsio ɨlɨ lɨno ʉMhepo ʉMwɨmɨke ɨkʉfivʉʉla 
ifipʉgha ifya vɨtɨki.’ 

Ɨkalata kʉ kɨpʉgha ɨkya vɨtɨki ɨkya kʉ Filadelifia 

7“Ʉmʉlembele ʉnyamhola ʉghwa kɨpʉgha ɨkya vɨtɨki kɨno kɨlɨ mʉ lɨkaaja ɨlya 
Filadelifia ʉʉti, ‘Ɨmhola ɨjɨ jɨhʉmile kʉlyʉne ne Mwɨmɨke, ne Ghwa 
Kyangʼhaani, ne jʉno nɨlɨ nɨ fungulilo ɨja ntwa ʉDavɨdi. Nɨngadindule, nakwale 
jʉno idinda. Nɨngadinde, nakwale jʉno idindula. 

8Nɨkagwile amaghendele ghiinu. Nɨkagwile kuuti nambe mʉlɨ ni ngʉfu ndebe, 
muvɨngɨlɨla ɨlɨsio lyango, kange namʉngʼhanile ʉne. Lɨno, nɨvadinduliile 
ʉmʉlyango, nakwale jʉno idinda. 

9Lolagha, nɨkʉvapeela ɨkɨpʉgha kya vaanhu vano vikʉmwɨmɨka ʉSetano, vano 
vikutambʉla vaanhu va Ngʉlʉve, hɨmbe navaanhu va Ngʉlʉve. Kyangʼhaani 
nɨkʉvapelela viise kufughama pamaaso ghiinu, neke vakagʉle kuuti 
nɨvaghanile. 

10Lɨno, ʉlwakʉva mugudile ndavʉle nɨkavalaghiile, na jʉʉne nɨkʉvalolelela 
vʉnono ʉnsiki ʉghwa lʉpumuko lʉno lukwisa mʉ ɨɨsi kʉkʉvaghela avaanhu 
vooni. 

11Nikwisa ngʼhaningʼhaani! Mʉgadɨlɨlaghe fiijo kɨno mʉlɨ nakyo, kuuti 
ʉmuunhu ghweni aleke kukuunya ɨngeela jiinu. 

12Jʉno ɨkʉsilema ingelo, nɨkʉmʼbɨɨka kuuva sɨmbɨlɨ mʉ nyumba ɨnyɨmɨke ɨja 
Ngʉlʉve ghwango, ikukalagha ʉmuo, naalahʉma lʉsiku. Ʉmuunhu ʉjuo 
nilemba pa mwene ɨlɨtavua lya Ngʉlʉve ghwango nɨ lya lɨkaaja lya Ngʉlʉve 
ghwango, kwekʉti ɨYelusalemu ɨmhia, ɨlɨkaaja lɨno likwika kuhʉma kʉkyanya 
kwa Ngʉlʉve ghwango. Kange, nilemba pa mwene ɨlɨtavua lyango ɨlɨpia. 

13Ʉnya kʉpʉlɨka, apʉlɨkaghe ɨlɨsio ɨlɨ lɨno ʉMhepo ʉMwɨmɨke ɨkʉfivʉʉla 
ifipʉgha ifya vɨtɨki.’  

Ɨkalata kʉ kɨpʉgha ɨkya vɨtɨki ɨkya kʉ Laodikia 

14“Ʉmʉlembele ʉnyamhola ʉghwa kɨpʉgha ɨkya vɨtɨki kɨno kɨlɨ mʉ lɨkaaja ɨlya 
Laodikia ʉʉti, ‘Ɨmhola ɨjɨ jɨhʉmile kʉlyʉne ne jʉno nitambʉlua Ameni, ne 
mwolesi nnofu, kange ghwa kyangʼhaani, ne kɨvʉmbʉko kya fipelua fyoni fino 
alyapelile ʉNgʉlʉve. 

15Nɨkagwile amaghendele ghiinu kuuti, ʉmue namʉlɨ vasuvusu kange namʉlɨ 
vapio. Kʉba mwale mʉʉve vasuvusu nambe mʉʉve vapio. 

16Neke lɨno ʉlwakʉva mʉlɨ vafukefu, namʉlɨ vasuvusu nambe vapio, 
nɨkʉvasyetʉla mʉhʉme mʉ mʉlomo ghwango. 

17Ʉmue mwiti, “Ʉsue tʉlɨ vamofu, tʉlɨ ni fiinu finga, tʉlɨ vasila vʉfumbue vwa 
kɨmonga!” Neke namʉkagwile kuuti ʉmue mʉlɨ vasila ngʉfu, mʉlɨ nʉ 
lʉpumuko, mʉlɨ vakotofu, mʉlɨ vabofu amaaso kange mʉlɨ vʉfuula. 

18Lɨno, nɨvatange amasaaghe: Mʉghʉle kʉlyʉne ɨsahabu ɨnofu jɨno jɨvalasivue 
nʉ mwoto, neke mʉʉve vamofu. Mʉghʉle kʉlyʉne amenda amavalafu 
mʉfwale, mʉvʉsie isoni. Kange, mʉghʉle kʉlyʉne ʉnkota mʉpake mʉ maaso 
kuuti mʉlolaghe. 

19Vooni vano nɨvaghanile, nɨkʉvapavɨla na kʉkʉvakopa kʉkʉvavʉnga. Lɨno, 
mutavʉle na moojo ghiinu ghooni na kulaata inyɨvi siinu. 

20Lolagha, nɨmile pa mʉlyango nihodesia. Ʉmuunhu angapʉlɨke ɨlɨsio lyango na 
kʉkʉndindulila ʉmʉlyango, nikwingila kwa mwene na kuhanga ɨkyakʉlia nʉ 
mwene. 

21Ʉmuunhu jʉno ɨkʉsilema ingelo nɨkʉmpeela kukukala nuune pa kɨtengo 
kyango ɨkya kɨtwa, ndavʉle ʉne vʉle nɨlefisie nikukala palɨkɨmo nʉ Nhaata pa 
kɨtengo kyake ɨkya kɨtwa. 

22Ʉnya kʉpʉlɨka, apʉlɨkaghe ɨlɨsio ɨlɨ lɨno ʉMhepo ʉMwɨmɨke ɨkʉfivʉʉla 
ifipʉgha ifya vɨtɨki.’ ” 

Lʉhʉfio 4 

Ɨkɨtengo ɨkya kɨtwa kʉkyanya 

1Ye sikilile isio, nɨkavona ʉmʉlyango ghʉdindwike kʉkyanya, ɨlɨsio lɨla lɨno 
nɨkapʉliike ʉlʉtasi likuuta hwene lʉkelemo, lɨkati, “Ʉtoghe kʉno nɨkʉhʉfie 
sino ndalʉve ndaani sivombeka ye sikilile isi.” 

2Nakalɨngi ʉMhepo ghwa Ngʉlʉve akandongosia, nɨkavona kʉkyanya pwekɨlɨ 
ɨkɨtengo ɨkya kɨtwa, ʉmuunhu jʉmonga ikaliile. 

3Ʉmuunhu ʉjuo alyale ivalatɨka hwene mavue agha ndalama nyinga ghano 
ghilengadɨka. Ɨkɨtengo ɨkio kɨno akikaliile, kɨkasyʉngʉtilue nʉ lʉnʼgangalyosi 
lʉno lʉkava lulengadɨka hwene mavue agha ndalama nyinga. 

4Kange, ɨkɨtengo ɨkio kɨkasyʉngʉtilue ni fitengo fijigho fivɨlɨ na fine. Ifitengo 
ifio vakikaliile avagojo fijigho fivɨlɨ na vane, vafwalile amenda amavalafu, ni 
ngeela isa sahabu kʉ matu ghaave. 

5Mʉ kɨtengo ɨkio ɨkya kɨtwa lʉkahʉmagha ʉlʉmuli, ʉlwʉjɨɨlo nʉ lʉgulumo lwa 
fula. Pavʉlongolo pa kɨtengo ɨkio pwesikaale itaala lekelalʉbale sino siviika. 
Itaala isio se Mhepo lekelalʉbale isa Ngʉlʉve. 

6Pavʉlongolo pa kɨtengo ɨkio pwekɨkaale ɨkɨɨnu hwene nyanja, jilangaasa 
hwene kɨlolelo, jilengadɨka hwene lɨvue. Pakate pa kɨtengo ɨkya kɨtwa ni fitengo 
fijigho fivɨlɨ na fine, kwekʉti kusyʉta ɨkɨtengo ɨkya kɨtwa, pwefikaale ifipelua 
ifyʉmi fine, fili na maaso minga ʉmʼbɨlɨ ghwoni, kʉvʉlongolo na kʉnsana. 

7Ɨkɨpelua ɨkya kwanda kɨkahwaniine nɨ nyalʉpala, ɨkya vʉvɨlɨ kɨkahwaniine nɨ 
ngwada, ɨkya vʉtatu kʉ maaso kɨkaale hwene muunhu, ɨkya vʉne kɨkahwaniine 
nɨ lɨtumbusi vʉle lipululuka. 

8Ifipelua ifio fine, nɨkɨngɨ kɨkaale na mapɨga ntanda. Fikaale na maaso ʉmʼbɨlɨ 
ghwoni, ghamonga ghalyale mʉ mbafu muno ghikupika amapɨga. Fikava 
fikwɨmba ʉnsiki ghwoni, pakɨlo na pamwisi fiiti, “Mwɨmɨke, Mwɨmɨke, 
Mwɨmɨke, ghwe Mʉtwa Ngʉlʉve ghwe Nyangʉfu Sooni, jʉno kwealyale, jʉno 
kwale, jʉno ilikwisa.” 

9Ʉnsiki ghwoni ifipelua ifio fikamʉghiniagha nʉ vwoghopua na 
kʉkʉmhongesia ʉmwene jʉno ikalile pa kɨtengo ɨkya kɨtwa, jʉno mwʉmi 
ifighono fyoni. 

10Pano fyamʉghiniagha, avagojo vala fijigho fivɨlɨ na vane, vakafughamagha 
pamaaso ghaake na kʉkʉmwɨmɨka ʉmwene jʉno mwʉmi ifighono fyoni. 
Vakava vivɨɨka ingeela saave pavʉlongolo pa kɨtengo ɨkio ɨkya kɨtwa kʉmo viiti, 

11“Mʉtwa ghwitu, Ngʉlʉve ghwitu, ʉnoghiile kughinisivua na kukwoghopua, 
ʉve veeve nya ngʉfu. Ʉlwakʉva veeve ʉpelile ifiinu fyoni. Ifiinu ifio fipelilue 
kange kwefili vwɨmɨla ʉvughane vwako.” 

Lʉhʉfio 5 

ɄKakolo nɨ kɨtabu 

1Pe nɨkakyagha ɨkɨtabu mʉ lovoko ʉlwa ndio ʉlwa muunhu ʉjuo jʉno ikalile pa 
kɨtengo ɨkya kɨtwa. Ɨkɨtabu ɨkio kɨlembilue imbale sooni, nkate na kʉnji, 
kɨpinyilue ni fihʉdɨko lekelalʉbale. 

2Nɨkamwagha ʉnyamhola, ʉnya ngʉfu ipʉlɨsia fiijo iiti, “Ghwe veeni jʉno 
anoghiile kuhʉdʉla ifihʉdɨko ifio na kuvalʉla ɨkɨtabu ɨkio?” 

3Napwealyale nambe jʉmo kʉkyanya, nambe mʉ ɨɨsi, nambe paasi pa ɨɨsi jʉno 
akanoghiile kuhʉdʉla nambe kuvalʉla na kukwɨmba ɨkɨtabu ɨkio. 

4Nɨkalɨla fiijo, ʉlwakʉva napwealyale nambe jʉmo jʉno anoghiile kuhʉdʉla 
nambe kuvalʉla na kukwɨmba ɨkɨtabu ɨkio. 

5Pe ʉmo mʉ vagojo vala akambʉʉla akati, “Ʉleke pilɨla! Lolagha, ɨNyalʉpala ɨja 
kɨkolo kya Yuuda, ɨja kɨsina kya ntwa ʉDavɨdi jɨlefisie. Ɨjeene jɨnoghiile 
kuhʉdʉla ifihʉdɨko fila lekelalʉbale na kuvalʉla ɨkɨtabu ɨkio.” 

6Nɨkamwagha ʉKakolo ɨmile pakate pa kɨtengo ɨkya kɨtwa, asyʉngʉtilue ni 
fipelua ifinya vwʉmi fine na vagojo vala. ɄKakolo ʉjuo akava ivoneka hwene 
abudilue. Akaale na mapembe lekelalʉbale na maaso lekelalʉbale. Ifio se 
Mhepo sila lekelalʉbale isa Ngʉlʉve sino silyasungʼhilue mʉ ɨɨsi jooni. 

7ɄKakolo ʉjuo akalʉta, akatoola ɨkɨtabu mʉ lʉvoko ʉlwa ndio ʉlwa jʉno 
alikalile pa kɨtengo kɨla ɨkya kɨtwa. 

8Ye atolile ɨkɨtabu ɨkio, ifipelua fila fine ifinya vwʉmi palɨkɨmo na vagojo vala 
fijigho fivɨlɨ na vane vakafughama pamaaso gha Kakolo. Nʉjʉnge alɨ nɨ lɨgombo 
ni fivʉghaana ifya sahabu, fimemile ʉvʉfumba ifiinu ifinya lʉnuusi ʉlʉnono. 
Ʉvʉfumba ʉvuo se nyifuunyo sa vɨmɨke. 

9Pe vakava vikʉmwɨmbɨla ʉlwɨmbo ʉlʉpia viiti, “Ʉve ʉnoghiile kutoola ɨkɨtabu 
ɨkio na kuhʉdʉla ifihʉdɨko fyake, ʉlwakʉva ʉlyabudilue, kange vwɨmɨla ɨdanda 

jaako, ʉvavɨkile avaanhu kuhʉma mʉ fikolo fyoni, na mʉ njovele sooni na mʉ 
ɨɨsi sooni kuuva vaanhu va Ngʉlʉve. 

10Ʉvapeliile ʉvʉtwa nʉ vʉtekesi kuuti vamʼbombelaghe ʉNgʉlʉve ghwitu, 
kange vatemaghe mʉ ɨɨsi.” 

11Pambele nɨkalola, nɨkapʉlɨka ɨlɨsio ɨlya vanyamhola vinga fiijo, imbilima ni 
mbilima, vasyʉtile ɨkɨtengo ɨkya kɨtwa ni fipelua fila fine ifinya vwʉmi na 
vagojo fijigho fivɨlɨ na vane, 

12vikwɨmba fiijo viiti, “ɄKakolo jʉno abudilue, anoghiile kukwoghopua, 
kughinisivua na kulʉmbua, ʉmwene ghwe nya ngʉfu, mmofu kange nkagʉsi.” 

13Nɨkapʉlɨka ifipelua fyoni ifya kʉkyanya, ni fya mʉ ɨɨsi, na fino fili paasi pa ɨɨsi 
na fino fili mʉ nyanja, fyoni fikwɨmba fiiti, “Ʉmwene jʉno ikukala pa kɨtengo 
ɨkya kɨtwa na kwa Kakolo, alʉmbwaghe, oghopwaghe na kughinisivua, 
ʉmwene ghwe nya ngʉfu ifighono fyoni!” 

14Ifipelua fila fine ifinya vwʉmi fikɨtɨkɨla fikati, “Ameni!” Voope avagojo vala 
vakafughama, vakamwɨmɨka. 

Lʉhʉfio 6 

ɄKakolo ihʉdʉla ifihʉdɨko 

1Pe nɨkamwagha ʉKakolo ihʉdʉla ɨkɨhʉdɨko ɨkya kwanda mʉ fihʉdɨko fila 
lekelalʉbale. Nɨkapʉlɨka ɨkɨpelua kɨmo mʉ fipelua fila fine ifinya vwʉmi 
kikemeela, ɨlɨsio hwene lʉgulumo lwa fula kiiti, “Ghwise!” 

2Pe nɨkalola, nɨkajaagha ɨfalaasi ɨmbalafu, angaliile ʉmuunhu jʉno akolile 
ʉlʉdibulo. Ʉmuunhu ʉjuo akapelua ɨngeela, akavʉʉka alefisie avalʉgʉ vaake, 
kange ifilefyagha. 

3ɄKakolo akahʉdʉla ɨkɨhʉdɨko ɨkya vʉvɨlɨ. Pe nɨkapʉlɨka ɨkɨpelua ɨkya vʉvɨlɨ 
ɨkɨnya vwʉmi kiiti, “Ghwise!” 

4Pe jɨkiisa ɨfalaasi ɨjɨngɨ ɨndangali, ʉmuunhu jʉno angaliile akapelua ɨbamba 
ɨmbaha ni ngʉfu isa kʉvʉsia ʉlʉtengaano mʉ ɨɨsi kuuti avaanhu vabudanaghe. 

5ɄKakolo akahʉdʉla ɨkɨhʉdɨko ɨkya vʉtatu. Nɨkapʉlɨka ɨkɨpelua ɨkya vʉtatu 
ɨkɨnya vwʉmi kiiti, “Ghwise!” Nɨkalola, nɨkajaagha ɨfalaasi ɨnhiitu, ʉmuunhu 
jʉno angaliile, akolile ɨkɨghelelo ɨkya kʉghelela ʉvʉsito. 

6Nɨkapʉlɨka kɨmonga hwene lɨsio lya muunhu, lihʉma pakate pa fipelua fila fine 
ifinya vwʉmi, liiti, “Ɨkiilo jɨmo ɨja vʉtine vwa ngano, kʉ lʉhombo ʉlwa mbombo 
ɨja kɨghono kɨmo; ikiilo itatu isa vʉtine ʉvwa ngongilue, kʉ lʉhombo ʉlwa 
mbombo ɨja kɨghono kɨmo. Neke nʉngananganiaghe amafuta nambe 
ʉlʉhʉʉje.” 

7ɄKakolo akahʉdʉla ɨkɨhʉdɨko ɨkya vʉne. Nɨkapʉlɨka ɨkɨpelua ɨkya vʉne 
ɨkɨnya vwʉmi kiiti, “Ghwise!” 

8Nɨkalola nɨkajaagha ɨfalaasi ɨfumbila, ʉmuunhu jʉno angaliile itambʉlua ghwe 
Vʉfue, ghwope Kʉvʉlʉngʉ akava ɨkʉmʼbɨngɨlɨla mʉmbele. Avuo vakapelua 
ʉvʉtavʉlɨlua ʉvwa kʉbuda avaanhu ɨkɨghavo kɨmo mʉ fighavo fine mʉ ɨɨsi. 
Vakapelua vabudaghe nɨ bamba, nɨ njala, nɨ nhamu, ni fikanu ifikali. 

9ɄKakolo akahʉdʉla ɨkɨhʉdɨko ɨkya vʉhaano. Nɨkaghaagha paasi pa kɨtekelelo 
amoojo gha vaanhu vano vabudilue vwɨmɨla kupʉlɨsia ɨlɨsio lya Ngʉlʉve nʉ 
vwolesi vwɨmɨla ʉlwɨtɨko lwave. 

10Ghakalɨla fiijo ghakati, “Ghwe Mʉtwa ghwe Mwɨmɨke, ghwe ghwa 
kyangʼhaani, kɨki ghudɨɨla kʉkʉvahɨgha avaanhu mʉ ɨɨsi mʉlwa kʉtʉtanga 
kuvangɨla vwɨmɨla kʉkʉtʉbuda ʉsue?” 

11Pe vakapelua nʉjʉnge ɨsopeka ɨmhala ɨnhali, vakavʉlua kuuti, vaghuule 
ʉnsiki nʼdebe kuhanga pano ɨmbalɨlo ɨja vavombi avajanave na vanyalʉkolo 
vaave vano vibudua ndavʉle aveene, jɨkwɨlane. 

12Nɨkamwagha ʉKakolo ihʉdʉla ɨkɨhʉdɨko ɨkya ntanda. Nakalɨngi kʉkava nɨ 
kɨsenyeena ɨkɨvaha mʉ ɨɨsi. Ɨlɨjʉva lɨkahambʉka lɨkava lɨtiitu hwene nkala. 
Ʉmwesi ghʉkava mʉlangali hwene danda. 

13Inhondue kʉkyanya sikasangʉka pa ɨɨsi ndavʉle amagʉhʉ vʉle ghisangʉka 
pano ɨmhepo ɨmbaha jigugula. 

14Ʉvʉlanga vʉkavʉsɨvua hwene kɨteefu vʉle kiniengua. Ifidunda fyoni ni ɨɨsi 
sooni sino silyale pakate pa nyanja sikahamɨsɨvua pano pwesilyale. 

15Avatwa va ɨɨsi, na vavaha vooni, na vavaha va vasikali, na vamofu, na 
vatambʉlɨke, na vakami na vavʉke vakafisama mʉ mhanga na mʉ mavue kʉ 
fidunda. 

16Vakafivʉʉla ifidunda na mavue vakati, “Tʉghwɨle, mʉtʉfise aleke 
kʉkʉtwagha jʉno ikalile pa kɨtengo ɨkya kɨtwa. Kange, jɨleke kʉkʉtwagha 
ɨngʼhalaasi ja Kakolo, 

17ʉlwakʉva ɨkɨghono ɨkɨvaha ɨkya kʉtipula, kɨfikile. Ghwe veeni jʉno ndepoonu 
ikiva?” 

Lʉhʉfio 7 

Avaanhu va Ngʉlʉve vivɨkua ɨkɨvalɨlo 

1Ye sivombiike isio, nɨkavaagha avanyamhola vane, vɨmile mʉ mbale ine isa ɨɨsi. 
Avanyamhola avuo vasighagha ɨmhepo kuhʉma imbale sooni ine isa ɨɨsi kuuti 
jɨleke kugugula mʉ ɨɨsi, nambe mʉ nyanja nambe mʉ mapiki. 

2Nɨkamwagha ʉnyamhola ʉjʉnge itogha kʉkyanya kuhʉma ʉlʉbale ʉlwa 
kʉvʉdibulo, akolile ʉmuhuli ghwa Ngʉlʉve ʉmwʉmi. Akavakemeela fiijo 
avanyamhola vane vala vano vapelilue ingʉfu isa kʉnangania ɨɨsi nɨ nyanja, 

3akati, “Namʉngananganiaghe ɨɨsi nambe nyanja, nambe mapiki, kuhanga 
tʉvavɨɨke ɨkɨvalɨlo pa vweni avavombi vooni va Ngʉlʉve ghwitu.” 

4Pe nɨkapʉlɨka kuuti, ɨmbalɨlo ɨja vaanhu vano vavɨkilue ɨkɨvalɨlo mʉ fikolo 
fyoni ifya Vaisilaeli, valɨ imbilima kɨlʉndo kɨmo ni mbilima fijigho fine ni 
mbilima ine (144,000). 

5Avaanhu ava kɨkolo ɨkya Yuuda valɨ imbilima kɨjigho ni mbilima ivɨlɨ, ɨkɨkolo 
ɨkya Leubeni valɨ imbilima kɨjigho ni mbilima ivɨlɨ, ɨkɨkolo ɨkya Gadi valɨ 
imbilima kɨjigho ni mbilima ivɨlɨ. 

6Ɨkɨkolo ɨkya Aseli valɨ imbilima kɨjigho ni mbilima ivɨlɨ, ɨkɨkolo ɨkya Nafutali 
valɨ imbilima kɨjigho ni mbilima ivɨlɨ, ɨkɨkolo ɨkya Manase valɨ imbilima kɨjigho 
ni mbilima ivɨlɨ. 

7Ɨkɨkolo ɨkya Simioni valɨ imbilima kɨjigho ni mbilima ivɨlɨ, ɨkɨkolo ɨkya Leevi 
valɨ imbilima kɨjigho ni mbilima ivɨlɨ, ɨkɨkolo ɨkya Isikali valɨ imbilima kɨjigho 
ni mbilima ivɨlɨ. 

8Ɨkɨkolo ɨkya Sabuloni valɨ imbilima kɨjigho ni mbilima ivɨlɨ, ɨkɨkolo ɨkya Yosefu 
valɨ imbilima kɨjigho ni mbilima ivɨlɨ, nɨ kɨkolo ɨkya Benyamini valɨ imbilima 
kɨjigho ni mbilima ivɨlɨ. 

Avaanhu va ɨɨsi sooni pamaaso gha Kakolo 

9Ye sivombiike isio, nɨkalola nɨkalyagha ɨlɨpʉgha ɨlya vaanhu lɨno nambe 
muunhu naangaghele kuvala. Avaanhu kuhʉma ɨɨsi sooni, ifikolo fyoni ni 
njovele sooni vɨmile pavʉlongolo pa kɨtengo ɨkya kɨtwa na pamaaso gha 
Kakolo, vafwalile amenda amavalafu, vakolile amataafi agha mapiki ghano 
ghitambʉlua mitende. 

10Vijova fiijo viiti, “Ʉvʉpoki vuhʉma kwa Ngʉlʉve ghwitu, jʉno ikukala pa 
kɨtengo ɨkya kɨtwa, na kwa Kakolo.” 

11Avanyamhola vooni vakɨmile kusyʉta ɨkɨtengo ɨkya kɨtwa, na kusyʉta 
avagojo vala ni fipelua fila fine ifinya vwʉmi. Pe vakafughama pavʉlongolo pa 
kɨtengo ɨkya kɨtwa, vakamwɨmɨka ʉNgʉlʉve, 

12vakati, “Ameni! Amalʉmbo, nʉ vʉvaha, nʉ vʉkagʉsi, nʉ lʉhongesio, nʉ 
vwoghopua, nʉ vʉtavʉlɨlua, ni ngʉfu, fili nʉ Ngʉlʉve ghwitu ifighono fyoni. 
Ameni!” 

13Ʉmo mʉ vagojo vala akamhosia akati, “Vano vafwalile amenda amavalafu ve 
vaveeni? Vahʉmile kʉʉghi?” 

14Nɨkamwamʉla nɨkati, “Ntwa ghwango, ʉve veeve ʉkagwile.” Akambʉʉla 
akati, “Avuo ve vano vahʉmile mʉ mhumuko imbaha, amenda ghaave mavalafu 
swee, ʉlwakʉva vasukile nɨ danda ɨja Kakolo. 

15Fye nambe valɨ pavʉlongolo pa kɨtengo ɨkya kɨtwa ɨkya Ngʉlʉve. 
Vikʉmʼbombela ʉNgʉlʉve pakɨlo na pamwisi mʉ nyumba jaake ɨnyɨmɨke. Neke 
jʉno ikukala pa kɨtengo ɨkya kɨtwa ivisagha palɨkɨmo na veene ɨkʉvalolelela. 

16Navivisagha nɨ njala kange, nambe kyʉmɨlua. Navangavalɨlue nʉ lʉjʉva, 
nambe ɨlɨfuke kʉkʉvajetʉla. 

17Ʉlwakʉva, ʉKakolo jʉno alɨ pakate pa kɨtengo ɨkya kɨtwa ɨkʉvadɨɨma na 
kʉkʉvalongosia kʉ malenga amanya vwʉmi. Ghwope ʉNgʉlʉve ɨkʉvapulusia 
amasosi.” 

Lʉhʉfio 8 

ɄKakolo ihʉdʉla ɨkɨhʉdɨko ɨkya lekelalʉbale 

1ɄKakolo akahʉdʉla ɨkɨhʉdɨko ɨkya lekelalʉbale. Ye ihʉdʉla, kʉkyanya kʉkava 
kɨmihe ʉnsiki nʼdebe. 

2Pe nɨkavaagha avanyamhola vala lekelalʉbale vano vavikwɨma pamaaso gha 
Ngʉlʉve, vakapelua amakelemo lekelalʉbale. 

3Akiisa ʉnyamhola ʉjʉnge, akolile ɨkɨvʉghaana ɨkya sahabu. Akɨɨma 
pavʉlongolo pa kɨtekelelo, akapelua ʉvʉfumba ifiinu ifinya lʉnuusi ʉlʉnono. 
Akapelua ifiinu ifio kuuti atavʉle palɨkɨmo ni nyifuunyo isa vɨmɨke vooni, pa 
kɨtekelelo ɨkya sahabu, kɨno kɨlɨ pavʉlongolo pa kɨtengo ɨkya kɨtwa. 

4Ɨlyosi ɨlya vʉfumba palɨkɨmo ni nyifuunyo isa vɨmɨke, fikatogha kʉkyanya kwa 
Ngʉlʉve kuhʉma mʉ mavoko gha nyamhola ʉjuo. 

5Ʉnyamhola ʉjuo akatoola ɨkɨvʉghaana kɨla, akamemia ʉmwoto ʉghwa pa 
kɨtekelelo, akataagha mʉ ɨɨsi, pe kʉkava nʉ lʉgulumo, nʉ lwʉjɨɨlo, nʉ lʉmuli 
lwa fula nɨ kɨsenyeena. 

Avanyamhola vikʉva ʉlʉkelemo 

6Avanyamhola vala lekelalʉbale vano vakaale na makelemo lekelalʉbale, 
vakilɨngʼhania kukʉva amakelemo aghuo. 

7Ʉnyamhola ʉghwa kwanda akakʉva ʉlʉkelemo. Ɨfula ja mavue nʉ mwoto 
fihasɨngʼhiine nɨ danda, fikataghua mʉ ɨɨsi. Ɨkɨghavo kɨmo, mʉ fighavo fitatu 
ifya ɨɨsi, amapiki na mamela ghooni amiighu ghakapia lwoni. 

8Ʉnyamhola ʉghwa vʉvɨlɨ akakʉva ʉlʉkelemo. Ɨkɨɨnu hwene kɨdunda kɨkome 
kiviika ʉmwoto, kɨkataghua mʉ nyanja. Ɨnyanja ʉlʉbale ʉlwa kɨghavo kɨmo mʉ 
fighavo fitatu jɨkahambʉka danda. 

9Ʉlʉbale ʉluo mʉ nyanja, ifipelua fyoni fikafua, nasi ngalava sikanangɨka lwoni. 

10Ʉnyamhola ʉghwa vʉtatu akakʉva ʉlʉkelemo. Ɨnhondue ɨmbaha jɨno jiviika 
hwene taala, jɨkaghua kuhʉma kʉkyanya. Jɨkaghwɨla ifikogha ni finʼdwivu 
ɨkɨghavo kɨmo mʉ fighavo fitatu. 

11Ɨnhondue ɨjio jitambʉlua Vʉkali. Amalenga ɨkɨghavo kɨmo mʉ fighavo fitatu 
ghakava makali, avaanhu vinga vakafua vwɨmɨla kunyua amalenga aghuo, 
ʉlwakʉva ghakaale makali kyongo. 

12Ʉnyamhola ʉghwa vʉne akakʉva ʉlʉkelemo. Ɨkɨghavo kɨmo ɨkya lɨjʉva mʉ 
fighavo fitatu, nɨ kɨghavo kɨmo ɨkya mwesi mʉ fighavo fitatu, nɨ kɨghavo kɨmo 
ɨkya nhondue mʉ fighavo fitatu, fikatovua. Pe ɨmwisi ɨkɨghavo kɨmo mʉ fighavo 
fitatu jɨkava ngʼhiisi, joope ɨkɨlo ɨkɨghavo kɨmo mʉ fighavo fitatu jɨkava ngʼhiisi. 

13Pe nɨkalola kange, nɨkavona ɨlɨtumbusi lipululuka kʉkyanya, lijova fiijo liiti, 
“Ɨga! Ɨga! Ɨga kʉ vaanhu vano vikukala mʉ ɨɨsi, ʉlwakʉva avanyamhola vatatu 
vilɨngʼhanisie kukʉva ingʼhelemo.” 

Lʉhʉfio 9 

Ʉnyamhola ʉghwa vʉhaano ikʉva ʉlʉkelemo 

1Ʉnyamhola ʉghwa vʉhaano akakʉva ʉlʉkelemo. Pe nɨkajaagha ɨnhondue jɨno 
jɨghwile mʉ ɨɨsi kuhʉma kʉkyanya. Ɨnhondue ɨjio jɨkapelua ɨfungulilo ɨja kʉ 
liina kʉvʉfue. 

2Jɨkadindula ɨliina kʉvʉfue, lɨkahʉma ɨlyosi hwene lya mbembelo ɨmbaha, 
lɨkatogha kʉkyanya. Ɨlɨjʉva nʉ vʉlanga nafikava fivoneka vwɨmɨla ɨlyosi. 

3Imhaasi sikahʉma mʉ lyosi lɨla, sikalʉta mʉ ɨɨsi. Sikapelua ingʉfu ndavʉle isa 
fingʼhomilevʉli. 

4Imhaasi isio sikavʉlua kuuti, nasingananganiaghe ɨlɨsoli nambe ʉmmela 
nambe ʉmpiki. Ʉlwene sivapumusyaghe avaanhu vano navalɨ nɨ kɨvalɨlo pa 
vweni ɨkɨhʉma kwa Ngʉlʉve. 

5Imhaasi sila sikɨtɨkɨsɨvua kʉkʉvapumusia avaanhu ameesi ghahaano, neke 
nasingavabudaghe. Avaanhu vano vingʼenyua ni mhaasi isio ʉvʉvafi vwake 
vuuva ndavʉle ʉvʉvafi vwa kʉngʼenyua ni fingʼhomilevʉli. 

6Mʉ fighono ifio avaanhu vilondagha ʉvʉfue neke navikʉvwaghagha, 
vilondagha pifua, neke ʉvʉfue vʉkʉvakɨmbɨlagha. 

7Imhaasi isio sikaale na mavɨlɨ hwene falaasi sino silɨngʼhanɨsivue kulua ɨlɨlʉgʉ. 
Kʉ mutu sikaale ni fiinu hwene ngeela isa sahabu, kʉ maaso sikahwene 
muunhu. 

8Sikaale nɨ lɨnyele lɨtali hwene lya mʉkɨjʉʉva, na miino hwene gha nyalʉpala. 

9Pa fifuva sikafwalile ingʉla, hwene ngʉla sa kyʉma. Pano sipululuka amapɨga 
ghakakutagha hwene lwʉjɨɨlo lwa gaale sino sikwesua ni falaasi nyinga, silʉta 
lʉvɨlo kʉ lɨlʉgʉ. 

10Sikaale na makila amanya mifua ndavʉle agha fingʼhomilevʉli. Kʉ makila 
sikaale ni ngʉfu isa kʉvapumusia avaanhu ameesi ghahaano. 

11Kange, sikaale nʉ ntwa. Ʉntwa ʉjuo ghwe nyamhola ʉghwa kʉ liina kʉvʉfue, 
ɨlɨtavua lyake mʉ njovele ɨja Kɨebulania itambʉlua, “Abadoni,” na mʉ njovele 
ɨja Kɨyunaani itambʉlua, “Apolioni,” kwekʉti, Ntipuli. 

12Ʉlʉpumuko lwa kwanda lʉkilile, sijiighe isingi ivɨlɨ, isio sikwisa pambele. 

Ʉnyamhola ʉghwa ntanda ikʉva ʉlʉkelemo 

13Ʉnyamhola ʉghwa ntanda akakʉva ʉlʉkelemo. Nɨkapʉlɨka ɨlɨsio lihʉma mʉ 
nguto ine isa kɨtekelelo ɨkya sahabu kɨno kɨlɨ pamaaso gha Ngʉlʉve. 

14Ɨlɨsio ɨlio lɨkʉmʼbʉʉla ʉnyamhola jʉla ʉghwa ntanda jʉno akolile ʉlʉkelemo 
liiti, “Vadindulile avanyamhola vane vano vakʉngilue kʉ kɨkogha ɨkɨvaha ɨkya 
Eufulati.” 

15Pe akavadindulila avanyamhola avuo vano vakalɨngʼhanɨsivue kubuda 
avaanhu ɨkɨghavo kɨmo mʉ fighavo fitatu. Vakalɨngʼhanɨsivue kubuda avaanhu 
akavalɨlo kala kala, ɨkɨghono, nʉ mwesi nʉ mwaka ghʉla ghʉla. 

16Nɨkapʉlɨka, avasikali vano vangaliile ifalaasi valɨ mbilima imbilima filʉndo 
fivɨlɨ (200,000,000). 

17Avasikali vano vakangaliile ifalaasi isio nɨkavavona ndɨɨkɨ mʉ nyivonelo 
sango: vafwalile ingʉla pa fifuva fyave. Ingʉla isio sikaale ndangali hwene 
mwoto, isingi bululu hwene lyosi, isingi nyalʉpangue hwene salufa. Amatu gha 
falaasi ghakaale ndavʉle amatu gha nyalʉpala, mʉ malomo ghaave ghukava 
ghuhʉma ʉmwoto, nɨ lyosi, nɨ salufa jɨno jiviika. 

18Avaanhu kɨghavo kɨmo mʉ fighavo vitatu vakabudua ni mhumuko isa fiinu 
fitatu. Ifiinu ifio ghwe mwoto, ɨlyosi nɨ salufa ɨmhio kuhʉma mʉ malomo gha 
falaasi isio. 

19Ingʉfu isa falaasi isio silyale mʉ malomo na mʉ makila ghaave. Amakila 
ghaave ghaale hwene matu gha njoka, ghe ghano ghavombagha ɨmbombo ɨja 
kʉlemasia avaanhu. 

20Avaanhu vano navakabudilue ni mhumuko isio, navakalatile ʉvʉhosi vwave. 
Vakava vikufuunya kʉ mipepo ni fihwani fino vakatendagha nɨ sahabu, nɨ 
kyʉma, nɨ shaba, na mavue, na fino vakatendagha na mapiki. Ifihwani ifio 
nafilola nambe kupʉlɨka nambe kughenda. 

21Kange, navakalatile na kʉkʉvʉleka ʉvʉbudi, nʉ vʉhavi, nʉ vʉghendamwalu 
nʉ vʉlyasi vwave. 

Lʉhʉfio 10 

Ʉnyamhola ʉnya kɨtabu ɨkɨdebe 

1Pambele nɨkamwagha ʉnyamhola ʉjʉnge ʉnya ngʉfu ikwika kuhʉma 
kʉkyanya, afwɨkilue ɨlɨfunde nʉ lʉnʼgangalyosi kʉ mutu, kʉ maaso ivalatɨka 
hwene lɨjʉva, amaghʉlʉ ghaake ghahwene sɨmbɨlɨ sa mwoto. 

2Mʉ lʉvoko lwake akolile ɨkɨtabu ɨkɨdebe, kɨvalʉle. Ʉlʉghʉlʉ lwake ʉlwa ndio 
lʉkanyile pa nyanja, ʉlwa ngʼhɨghɨ lʉkanyile pa ɨɨsi. 

3Akakemeela fiijo ndavʉle ɨnyalʉpala vʉle jikuluma. Ye akemelile, ingulumo 
lekelalʉbale isa fula sikapʉlɨkɨka fiijo. 

4Ye sigulwime, nikilɨngʼhania kulemba, neke nɨkapʉlɨka ɨlɨsio kuhʉma 
kʉkyanya liiti, “Amasio gha ngulumo isio lekelalʉbale, nʉngalembaghe nambe 
kʉkʉmʼbʉʉla muunhu!” 

5Ʉnyamhola jʉla jʉno namwagha, ʉlʉghʉlʉ lʉmo akanyile pa nyanja, ʉlʉnge 
pa ɨɨsi, akagholosia ʉlʉvoko lwake ʉlwa ndio kʉkyanya. 

6Akajɨɨgha mʉ lɨtavua lya Ngʉlʉve ʉmwʉmi ifighono fyoni, ʉNgʉlʉve jʉno 
apelile ʉvʉlanga ni fiinu fyoni fino fili kʉ vʉlanga, apelile ɨɨsi ni fiinu fyoni fino 
fili mʉ ɨɨsi, ɨnyanja palɨkɨmo ni fiinu fyoni fino fili mʉ nyanja. Kange akati, 
“Ʉnsiki ʉghwa kʉghuula ghusilile! 

7Neke ʉnsiki pano ʉnyamhola ʉghwa lekelalʉbale ikulɨngʼhania kukʉva 
ʉlʉkelemo, apuo pepano ʉvʉsyefu vwa Ngʉlʉve vukwɨlanɨsɨvua ndavʉle 
alyapʉlisie kʉ vavombi vaake avavɨli.” 

8Pe nɨkapʉlɨka ɨlɨsio lɨno lɨveele lɨjovile nuune kuhʉma kʉkyanya, lijova kange 
liiti, “Lʉtagha ʉkatoole ɨkɨtabu kɨla ɨkɨvalʉle kɨno kɨlɨ mʉ lʉvoko lwa nyamhola 
jʉla jʉno ʉlʉghʉlʉ lʉmonga akanyile pa nyanja, ʉlʉnge pa ɨɨsi.” 

9Nɨkalʉta kwa nyamhola jʉla, nɨkamʼbʉʉla kuuti amheele ɨkɨtabu kɨla ɨkɨdebe. 
Ʉmwene akati, “Toola, ʉlie, mʉ mʉlomo kinyeengʼa hwene vwʉki, neke mʉ 
lɨleme kɨkʉkʉpeela ʉvʉvafi.” 

10Pe nɨkatoola ɨkɨtabu kɨla mʉ lʉvoko lwa nyamhola jʉla nɨkalia, mʉ mʉlomo 
kɨkava kinyeengʼa hwene vwʉki. Neke ye nɨgudiike, vʉkambona ʉvʉvafi mʉ 
lɨleme. 

11Pe nɨkavʉlua kuuti, “Ghulondua kupʉlɨsia ɨmhola kuhʉma kwa Ngʉlʉve. 
Ʉpʉlɨsie kʉ vaanhu, na kʉ ɨɨsi, na kʉ fisina, na kʉ vatwa vinga.” 

Lʉhʉfio 11 

Avolesi vavɨlɨ ava Ngʉlʉve 

1Nɨkapelua ʉlʉlaasi ʉlwa kʉpimila. Nɨkavʉlua kuuti, “Ɨma ʉlʉte kupima 
ɨnyumba ɨnyɨmɨke ɨja Ngʉlʉve nɨ kɨtekelelo, na kuvala avaanhu vano 
vikufuunya ʉmuo. 

2Neke ʉlʉvɨɨka ʉlwa nyumba ɨjio nʉngapimaghe, ʉlwakʉva vapelilue avaanhu 
vano naVayahudi. Avaanhu avuo vilikanya ɨlɨkaaja ɨlio ɨlyɨmɨke ameesi fijigho 
fine na ghavɨlɨ. 

3Na jʉʉne nilikʉvasuungʼha avolesi vango vavɨlɨ, kuuti vavɨle mʉ fighono 
mbilima jɨmo ni filʉndo fivɨlɨ ni fijigho ntanda. Vivɨlagha kʉmo vafwalile 
amagunila.” 

4Avolesi avuo ghe mapiki ghala ghavɨlɨ agha miseituni ni fyɨmɨlo fila fivɨlɨ ifya 
taala fino fili pamaaso gha Mʉtwa jʉno itema ɨɨsi. 

5Nave ʉmuunhu ilonda pikʉvalemasia, ʉmwoto ghuhʉmagha mʉ malomo 
ghaave na kʉkʉvabuda avalʉgʉ vaave. Enendɨɨkɨ fye ibudua ʉmuunhu ghweni 
jʉno ilonda pikʉvalemasia. 

6Avolesi avuo valɨ nʉ vʉtavʉlɨlua ʉvwa kʉsigha ʉvʉlanga, kuuti ɨfula jɨleke 
kutoonya ʉnsiki ghʉno aveene vivɨla. Kange, valɨ nʉ vʉtavʉlɨlua ʉvwa 
kʉhambʉsia amalenga kuuva danda, na kupumusia ɨɨsi ni mhumuko sino sili 
papinga ʉnsiki ghwoni ghʉno vighanile. 

7Neke vangamale ʉvwolesi vwave, ɨlɨkanu lɨla lɨno lihʉma kʉ liina kʉvʉfue lilua 
navo, lɨkʉvatola na kʉkʉvabuda. 

8Amafimba ghaave ghiiva mʉ nsevo ʉghwa lɨkaaja lɨla ɨlɨvaha, muno ʉMʉtwa 
ghwave alyakomelilue pa kɨkovekano. Ɨlɨkaaja ɨlio lɨhwaniine na vaanhu va kʉ 
Sodoma na kʉ Misili. 

9Avaanhu ava fikolo fyoni ni njovele sooni ni ɨɨsi sooni, vilolagha amafimba 
aghuo ifighono fitatu ni fivalɨlo ntanda, kange nakwale ʉmuunhu jʉno 
ikwɨtɨkɨsivwagha kusyɨla amafimba aghuo. 

10Kufua avavɨli avuo vavɨlɨ, kʉkʉvapelela avaanhu vano navikʉmwɨtɨka 
ʉNgʉlʉve vahovoke. Vihovokagha na kuvonolana, ʉlwakʉva avavɨli avuo 
vavagasyagha kyongo mʉ ɨɨsi. 

11Neke pambele ye fikilile ifighono ifio fitatu ni fivalɨlo ntanda, ʉNgʉlʉve 
akavapulila ʉmwʉja ʉghwa vwʉmi avavɨli vala avafue. Avavɨli vala vakɨɨma. 
Avaanhu vooni vano vakavaghile, vakava nʉ lʉdwesi ʉlʉvaha. 

12Avavɨli avuo vakapʉlɨka ɨlɨsio ɨlɨvaha kuhʉma kʉkyanya liiti, “Mwise 
kʉkyanya kʉno!” Pe vakalʉta kʉkyanya nɨ lɨfunde, avalʉgʉ vaave vakava 
vikʉvalola. 

13Ʉnsiki ghʉghuo kʉkava nɨ kɨsenyeena ɨkɨvaha. Ɨɨsi ɨkɨghavo kɨmo mʉ fighavo 
kɨjigho, jɨkaghua. Avaanhu imbilima lekelalʉbale vakafua vwɨmɨla 
ɨkɨsenyeenya ɨkio. Vano vakasighiile vakava vikwoghopa kyongo, 
vakamʉghinia ʉNgʉlʉve ʉghwa kʉkyanya. 

14Imhumuko isa vʉvɨlɨ sikilile, lolagha, imhumuko isa vʉtatu sili piipi pikwisa. 

Ʉnyamhola ʉghwa lekelalʉbale ikʉva ʉlʉkelemo 

15Ʉnyamhola jʉla ʉghwa lekelalʉbale akakʉva ʉlʉkelemo. Lɨkapʉlɨkɨka ɨlɨsio 
ɨlɨvaha kuhʉma kʉkyanya liiti, “Lɨno, ʉvʉtwa vwa ɨɨsi, Vʉtwa vwa Mʉtwa 
ʉNgʉlʉve ghwitu nʉ Kɨlɨsite ghwake. Ʉmwene itemagha ifighono fyoni.” 

16Pe avagojo vala fijigho fivɨlɨ na vane vano vikukala mʉ fitengo fyave ifya kɨtwa 
pamaaso gha Ngʉlʉve, vakafughama, vakamwɨmɨka ʉNgʉlʉve, 

17vakati, “Ghwe Mʉtwa Ngʉlʉve, ghwe Nyangʉfu Sooni, ghwe jʉno kweʉle 
kange kweʉlyale, tʉkʉkʉhongesia, ʉlwakʉva ʉhʉfisie ingʉfu saako imbaha, na 
kutengʉla kutema. 

18Avaanhu vano navikʉkwɨtɨka, vakakʉkalaliile. Lɨno, ʉnsiki ʉghwa kʉhʉfia 
ɨngʼhalaasi jaako ghʉfikile, ghwe nsiki ʉghwa kʉhɨgha avafue, ghwe nsiki 
ʉghwa kʉvonola avavombi vaako avavɨli na vɨmɨke, na vano vikʉlyɨmɨka 
ɨlɨtavua lyako, avavaha na vadebe. Ghwe nsiki ʉghwa kʉvatipula avuo, vano 
vinangania ɨɨsi.” 

19Pe ɨnyumba ɨnyɨmɨke ɨja Ngʉlʉve jɨno jɨlɨ kʉkyanya jɨkadinduka, nalɨ lɨvokosi 
ɨlya lʉfingo lwake lɨkavoneka mʉ nyumba ɨnyɨmɨke ɨjio. Kʉkava nʉ lʉmuli lwa 
fula, nʉ lwʉjɨɨlo, nʉ lʉgulumo, nɨ kɨsenyeena, nɨ fula ɨmbaha ɨja mavue. 

Lʉhʉfio 12 

Ʉmʉkɨjʉʉva nɨ lɨjoka 

1Pambele kɨkavoneka ɨkɨvalɨlo ɨkɨvaha kʉkyanya. Ʉmʉkɨjʉʉva afwɨkilue 
ɨlɨjʉva, ʉmwesi ghʉkaale paasi pa maghʉlʉ ghaake. Kʉ mutu afwalile ɨngeela 
ɨnya nhondue kɨjigho ni vɨlɨ. 

2Ʉmʉkɨjʉʉva ʉjuo akaale nkunue, akava ilɨla fiijo nʉ vʉvafi ʉvwa kʉpaapa. 

3Kɨkavoneka ɨkɨvalɨlo ɨkɨngɨ kʉkyanya. Ɨlɨjoka ɨlɨvaha ɨlɨlangali, ɨlɨnya matu 
lekelalʉbale na mapembe kɨjigho, amatu ghaake ghakaale ni ngeela indebe 
lekelalʉbale. 

4Ɨlɨjoka lɨla lɨkakwesa nʉ nkɨla ghwake ɨkɨghavo kɨmo ɨkya nhondue mʉ fighavo 
fitatu, na kutaagha mʉ ɨɨsi. Pe lɨkɨɨma pamaaso gha mʉkɨjʉʉva jʉla jʉno alɨ piipi 
kupaapa kuuti kyande ipaapa, lɨmʉlie ʉmwanaake. 

5Ʉmʉkɨjʉʉva jʉla akapaapa ʉmwana ʉnʼdɨɨmi, jʉno ilitema ɨɨsi sooni ni ngʉfu. 
Ʉmwana ʉjuo akatolua na kutwalua kʉkyanya kwa Ngʉlʉve, pa kɨtengo kyake 
ɨkya kɨtwa. 

6Pe ʉmʉkɨjʉʉva jʉla akakɨmbɨlɨla kʉ lɨhaka, kʉno ʉNgʉlʉve amʉlɨngʼhanɨkisie 
kuuti vamʉlolelele ifighono ɨmbilima jɨmo ni filʉndo fivɨlɨ ni fijigho ntanda. 

7Pambele kʉkava nɨ lɨlʉgʉ kʉkyanya, ʉnyamhola ʉmʼbaha ʉMikaeli na 
vanyamhola vaake vakava vilua nɨ lɨjoka lɨla; lyope ɨlɨjoka na vanyamhola vaake 
vilua nʉ Mikaeli na vanyamhola vaake. 

8Neke ɨlɨjoka na vanyamhola vaake vakadwegha, pe vakadagua vakava vasila 
vukalo kange kʉkyanya. 

9Pe ɨlɨjoka ɨlio ɨlɨvaha lɨkataghua mʉ ɨɨsi. Lye lɨjoka ɨlɨkʉʉlʉ lɨno litambʉlua 
Mhosi nambe Setano. Lisyanga avaanhu vooni. Kyangʼhaani lɨkataghua mʉ ɨɨsi 
palɨkɨmo na vanyamhola vaake. 

10Pambele nɨkapʉlɨka ɨlɨsio ɨlɨvaha kuhʉma kʉkyanya liiti, “Lɨno, ʉNgʉlʉve 
ghwitu avapokile avaanhu vaake, ahʉfisie ingʉfu saake nʉ Vʉtwa vwake! 
Aletile ʉvʉtavʉlɨlua ʉvwa Kɨlɨsite ghwake, ʉlwakʉva ataghilue paasi ʉmʉlʉgʉ 
ghwinu, jʉno ijova kwa Ngʉlʉve kuuti, ʉmue mwe vavombi vajiitu mʉhɨghue, 
jʉno ivʉlɨlɨla kwa Ngʉlʉve ghwitu pakɨlo na pamwisi. 

11Lɨno, avavombi avajiitu vamʉlefisie nɨ danda ja Kakolo, vwɨmɨla ʉvwolesi 
vwave, ʉlwakʉva vakitavwile kufua. 

12Lɨno, mʉhovokaghe, ʉmue mweni mwe vano mukukala kʉkyanya! Ɨga ghwe 
ɨɨsi nuuve nyanja, ʉlwakʉva ʉSetano ikile kʉlyʉmue, amemile ɨngʼhalaasi, 
ʉlwakʉva akagwile kuuti ifighono fyake fidebe.” 

13Ɨlɨjoka lɨla ye lɨvwene lɨtaghilue mʉ ɨɨsi, lɨkatengʉla kʉkʉmfwɨma 
ʉmʉkɨjʉʉva jʉla jʉno apapile ʉmwana ʉnʼdɨɨmi. 

14Ʉmʉkɨjʉʉva jʉla akapelua amapɨga ghavɨlɨ agha lɨtumbusi lɨla ɨlɨvaha, kuuti 
apululuke kulʉta kʉ lɨhaka kʉno alɨngʼhanɨsivue, aave patali nɨ lɨjoka. Ʉkuo 
ilolelelua amaaka ghatatu na meesi ntanda. 

15Ɨlɨjoka lɨkahʉmia amalenga minga mʉ mʉlomo ghwake. Amalenga aghuo 
ghakahʉma minga hwene kɨkogha, ghilʉta kʉnsana kwa mʉkɨjʉʉva jʉla, neke 
ghansyole. 

16Neke ɨɨsi jɨkantanga ʉmʉkɨjʉʉva jʉla, jɨkagabʉka hwene mʉlomo, jɨkanyua 
amalenga ghala ghooni ghano ghahʉmile mʉ mʉlomo ghwa lɨjoka lɨla. 

17Ɨlɨjoka lɨla pe lɨkankalalɨla ʉmʉkɨjʉʉva jʉla, lɨkavʉʉka lilʉta kulua na vaana 
va mʉkɨjʉʉva jʉla vano vasighiile, vano vivɨngɨlɨla indaghɨlo sa Ngʉlʉve na 
kukwoleka imhola sa Yesu. 

18Pe ɨlɨjoka lɨla lɨkɨɨma mʉlʉbale mʉ nyanja. 

Lʉhʉfio 13 

Ɨlɨkanu ɨlya kwanda 

1Pambele nɨkalyagha ɨlɨkanu lihʉma mʉ nyanja, lɨlɨ na mapembe kɨjigho na 
matu lekelalʉbale. Kʉvʉsililo vwa mapembe aghuo, nɨlɨngɨ lɨkaale nɨ ngeela 
ɨndebe. Kʉ matu, nʉghʉnge ghʉkalembilue ɨlɨtavua ɨlya kʉmʉligha ʉNgʉlʉve. 

2Ɨlɨkanu ɨlio lɨkahwaniine nɨ duuma, amaghʉlʉ ghaake ghakaale hwene gha 
dubu, ʉmʉlomo ghwake ghʉkaale hwene ghwa nyalʉpala. Ɨlɨjoka lɨla 
lɨkalɨpeela ɨlɨkanu ɨlio ingʉfu nɨ kɨtengo kyake ɨkya kɨtwa nʉ vʉtavʉlɨlua 
ʉvʉvaha. 

3Nɨkavona ʉmutu ghʉmonga ʉghwa lɨkanu ɨlio hwene ghʉkalemiile kyongo, 
lɨkaale lɨnya kʉfua, neke ɨngʼhoongʼo ɨjio jɨkasokile. Avaanhu vooni mʉ ɨɨsi 
vakava vikʉlɨdegha na kʉkʉlɨvɨngɨlɨla ɨlɨkanu ɨlio. 

4Pe avaanhu vakatengʉla kʉkʉlyɨmɨka ɨlɨjoka lɨla, ʉlwakʉva lɨkalɨpeliile 
ɨlɨkanu ingʉfu saake. Kange, vakalyɨmɨka ɨlɨkanu lɨla vakati, “Ghwe veeni jʉno 
alɨngʼhiine nɨ lɨkanu ɨlɨ? Ghwe veeni jʉno ndepoonu ilua nalyo?” 

5Ɨlɨkanu lɨla lɨkapelua kujova amasio agha kughinia na kʉkʉmʉligha ʉNgʉlʉve. 
Lɨkapelua ʉvʉtavʉlɨlua ʉvwa kʉvomba ɨmbombo jaake ameesi fijigho fine na 
ghavɨlɨ. 

6Pe lɨkatengʉla kʉkʉmʉligha ʉNgʉlʉve: liligha ɨlɨtavua lya Ngʉlʉve, ʉvukalo 
vwake na vano vikukala kʉkyanya. 

7Kange, lɨkɨtɨkɨsɨvua kulua ɨlɨlʉgʉ na vɨmɨke na kʉkʉvatola. Lɨkapelua 
ʉvʉtavʉlɨlua ʉvwa kʉtema avaanhu vooni, ifisina fyoni, injovele sooni ni ɨɨsi 
sooni. 

8Avaanhu vooni vano vikukala mʉ ɨɨsi vikʉlyɨmɨkagha. Avaanhu avuo ve vano 
amatavua ghaave naghalembilue kuhʉma jipelua ɨɨsi mʉ kɨtabu ɨkya vwʉmi 
ɨkya Kakolo jʉno alyabudilue. 

9Ʉnya kʉpʉlɨka, apʉlɨkaghe. 

10Ʉmuunhu jʉno avɨkilue ghwa kʉghomua, ighomua. Ʉmuunhu jʉno avɨkilue 
ghwa kʉbudua nɨ bamba, ibudua nɨ bamba. Apuo avɨmɨke vavisaghe nʉ lugudo 
na kujigha mʉ lwɨtɨko lwave. 

Ɨlɨkanu ɨlya vʉvɨlɨ 

11Pambele nɨkalyagha ɨlɨkanu ɨlɨngɨ litogha kuhʉma paasi pa ɨɨsi. Ɨlɨkanu ɨlio 
lɨkaale na mapembe ghavɨlɨ ndavʉle ɨngʼholo nɨ lɨsio hwene lya lɨjoka. 

12Lɨkava livomba nʉ vʉtavʉlɨlua ʉvwa lɨkanu ɨlya kwanda. Pe ɨlɨkanu ɨlio ɨlya 
vʉvɨlɨ lɨkafyʉmɨlɨsia ifiinu fyoni mʉ ɨɨsi filyɨmɨkaghe ɨlɨkanu ɨlya kwanda, 
ɨlɨkanu ɨlɨnya ngʼhoongʼo jɨno jalonda jɨpelele lɨfue, neke jɨsokile. 

13Ɨlɨkanu ɨlio ɨlya vʉvɨlɨ lɨkavomba ifidegho ifivaha, kuhanga lɨkapelela ʉmwoto 
kuhʉma kʉkyanya, ghwike mʉ ɨɨsi nava vaanhu vikʉghwagha vʉle ghʉlɨvuo. 

14Lɨkavasyanga avaanhu vano vikukala mʉ ɨɨsi. Lɨkavasyanga vwɨmɨla ifidegho 
fino lɨkapelilue kuvomba pamaaso gha lɨkanu lɨla ɨlya kwanda. Lɨkavavʉʉla 
kuuti, vatende ɨkɨhwani ɨkya lɨkanu lɨla ɨlya kwanda lɨno lɨkaale nɨ ngʼhoongʼo 
jɨno lɨkatemilue nɨ bamba, pambele lɨkasooka. 

15Ɨlɨkanu lɨla ɨlya vʉvɨlɨ, lɨkapelua ingʉfu kupulila ʉmwʉja ʉghwa vwʉmi mʉ 
kɨhwani ɨkya lɨkanu ɨlya kwanda kuuti, kɨjovaghe na kulaghila kubuda vooni 
vano navikʉkyɨmɨka. 

16Lɨkavʉmɨlɨsia avaanhu vooni avavaha na vadebe, avamofu na vakotofu, 
avavʉke na vakami, vavɨkue ɨkɨvalɨlo mʉ mavoko ghaave agha kʉndio nambe 
pa vweni. 

17Lɨkakaana ʉmuunhu ghweni ʉnsila kɨvalɨlo kughʉla nambe kughʉsia 
kɨmonga. Ɨkɨvalɨlo ɨkio lye lɨtavua ɨlya lɨkanu lɨla nambe imbalɨlo isa fikelo ifya 
lɨtavua ɨlya lɨkanu ɨlio. 

18Apuo lulondua ʉmuunhu avisaghe nʉ vʉkagʉsi. Ʉnya vʉkagʉsi alʉvʉlanie 
imbalɨlo sino sɨmile vwɨmɨla ifikelo ifya lɨtavua ɨlya lɨkanu ɨlio, ʉlwakʉva 
imbalɨlo isio lɨtavua lya muunhu jʉmonga. Imbalɨlo isio se isi: ifilʉndo ntanda 
ni fijigho ntanda nɨ ntanda. 

Lʉhʉfio 14 

ɄKakolo na vaanhu vaake 

1Pe nɨkalola, nɨkamwagha ʉKakolo ɨmile pa kɨdunda ɨkya Syoni, palɨkɨmo na 
vaanhu imbilima kɨlʉndo ni mbilima fijigho fine ni mbilima ine (144,000). 
Avaanhu avuo valembilue pa vweni ɨlɨtavua ɨlya Kakolo nɨ lɨtavua ɨlya Viise. 

2Nɨkapʉlɨka ɨlɨsio kuhʉma kʉkyanya hwene lwʉjɨɨlo lwa malenga minga ghano 
ghikwika pa lɨsalala, likuuta hwene lʉgulumo lwa fula. Lɨkava lipʉlɨkɨka hwene 
avaanhu vikʉva amagombo, 

3vikwɨmba ʉlwɨmbo ʉlʉpia pavʉlongolo pa kɨtengo ɨkya kɨtwa, na pamaaso 
gha fipelua fila fine ifinya vwʉmi na vagojo vala fijigho fivɨlɨ na vane. Nakwale 
jʉno akanoghiile kumanyɨla ʉlwɨmbo ʉluo, looli va vano vikwɨmba, avaanhu 

vala imbilima kɨlʉndo ni mbilima fijigho fine ni mbilima ine vano valyavangilue 
kuhʉma mʉ ɨɨsi. 

4Avaanhu avuo ve vano vikʉmʼbɨngɨlɨla ʉKakolo kwoni kʉno ilʉta. 
Navavombile ʉvʉnyali ʉvwa kʉvwafuka, ʉlwakʉva valɨ ndavʉle ʉmhɨnja jʉno 
naammanyile ʉmʉghoosi. Vavangilue kuhʉma mʉ vaanhu avange, kuuti lɨɨve 
lɨtekelo ɨlɨtasi kwa Ngʉlʉve na kwa Kakolo. 

5Navaghelile kujova ʉvʉdesi, vasila nambe vʉviivi vʉmonga. 

Avanyamhola vatatu vipʉlɨsia ɨmhola ja Ngʉlʉve 

6Pambele nɨkamwagha ʉnyamhola ʉjʉnge ipululuka kʉkyanya. Ʉnyamhola 
ʉjuo akaale nɨ Mhola ɨNofu ɨja kʉvʉsila kʉsila ɨja kʉpʉlɨsia kʉ vaanhu vano 
vikukala mʉ ɨɨsi: avaanhu ava ɨɨsi sooni, ifisina fyoni, ni njovele sooni. 

7Pe akajova fiijo akati, “Mʉmwoghopaghe ʉNgʉlʉve na kʉkʉmʉghinia, 
ʉlwakʉva ʉnsiki ʉghwa kʉhɨgha avaanhu ghʉfikile. Mʉmwɨmɨkaghe jʉno 
apelile ʉvʉlanga nɨ ɨɨsi, nɨ nyanja, ni finʼdwivu.” 

8Ʉnyamhola ʉghwa vʉvɨlɨ ghwope akiisa akati, “Ɨlɨkaaja ɨlɨvaha ɨlya Babeli 
lɨghwile lwoni! Ɨlɨkaaja lɨla lɨvapeliile ʉlʉhʉʉje lwake avaanhu ava ɨɨsi sooni 
vanyue vaghaale, ʉlʉhʉʉje ʉlʉkali ʉlwa vʉghendamwalu vwake.” 

9Pe akiisa ʉnyamhola ʉghwa vʉtatu akati, “Ʉmuunhu ghweni angalyɨmɨke 
ɨlɨkanu ɨlio nɨ kɨhwani kyake, na kuvɨkua ɨkɨvalɨlo pa vweni nambe mʉ lʉvoko, 

10ʉjuo inyua ʉlʉhʉʉje ʉlʉkali ʉlwa ngʼhalaasi ja Ngʉlʉve lʉno nalʉhasɨngʼhiine 
na malenga. ɄNgʉlʉve ɨkʉnkilivulila ʉlʉhʉʉje mʉ kɨkombe ɨkya ngʼhalaasi 
jaake, anyue. Kange, ɨkʉmpumusia nʉ mwoto nɨ salufa jɨno jiviika. 
Ɨkʉmpumusia pamaaso gha vanyamhola avɨmɨke na pamaaso gha Kakolo. 

11Ɨlyosi ɨlya mwoto ʉghuo ghʉno ghʉkʉvapumusia, litoghagha kʉkyanya 
ifighono fyoni. Avaanhu avuo viiva vasila lʉkeelo pakɨlo na pamwisi, ʉlwakʉva 
valyɨmiike ɨlɨkanu nɨ kɨhwani kyake na kuvɨkua ɨkɨvalɨlo ɨkya lɨtavua lyake.” 

12Apuo avɨmɨke vavisaghe nʉ lugudo, avuo vano vivɨngɨlɨla indaghɨlo sa 
Ngʉlʉve na kʉkʉmwɨtɨka ʉYesu. 

13Pe nɨkapʉlɨka ɨlɨsio kuhʉma kʉkyanya liiti, “Lemba amasio agha: Vafunyilue 
avaanhu vano kutengʉlɨla lɨno vifwɨla mwa Mʉtwa ʉYesu.” ɄMhepo ghwa 
Ngʉlʉve iiti, “Eena, vipʉʉma kuhʉma mʉ mhumuko saave, ʉlwakʉva vipelua 
ʉlʉvonolo vwɨmɨla imbombo saave inofu.” 

Ʉmpeto ghwa ɨɨsi 

14Pambele nɨkalyagha ɨlɨfunde ɨlɨvalafu, pakyanya pa lɨfunde ɨlio ikalile 
ʉmuunhu. Ʉmuunhu ʉjuo ahwene ghwe Mwana ghwa Muunhu, afwalile 
ɨngeela ɨja sahabu kʉ mutu ghwake na mʉ lʉvoko akolile ʉvʉmego ʉvʉtemi 
fiijo. 

15Apuo ʉnyamhola ʉjʉnge akahʉma mʉ nyumba ɨnyɨmɨke ɨja Ngʉlʉve, akajova 
fiijo kʉkʉmʼbʉʉla jʉno ikalile pakyanya pa lɨfunde iiti, “Toola ʉvʉmego vwako 
ʉkapete, ʉlwakʉva ʉnsiki ʉghwa kʉpeta mʉ ɨɨsi ghʉfikile.” 

16Pe jʉno ikalile pakyanya pa lɨfunde akajughuja ʉvʉmego vwake mʉ ɨɨsi na 
kupeta fyoni. 

17Pambele ʉnyamhola ʉjʉnge akahʉma mʉ nyumba ɨnyɨmɨke ɨja Ngʉlʉve ɨja 
kʉkyanya. Ghwope akolile ʉvʉmego ʉvʉtemi fiijo. 

18Pe ʉnyamhola ʉjʉnge ʉmwɨmɨlɨli ghwa mwoto akahʉma mʉ kɨtekelelo. 
Akajova fiijo kwa nyamhola ʉnya vʉmego ʉvʉtemi akati, “Toola ʉvʉmego 
vwako ʉvʉtemi, ʉkapete isabibu isa ɨɨsi, ʉlwakʉva sivesile.” 

19Pe ʉnyamhola jʉla akajughuja ʉvʉmego vwake mʉ ɨɨsi, akapeta isabibu isa 
ɨɨsi, akavɨɨka mʉ liina ɨlɨvaha ɨlya kʉhʉjɨla, ɨliina ɨlio kɨhwanɨkɨsio kya 
ngʼhalaasi ja Ngʉlʉve. 

20Isabibu sikahʉjua mʉ liina kʉnji kʉ lɨkaaja. Jɨkahʉma ɨdanda, jɨkajelema 
jɨkiika hwene kɨkogha, jɨkafika ʉvʉtali ikilomita filʉndo fitatu ndɨɨkɨ, kange 
jɨkiika paasi pa lɨhanga ʉvʉtali ʉvwa mita jɨmo nɨ nusu. 

Lʉhʉfio 15 

Imhumuko isa vʉsililo 

1Pambele nɨkalola, nɨkakyagha ɨkɨvalɨlo ɨkɨngɨ kʉkyanya, kɨvaha kange kya 
kʉdegha. Nɨkavaagha avanyamhola lekelalʉbale vano vileeta imhumuko 
lekelalʉbale isa vʉsililo. Imhumuko isio singavombeke, ɨngʼhalaasi ja Ngʉlʉve 
jiiva jɨsilile. 

2Kange, nɨkakyagha ɨkɨɨnu hwene nyanja, jɨno jilangaasa hwene kɨlolelo 
jɨhasɨngʼhiine nʉ mwoto. Mʉlʉbale mʉ kɨɨnu ɨkio vɨmile avaanhu vala vano 
valefisie ɨlɨkanu lɨla nɨ kɨhwani kyake na kukaana kuvɨkua ɨkɨvalɨlo ni mbalɨlo 
sila sino lye lɨtavua lyake. Avaanhu avuo vakolile amagombo ghano vapelilue 
nʉ Ngʉlʉve. 

3Vikwɨmba ʉlwɨmbo ʉlwa Moose ʉmʼbombi ghwa Ngʉlʉve nʉ lwɨmbo ʉlwa 
Kakolo viiti, “Ghwe Ngʉlʉve ghwe Nyangʉfu Sooni, imbombo saako mbaha 
kange sa kʉdegha. Ʉve ʉlɨ Ntwa ghwa ɨɨsi sooni, ghuvomba mʉ vʉgholofu na 
mʉ vwakyangʼhaani. 

4Ghwe Mʉtwa, avaanhu vooni vakwoghopaghe, vooni vakʉghiniaghe, 
ʉlwakʉva veeve mwɨmɨke jʉʉve. Avaanhu ava ɨɨsi sooni vikwisa kʉkʉkwɨmɨka, 
ʉlwakʉva imbombo saako isa vʉgholofu sivoneka pa vʉvalafu.” 

5Pambele ye sikilile isio nɨkalola, nɨkavona ɨnyumba ɨnyɨmɨke ɨja Ngʉlʉve 
kʉkyanya jɨdindulilue. Ɨnyumba ɨjio lye lɨheema lɨno lihʉfia kuuti ʉNgʉlʉve 
pwale. 

6Avanyamhola vala lekelalʉbale vano vileeta imhumuko lekelalʉbale 
vakahʉma mʉ nyumba ɨnyɨmɨke jɨla. Vakahʉma vafwalile amenda agha 
ndalama nyinga, ghivalatɨka, vipinyile ingoji inya sahabu mʉ fifuva fyave. 

7Ɨkɨpelua kɨmonga mʉ fipelua fila fine ifinya vwʉmi kɨkavapeela avanyamhola 
vala lekelalʉbale, nʉjʉnge ɨkɨvʉghaana kɨmo ɨkya sahabu kɨno kɨmemile 
ɨngʼhalaasi ɨja Ngʉlʉve jʉno mwʉmi ifighono fyoni. 

8Mʉ nyumba ɨnyɨmɨke ɨja Ngʉlʉve lɨkamema ɨlyosi vwɨmɨla ʉvʉvaha vwa 
Ngʉlʉve ni ngʉfu saake. Nakwale nambe jʉmo jʉno akanoghiile kukwingila 
mula, kuhanga imhumuko sila lekelalʉbale isa vanyamhola vala sivombeke. 

Lʉhʉfio 16 

Ifivʉghaana lekelalʉbale ifya ngʼhalaasi ja Ngʉlʉve 

1Nɨkapʉlɨka ɨlɨsio ɨlɨvaha kuhʉma mʉ nyumba ɨnyɨmɨke ɨja Ngʉlʉve, 
lɨkʉvavʉʉla avanyamhola vala lekelalʉbale liiti, “Lʉtagha mʉkuungʼe mʉ ɨɨsi 
ɨngʼhalaasi ja Ngʉlʉve jɨno jɨlɨ mʉ fivʉghaana lekelalʉbale.” 

2Ʉnyamhola ʉghwa kwanda akalʉta, akakuungʼa ɨkɨvʉghaana kyake mʉ ɨɨsi. 
Ʉnsiki ghʉghuo avaanhu vooni avanya kɨvalɨlo ɨkya lɨkanu lɨla na vano 
vikwɨmɨka ɨkɨhwani kyake, vakava na mavʉlasi ghano ghivava kyongo. 

3Ʉnyamhola ʉghwa vʉvɨlɨ akakuungʼa ɨkɨvʉghaana kyake mʉ nyanja. 
Amalenga ghakahambʉka ghakava danda ndavʉle ɨdanda ɨja muunhu jʉno 
afwile. Ifipelua fyoni mʉ nyanja fikafua. 

4Ʉnyamhola ʉghwa vʉtatu akakuungʼa ɨkɨvʉghaana kyake mʉ fikogha na mʉ 
finʼdwivu, amalenga ghakahambʉka ghakava danda. 

5Pe nɨkapʉlɨka ʉnyamhola jʉno ikwɨmɨlɨla amalenga iiti, “Ghwe Ngʉlʉve 
Mwɨmɨke, kweʉle kange kweʉlyale, ʉve ʉhɨghile isi mʉ vwakyangʼhaani. 

6Ʉlwakʉva avaanhu avuo valyakungʼile ɨdanda, ɨdanda ɨja vaanhu vaako 
avɨmɨke na vavɨli vaako, na jʉʉve ʉvapeliile ɨdanda, vanyue. Avuo vanoghiile 
ʉlʉpumuko ʉluo!” 

7Pe nɨkapʉlɨka ɨlɨsio kuhʉma pa kɨtekelelo liiti, “Eena Mʉtwa Ngʉlʉve ghwe 
Nyangʉfu Sooni, ghuhɨgha mʉ vʉgholofu na mʉ vwakyangʼhaani.” 

8Ʉnyamhola ʉghwa vʉne akakuungʼa ɨkɨvʉghaana kyake kʉ lɨjʉva. Ɨlɨjʉva 
lɨkapelua ingʉfu isa kʉnyaanya avaanhu. 

9Avaanhu vakapia kyongo. Neke navakalaata nambe kʉkʉmʉghinia ʉNgʉlʉve, 
ʉlwene vakamʉligha kyongo napano ghwe nya vʉtavʉlɨlua vwa mhumuko isio. 

10Ʉnyamhola ʉghwa vʉhaano akakuungʼa ɨkɨvʉghaana kyake pa kɨtengo ɨkya 
kɨtwa ɨkya lɨkanu lɨla. Ʉnsiki ghʉghuo ɨngʼhiisi jɨkakupikila ʉvʉtwa vwake. 
Avaanhu vakava vikungʼenyengʼhania imili saave vwɨmɨla ʉvʉvafi vʉno valɨ 
navwo. 

11Neke navakalaata vwɨmɨla imbombo saave imbiivi, ʉlwene vakamʉligha 
kyongo ʉNgʉlʉve ʉghwa kʉkyanya vwɨmɨla amavʉlasi ghano ghakava ghivava 
fiijo. 

12Ʉnyamhola ʉghwa ntanda akakuungʼa ɨkɨvʉghaana kyake mʉ kɨkogha 
ɨkɨvaha ɨkya Eufulati. Amalenga ghala ghakʉʉma kuuti jɨɨve sɨla, vakilaghe 
avatwa vano vihʉma ʉlʉbale ʉlwa kʉvʉdibulo. 

13Pambele nɨkaghaagha amapepo amalamafu ghatatu, ghahwaniine na 
manyotu. Amapepo aghuo ghakaale ghihʉma mʉ mʉlomo ghwa lɨjoka lɨla, na 
mʉ mʉlomo ghwa lɨkanu lɨla, na mʉ mʉlomo ghwa mʼbɨli jʉla ʉghwa vʉdesi. 

14Aghuo ghe mapepo ghano ghivomba ifidegho fino fihʉfia ifivalɨlo. Ghe ghano 
ghilʉta kʉ vatwa vooni mʉ ɨɨsi na kʉkʉvakongʼhania, value ɨlɨlʉgʉ ɨkɨghono 
kɨla ɨkɨvaha ɨkya Ngʉlʉve ʉNyangʉfu Sooni. 

15“Pʉlɨkɨsia! Nilikwisa mʉ ngʼhenyemʉkɨla ndavʉle ʉmʉlyasi. Afunyilue jʉno 
alɨ maaso na kulolelela vʉnono amenda ghaake kuuti aleke pighenda vʉfuula 
na kusʉʉka.” 

16Pe amapepo ghala ghakavakongʼhania avatwa avuo pamonga pano mʉ 
njovele ɨja Kɨebulania pitambʉlua Halimagedoni. 

17Pe ʉnyamhola ʉghwa lekelalʉbale akakuungʼa ɨkɨvʉghaana kyake kʉ 
vʉlanga. Lɨkapʉlɨkɨka ɨlɨsio ɨlɨvaha kuhʉma pa kɨtengo ɨkya kɨtwa mʉ nyumba 
ɨnyɨmɨke ɨja Ngʉlʉve liiti, “Sivombiike!” 

18Pe kʉkava nʉ lʉmuli lwa fula, ʉlwʉjɨɨlo, nʉ lʉgulumo lwa fula, nɨ kɨsenyeena 
ɨkɨvaha kɨno nakɨghelile kuhʉmɨla kuhʉma ʉNgʉlʉve ipela ʉmuunhu. 

19Pe ɨlɨkaaja lɨla lɨkaghavɨka pa tatu. Na makaaja ghooni amavaha mʉ ɨɨsi 
ghakanangɨka. Ɨlɨkaaja ɨlɨvaha ɨlya Babeli ʉNgʉlʉve naakasyemilue 
kʉkʉlɨnywesia ɨkɨkombe ɨkya ngʼhalaasi jaake ɨmbaha. 

20Ɨkɨsenyeena kɨla kɨkapelela ɨɨsi sooni sino sili pakate pa nyanja sisovanɨke, 
nafi fidunda fyoni nafikavoneka kange. 

21Ɨfula ɨja mavue amakome jɨkavatonyela avaanhu. Ɨlɨvue lɨmo lyale ikiilo 
fijigho fihaano ndɨɨkɨ. Pe vakava vikʉmʉligha kyongo ʉNgʉlʉve, ʉlwakʉva 

vipumuka nɨ fula ɨjio ɨja mavue. Ʉlʉpumuko vwɨmɨla ɨfula ɨjio lʉkaale lʉkome 
kyongo. 

Lʉhʉfio 17 

Ʉmʉghendamwalu ʉmʼbaha nɨ lɨkanu ɨlɨlangali 

1Pambele akiisa ʉmo mʉ vanyamhola vala lekelalʉbale vano vakaale ni 
fivʉghaana fila lekelalʉbale, akajova nuune akati, “Ghwise kʉno nɨkʉsoone 
vʉle ahɨghilue kupumuka ʉmʉghendamwalu jʉla, jʉno lye lɨkaaja lɨno 
lɨjengilue pakate pa fikogha finga. 

2Avatwa va ɨɨsi vavwafwike nʉ mʉghendamwalu ʉjuo, voope avaanhu ava mʉ 
ɨɨsi vaghalile ʉvʉghendamwalu vwake.” 

3Pambele ʉMhepo ghwa Ngʉlʉve akanhoola kuhanga kufika kʉ lʉkʉve. Ʉkuo 
nɨkamwagha ʉmʉkɨjʉʉva ikalile pakyanya pa lɨkanu, lɨlangali fiijo, lɨnya matu 
lekelalʉbale na mapembe kɨjigho. Ʉmʼbɨlɨ ghwoni lɨkalembilue amatavua agha 
kʉmʉligha ʉNgʉlʉve. 

4Ʉmʉkɨjʉʉva ʉjuo akafwalile amenda amanono amanya langi ɨnyavʉso nɨ 
ndangali. Kange, itogile ni fiinu ifya sahabu ni fya mavue ghano ghilengadɨka ni 
nyambo isa ndalama nyinga. Mʉ lʉvoko akakolile ɨkɨkombe ɨkya sahabu kɨno 
kɨmemile ifiinu ifilamafu ifya kʉkalasia ni fiinu fino fihʉfia ʉvʉghendamwalu 
vwake. 

5Pa vweni lɨkalembilue ɨlɨtavua lɨno ʉmʉlʉvo ghwake nakyale kɨhʉʉgʉ 
kukagʉla. Ɨlɨtavua ɨlio lye ɨlɨ, ƗLƗKAAJA ƗLƗVAHA ƗLYA BABELI, gHWE NGʼINA GHWA 

VAGHENDAMWALU nI NDAMAFU SINO SIKALASIA MɄ ƗƗSI. 

6Nɨkavona ʉmʉkɨjʉʉva jʉla aghalile ɨdanda ɨja vaanhu avɨmɨke vano 
valyabudilue vwɨmɨla kukwoleka imhola sa Yesu. Ye nɨkʉmwagha, nɨkadegha 
fiijo. 

7Neke ʉnyamhola jʉla akati, “Ghudegha kɨki? Leke nɨkʉvʉʉle ʉmʉlʉvo ʉghwa 
mʉkɨjʉʉva ʉjuo nɨ lɨkanu lɨla lɨno lɨmpɨndile, ɨlɨnya matu lekelalʉbale na 
mapembe kɨjigho. 

8Ɨlɨkanu ɨlio lɨno ʉlyaghile, lɨlyale lyʉmi neke pambele lɨkafua. Lɨno, lɨlɨ piipi 
pihʉma mʉ liina kʉvʉfue na kulʉta kutipulua. Avaanhu mʉ ɨɨsi vano amatavua 
ghaave naghalembilue mʉ kɨtabu ɨkya vwʉmi kuhʉma ʉNgʉlʉve ipela ɨɨsi, 
vilidegha kʉkʉlyagha ɨlɨkanu ɨlio, ʉlwakʉva ʉnsiki ghʉmonga kwelɨlyale, 
pambele lɨkafua, neke lilivoneka kange. 

9“Apuo lulondua ʉmuunhu avisaghe nʉ vʉkagʉsi. Amatu ghala lekelalʉbale, fye 
fidunda lekelalʉbale fino ikaliile ʉmʉkɨjʉʉva jʉla, kange ve vatwa lekelalʉbale. 

10Mʉ vatwa avuo lekelalʉbale, vahaano vafwile, ʉntwa jʉmo ajiighe itema, 
ʉntwa ʉjʉnge akyale pitema, neke angiise, itema ʉnsiki nʼdebe. 

11Ɨlɨkanu lɨla lɨno kwelɨlyale neke pambele lɨkafua, ghwe ntwa ʉghwa 
lekelakwoni. Ʉjuo ghwe ʉmo mʉ vatwa vala lekelalʉbale. Ghwope ilʉta 
kutipulua. 

12“Amapembe ghala kɨjigho ghano ghwaghaagha, ve vatwa kɨjigho vano 
vakyale kutema. Neke avatwa ava, vilipelua ʉvʉtavʉlɨlua ʉvwa kʉtema 
palɨkɨmo nɨ lɨkanu ɨlio kʉ nsiki ʉghwa kavalɨlo kamo keene. 

13Avatwa ava, valɨ nʉ vʉfumbue vʉmo ʉvwa kʉlɨpeela ɨlɨkanu lɨla ingʉfu saave 
nʉ vʉtavʉlɨlua vwave. 

14Vivisagha palɨkɨmo nɨ lyene kulua nʉ Kakolo. Neke ʉKakolo ilikʉvalema, 
ʉlwakʉva ʉmwene ghwe Mʼbaha ghwa vavaha, kange ghwe Ntwa ghwa vatwa. 
Ʉmwene iliiva palɨkɨmo na vaanhu vaake vano avakemelile, avasalwile, kange 
vikʉmʼbombela vʉnofu.” 

15Ʉnyamhola jʉla akambʉʉla kange akati, “Amalenga ghala ghano 
ghwaghaagha pano ikalile ʉmʉghendamwalu jʉla, ghe mapʉgha gha vaanhu 
vooni: avaanhu kuhʉma ɨɨsi sooni, na vaanhu va njovele sooni. 

16“Amapembe kɨjigho ghano ghwaghaagha nɨ lɨkanu lɨla, ghilikʉnkalalɨla 
ʉmʉghendamwalu jʉla. Ghilitoola ifiinu fyake fyoni, ghikʉmʉleka vʉfuula. 
Ghililia ɨnyama jaake, jɨno jɨsighiile ghilinyanyɨlɨla lwoni pa mwoto. 

17Luliiva enendɨɨkɨ, ʉlwakʉva ʉNgʉlʉve avapeleliile avatwa avuo kɨjigho vaave 
nʉ vʉfumbue vʉmo ʉvwa kʉlɨpeela ɨlɨkanu ɨlio ingʉfu saave isa kʉtema. 
Vifivombagha ʉluo kuhanga sino ajovile ʉNgʉlʉve, sivombeke. 

18Ʉmʉkɨjʉʉva jʉno ghwamwagha, lye lɨkaaja lɨla ɨlɨvaha lɨno litema avatwa 
vooni mʉ ɨɨsi.” 

Lʉhʉfio 18 

Ɨlɨkaaja ɨlya Babeli lighua 

1Ye sikilile isio, nɨkamwagha ʉnyamhola ʉjʉnge ʉnya vʉtavʉlɨlua ʉvʉvaha, 
ikwika kuhʉma kʉkyanya. Ʉnyamhola ʉjuo akava ivalatɨka, ɨɨsi jooni 
jɨkamulikua nʉ lʉvalatɨko lwake. 

2Akajova fiijo akati, “Lɨghwile! Ɨlɨkaaja ɨlɨvaha ɨlya Babeli lɨghwile lwoni! Lɨno, 
vukalo vwa mapepo, amapepo ghooni amalamafu, vukalo vwa njuni sooni 
indamafu sino sikalasia. 

3Lɨghwile, ʉlwakʉva avaanhu ava ɨɨsi sooni, vaghalile ʉlʉhʉʉje ʉlʉkali ʉlwa 
vʉghendamwalu vwake, avatwa va ɨɨsi vavwafwike nʉ mwene. Avaghʉsia fiinu 
ava mʉ ɨɨsi, vakavile ʉvʉmofu vwɨmɨla ʉvʉnoghelua vwake vʉno vʉkililiile.” 

4Pambele nɨkapʉlɨka ɨlɨsio ɨlɨngɨ kuhʉma kʉkyanya liiti, “Mwe vaanhu vango, 
mʉvʉʉke pa mwene, mʉleke pivɨngɨlɨla ʉvʉhosi vwake, kuuti mʉleke 
kukwambʉlɨla ʉlʉpumuko lwake. 

5Ʉlwakʉva ʉvʉhosi vwake vwinga, kuhanga vʉfikile kʉkyanya, najʉ Ngʉlʉve 
naisyemua ʉvʉhosi vwake. 

6Mʉmpumusie ndavʉle avapumwisie avange, mʉmpumusie kukila vʉle 
avombile ʉmwene. Mʉtoole ɨkɨkombe kyake, mʉmpeele ʉlʉhʉʉje ʉlʉkali 
kukila lʉno akavapeliile avange. 

7Mʉmpumusie na kʉkʉmpeela ʉvʉvafi, mʉ kɨghelelo kɨno ʉmwene ighiniagha 
na kukunooma mʉ vʉmofu vwake. Ʉlwakʉva ʉmwene ikughinia mʉ mwojo 
ghwake iiti, ‘Ʉne nɨlɨ Malikia, nɨtemile ɨɨsi. Nanɨlɨ mfwɨle, nanɨngave nʉ vʉvafi 
ndavʉle ʉmfwɨle nambe padebe!’ 

8Mʉ ʉluo mʉ kɨghono kɨmo ikwʉpɨla imhumuko sooni: ʉvʉfue, ʉlʉsukunalo, 
ɨnjala na kunyanyua lwoni nʉ mwoto. Ikwʉpɨla isio, ʉlwakʉva ʉMʉtwa 
ʉNgʉlʉve jʉno ɨkʉmhɨgha ghwe nya ngʉfu.” 

9Avatwa va ɨɨsi vano vakavwafwike nʉ mwene na kunenela ɨkyʉma palɨkɨmo 
nʉ mwene, viliiva vikʉlyagha ɨlyosi lyake pano ipia, vililɨla na kusukunala. 

10Vilikwɨma patali vikwoghopa imhumuko saake, vilɨlagha vitisagha, “Ɨga, ɨga 
ghwe Babeli, ghwe lɨkaaja lɨvaha, ɨlɨnya ngʉfu! Ʉvʉhɨghi vwako vwisile mʉ 
kavalɨlo kamo.” 

11Voope avaghʉsia fiinu ava mʉ ɨɨsi vililɨla na kusukunala vwɨmɨla ʉmwene, 
ʉlwakʉva nakwale ʉjʉnge ʉghwa kʉghʉla ifiinu fyave. 

12Nakwale ʉghwa kʉghʉla isahabu, ifiinu ifya kyʉma, ifiinu fino filengadɨka, 
inyambo isa ndalama nyinga, amenda agha ndalama nyinga, amenda amanya 
langi ɨnyavʉso na menda amalangali. Ʉtʉpiki ʉtʉnya lʉnuusi ʉlʉnono, 
ifikongʼholo fino fitendilue na mapembe na mapiki amanono, fino fitendilue ni 
shaba, nɨ kyʉma na mavue amanono. 

13Nakwale ʉmuunhu ʉghwa kʉghʉla idalasini, ɨiliki, ʉvʉfumba, imanemane 
nambe ʉvʉbani, ʉlʉhʉʉje, amafuta agha miseituni, ʉvʉtine ʉvʉnofu, ɨngano, 
ingʼombe, ingʼholo, ifalaasi, igaale isa kʉkwesua ni falaasi, nambe avakami. 

14Avaghʉsia fiinu vilikʉlɨvʉʉla ɨlɨkaaja lɨla kuuti, “Ʉlʉvʉmbʉlɨlo lʉno 
ghwahʉvɨlagha lʉpulumwike. Ʉvʉmofu nʉ lʉtogo lwako fisovaniike, 
nʉngafyaghe kange.” 

15Avaghʉsia fiinu vano vakakavile ʉvʉmofu kukilila ʉmwene, vilikwɨma patali, 
vikwoghopagha imhumuko isio, vilɨlagha na kusukunala. 

16Kange vitisagha, “Ɨga, ɨga ghwe lɨkaaja lɨvaha! Ghwe jʉno vakʉfwasisie 
amenda agha ndalama nyinga, amenda agha langi ɨnyavʉso na menda 

amalangali. Vakʉtogile ni fiinu ifya sahabu, ni fya mavue ghano ghilengadɨka ni 
nyambo isa ndalama nyinga. 

17Mʉ kavalɨlo kamo keene ʉvʉmofu vwako vwoni vʉtipulue.” Avaanhu vooni 
vano vighendesia ingalava na vano vikyʉla ni ngalava, na vano vivomba 
ɨmbombo mʉ ngalava, na vange vooni vano vikava ifiinu vwɨmɨla ingalava, 
vilikwɨma patali. 

18Viliiva vikʉlyagha ɨlyosi lyake pano lipia, vililɨla kyongo vitisagha, “Nalɨghelile 
kuvoneka ɨlɨkaaja ɨlɨngɨ ndavʉle ɨlɨkaaja ɨlɨvaha lɨla!” 

19Avaanhu avuo vikutikulilagha ɨlɨngʼhʉnde kʉ matu ghaave, vilɨlagha na 
kusukunala vitisagha, “Ɨga, ɨga ghwe lɨkaaja lɨvaha! Ɨlɨkaaja lɨno avaanhu vooni 
avanya ngalava mʉ nyanja lɨvapeleliile kuuva vamofu. Lɨno, mʉ kavalɨlo kamo 
keene lɨtipulue lwoni.” 

20Mʉhovokaghe ʉmue mwe vano mukukala kʉkyanya, mwe vɨmɨke, mwe 
vasungʼhua na vavɨli! Ʉlwakʉva ʉNgʉlʉve amhɨghile vwɨmɨla sino 
alyavavombiile ʉmue. 

21Pambele akiisa ʉnyamhola ʉnya ngʉfu, akinula ʉlwala akataagha mʉ nyanja, 
akajova akati, “Ɨlɨkaaja ɨlɨvaha ɨlya Babeli lilitaghua kʉ ngʉfu enendɨɨkɨ na 
kusovanɨka lwoni. 

22Mʉ lɨkaaja ɨlio namʉlapʉlɨkɨka nambe padebe ɨlɨsio lya vano vikwɨmba, 
avakʉva finanda, avakʉva magombo, avakʉva filongilongi nambe avakʉva 
lʉkelemo. Naalavoneka nambe lʉsiku mʉlyʉve ʉmuunhu jʉno itenda ifiinu. 
Nambe kupʉlɨkɨka ʉmuunhu ihavʉla pa lwala! 

23Nakʉlavoneka nambe lʉmuli lwa taala. Nambe ɨkɨluulu ɨkya vʉtolani, 
nakɨlapʉlɨkɨka mʉlyʉve Luliiva enendɨɨkɨ kʉlyʉve, ʉlwakʉva avaghʉsia fiinu 
vaako valyale vavaha mʉ ɨɨsi, ɨɨsi sooni sisyangilue nʉ vʉhavi vwako. 

24Mʉ lɨkaaja mʉlyʉve jɨvoniike ɨdanda ɨja vavɨli nɨ ja vɨmɨke, nɨ ja vaanhu vooni 
vano vabudilue mʉ ɨɨsi.” 

Lʉhʉfio 19 

ɄNgʉlʉve ighinisivua 

1Ye sikilile isio, nɨkapʉlɨka ɨlɨsio kʉkyanya hwene lɨpʉgha lɨvaha ɨlya vaanhu 
vijova fiijo viiti, “Aghinwaghe ʉNgʉlʉve! Ʉvʉpoki nʉ vʉvaha ni ngʉfu fihʉma 
kwa Ngʉlʉve ghwitu, 

2ʉlwakʉva ʉvʉhɨghi vwake vwa kyangʼhaani, kange ihɨgha mʉ vʉgholofu. 
Amhɨghile ʉmʉghendamwalu ʉmʼbaha, jʉno ananginie ɨɨsi nʉ vʉghendamwalu 
vwake. ɄNgʉlʉve ankopile, ʉlwakʉva akungʼile ɨdanda ɨja vavombi vaake.” 

3Vakajova kange vakati, “Aghinwaghe ʉNgʉlʉve! Ɨlyosi ɨlya mʉkɨjʉʉva 
ʉmʉghendamwalu jʉno ipia pa mwoto, litogha kʉkyanya ifighono fyoni.” 

4Avagojo vala fijigho fivɨlɨ na vane ni fipelua fila fine vakafughama na 
kʉkʉmwɨmɨka ʉNgʉlʉve jʉno ikalile pa kɨtengo ɨkya kɨtwa, vijova viiti, 
“Ameni! Aghinwaghe ʉNgʉlʉve!” 

5Nɨkapʉlɨka ɨlɨsio kuhʉma pa kɨtengo ɨkya kɨtwa lijova liiti, “Mʉmpalaghe 
ʉNgʉlʉve ghwitu, mwe vavombi vaake mweni. Ʉmue mwe vano 
mʉkʉmwɨmɨka, mwe vavaha na vadebe!” 

6Pambele nɨkapʉlɨka ɨlɨsio hwene lɨpʉgha lɨvaha ɨlya vaanhu vijova. Ɨlɨsio ɨlio 
lɨlyale hwene lwʉjɨɨlo lwa malenga minga ghano ghikwika pa lɨsalala, likuuta 
hwene lʉgulumo ʉlʉvaha ʉlwa fula liiti, “Aghinwaghe ʉNgʉlʉve! Ʉlwakʉva 
ʉMʉtwa ʉNgʉlʉve ghwitu ʉNyangʉfu Sooni, atemile. 

7Tʉhovokaghe, tululutilaghe na kʉkʉmʉghinia, ʉlwakʉva ʉvʉtolani ʉvwa 
Kakolo vʉfikile, nʉ nya kʉtolua ilɨngʼhanisie. 

8Ʉnya kʉtolua vampeliile amenda agha ndalama nyinga, amenda amapala 
ghano ghivalatɨka, mavalafu fiijo.” Amenda agha ndalama nyinga ghihʉfia 
amaghendele amagholofu gha vaanhu avɨmɨke. 

9Ʉnyamhola jʉla akambʉʉla akati, “Lemba amasio agha: Vafunyilue vano 
vaghongolilue kʉ kɨkulukulu ɨkya vʉtolani vwa Kakolo.” Akambʉʉla kange 
akati, “Amasio aghuo ghano nɨjovile, gha kyangʼhaani ghahʉmile kwa Ngʉlʉve.” 

10Pe nɨkafughama pa maghʉlʉ gha nyamhola jʉla, neke nɨmwɨmɨke. Ʉmwene 
akambʉʉla akati, “Ʉleke kuvomba ʉluo, ʉne nɨlɨ mʼbombi ndavʉle ʉve na 
vanino vano vikwoleka imhola sa Yesu. Ʉmwɨmɨkaghe ʉNgʉlʉve! Ʉlwakʉva 
ʉvwolesi vʉno akoliike ʉYesu, se ngʉfu sino sikʉvalongosia avavɨli.” 

Ʉmwangalɨla ɨfalaasi ɨmbalafu 

11Pambele nɨkavona ʉvʉlanga vʉdindwike. Nɨkajaagha ɨfalaasi ɨmbalafu, jʉno 
ajangaliile itambʉlua Mʉgholofu, kange Ghwa Kyangʼhaani. Ʉmwene ihɨgha na 
kulua ɨlɨlʉgʉ mʉ vwakyangʼhaani. 

12Amaaso ghaake ghakaale hwene ndape sa mwoto. Kʉ mutu akafwalile ingeela 
nyinga. Akalembilue ɨlɨtavua lɨno nakwale ʉmuunhu jʉno alɨmanyile, looli 
alɨmanyile jʉjuo. 

13Akafwalile ʉmwenda ʉnsʉvike mʉ danda. Ɨlɨtavua lyake ghwe Lɨsio lya 
Ngʉlʉve. 

14Amapʉgha gha vasikali ava kʉkyanya ghakamʼbɨngɨlɨla, vafwalile amenda 
agha ndalama nyinga, mapala kange mavalafu. Vangaliile ifalaasi imbalafu. 

15Ʉmwene ʉjuo mʉ mʉlomo ghwake jihʉma ɨbamba ɨnhemi ɨja kʉvalefia 
avaanhu va ɨɨsi sooni. Kange, ɨkʉvalongosyagha ni ngʉfu. Ihʉjagha isabibu mʉ 
liina ɨlya kʉhʉjɨla lɨno lɨmemile ɨngʼhalaasi ɨja Ngʉlʉve ʉNyangʉfu Sooni. 

16Pa mwenda ghwake na pa lɨfundo pakɨnena palyalembilue ɨlɨtavua ɨlɨ, ɄNTWA 

GHWA VATWA, KANGE MʼBAHA GHWA VAVAHA. 

17Pambele nɨkamwagha ʉnyamhola jʉmo ɨmile pa lɨjʉva, ikemeela fiijo injuni 
sooni sino sipululuka kʉkyanya iiti, “Mwise, mʉkongʼhaane kʉ kɨkulukulu 
ɨkɨvaha ɨkya Ngʉlʉve. 

18Mwise mʉlie amafimba gha vatwa, agha vavaha va vasikali, na gha vaanhu 
avanya ngʉfu. Mʉlie amafimba gha falaasi na gha vangalɨla falaasi, na mafimba 
gha vaanhu vooni: avakami na vavʉke, avavaha na vadebe.” 

19Nɨkalyagha ɨlɨkanu lɨla na vatwa va ɨɨsi na valua lɨlʉgʉ vaave, vakongʼhanile 
kulua ɨlɨlʉgʉ na jʉno angaliile ɨfalaasi palɨkɨmo na valua lɨlʉgʉ vaake. 

20Neke ɨlɨkanu lɨla palɨkɨmo nʉ mʼbɨli ghwake ʉghwa vʉdesi jʉno avombagha 
ifidegho vwɨmɨla ɨlyene, vakaghomua. Ʉmʼbɨli ʉjuo vwɨmɨla kuvomba ifidegho, 
akavasyangile avaanhu vano vakavɨkilue ɨkɨvalɨlo ɨkya lɨkanu ɨlio na 
kukwɨmɨka ɨkɨhwani kyake. Vooni ve vavɨɨlɨ vakataghua vajiighe vʉʉmi mʉ 
lɨsʉmbe ɨlya mwoto ʉghwa salufa. 

21Avange vano vakasighiile vakabudua nɨ bamba jɨno jɨkava jihʉma mʉ 
mʉlomo ghwa jʉno angaliile ɨfalaasi ɨmbalafu. Injuni sooni sila sikalia 
amafimba ghala, sikikuta. 

Lʉhʉfio 20 

ɄSetano idindilua amaaka ɨmbilima jɨmo 

1Pambele nɨkamwagha ʉnyamhola ikwika kuhʉma kʉkyanya, akolile ɨfungulilo 
ɨja kʉ liina kʉvʉfue nʉ nyololo ʉmʼbaha. 

2Akalɨkola ɨlɨjoka lɨla ɨlɨkʉʉlʉ lɨno litambʉlua Mhosi nambe Setano, akalɨpinya 
nʉ nyololo amaaka ɨmbilima. 

3Akalɨtaagha kʉ liina kʉvʉfue. Akadinda ʉmʉlyango ʉghwa kwingilila ʉkuo na 
kuvɨɨka ɨkɨvalɨlo kusigha lɨleke kʉkʉvasyanga kange avaanhu mʉ ɨɨsi, kuhanga 
amaaka ɨmbilima ghasile. Neke amaaka kyaghasilile, anoghiile kudindulua 
ʉnsiki nʼdebe vʉvʉle. 

4Pe nɨkafyagha ifitengo ifya kɨtwa vikaliile avaanhu. Avaanhu avuo vakapelua 
ʉvʉtavʉlɨlua ʉvwa kʉhɨgha. Kange, nɨkaghaagha amoojo gha vano 
vakadumulue amatu vwɨmɨla kukwoleka imhola sa Yesu nɨ lɨsio lya Ngʉlʉve. 
Nɨkaghaagha na moojo gha vano navakalyɨmiike ɨlɨkanu lɨla nɨ kɨhwani kyake, 

nambe kuvɨkua ɨkɨvalɨlo kyake pa vweni vwave nambe mʉ mavoko ghaave. 
Avaanhu avuo vakasyʉka, vakatema palɨkɨmo nʉ Kɨlɨsite amaaka ɨmbilima. 

5Ʉlʉsyʉko ʉluo lwale lwa kwanda. Avafue avange vano vakasighiile 
navakasyʉka kuhanga ghafike amaaka ɨmbilima. 

6Vafunyilue, kange vɨmɨke avaanhu vano vakasyʉsivue ʉlʉsyʉko ʉlwa kwanda. 
Ʉvʉfue ʉvwa vʉvɨlɨ vʉsila ngʉfu kʉ veene, viiva vatekesi va Ngʉlʉve nʉ 
Kɨlɨsite, vitemagha nʉ Kɨlɨsite amaaka aghuo ɨmbilima. 

ɄSetano ilitipulua 

7Amaaka ɨmbilima ghiliiva ghasilile, ʉSetano ilidindulilua ahʉme mʉ ndinde. 

8Pe ililʉta imbale sooni isa ɨɨsi kʉkʉvasyanga avaanhu kuuti vaave valʉgʉ va 
Ngʉlʉve, ɨɨsi isio sitambʉlua Gogu nɨ Magogu. ɄSetano ilikʉvakongʼhania 
avaanhu avuo kulua ɨlɨlʉgʉ, viliiva vinga hwene lɨhanga lya kʉ nyanja. 

9Avaanhu avuo vilighenda imbale sooni isa ɨɨsi na kusyʉta ɨlɨkaaja lɨno vikukala 
avɨmɨke, ɨlɨkaaja lɨno ʉNgʉlʉve alɨghanile. Neke viliiva visyʉta, ʉmwoto 
ghulikwika kuhʉma kʉkyanya, ghulikʉvanyaanya lwoni. 

10Ghwope ʉSetano jʉno ɨkʉvasyanga, ilitaghua mʉ lɨsʉmbe ɨlya mwoto ʉghwa 
salufa, muno lɨtaghilue ɨlɨkanu lɨla nʉ mʼbɨli jʉla ʉghwa vʉdesi. Ʉmuo 
vipumukagha pakɨlo na pamwisi, ifighono fyoni. 

Ʉvʉhɨghi ʉvwa vʉsililo 

11Pambele nɨkakyagha ɨkɨtengo ɨkya kɨtwa, kɨkome kange kɨvalafu, 
nɨkamwagha na jʉno ikalile pa kɨtengo ɨkio. Ɨɨsi nʉ vʉlanga fikasovanɨka 
pamaaso ghaake, nafikavoneka kange. 

12Nɨkavaagha avafue avavaha na vadebe, vɨmile pavʉlongolo pa kɨtengo kɨla 
ɨkya kɨtwa. Ifitabu fino filembilue imbombo sa vaanhu vooni fikavalʉlua, nakɨ 
kɨtabu ɨkya vwʉmi kɨkavalʉlua. Avafue avuo vakahɨghua kulɨngʼhana ni 
mbombo saave ndavʉle silembilue mʉ fitabu ifio. 

13Ɨnyanja jɨkavahʉmia avafue vano vakaale mʉnkate mʉ jeene. ɄVʉfue na 
Kʉvʉlʉngʉ fikavahʉmia avafue vano valyale mʉnkate mʉ fyene. Nʉjʉnge 
akahɨghua kulɨngʼhana ni mbombo saake. 

14Pambele ʉVʉfue na Kʉvʉlʉngʉ fikataghua mʉ lɨsʉmbe ɨlya mwoto. Ɨlɨsʉmbe 
ɨlio vwe vʉfue ʉvwa vʉvɨlɨ. 

15Ʉmuunhu jʉno ɨlɨtavua lyake nalɨlembilue mʉ kɨtabu kɨla ɨkya vwʉmi, 
ataghwagha mʉ lɨsʉmbe ɨlya mwoto. 

Lʉhʉfio 21 

Ʉvʉlanga ʉvʉpia nɨ ɨɨsi ɨmhia 

1Pambele nɨkavwagha ʉvʉlanga ʉvʉpia nɨ ɨɨsi ɨmhia, ʉlwakʉva ʉvʉlanga vwa 
kwanda nɨ ɨɨsi ɨja kwanda fikasovaniike, najɨ nyanja napwejɨkaale kange. 

2Nɨkalyagha ɨlɨkaaja ɨlyɨmɨke, je Yelusalemu ɨmhia, likwika kuhʉma kʉkyanya 
kwa Ngʉlʉve, lɨlɨngʼhanɨsivue ndavʉle ʉmhɨnja jʉno vantogile 
kʉkʉmʉlɨngʼhania ʉvʉtolani. 

3Nɨkapʉlɨka ɨlɨsio ɨlɨvaha kuhʉma pa kɨtengo ɨkya kɨtwa liiti, “Lolagha, ʉvukalo 
vwa Ngʉlʉve vʉlɨ pakate pa vaanhu! Ʉmwene ikukalagha palɨkɨmo na veene, 
voope vivisagha vaanhu vaake, ghwope ivisagha Ngʉlʉve ghwave. 

4Ʉmwene ilipulusia amasosi ghaave ghooni. Avaanhu navifwisagha nambe 
kusukunala, navilɨlagha nambe kuuva nʉ vʉvafi, ʉlwakʉva isa mʼbʉkʉʉlʉ isio 
sikilile.” 

5Pe jʉno ikukala pa kɨtengo ɨkya kɨtwa akati, “Lolagha, nivɨɨka fyoni kuuva 
fipia!” Akambʉʉla akati, “Lemba amasio agha, ʉlwakʉva gha kʉhʉvɨlua kange 
gha kyangʼhaani.” 

6Akambʉʉla kange akati, “Sivombiike! Ʉne neene Alufa kange neene Omega, 
kwekʉti neene vʉtengʉlɨlo kange neene vʉsililo. Ʉmuunhu jʉno alɨ nɨ 
kyʉmɨlua nɨkʉmpeela amalenga vʉvʉle kuhʉma mʉ kɨnʼdwivu ɨkya malenga 
agha vwʉmi. 

7Ʉmuunhu jʉno ɨkʉsilema ingelo, nɨkʉmpeela isio sooni, ʉne niiva Ngʉlʉve 
ghwake ghwope iiva mwanango. 

8Neke avoghofi, na vasila lwɨtɨko, na vano vikʉnkalasia ʉNgʉlʉve, na vabudi, 
na vavwafu, na vahavi, na vano vikwɨmɨka ifihwani, na vadesi vooni, vitaghua 
mʉ lɨsʉmbe ɨlya mwoto nɨ salufa jɨno jiviika. Ʉvuo vuuva vwe vʉfue vwa 
vʉvɨlɨ.” 

ƗYelusalemu ɨmhia 

9Pe akiisa ʉnyamhola ʉmo mʉ vanyamhola vala lekelalʉbale, vano vakaale ni 
fivʉghaana fino fikamemile imhumuko sila lekelalʉbale isa vʉsililo, akambʉʉla 
akati, “Ghwise kʉno, nɨkʉsoone ʉmhɨnja jʉno itapitolua, ʉnʼdala ghwa Kakolo.” 

10Pe ʉMhepo ghwa Ngʉlʉve akanhoola kuhanga kufika pa kɨdunda ɨkɨvaha, 
kange kɨtali. Akasoona ɨlɨkaaja ɨlyɨmɨke ɨlya Yelusalemu likwika kuhʉma 
kʉkyanya kwa Ngʉlʉve, 

11livalatɨka ʉvʉvaha vwa Ngʉlʉve, kange lɨkava lilengadɨka hwene mavue agha 
ndalama nyinga, kange lilangaasa ghwene kɨlolelo. 

12Ɨlɨkaaja ɨlio lɨkaale nʉ lʉvɨɨka ʉlʉnya lʉvʉmba lʉkome kange lʉtali, lɨkaale na 
malyango kɨjigho na ghavɨlɨ. Amalyango aghuo ghakaale ghilolelelua na 

vanyamhola kɨjigho na vavɨlɨ, kange kɨla mʉlyango pakyanya ghʉkalembilue 
ɨlɨtavua ɨlya kɨkolo kɨmo kuhʉma mʉ fikolo fila kɨjigho na fivɨlɨ ifya Vaisilaeli. 

13Ʉlʉbale ʉlwa kʉvʉdibulo mʉ lʉvɨɨka ʉluo pweghakaale amalyango ghatatu, 
ʉlʉbale ʉlwa kʉvwehe amalyango ghatatu, kʉmavemba amalyango ghatatu, na 
kʉvʉseemo amalyango ghatatu. 

14Ʉlʉvɨɨka ʉluo lʉlyale nʉ lwalo ʉlʉnya mavue kɨjigho na ghavɨlɨ. Amavue 
aghuo nɨlɨngɨ lɨkalembilue ɨlɨtavua lɨmo mʉ matavua gha vasungʼhua vala 
kɨjigho na vavɨlɨ ava Kakolo. 

15Ʉnyamhola jʉla jʉno akaale ijova nuune akaale nʉ lʉkwegho ʉlwa sahabu 
ʉlwa kʉpimila ɨlɨkaaja ɨlio na malyango ghaake nʉ lʉvʉmba lwake. 

16Ɨlɨkaaja ɨlio ʉvʉtali vwake imbale sooni se ine sikalɨngʼhiine. Ʉnyamhola 
akapima ɨlɨkaaja lɨla, ʉvʉtali lɨlyale kilomita imbilima ivɨlɨ ni filʉndo fine, 
ʉvweleefu lɨlyale kilomita imbilima ivɨlɨ ni filʉndo fine, ʉvwimo lɨlyale kilomita 
imbilima ivɨlɨ ni filʉndo fine. 

17Kange, ʉnyamhola jʉla akapima ʉvʉkome vwa lʉvʉmba lʉno lwale lwe 
lʉvɨɨka lwa lɨkaaja lɨla. Ʉvʉkome ʉvwa lʉvʉmba ʉluo vʉlyale imita fijigho 
ntanda ndɨɨkɨ. Akapima mʉ fipimilo fino avaanhu vipimila jaatu mʉ mbombo 
saave. 

18Ʉlʉvʉmba ʉluo lʉkajengilue na mavue agha ndalama nyinga ghano 
ghilengadɨka. Neke ɨlɨkaaja ɨlio lɨkajengilue ni sahabu inofu sino silangaasa 
hwene kɨlolelo. 

19Ʉlwalo ʉlwa lʉvɨɨka ʉlwa lɨkaaja ɨlio lʉkanosivue na mavue amanono ghano 
ghalɨ papinga. Ɨlɨvue ɨlya kwanda mʉ lwalo lɨkaale litambʉlua yasipi, ɨlya vʉvɨlɨ 
yakuti, ɨlya vʉtatu kalikedoni, ɨlya vʉne sumalidi. 

20Ɨlɨvue ɨlya vʉhaano lɨkaale litambʉlua salidoniki, ɨlya ntanda akiki, ɨlya 
lekelalʉbale kilisolito, ɨlya lekelakwoni sabalajadi, ɨlya budikalʉbale topasi, ɨlya 
kɨjigho kilisopulaso, ɨlya kɨjigho na kɨmo haikinto, ɨlya kɨjigho na ghavɨlɨ 
ametisito. 

21Amalyango kɨjigho na ghavɨlɨ agha lɨkaaja ɨlio ghakatendilue na mavue agha 
ndalama nyinga ghano ghitambʉlua lulu, kwekʉti ʉmʉlyango ghʉmo jaale lulu 
jɨmo! Ʉnsevo ʉmʼbaha ʉghwa lɨkaaja ɨlio ghʉkatendilue ni sahabu inofu, sino 
sikaale sivalatɨka hwene kɨlolelo. 

22Nanɨkajaghile ɨnyumba ɨnyɨmɨke ɨja kufunyila mʉ lɨkaaja ʉmuo, ʉlwakʉva 
ʉMʉtwa ʉNgʉlʉve ʉNyangʉfu Sooni nʉ Kakolo je nyumba ɨnyɨmɨke ɨja 
kufunyila. 

23Mʉ lɨkaaja ɨlio nakʉlɨ vʉfumbue vwa lɨjʉva nambe ʉmwesi, kuuti 
fimulikaghe, ʉlwakʉva ʉvʉvaha vwa Ngʉlʉve vumulika, najʉ Kakolo je taala. 

24Avaanhu va ɨɨsi sooni vighendagha mʉ lʉmuli ʉlwa lɨkaaja ɨlio, na vatwa va 
ɨɨsi vikwingilagha mʉ lɨkaaja ɨlio kuleeta ifiinu fyave ifya ndalama nyinga. 

25Amalyango agha lɨkaaja ɨlio ghivisagha madindule ʉnsiki ghwoni, ʉlwakʉva 
nakwejivisagha ɨkɨlo. 

26Avaanhu kuhʉma mʉ ɨɨsi isingi viletagha ʉvʉmofu vwave ni fiinu fyave ifya 
lʉtogo mʉ lɨkaaja ɨlio. 

27Neke nakwekɨlɨ nambe ɨkɨɨnu ɨkɨlamafu kɨno kilikwingila mʉ lɨkaaja ɨlio, 
nambe jʉno ivomba isa kʉkalasia na kujova ʉvʉdesi. Looli, vilikwingila vano 
amatavua ghaave ghalembilue mʉ kɨtabu ɨkya vwʉmi ɨkya Kakolo. 

Lʉhʉfio 22 

Ɨkɨkogha ɨkya malenga agha vwʉmi 

1Ʉnyamhola jʉla akasoona ɨkɨkogha ɨkya malenga agha vwʉmi, ghilangaasa 
hwene kɨlolelo, ghihʉma pa kɨtengo ɨkya kɨtwa ɨkya Ngʉlʉve nʉ Kakolo. 

2Ɨkɨkogha ɨkio kɨkava kikwika pakate mʉ nsevo ʉmʼbaha ʉghwa lɨkaaja. Imbale 
se ivɨɨlɨ isa kɨkogha ɨkio kweghakaale amapiki agha vwʉmi. Amapiki aghuo 
ghikoma ifipeke fino fili papinga kɨjigho na fivɨlɨ. Ghikoma ifipeke kɨla mwesi, 
amatʉndʉ ghaake nkota ghwa kʉsosia avaanhu va ɨɨsi sooni. 

3Mʉ lɨkaaja ɨlio nakwekiliiva nambe kɨmonga kɨno kɨghunilue. Ɨkɨtengo ɨkya 
kɨtwa ɨkya Ngʉlʉve nʉ Kakolo mwekiliiva mʉ lɨkaaja ɨlio, na vavombi vaake 
vikʉmwɨmɨkagha ʉmwene. 

4Vikʉmwaghagha, nʉjʉnge ivisagha nɨ lɨtavua lya Ngʉlʉve pa vweni vwake. 

5Ɨkɨlo nakwejivisagha kange, nambe avaanhu kuuva nʉ vʉfumbue ʉvwa taala 
nambe ʉlʉmuli ʉlwa lɨjʉva, ʉlwakʉva ʉMʉtwa ʉNgʉlʉve ɨkʉvamulikilagha, 
voope vitemagha ifighono fyoni. 

Amasio agha vʉsililo 

6Pambele ʉnyamhola jʉla akambʉʉla akati, “Amasio agha, gha kyangʼhaani 
kange gha kʉhʉvɨlua. ɄMʉtwa ʉNgʉlʉve jʉno ɨkʉvapeela avavɨli ʉMhepo 
ghwake, akansungʼhile ʉnyamhola ghwake kʉkʉvahʉfia avavombi vaake sino 
ndalʉve ndaani sivombeka ʉnsiki nʼdebe ghʉno ghukwisa.” 

7ɄYesu iiti, “Pʉlɨkɨsia, nikwisa ngʼhaningʼhaani, afunyilue jʉno igadɨlɨla amasio 
agha vʉvɨli na masio ghano ghalembilue mʉ kɨtabu ɨkɨ.” 

8Ʉne ne Yohani nɨkasivwene na kʉkʉsipʉlɨka isi sooni. Ye nɨsipʉliike na 
kʉkʉsivona, nɨkafughama pa maghʉlʉ gha nyamhola jʉno ahʉfia isio, neke 
nɨmwɨmɨke. 

9Ʉmwene akambʉʉla akati, “Ʉleke kuvomba ʉluo, ʉne nɨlɨ mʼbombi ndavʉle 
ʉve na vanino avavɨli na vano vigadɨlɨla amasio agha kɨtabu ɨkɨ. Ʉmwɨmɨkaghe 
ʉNgʉlʉve mwene!” 

10Pe ʉnyamhola ʉjuo akambʉʉla akati, “Nʉngafisaghe amasio agha vʉvɨli 
ghano ghalɨ mʉ kɨtabu ɨkɨ, ʉlwakʉva ʉnsiki ʉghwa kʉvombeka isio sooni ghʉlɨ 
piipi. 

11Lɨno, jʉno ivomba ʉvʉhosi afivombaghe ʉvʉhosi, jʉno ivomba inyali 
afivombaghe inyali. Ʉmʉgholofu afivombaghe isa vʉgholofu, ʉmwɨmɨke 
afivombaghe isa vwɨmɨke.” 

12ɄYesu iiti, “Lolagha, nikwisa ngʼhaningʼhaani kʉkʉmhomba nʉjʉnge 
kulɨngʼhana ni mbombo saake. 

13Ʉne neene Alufa kange neene Omega, kwekʉti neene vʉtengʉlɨlo kange 
neene vʉsililo. Neene ghwa kwanda, neene ghwa vʉsililo.” 

14Vafunyilue vano visuka amenda ghaave, kuuti vɨtɨkɨsɨvue kulia ifipeke ifya 
mpiki ghʉla ʉghwa vwʉmi na kukwingila mʉ lɨkaaja kukilila mʉ malyango gha 
lɨkaaja ɨlio. 

15Neke avahavi, avavwafu, avabudi, vano vikwɨmɨka ifihwani na vano vikeela 
fiijo kujova ʉvʉdesi navilikwingila mʉ lɨkaaja ɨlio, vilijigha kʉnji ndavʉle 
imbua. 

16“Ʉne ne Yesu, nɨnsungʼhile ʉnyamhola ghwango kʉkʉvoleka ʉmue imhola isi 
mʉ fipʉgha ifya vɨtɨki. Ʉne neene ghwa kɨsina kya ntwa ʉDavɨdi. Kange, neene 
nhondue jɨno jivalatɨka palwakɨlo.” 

17ɄMhepo ghwa Ngʉlʉve nʉ Mhɨnja jʉno itolua viiti, “Ghwise!” Ʉmuunhu 
ghweni jʉno ipʉlɨka amasio agha, atisaghe, “Ghwise!” Jʉno alɨ nɨ kyʉmɨlua iise, 
jʉno ilonda, iise anyue amalenga agha vwʉmi vʉvʉle, kɨsila kʉghʉla. 

18Nɨkʉmpavɨla ʉmuunhu ghweni jʉno ipʉlɨka amasio gha vʉvɨli ghano 
ghalembilue mʉ kɨtabu ɨkɨ. Ʉmuunhu angongelesie kɨmonga mʉ masio agha, 
ʉNgʉlʉve ilikʉmpeela imhumuko sooni sino silembilue mʉ kɨtabu ɨkɨ. 

19Kange, ʉmuunhu angavʉsie kɨmonga mʉ masio gha vʉvɨli ghano ghalembilue 
mʉ kɨtabu ɨkɨ, ʉNgʉlʉve ivʉsia ɨlɨghavo lyake ɨlya fipeke mʉ mpiki ghwa 
vwʉmi. Kange, ivʉsia ʉvukalo vwake mʉ lɨkaaja lɨla ɨlyɨmɨke lɨno imhola saake 
silembilue mʉ kɨtabu ɨkɨ. 

20Jʉno ikwoleka imhola isi iiti, “Kyangʼhaani, nikwisa ngʼhaningʼhaani.” Ameni. 
Ghwise ghwe Mʉtwa Yesu! 

21Ʉlʉsʉngʉ lwa Mʉtwa ʉYesu lʉvisaghe numue mweni. Ameni. 

Esclarecimento 
 
 

Trata-se de iniciativa particular, com os seguintes objetivos: (i) colaborar para divulgação 

dos diversos textos bíblicos disponíveis, e, (ii) facilitar o acesso a esses textos, inclusive por meio 

de download. 

Todo esforço em tornar a Palavra de Deus acessível a todos, em quaisquer localidades e 

falantes das mais diversas línguas, precisa ser um objetivo de todos os que são guiados pelo 

Espírito Santo. Ele inspirou o profeta Jeremias a dizer “não ensinará jamais cada um ao seu 

próximo, nem cada um ao seu irmão, dizendo: Conhece ao SENHOR, porque todos me 

conhecerão, desde o menor até ao maior deles, diz o SENHOR” (Jer. 31:34). 

 Jesus, também, falou assim: “e será pregado este evangelho do reino por todo o mundo, 

para testemunho a todas as nações” (Mat. 24:14). 

Muitas organizações foram constituídas com o propósito de fazer a Bíblia disponível nas 

diversas línguas. Não é uma tarefa simples. Anos de trabalho, dedicação e entrega são 

necessários para esta tão extraordinária missão. 

O texto deste trabalho está disponível na internet, em páginas eletrônicas de organizações 

que produzem ou divulgam bíblias, sem acréscimos de notas ou comentários. Assim, 

reconhecendo e respeitando os direitos que possuem sobre seus trabalhos, incumbe a todos os 

que amam a Palavra de Deus, o esforço em contribuir para amplificar sua divulgação.  

Se possível, faça download do texto, para que sejamos, também, guardiões da Bíblia, e, 

com isso, preservando-a para as futuras gerações.  

Divulga a Palavra de Deus, ela mostra o Caminho e permite a todos, que se conheça Sua 

vontade, em todos os lugares e épocas. 

 
Marcel da Glória Pereira 

2021, Vitória/ES - Brasil 

 
 

 

 

 

 

 

 

 

Capa: Floresta em Região Tropical. Trata-se de imagem disponibilizada na 
internet, dentre as que não informam haver restrição ao uso. 

 


